ಸಮಗ್ರ ಕನ್ನಡ ಜನಪದ ಮತ್ತು ಯಕ್ಷಗಾನ ಸಾಹಿತ್ಯಮಾಲೆ – ೧೬
ಅಧ್ಯಕ್ಷರ ಮಾತು
ಪೂರ್ವಾಪರ
ಹದಿನೆಂಟನೆಯ ಶತಮಾನದ ಆಧುನಿಕ ವಿಜ್ಞಾನ ನಮ್ಮ ದೇಶಕ್ಕೆ ಒಂದು ಮಹಾಪಲ್ಲಟವಾಗಿ ಪ್ರವೇಶಿಸಿತು. ಅದು ವಸಾಹತುಶಾಹಿಯ ಒಂದು ಪ್ರಭುತ್ವವೂ, ಹೊಸಜ್ಞಾನ ಮತ್ತು ಹೊಸ ವಸ್ತು ವಿನ್ಯಾಸದ ಒಂದು ಆವಿಷ್ಕಾರವೂ ಆಗಿತ್ತು. ನಮ್ಮೊಳಗೆ ನಾವು, ಕಟ್ಟಿಹಾಕಿಕೊಂಡಿದ್ದ ನಮಗೆ ಈ ಕಂಪನ ಕೆಲವರಲ್ಲಿ ಭಾರಿ ತಲ್ಲಣವನ್ನೂ, ಹಲವರಲ್ಲಿ ಬಿಡುಗಡೆಯ ತರಂಗಗಳನ್ನೂ ತಂದಿತು. ಅದನ್ನು ಮಿಸುಕುವ, ಮೀರುವ ಅಥವಾ ಸುಧಾರಿಸಿ ಸ್ವೀಕರಿಸುವ ಯಾವ ಶಕ್ತಿಯೂ ಆಗಿನ ಭಾರತೀಯ ಸಂದರ್ಭಕ್ಕೆ ಇರಲಿಲ್ಲ. ‘ಒಪ್ಪಿಕೊ ಇಲ್ಲವೆ ಹಿಂದೆಸರಿ’ ಎಂಬ ಕೊನೆಯ ಆದೇಶವದು. ಇದು ಕಾರಣವಾಗಿ ಪ್ರಭುತ್ವವನ್ನು ಮೀರಿದರೆ ಹೊಸಜ್ಞಾನ ತಪ್ಪಿಹೋಗುವ, ಹೊಸಜ್ಞಾನವನ್ನೇ ವಿರೋಧಿಸಿದರೆ ಜೀವನ ಹಿಂದೆ ಸರಿಯುವ ಅಪಾಯದ ಇಕ್ಕಟ್ಟಿನಲ್ಲಿ ಭಾರತದ ಶ್ರೀಮಂತ ಮತ್ತು ಬಡವ ಇಬ್ಬರೂ ಸಿಕ್ಕಿಕೊಂಡರು. ಅಂಥ ವಿಜ್ಞಾನ ನಮ್ಮ ಹತ್ತಿರ ಬಂತು.
ಆ ವಿಜ್ಞಾನ ಕೇವಲ ಜ್ಞಾನವಾಗಿ ಬಂದಿದ್ದರೆ ಭಾರತೀಯ ಪಂಡಿತರು ಅದರೊಂದಿಗೆ ತರ್ಕಕ್ಕೆ ಬಿದ್ದು ಅದನ್ನು ಹೇಗೋ ಸೋಲಿಸಿ ಓಡಿಸಿಬಿಡುತ್ತಿದ್ದರು. ಅದು ಆಯುಧವಾಗಿಯೂ, ಆಸೆಯಾಗಿಯೂ ಮೂಡಿಬಂದಿತ್ತು. ಬ್ರಿಟಿಷರನ್ನು ಸೋಲಿಸಬಹುದಿತ್ತು. ಬಡತನವನ್ನು ಸೋಲಿಸುಬಹುದಿತ್ತೆ ! ನಮ್ಮ ಆ ಕಾಲದ, ದೇಶದ ಬಡತನ ಅಂಥ ವಸ್ತುಜ್ಞಾನದ ಆದೇಶಕ್ಕೆ ತಲೆಬಾಗಿತು. ಜೊತೆಯಲ್ಲಿಯೇ ಸಂಸ್ಕೃತಿಯ ಬಡತನವನ್ನೂ  ಘೋಷಿಸಿಕೊಂಡಿತಲ್ಲ ! ಅಲ್ಲಿ ನಮ್ಮ ಪತನದ ಹಾದಿ ತೆರೆಯಿತು. ಈ ಸೋಲೇ ಮತ್ತೊಂದು ಕಡೆಯಿಂದ ರಾಷ್ಟ್ರೀಯ ಚಳವಳಿಗೆ ಸ್ವರಸಂಯೋಜನೆ ಮಾಡಿತು. ‘ಸಾಮಗ್ರಿ ಆಧುನಿಕತೆ’ಯನ್ನು ಎತ್ತಕಡೆಯಿಂದ ಬೇಕಾದರೂ ತರಬಹುದು ‘ಸಂಸ್ಕೃತಿ ಆಧುನಿಕತೆ’ ಎಂಬುದು ಹಾಗೆ ಬೇರೆ ಬೇರೆ ಕಡೆಯಿಂದ ತುಂಬಿಕೊಳ್ಳುವಂಥದಲ್ಲ. ಅದನ್ನು ನೆಲದೊಡಲ ಫಲವತ್ತತೆಯಿಂದಲೇ ಪುನರ್‌ನಿರ್ಮಿಸಿ ಕೊಳ್ಳುತ್ತ, ಅನ್ಯಸಂಸ್ಕೃತಿಗಳೊಂದಿಗೆ ಅನುಸಂಧಾನ ನಡೆಸತಕ್ಕದ್ದು ಎಂಬುದನ್ನು ರಾಷ್ಟ್ರೀಯವಾದಿಗಳೂ, ಕನ್ನಡ ಸಾಹಿತ್ಯ,  ಸಂಸ್ಕೃತಿ ಪುನರ್ ನಿರ್ಮಾತೃಗಳೂ ಆದ ಕನ್ನಡ ಕವಿ ಚಿಂತಕರು ಕಂಡುಕೊಂಡರು. ಅಲ್ಲಿ ಹುಟ್ಟಿತು ನೋಡಿ ನಮ್ಮ ಜನಪದ ಸಾಹಿತ್ಯದ ಕಾಂಕ್ಷೆ.
ಈ ಮೊದಲೆ ಬ್ರಿಟಿಷರು ಜನಪದ ಸಾಹಿತ್ಯ, ಸಂಸ್ಕೃತಿ ಸಂಗ್ರಹದಲ್ಲಿ ತೊಡಗಿದ್ದರು. ಅದು ಅವರ ಸಾಮ್ರಾಜ್ಯ ವಿಸ್ತರಣೆಯ ಎರಡನೆ ಚಲನೆಯ ಹುನ್ನಾರು. ಮತ್ತೊಂದು ಬಗೆಯಲ್ಲಿ ಭಾರತದ ಜಾನಪದ ಕಚ್ಚಾಸಂಪತ್ತನ್ನು ಕೊಂಡೊಯ್ಯುವ ವಿಕ್ರಮದ ಮುಂದುವರಿದ ಕಥಾನಕ. ಈ ನಮ್ಮ ಸಂಸ್ಕೃತಿ, ಅವರು ನಮಗೆ ತಂದುಕೊಟ್ಟ ವಿಜ್ಞಾನದಂಥ ಶ್ರೇಷ್ಠತೆ ಎಂದು ಅವರು ತಿಳಿದಿರಲಿಲ್ಲ, ಮಂತ್ರ ಮಾಯಾ ಲೋಕದ ಭಾರತೀಯ ಪುರಾತನರು ಹೇಗಿರಬಹುದು ಎಂಬ ಕುತೂಹಲ ಹಾಗೂ ಅದನ್ನು ಕಂಡು ಅನುಭವಿಸುವ ಪ್ರಭುವಿನ ಋಷಿ ಅವರದಾಗಿತ್ತು. ತಪ್ಪೇನಿಲ್ಲ; ಪ್ರಭುಗಳೆ ಹಾಗೆ ! ಆಳಿಸಿಕೊಳ್ಳುವವನ ಸಂಪತ್ತು, ಸಂಸ್ಕೃತಿ, ಸಾಹಿತ್ಯ – ಇವೆಲ್ಲ ಅಕಾಲಿಕ ಮತ್ತು ಹಳೆಯವು ಎಂದು ಅವರು ಹೇಳಲೇಬೇಕಿತ್ತು. ಅದು ಅವರ ಅಭಿವೃದ್ಧಿ ತತ್ವದ ಮುಂದುವರಿಕೆ ಮತ್ತು ಆಳಿಸಿಕೊಳ್ಳುವವನ  ಅನಭಿವೃದ್ಧಿ ಮನೋಧರ್ಮದ ಸಮರ್ಥನೆ. ಅದು ಆಗಿನ ಭಾರತದಲ್ಲೂ ಕರ್ನಾಟಕದಲ್ಲೂ ಚನ್ನಾಗಿಯೇ ನಡೆಯಿತು.
ಆ ಕಾಲದ ಪರಿಸ್ಥಿತಿ ಹೊರಗಿನಿಂದ ಬಂದ ಜ್ಞಾನ ‘ಆಧುನಿಕ’,  ನಮ್ಮದೆಂಬುದು ‘ಪುರಾತನ’  ಎಂದು ಮನಸೋತು ಒಪ್ಪಿಕೊಂಡುಬಿಟ್ಟಿತ್ತು. ಭಾರತೀಯ ಉತ್ಪಾದನೆಯಲ್ಲಿ ಹೊಸತು ಮತ್ತು ಹಳತು ಎಂಬ ವಿಭಜಿತ ಧೋರಣೆ ಎಲ್ಲರ ಮನದೊಳಗೆ ದಾಖಲಾಗಿತ್ತು. ಆ ಕಾರಣದ ಮೇಲಿಂದ ನಮ್ಮ ಸಂಸ್ಕೃತಿ ಮತ್ತು ಜನಪದ ಸಾಹಿತ್ಯ ನಮ್ಮ ಹಳ್ಳಿಗಳಂತೆ ಹಳೆಯದು ಎಂದು ಹೇಳುವುದನ್ನು ಮರೆಯುತ್ತಿರಲಿಲ್ಲ. ಅದೇ ಸಂದರ್ಭದಲ್ಲಿ ಈ ಎಲ್ಲವೂ ನಮ್ಮ ಹೃದಯಕ್ಕೆ ಸಂಬಂಧಪಟ್ಟ ಅತ್ಯಂತ ಆಪ್ತವಾದ ಸ್ಪಂದನ ಎಂಬುದನ್ನು ನಿರಾಕರಿಸುವಂತಿರಲಿಲ್ಲ.  ಇಂತಹ ಒಂದು ಸಮಕಾಲೀನ ಸಂಘರ್ಷವನ್ನು ಎದುರು ಹಾಕಿಕೊಂಡ ಸಂದರ್ಭದಲ್ಲಿ ನಮ್ಮ ಹಿರಿಯ ಸಾಹಿತಿಗಳು ಜನಪದ ಸಾಹಿತ್ಯವನ್ನು ಕಂಡು ಕಾಣಿಸಿ ವಿವರಿಸಿದರು. ಅಂತಹ ಜನಪದ ಸಾಹಿತ್ಯದ ಆಪ್ತತೆಗಾಗಿ ಅದರ ಕಡೆಗೆ ಕೈ ಚಾಚಿದರು, ಅದಕ್ಕಾಗಿ ಹಂಬಲಿಸಿ ಆಸೆಪಟ್ಟರು, ಅದನ್ನು ಕೊಡುವ  ಜನತೆಯ ಮುಂದೆ ಬೇಡಿದರು, ಅವರ ಸೃಷ್ಟಿಸಂಸ್ಕೃತಿಗೆ ಉಪಕಾರ ಸ್ಮರಣೆ ಸಲ್ಲಿಸಿದರು. ಶಿಷ್ಟತೆಯ ಸ್ಥಾನ – ಮಾನ, ಅಹಂಕಾರವನ್ನು ತೊರೆದು ಜನಪದರೊಂದಿಗೆ ಒಂದಾಗುವ, ಒಡನಾಡುವ ತಾಯ್ತನವನ್ನು ಮೆರೆದರು.
ಜನಪದ ಸಾಹಿತ್ಯ ಮತ್ತು ಅದರ ಸಂಗ್ರಹದ ಪ್ರಶ್ನೆ ಕೇವಲ ಒಂದು ಸಾಹಿತ್ಯ ಪ್ರಕಾರದ ಬಗೆಗಿನ ವ್ಯಾಮೋಹ ಆಗಿರಲಿಲ್ಲ. ಅದು ಪ್ರಸ್ತುತದಲ್ಲಿದ್ದ ‘ಆಧುನಿಕ’ವೆಂಬ ಜಾಗತಿಕ ಸಂಸ್ಕೃತಿಯ ಸಂದರ್ಭದಲ್ಲಿ  ಸ್ಥಳೀಯ ಸಾಹಿತ್ಯ ಮತ್ತು ಸಂಸ್ಕೃತಿಯನ್ನು ಸಂಘಟಿಸುವ ಜವಾಬ್ದಾರಿಯೂ ಆಗಿತ್ತು. ಇದರೊಳಗೆ ಗ್ರಾಮೀಣ ಸಮುದಾಯಗಳನ್ನು ಚೇತರಿಸುವ ಮೂಲಕ ಅಖಂಡ ಭಾರತವನ್ನು ಪುನರ್‌ಸಂಘಟಿಸುವ ಪರೋಕ್ಷ ಪ್ರಯತ್ನವೂ ಇತ್ತು. ಹೀಗೆ ಒಂದು ‘ಸಮಗ್ರ ಸಾಹಿತ್ಯ ಕರ್ನಾಟಕ’ ಮತ್ತು  ‘ಸಂಸ್ಕೃತಿ ಭಾರತ’ವನ್ನು ನಿರ್ಮಿಸುವ ಹೊಣೆಗಾರಿಕೆಯನ್ನು ನಮ್ಮ ಹಿರಿಯರು ಹೊತ್ತರು. ಇದನ್ನು ಸಾಹಿತಿಗಳ ಮೂಲಕ ನಡೆದ ರಾಷ್ಟ್ರೀಯ ಚಳವಳಿ ಎನ್ನಬಹುದು. ಇವರಿಗೆ ಜನಪದಸಾಹಿತ್ಯ ಮುಖ್ಯ ಸಂಪನ್ಮೂಲವೂ, ಸ್ಫೂರ್ತಿಯೂ, ಸಾಂಸ್ಕೃತಿಕ ಅಸ್ತ್ರವೂ ಆಯಿತು. ಶಿಷ್ಟ ಸಾಹಿತ್ಯ, ಕವಿ ಮುದ್ದಣನ ಸಂದರ್ಭದಲ್ಲಿ ನಿಲುಗಡೆಗೆ ತಲುಪಿದ್ದು, ನವೋದಯ ಸಾಹಿತ್ಯ ಚಳವಳಿ ಕನ್ನಡ ಭಾಷೆ, ಸಾಹಿತ್ಯ ಮತ್ತು ಸಂಸ್ಕೃತಿಯನ್ನು ಕಟ್ಟುವ ಹೊಸ ನಾಯಕತ್ವವನ್ನು ವಹಿಸಿತ್ತು. ಹದಿನೆಂಟು ಮತ್ತು ಹತ್ತೊಂಬತ್ತನೆಯ ಶತಮಾನದ ಕೆಲವು ಪಾಶ್ಚಾತ್ಯ ದೇಶಗಳು ಜನಪದ ಸಾಹಿತ್ಯದ ಮೂಲಕ ತಮ್ಮ ದೇಶವನ್ನು ಪುನರ್‌ಸಂಘಟಿಸುವ ಮಾರ್ಗದರ್ಶನವನ್ನು ನೀಡಿದ್ದವು. ಅದು ನಮ್ಮ ಸಾಹಿತಿ-ಚಿಂತಕರಿಗೆ ಒಂದು ಹೆದ್ದಾರಿಯಾಯಿತು.
ಇಂಗ್ಲೆಂಡ್ ಕೈಗಾರಿಕೀಕರಣದಿಂದ ಕಳೆದುಕೊಳ್ಳುತ್ತಿರುವ ತಾಯ್ತನವನ್ನು ಮತ್ತೆ ಪಡೆಯಲು ಜನಪದ ಸಾಹಿತ್ಯ ಮತ್ತು ಸಂಸ್ಕೃತಿಯ ಕಡೆಗೆ ಧಾವಿಸಿತು. ಫಿನ್ಲೆಂಡ್ ತನ್ನ ಪಕ್ಕದ ಸಾಮ್ರಾಜ್ಯಶಾಹಿಯನ್ನು ಎದುರಿಸಲು ಮತ್ತು ಸ್ವದೇಶವೆಂಬ ಸಂಸ್ಕೃತಿ ರಾಷ್ಟ್ರವನ್ನು ಸ್ಥಾಪಿಸಲು ಜನಪದ ಮಹಾಕಾವ್ಯ ಮತ್ತು ನಾಯಕರನ್ನು ಸಾಂಸ್ಕೃತಿಕ ವೀರರನ್ನಾಗಿ ಸ್ಥಾಪನೆಮಾಡಿತು. ಜರ್ಮನಿ ತಮ್ಮ ಮೂಲವನ್ನು ಪರೀಕ್ಷೆ ಮಾಡಿಕೊಳ್ಳಲು ಹಾಗೂ ಭದ್ರಮಾಡಿಕೊಳ್ಳಲು ಜನಪದ ಸಾಹಿತ್ಯ, ಭಾಷೆ ಮತ್ತು ಸಂಸ್ಕೃತಿಗಳ ಮೇಲೆ ಭಾರಿ ಹೊರೆಯನ್ನು  ಹೊರಿಸಿತು. ರಷ್ಯಾ ಕಾರ್ಮಿಕ ರಾಜ್ಯ ಸ್ಥಾಪನೆಯ ಘೋಷಣೆಯ ಮೂಲಕ, ದುಡಿಯುವ ಜನರ ಸಾಹಿತ್ಯ ಮತ್ತು ಸಂಸ್ಕೃತಿಯನ್ನು ಪ್ರೋತ್ಸಾಹಿಸುವ ಮೂಲಕ  ಜನರ ದನಿಗೆ ಮಾನ್ಯತೆ ನೀಡಿತು. ಭಾರತದಲ್ಲಿ ಇಂಥದೊಂದು ಚಟುವಟಿಕೆ ಗಾಂಧೀಜಿ ಅವರ ಸ್ವದೇಶಿ ಮತ್ತು ಗ್ರಾಮ ಸ್ವರಾಜ್ಯ ಚಿಂತನೆಯಿಂದ ಆರಂಭವಾಯಿತು.
ನಮ್ಮ ನವೋದಯ ಹಿರಿಯ ಸಾಹಿತಿಗಳು ಪಾಶ್ಚಾತ್ಯವನ್ನು ಪೌರ‍್ವಾತ್ಯದಿಂದ ಸರಿಗಟ್ಟಲು ಪ್ರಯತ್ನಶೀಲರಾದರೂ ಪಾಶ್ಚಾತ್ಯವೆಂಬುದು ಅವರಿಗೆ ನಿರಾಕರಣೆಯ ಜ್ಞಾನವಾಗಿರಲಿಲ್ಲ. ಈ ಎರಡರಲ್ಲಿಯ ಒಳ್ಳೆಯದರ ಆಯ್ಕೆ ಅವರ ಆದ್ಯತೆಯಾಗಿತ್ತು. ಪಾಶ್ಚಾತ್ಯ ಸಾಹಿತ್ಯದಲ್ಲಿಯ ಒಳ್ಳೆಯದನ್ನು ಹೆಸರಿಸುತ್ತಲೇ ಆ ಮಟ್ಟಿನ ಸಾಮರ್ಥ್ಯ ಪಡೆಯಲು ಜನಪದ ಸಾಹಿತ್ಯವೇ ಸರಿಯಾದ ಸಂಪನ್ಮೂಲ ಎಂಬುದನ್ನು ಮನಗಂಡರು. ಆ ಮೂಲಕ ಜನಪದ  ಸಾಹಿತ್ಯ ಒಂದು ಸಾಹಿತ್ಯಕ ಅನನ್ಯತೆ ಮತ್ತು ಸ್ವೋಪಜ್ಞತೆ ಎಂದು ಗುರುತಿಸಿದರು. ಜನಪದ ಸಾಹಿತ್ಯವೆಂಬುದು: ‘ಗೊರವರ ಡುಂಡುಚಿ ಬೀದಿವರೆಯ ಬೀರನಕತೆ’ ಎಂಬ ಹಿಂದಿನ ಅವಹೇಳನಕಾರಿ ಧೋರಣೆಯನ್ನು ತಿರಸ್ಕರಿಸಿದರು. ೧೯೨೧ರ ಸುಮಾರಿನಿಂದಲೆ ನಮ್ಮ ಕನ್ನಡ ಸಾಹಿತಿಗಳು ಜನಪದಗೀತ ಸಂಗ್ರಹಗಳನ್ನು ಪ್ರಕಟಿಸತೊಡಗಿದರು, ನಮ್ಮ ಅಸ್ತಿತ್ವಕ್ಕಾಗಿ ಪಡಿ ನುಡಿದರು. ಹಾಗೆ ನೋಡಿದರೆ ಈ ಬದ್ಧತೆ ಅವರು ಸಮಕಾಲೀನವಾಗಿ ತಮ್ಮನ್ನು ಸೂಕ್ತ ಮಾಡಿಕೊಳ್ಳುವ ಸಂಗತಿಯೂ ಹೌದು. ಇಂಥ ಮುಕ್ತ ಮನಸ್ಸು ಮತ್ತು ವ್ಯಕ್ತ  ವ್ಯಕ್ತಿತ್ವದ ಮೂಲಕ ಜನಪದ ಸಾಹಿತ್ಯ ಸಂಗ್ರಹಕ್ಕೆ ರಾಜಮಾರ್ಗವನ್ನು ಸೃಷ್ಟಿಸಿದರು. ಈಗ ಅವರ ಮಾರ್ಗದರ್ಶಕ ಮಾತುಗಳನ್ನು ಅನುಸರಿಸಿಯೇ ನಾವು ಮುಂದೆ ಹೋಗಬೇಕಿದೆ.

– ೨ –
ಮಾತಿನ ಸರಣಿ : ಮುತ್ತಿನ ಬೆಲೆ 
ಬಿ. ಎಂ. ಶ್ರೀಕಂಠಯ್ಯ
‘ಕನ್ನಡದಲ್ಲಿ ಇಂತಹ ಕಾಲ ಒದಗಿರುವಾಗ, ಕನ್ನಡ ಕವಿತೆ ತನ್ನ ಅಳತೆಯನ್ನೆ ಅಲ್ಲ, ಆಳವನ್ನೂ ಕೂಡಾ ಕಂಡುಕೊಳ್ಳುತ್ತಿರುವಾಗ, ಸಂಸ್ಕೃತ-ಇಂಗ್ಲಿಷ್ ಸಾಹಿತ್ಯಗಳ, ಇತರ ಸಾಹಿತ್ಯಗಳ, ಸರಿಯಾದ ಸಂಸ್ಕಾರದ ಜೊತೆಗೆ ಕನ್ನಡದ ಪ್ರೌಢಸಾಹಿತ್ಯದ ವ್ಯಾಸಂಗದ ಜೊತೆಗೆ, ಕನ್ನಡದ ಮತ್ತು ಇತರ ಸಾಹಿತ್ಯದ ಜನಪದ ಸಾಹಿತ್ಯವನ್ನೂ ಪರಾಮರ್ಶಿಸುವುದು ಅತ್ಯಾವಶ್ಯಕವಾದ ಕರ್ತವ್ಯ. ನವನಾಗರಿಕತೆಯ ಹೊಡೆತದಲ್ಲಿ, ಪ್ರೌಢಸಾಹಿತ್ಯದ ತಿರಸ್ಕಾರದಲ್ಲಿ ಈ ಜನಪದ ಸಾಹಿತ್ಯ ಉಳಿಯುವುದೇ ಕಷ್ಟವಾಗಿದೆ. ನಾಶವಾಗುವುದಕ್ಕೆ ಮೊದಲೇ ಇದನ್ನು ಕಾಪಾಡಿಕೊಳ್ಳುವುದು ಕನ್ನಡಿಗರ ಕರ್ತವ್ಯ. ಸಾಹಿತ್ಯಾಭಿಮಾನಿಗಳೂ, ದೇಶವತ್ಸಲರೂ ಶ್ರದ್ಧೆಯಿಂದ ಮೂಲೆ ಮೂಲೆಗಳಿಂದಲೂ ತಮ್ಮ ತಮ್ಮ ಕಡೆಯಲ್ಲಿರುವ ಹಾಡುಗಳನ್ನು ಸಂಗ್ರಹಿಸುತ್ತಾ ಬಂದರೆ ಶೀಘ್ರದಲ್ಲಿಯೇ ಕನ್ನಡ ನಾಡಿನ ಹಾಡುಗಳೆಲ್ಲಾ  ಒಂದುಗೂಡಿ ಒಂದು ದೊಡ್ಡ ಜನಪದ ಸಾಹಿತ್ಯಕೋಶವಾಗುವುದು’. (ಗರತಿಯ ಹಾಡು ೧೯೩೧)
ದ. ರಾ. ಬೇಂದ್ರೆ
‘………ತಾಯಿ, ಅಕ್ಕಗಳಿರಾ !  ಈ ಹಳ್ಳಿಯ ಹಾಡುಗಳ, ಹಳೆಯ ಹಾಡುಗಳ ಹೊಳೆಯನ್ನು  ಇಂಗಗೊಡಬೇಡಿ. ಮತ್ತೆ ಹನಿಹನಿಯಾಗಿ ಹಳ್ಳವಾಗಲಿ, ಹಳ್ಳ ಹಳ್ಳ ಕೂಡಿ ಹೊಳೆಯಾಗಲಿ. ಈ ಅಪೇಕ್ಷೆಯನ್ನು ಕನ್ನಡತಿಯರು ಕೈಗೂಡಿಸಿಕೊಡರೆ ?
‘ಕರ್ನಾಟಕದೊಳಗಿನ ಬೇರೆ ಬೇರೆ ಭಾಗದವರು ಹೀಗೆ ಪದ್ಯಗಳನ್ನು ಸಂಗ್ರಹಿಸಿ ಚೆನ್ನಾಗಿ ಬರೆದು ಕಳುಹಿಸಿದರೆ ಕನ್ನಡದ ಅಭ್ಯಾಸಕ್ಕೆ ದೊಡ್ಡದೊಂದು ಉಪಕಾರ ಮಾಡಿದಂತಾಗುವುದು.  ಇದನ್ನು ಎಷ್ಟು ಒತ್ತಿಹೇಳಿದರೂ ಸಾಲದು !. (ಗರತಿಯ ಹಾಡು ೧೯೩೧)
ಮಾಸ್ತಿ ವೆಂಕಟೇಶ ಅಯ್ಯಂಗಾರ್
‘ಜನದ ಕ್ಷೇಮವನ್ನು ಬಯಸುವವರೆಲ್ಲ  ಈ ಕವಿತೆಯನ್ನು ದೃಷ್ಟಿಯಿಟ್ಟು ನೋಡಬೇಕು, ಮನಸ್ಸು ಕೊಟ್ಟು ತಿಳಿಯಬೇಕು. ಇನ್ನು ಯಾವ ರೀತಿಯಿಂದಲಾದರೂ ತಿಳಿಯಲಾಗದ ಕೆಲವು ವಿಷಯಗಳು ನಮಗೆ ಈ ಕವಿತೆಯಿಂದ ತಿಳಿಯುತ್ತವೆ’. (ಕರ್ನಾಟಕ ಜನಪದ ಸಾಹಿತ್ಯ ೧೯೫೬)
ಬೆಟಗೇರಿ ಕೃಷ್ಣಶರ್ಮ
‘ಹೊಸಕಾಲದ ಕ್ರಾಂತಿಯಲ್ಲಿ ಮಾನವನ ಮನಸ್ಸು ಬುದ್ಧಿ ಹೃದಯಗಳು ಮಾಯವಾಗಿ ಹೋಗುವವೇನು?.. ಇದ್ದೇ ಇರುವವು. ಇವು ಇದ್ದೇ ಇರುವುದಾದರೆ ನಮ್ಮ ಹಳೆಯ ಜನಪದ ಸಾಹಿತ್ಯ ಉಳಿಯಲೇಬೇಕು, ಉಳಿದೇ ಉಳಿಯುವುದು. ನಾವೀಗ ಅದನ್ನು ಅಳಿಯದಂತೆ ಉಳಿಸಿ, ಹೊಸ ಕಾಲಕ್ಕೆ ನಮ್ಮ ಕಾಣಿಕೆ ಸಲ್ಲಿಸಲೇಬೇಕಾಗಿದೆ’.
(ಅಧ್ಯಕ್ಷ ಭಾಷಣ. ಮೂರನೆಯ ಕರ್ನಾಟಕ ಜಾನಪದ ಸಮ್ಮೇಳನ ೧೯೭೧)
ಬಿ. ಎಸ್. ಗದ್ಗೀಮಠ
‘ಕರ್ನಾಟಕದ ಒಂದೊಂದು ಭಾಗದ ಜನಪದ ಸಾಹಿತ್ಯವನ್ನು ಕಲೆಹಾಕಿ ಬೆಳಕಿಗೆ ತಂದರೆ ಕನ್ನಡ ಜನತೆಯ ನಿಜವಾದ ಸಂಸ್ಕೃತಿಯ ಒಂದು ಅಮೂಲ್ಯವಾದ ‘ವಿಶ್ವಕೋಶ’ವೇ ಆಗಬಹುದೆಂದು ಹೇಳಬಹುದು’.
(ಕನ್ನಡ ಜನಪದ ಗೀತೆಗಳು ೧೯೬೩)
ದೇ. ಜವರೇಗೌಡ
‘ಈ ತನಕ ವೈಯಕ್ತಿಕ ಮಟ್ಟದಲ್ಲಿ ತಕ್ಕಮಟ್ಟಿಗೆ ಸಂಗ್ರಹಕಾರ್ಯ ನಡೆದಿದೆ; ಆದರೆ ಆಗಬೇಕಾದ ಕಾರ್ಯ ಬೆಟ್ಟದಷ್ಟಿದೆ. ಅದನ್ನೆಲ್ಲ ಒಬ್ಬಿಬ್ಬರು ವ್ಯಕ್ತಿಗಳಿಂದ ನಿರೀಕ್ಷಿಸುವುದು ಕಷ್ಟ. ಸರ್ಕಾರವೊ, ಸರ್ಕಾರದ ನೆರವು ಪಡೆದ ಸಂಸ್ಥೆಗಳೊ ಈ ಕಾರ್ಯವನ್ನು ಕೈಗೆತ್ತಿಕೊಳ್ಳಬೇಕಾಗಿದೆ’. (ಜನಪದ ಸಾಹಿತ್ಯ  ಸಮೀಕ್ಷೆ – ಜೀಶಂಪ ೧೯೬೭).
ಎಚ್. ಎಲ್. ನಾಗೇಗೌಡ
‘ಹಣಕೊಟ್ಟರೆ ಮುಂದೆ ಏನಾದರೂ ಸಿಕ್ಕಬಹುದು. ಆದರೆ ಜನಪದ ಸಾಹಿತ್ಯ
ಸಿಕ್ಕುವುದಿಲ್ಲ. ಶರಾವತಿಯನ್ನು  ಈಗ ಉಪಯೋಗಿಸಿಕೊಳ್ಳದಿದ್ದರೆ ಮುಂದೆ ಉಪಯೋಗಿಸಿಕೊಳ್ಳಬಹುದು. ಆದರೆ ಜನಪದ ಸಾಹಿತ್ಯ ಶರಾವತಿ ಒಮ್ಮೆ ಬತ್ತಿದರೆ ಮತ್ತೊಮ್ಮೆ ಹರಿಯಲಾರಳು’. (ಹೊನ್ನ ಬಿತ್ತೇವು ಹೊಲಕೆಲ್ಲ ೧೯೬೩)
ಜೀ.ಶಂ.ಪರಮಶಿವಯ್ಯ
‘ಸಮೃದ್ಧವಾದ ಜನಪದ ಸಾಹಿತ್ಯ ದೇಶದ ಸೌಭಾಗ್ಯಗಳಲ್ಲೊಂದು, ಅದನ್ನು ಪ್ರಮುಖವಾದ ರಾಷ್ಟ್ರೀಯ ಸಂಪತ್ತು ಎಂಬಂತೆ ಕಾಪಾಡಿಕೊಳ್ಳಬೇಕು’. (ಜನಪದ ಸಾಹಿತ್ಯ ಸಮೀಕ್ಷೆ ೧೯೬೭)
– ೩ –
ಕಟ್ಟುವ ಕನಸು ; ನೆಟ್ಟ ಸಸಿ
ಜನಪದ ಸಾಹಿತ್ಯದ ಸಂಗ್ರಹದ ಮಾತು ಆ ಸಾಹಿತ್ಯ ಸಂಗ್ರಹಕ್ಕೆ ಮಾತ್ರ ಮುಗಿಯದು. ಆ ಸಂಗ್ರಹದ ಮೂಲ ಉದ್ದೇಶ ಜನಪದ ಸಂಸ್ಕೃತಿಯ ಕಾಂಕೆ. ಎಂದರೆ ಜೀವನ ಸಂಸ್ಕೃತಿಯ ಹುಡುಕಾಟ, ಬದುಕುವ ಸಂಸತಿಯ ಬಯಕೆ. ಸಹಜ ಸಂಸ್ಕೃತಿ ಮತ್ತು  ಭೋಗ ಸಂಸ್ಕೃತಿಯ ನಡುವಿನ ಈ ಸಂಘರ್ಷ ಬ್ರಿಟಿಷ್ ವಸಾಹತುಶಾಹಿ
ಆಗಮನ ಕಾಲದಿಂದ ಮಾತ್ರವಲ್ಲ ; ಶಿಷ್ಟ  ಜನಪದವೆಂಬ ಸಹಜ ಸಂಸ್ಕೃತಿಗಳ ನಿರಂತರ ಅನುಸಂಧಾನದ ಪ್ರಕ್ರಿಯೆ. ಅದು ಕಾರಣವಾಗಿ ಜನಪದ ಸಾಹಿತ್ಯ ಸಂಗ್ರಹದ ಕಾರ್ಯ ಮತ್ತು ಅಧ್ಯಯನ ಯಾವ ಕಾಲಕ್ಕೂ ಮುಗಿಯುವುದಿಲ್ಲ. ಹಾಗೆ ಮುಗಿದರೆ ಸಂಸ್ಕೃತಿಗಳೆಲ್ಲವೂ ಸತ್ತಿರುತ್ತವೆ. ಕರ್ನಾಟಕದ ಸಂದರ್ಭದಲ್ಲಿ ಶಿಷ್ಟ – ಜನಪದ – ವಸಾಹತು ಸಂಸ್ಕೃತಿಗಳ ಸಂಘರ್ಷ ಮತ್ತು ಅನುಸಂಧಾನ ಬೇರೆ ಬೇರೆ ದಾರಿಗಳಲ್ಲಿ ನಡೆಯುತ್ತಲೇ ಇದೆ. ಅಂತಹ ನಾಲ್ಕು ದಾರಿಗಳು ನಮಗೆ ಕಂಡಿವೆ :
೧  ಕನ್ನಡ ಭಾಷಾ ಅಭಿವೃದ್ಧಿಗಾಗಿ
೨  ಜನತಾ ಸಂಸ್ಕೃತಿಯ ಶೋಧಕ್ಕಾಗಿ
೩  ಜಾನಪದ ಅಧ್ಯಯನಕ್ಕಾಗಿ
೪  ಪರ‍್ಯಾಯ ಜ್ಞಾನ ಚಿಂತನೆಯಾಗಿ
ಕನ್ನಡ ಭಾಷಾಭಿವೃದ್ಧಿಗಾಗಿ ಜನಪದ ಸಾಹಿತ್ಯವನ್ನು ಯಾಕೆ ಮತ್ತು ಹೇಗೆ ಬಳಸಿಕೊಳ್ಳಬೇಕು ಎಂಬುದನ್ನು ನಮ್ಮ ಹಿರಿಯ ಸಾಹಿತಿಗಳು ಹೇಳಿರುವುದನ್ನು ಈ ಮೊದಲು ಕಂಡಿದ್ದೇವೆ. ಜನತಾ ಸಂಸ್ಕೃತಿಯ ಪುನರುತ್ಥಾನದ ವಿಷಯದಲ್ಲಿ ಕೂಡ ಇದೇ ಹಿರಿಯರು ಅತ್ಯಂತ ಸಂವೇದನಾಶೀಲ ನಡೆಯನ್ನು ದಾಖಲಿಸಿದ್ದಾರೆ. ದೇವುಡು ಅವರ ಈ ಮಾತುಗಳನ್ನು ಗಮನಿಸಿ: ‘ಈ ಸಂಸ್ಕೃತಿ ವಿಮರ್ಶೆಯ ದೃಷ್ಟಿಯಿಂದ ನಮಗೆ ನಮ್ಮ ನಾಡಿನ ಕುಲಕುಲಗಳೆಲ್ಲವೂ ಒಂದೇ ಸಮನಾಗಿ ಮಾನ್ಯವಾದುವು: ಹಾರುವರೆಂದು ಹೆಚ್ಚಲ್ಲ, ಹೊಲೆಯರೆಂದು ಕಡೆಯಿಲ್ಲ; ಕನ್ನಡ ನಾಡಿನಲ್ಲಿ ನೆಲಸಿ, ಕನ್ನಡಿಗರು ನಾವು ಎಂದು ಅಭಿಮಾನಪಡುವ ಪ್ರತಿಯೊಂದು ಕುಲವೂ ನಮಗೆ ಮಾನ್ಯವು. ಈ ಕನ್ನಡ ಕುಲಕುಲಗಳ ವ್ಯಷ್ಟಿಸಮಷ್ಟಿ ವ್ಯವಹಾರ ಪ್ರಪಂಚವನ್ನು ಸಂಸ್ಕೃತಿಯ ದೃಷ್ಟಿಯಿಂದ ಹುಡುಕಾಡುವುದು ಈ ಲೇಖನಗಳಲ್ಲಿ ಮಾಡುವ ಕೆಲಸ (ಕರ್ನಾಟಕ ಸಂಸ್ಕೃತಿ ೧೯೩೫). ಸಿಂಪಿ ಲಿಂಗಣ್ಣ  ಅವರೂ ಇದೇ ಮಾರ್ಗದಲ್ಲಿ  ಮುನ್ನಡೆದಿದ್ದಾರೆ: “ಇದು ದಲಿತರು ಉದ್ಧಾರವಾಗುವ ಕಾಲ; ದುಡಿಮೆಗಾರರು ರಾಜ್ಯ ಶಾಸಕರಾಗುವ ಕಾಲ; ಒಕ್ಕಲಿಗನು ನೇಗಿಲಯೋಗಿಯೆನಿಸುವ ಕಾಲ, ನಿರಕ್ಷರರು ಸಾಕ್ಷರರಾಗುವ ಕಾಲ; ಸಾಮಾನ್ಯ ಜನರೂ ಸುಖ  ಬಯಸುವ ಕಾಲ; (ಜನಾಂಗದ ಜೀವಾಳ ೧೯೩೪).
ಕರ್ನಾಟಕದ ಹೆಚ್ಚಿನ ಜಾನಪದ ಅಧ್ಯಯನ ಎಂಬುದು ಜನಪದ ಸಾಹಿತ್ಯದ ಅಧ್ಯಯನವೆ ಆಗಿದೆ. ಕರ್ನಾಟಕದಲ್ಲಿ ‘ಜಾನಪದವನ್ನು ಹುಟ್ಟಿಸಿ ಬೆಳಸಿದವರೆ ಸಾಹಿತಿಗಳು. ಜನಪದ ಸಾಹಿತ್ಯ ಸಂಗ್ರಹ ಬ್ರಿಟಿಷ್ ವಿದ್ವಾಂಸ ಜಾನ್ ಲೇಡನ್ (೧೮೦೩) ಕಾಲದಿಂದ ನಡೆಯುತ್ತ ಬಂದಿದೆ. ಅದರ ಸಾಹಿತ್ಯ ಅಧ್ಯಯನ ಕೂಡ ತುಂಬ ಹಿಂದಿನದು. ಜನಪದ ಸಾಹಿತ್ಯ ಸೇರಿದಂತೆ ಜನಪದರ ಏನೆಲ್ಲ ಹುಟ್ಟುವಳಿಗಳನ್ನು ಜಾನಪದವೆಂಬ ಸಮಗ್ರ ವಿಷಯದೊಳಗೆ ತಂದು ಅಧ್ಯಯನ ಮಾಡಿದ್ದು ೧೯೬೬ ರಿಂದ ಈಚೆಗೆ. ಕರ್ನಾಟಕ ಜಾನಪದ ಅಧ್ಯಯನದ ಪ್ರೇರಕರೆಂದರೆ  ದೇ. ಜವರೇಗೌಡ. ಇವರನ್ನು ಅನುಸರಿಸಿದವರೆಂದರೆ, ಹಾ. ಮಾ. ನಾಯಕ ಮತ್ತು ಜೀ.ಶಂ. ಪರಮಶಿವಯ್ಯ. ಮೈಸೂರು ವಿಶ್ವವಿದ್ಯಾನಿಲಯದಲ್ಲಿ ಮೊದಲಾಗಿ ಕನ್ನಡ ಎಂ.ಎ ತರಗತಿಗೆ ಐಚ್ಛಿಕವಾಗಿ ಎರಡು ಜಾನಪದ ಸಂಬಂಧಿ ಪತ್ರಿಕೆಗಳನ್ನು ಅಧ್ಯಯನಕ್ಕಾಗಿ ಅಳವಡಿಸಲಾಯಿತು (೧೯೬೬). ಆನಂತರ ೧೯೭೪ರಲ್ಲಿ ಪೂರ್ಣಪ್ರಮಾಣದಲ್ಲಿ ಜಾನಪದ ಎಂ.ಎ ತರಗತಿಗಳನ್ನು ಆರಂಭಿಸಲಾಯಿತು. ಈ ವಿಭಾಗಕ್ಕೆ ಕರ್ನಾಟಕದ, ಏಕೆ ಭಾರತದಲ್ಲಿಯೇ ಮೊದಲಾಗಿ ಜಾನಪದ ಪ್ರಾಧ್ಯಾಪಕರಾಗಿ ಜೀ.ಶಂ.ಪರಮಶಿವಯ್ಯ ನೇಮಕಗೊಂಡರು. ಇದೇ ಸಂದರ್ಭದಲ್ಲಿ ಕನ್ನಡ ಅಧ್ಯಯನ ಸಂಸ್ಥೆಯ ನಿರ್ದೇಶಕರಾಗಿದ್ದ ಹಾ. ಮಾ. ನಾಯಕ ಅವರು ‘ಜಾನಪದ ಸ್ವರೂಪ’ (೧೯೬೬) ಕುರಿತು ಒಂದು ಸಮಗ್ರ ದೃಷ್ಟಿಯ ಲೇಖನವನ್ನು ಬರೆದು ಜಾನಪದ ಅಧ್ಯಯನಕ್ಕೆ ರಾಜಮಾರ್ಗವನ್ನು ತೋರಿಸಿದರು. ಇಷ್ಟೆಲ್ಲದರ ಪ್ರೇರಣಾಶಕ್ತಿಯಾದ ದೇ.ಜವರೇಗೌಡರ ನುಡಿ ಇದು: ‘ಜಾನಪದ ಸಂಪ್ರದಾಯ ಒಂದು ಜನಸಮುದಾಯದ ಸಮಷ್ಟಿ ಸೃಷ್ಟಿ, ಸಾಮಾಜಿಕ ಜೀವನದ ಸಂಕೇತ, ರಾಷ್ಟ್ರೀಯ  ಸಂಸ್ಕೃತಿಯ ತಾಯಿ ಬೇರು; ಅದು ಜನಸಾಮಾನ್ಯರ ಶ್ರುತಿಯೂ ಅಹುದು, ಸ್ಮೃತಿಯೂ ಅಹುದು…. ಭಾರತೀಯತ್ವದ ಅಥವಾ ದೇಶೀಯತೆಯ ರಕ್ಷಣೆಗಾಗಿ ಜಾನಪದ ಸಂಪ್ರದಾಯದ ಜೀರ್ಣೋದ್ಧಾರ ಕಾರ್ಯ ನಡೆಯಬೇಕಾಗಿದೆ…..ಜಾನಪದ ಸಂಪ್ರದಾಯದ ಪುನಶ್ಚೇತನದಿಂದ ದಾಸ್ಯ ಮನೋಭಾವ ತೊಲಗಿ ಜನಜೀವನದಲ್ಲಿ ಹುರುಪು ಹುಮ್ಮಸ್ಸುಗಳು ಚಿಗುರಿ, ಆತ್ಮಪ್ರಜ್ಞೆ ಕೊನರಿ, ಕೆಚ್ಚುನೆಚ್ಚುಗಳು ಮೂಡಿ, ಹೊಸ ಚೇತನ ಮುಕ್ಕಳಿಸುತ್ತದೆ (ಜನಪದ ಸಾಹಿತ್ಯ ಸಮೀಕ್ಷೆ – ಜೀಶಂಪ; ಮನ್ನುಡಿಯಲ್ಲಿ ೧೯೬೭).
ಮೈಸೂರು ವಿಶ್ವವಿದ್ಯಾನಿಲಯ ಆರಂಭಿಸಿದ ಈ ಜಾನಪದ ಪ್ರಸ್ಥಾನ, ಇದೊಂದು ರಾಷ್ಟ್ರೀಯ ಅವಶ್ಯಕತೆ ಎನ್ನುವಂತೆ ಬಹುಬೇಗನೆ ಕರ್ನಾಟಕದ ಎಲ್ಲ ವಿಶ್ವವಿದ್ಯಾಲಯಗಳಿಗೆ ವ್ಯಾಪಿಸಿತು. ದೇಜಗೌ, ಹಾಮಾನಾ, ಜೀಶಂಪ ಅವರು ಈ ಪ್ರಸ್ಥಾನದ ಮಾರ್ಗದರ್ಶಿ ಮಾದರಿಗಳಾದರು. ಈ ಹಿಂದೆ ಜನಪದ ಸಾಹಿತ್ಯ ಸಂಗ್ರಹಕ್ಕೆ ಅಗ್ರಮಾನ್ಯತೆ ಇತ್ತು. ಈಗದು ಅಧ್ಯಯನದ ನೆರವನ್ನು ಪಡೆಯಬೇಕಾಗಿ ಬಂತು. ಜನಪದ ಸಾಹಿತ್ಯವನ್ನು ಕೇಳುವ – ಓದುವ ಪ್ರಕ್ತಿಯೆ ಅದನ್ನು ಸಾಂಸ್ಕೃತಿಕವಾಗಿ ಅರ್ಥೈಸುವತ್ತ ಮುನ್ನಡೆಯಿತು. ಅದು ಕಾರಣವಾಗಿ ಹಲವರು ಜನಪದ ಸಾಹಿತ್ಯವನ್ನು ಸಂಗ್ರಹಿಸುತ್ತಲೂ, ಅದರ ವಿಚಾರವನ್ನು ಹೇಳುತ್ತಲೂ ಹೋದರು. ಈ ನಿಟ್ಟಿನಲ್ಲಿ ಕರ್ನಾಟಕದ  ವಿಶ್ವವಿದ್ಯಾನಿಲಯಗಳು ಮಾರ್ಗದರ್ಶಕನ ಸ್ಥಾನದಲ್ಲಿ ನಿಂತರೆ, ಹೊರಗಿನಿಂದ ಅನೇಕರು ಈ ಮಾರ್ಗವನ್ನು ದೃಢೀಕರಿಸಿದ್ದಾರೆ.
ವಿಶ್ವವಿದ್ಯಾಲಯಗಳಿಗೆ ಜನಪದ ಸಾಹಿತ್ಯವೊಂದು ಅಧ್ಯಯನ ವಿಷಯವಾಗಬಲ್ಲದು ಎಂಬ ಸೂಚನೆಯನ್ನೂ ವಾತಾವರಣವನ್ನೂ ಸೃಷ್ಟಿಸಿಕೊಟ್ಟವರು ರಾಷ್ಟೀಯವಾದಿಗಳಾದ ಹಿರಿಯ ಕನ್ನಡ ಸಾಹಿತಿಗಳು. ಜನಪದ ಸಾಹಿತ್ಯ – ಜಾನಪದವನ್ನು ಅಧ್ಯಯನ ಶಿಸ್ತನ್ನಾಗಿ ಮಾಡಿಯೆ ತೀರುವ ಹಠವನ್ನು ಹೊತ್ತವರು ದೇ.ಜವರೇಗೌಡರು. ಜಾನಪದ ಡಿಪ್ಲೊಮಾ, ಜಾನಪದ ಎಂ.ಎ ತೆರೆಯುವುದರ ಜೊತೆಗೆ ಜನಪದ ಸಾಹಿತ್ಯವನ್ನು ಸಂಗ್ರಹಿಸಲು ಒಂದು ವಿಭಾಗವನ್ನೇ ಆರಂಭಿಸಿದರು. ಕರ್ನಾಟಕದಾದ್ಯಂತ ಜನಪದ ಸಾಹಿತ್ಯವನ್ನು ಸಂಗ್ರಹಿಸಿ ತರಲು ಕ್ಯಾತನಹಳ್ಳಿ ರಾಮಣ್ಣ, ಟಿ.ಎಸ್.ರಾಜಪ್ಪ, ಅಂಬಳಿಕೆ ಹಿರಿಯಣ್ಣ   ನೇಮಕಗೊಂಡರು. ಇವರ ನಂತರ ಮೈಲಹಳ್ಳಿ ರೇವಣ್ಣ ಮತ್ತು ಜಯಲಕ್ಷ್ಮಿ ಸೀತಾಪುರ ಜನಪದ ಸಾಹಿತ್ಯ ಸಂಗ್ರಹದಲ್ಲಿ ತೊಡಗಿದರು. ಇದೇ ಸಂದರ್ಭದಲ್ಲಿ ಜಾನಪದ ವಸ್ತುಸಂಗ್ರಹಾಲಯವನ್ನೂ ದೇ.ಜ.ಗೌ. ಶುರುಮಾಡಿದರು. ಅವರ ಈ ಸಾಹಸ ಕರ್ನಾಟಕದ ಬೇರೆ ಬೇರೆ ವಿಶ್ವವಿದ್ಯಾನಿಲಯಗಳನ್ನು ಪ್ರೇರೇಪಿಸಿತು. ಈ ಮೂರು ಹಂತದ; ಜಾನಪದ  ಅಧ್ಯಯನ,  ಸಂಗ್ರಹ  ಹಾಗೂ  ವಸ್ತುಸಂಗ್ರಹಾಲಯ  ಸ್ಥಾಪನೆ ಕಾರ್ಯಯೋಜನೆಯನ್ನು  ಕರ್ನಾಟಕದ  ಬೇರೆ ಬೇರೆ  ವಿಶ್ವವಿದ್ಯಾಲಯಗಳು ಕೈಗೆತ್ತಿಕೊಂಡವು.
ಮೈಸೂರು ವಿಶ್ವವಿದ್ಯಾಲಯ ವಲಯವು ಈಗಾಗಲೇ ಎಸ್. ಕೆ. ಕರೀಂಖಾನ್, ಕೆ. ಆರ್. ಲಿಂಗಪ್ಪ ಹಾಗೂ ಮತ್ತಿತರರ ಜನಪದ ಸಾಹಿತ್ಯ ಹಾಡುಗಾರಿಕೆ ಪ್ರಚಾರದಿಂದ, ಮತಿಘಟ್ಟ ಕೃಷ್ಣಮೂರ್ತಿಯವರ ಸಮೃದ್ಧ ಜನಪದ ಸಾಹಿತ್ಯ ಸಂಗ್ರಹದ ದಾಖಲೆ ಮತ್ತು ತರೀಕೆರೆಯ ಅಖಿಲ ಕರ್ನಾಟಕ ಜನಪದ ಸಾಹಿತ್ಯ ಸಮ್ಮೇಳನದಿಂದ ಮೈನೆರೆದು ನಿಂತಿತ್ತು. ಈ ಸಂದರ್ಭವನ್ನು ಬಳಸಿಕೊಂಡು ಈ ವಲಯದಿಂದ ಕೆಳಗಿನ ಜಾನಪದ ವಿದ್ವಾಂಸರು ಸಂಗ್ರಹ, ಅಧ್ಯಯನ ಮತ್ತು ಪ್ರಸರಣಕಾರ್ಯವನ್ನು ಮುಂದುವರಿಸಿದರು. ಅವರೆಂದರೆ: ಮತಿಘಟ್ಟ ಕೃಷ್ಣಮೂರ್ತಿ, ಪಿ.ಆರ್. ತಿಪ್ಪೇಸ್ವಾಮಿ, ಸಿ. ಪಿ. ಕೆ., ರಾಗೌ, ಸುಧಾಕರ, ನಂ.ತಪಸ್ವೀ ಕುಮಾರ್, ಹ. ಕ. ರಾಜೇಗೌಡ, ಡಿ.ಕೆ.ರಾಜೇಂದ್ರ ಹಿ.ಶಿ.ರಾಮಚಂದ್ರೇಗೌಡ, ಜಿ. ವಿ. ದಾಸೇಗೌಡ, ವೈ.ಸಿ. ಭಾನುಮತಿ, ನಲ್ಲೂರು ಪ್ರಸಾದ್, ಮೇಟಿಕೆರೆ ಹಿರಿಯಣ್ಣ,  ಚಂದ್ರು ಕಾಳೇನಹಳ್ಳಿ,  ವಿ. ಎನ್. ಶಿವರಾಮು ಮುಂತಾದವರು.
ತಾವು ಬೇರೆಯಾಗುವುದಕ್ಕೆ ಮೊದಲು ಕುವೆಂಪು ಹಾಗೂ ಮಂಗಳೂರು ವಿಶ್ವವಿದ್ಯಾಲಯಗಳು ಮೈಸೂರು ವಿಶ್ವವಿದ್ಯಾಲಯದ  ವಿಸ್ತರಿತ ಕೇಂದ್ರಸ್ಥಾನಗಳಾಗಿದ್ದವು. ಜನಪದ ಸಾಹಿತ್ಯ ಕಾರ್ಯಯೋಜನೆಯಲ್ಲಿ  ಅವು ಮೈಸೂರು ವಿಶ್ವವಿದ್ಯಾಲಯವನ್ನು ಅನುಸರಿಸಿದವು. ಪ್ರತ್ಯೇಕ ವಿಶ್ವವಿದ್ಯಾಲಯಗಳಾದ ಮೇಲೂ ಅಲ್ಲಿನ ಕನ್ನಡ ಸಾಹಿತಿ-ಅಧ್ಯಾಪಕರು ಜನಪದ ಸಾಹಿತ್ಯದ ಮೇಲೆ ತೋರಿದ ಆಸಕ್ತಿ ಅನನ್ಯವಾಗಿದೆ. ಪ್ರತಿಯೊಬ್ಬರೂ ತಮ್ಮ ನೆಲೆಯಲ್ಲಿ  ಗಣನೀಯವಾದ ಕೆಲಸ ಮಾಡಿದ್ದಾರೆ. ಕುವೆಂಪು ವಿಶ್ವವಿದ್ಯಾಲಯದ ಕಡೆಯಿಂದ ಎಚ್.ಜೆ.ಲಕ್ಕಪ್ಪಗೌಡ, ತೀ.ನಂ. ಶಂಕರನಾರಾಯಣ, ಶ್ರೀಕಂಠ ಕೂಡಿಗೆ, ಬಸವರಾಜ ನೆಲ್ಲೀಸರ, ಎಂ. ಜಿ. ಈಶ್ವರಪ್ಪ, ಮೀರಾಸಾಬಿಹಳ್ಳಿ ಶಿವಣ್ಣ,  ಮುಂತಾದವರು ಹಾಗೂ ಮಂಗಳೂರು ವಿಶ್ವವಿದ್ಯಾಲಯ ವಲಯದಿಂದ ಗುಂಡ್ಮಿ ಚಂದ್ರಶೇಖರ ಐತಾಳ, ಅಮೃತ ಸೋಮೇಶ್ವರ, ಬಿ.ಎ.ವಿವೇಕ ರೈ, ಕೆ. ಚಿನ್ನಪ್ಪಗೌಡ, ಶಿವರಾಮಶೆಟ್ಟಿ,  ಅಭಯಕುಮಾರ್, ಎಸ್.ಎ. ಕೃಷ್ಣಯ್ಯ, ಅರವಿಂದ ಮಾಲಗತ್ತಿ, ಪ್ರಭಾಕರ ಜೋಷಿ, ಪಾಲ್ತಾಡಿ ರಾಮಕೃಷ್ಣ ಆಚಾರ್, ರಾಘವ ನಂಬಿಯಾರ್ ಈ ಮಂತಾದವರು ಜನಪದ ಸಾಹಿತ್ಯವಲ್ಲದೆ ಯಕ್ಷಗಾನ ಸಾಹಿತ್ಯದಲ್ಲೂ ಪ್ರಬುದ್ಧ  ಸೇವೆ ಸಲ್ಲಿಸಿದ್ದಾರೆ.
ಕರ್ನಾಟಕ ವಿಶ್ವವಿದ್ಯಾಲಯದ ಅಂದಿನ ಕುಲಪತಿಗಳಾಗಿದ್ದ ಆರ್. ಸಿ. ಹಿರೇಮಠರು, ದೇ. ಜವರೇಗೌಡರು ತಮ್ಮ ವಿಶ್ವವಿದ್ಯಾಲಯದಲ್ಲಿ ಸೃಷ್ಟಿಸಿದ್ದ ಮೂರು ಹಂತದ ಜನಪದ ಸಾಹಿತ್ಯ- ಜಾನಪದ ಕ್ರಿಯಾಯೋಜನೆಯನ್ನು ಅನುಸರಿಸಿದರು. ಇವರ ನಾಯಕತ್ವದ ಮುಂದುವರಿಕೆಯಾಗಿ ಕರ್ನಾಟಕ ವಿಶ್ವವಿದ್ಯಾಲಯದಲ್ಲಿ ಬಹುದೊಡ್ಡ ಮೊತ್ತದ ಜನಪದ ಸಾಹಿತ್ಯ ಹಾಗೂ ಜಾನಪದ ಅಧ್ಯಯನದ ಫಲಶ್ರುತಿಯಾಗಿ ಅನೇಕ “ಜಾನಪದ ಸಾಹಿತ್ಯದರ್ಶನ” ಸಂಪುಟಗಳು ಹೊರಬಂದವು. ಕರ್ನಾಟಕ ವಿಶ್ವವಿದ್ಯಾಲಯ ವಲಯದಲ್ಲಿ ಎಂ.ಎಸ್. ಸುಂಕಾಪುರ, ಎಂ ಟಿ. ಧೂಪದ, ಸೋಮಶೇಖರ ಇಮ್ರಾಪುರ, ಎಂ. ಎಸ್. ವೃಷಭೇಂದ್ರಸ್ವಾಮಿ,  ಎಂ. ಎಂ. ಕಲಬುರ್ಗಿ, ದೇವೇಂದ್ರಕುಮಾರ ಹಕಾರಿ, ಎಂ. ಬಿ. ನೇಗಿನಹಾಳ, ಎಂ. ಬಿ. ಕೊಟ್ರಶೆಟ್ಟಿ, ಸಿ. ಸಿ. ಎ. ಪೈ, ಎಲ್. ಆರ್. ಹೆಗಡೆ, ಎನ್. ಆರ್. ನಾಯಕ, ಶ್ರೀಮತಿ ಶಾಂತಿನಾಯಕ, ಎಂ.ಎಂ.ಪಡಶೆಟ್ಟಿ, ಜ್ಯೋತಿ ಹೊಸೂರ, ನಿಂಗಣ್ಣ ಸಣ್ಣಕ್ಕಿ, ಶ್ರೀರಾಮ ಇಟ್ಟಣ್ಣನವರ, ವಿಲಿಯಂಮಾಡ್ತ, ಎಂ. ಎನ್. ವಾಲಿ, ಬಿ. ವಿ. ಮಲ್ಲಾಪುರ, ಎಚ್. ಎಂ. ಮಹೇಶ್ವರಯ್ಯ, ಕೆ. ಆರ್. ದುರ್ಗಾದಾಸ್, ಸೈಯದ್ ಜಮೀರುಲ್ಲಾ ಷರೀಫ್, ಶಾಲಿನಿ ರಘುನಾಥ, ಸಿ. ಕೆ. ನಾವಲಗಿ ಮುಂತಾದವರು ಕೆಲಸ ಮಾಡುತ್ತಾ ಬರುತ್ತಿದ್ದಾರೆ. ಇವರೆಲ್ಲರ ಹಿಂದೆ ಹಿರಿಯ ಶಕ್ತಿಯಾದ ಬಿ. ಎಸ್. ಗದ್ದಗೀಮಠರು ಜನಪದ ಸಾಹಿತ್ಯದಲ್ಲಿ ಮಾಡಿದ ಅಪಾರ ಸೇವೆ ಬೆಂಬಲವಾಗಿ ನಿಂತಿದೆ. ಬಹುದೊಡ್ಡ ವಿಶ್ವವಿದ್ಯಾನಿಲಯಗಳಲ್ಲಿ ಒಂದಾದ ಗುಲಬರ್ಗಾ ವಿಶ್ವವಿದ್ಯಾನಿಲಯದ ವ್ಯಾಪ್ತಿಯಲ್ಲಿ ಹಿರಿಯ – ಕಿರಿಯ ಅನೇಕ ಸಾಹಿತಿಗಳು ಜನಪದ ಸಾಹಿತ್ಯ ಸಂಗ್ರಹ ಮತ್ತು ಅಧ್ಯಯನದಲ್ಲಿ ತಮ್ಮ ಪ್ರಾದೇಶಿಕ ವೈಶಿಷ್ಟ್ಯವನ್ನು ಸರಿಯಾಗಿಯೆ ದಾಖಲಿಸಿದ್ದಾರೆ. ಅವರುಗಳಲ್ಲಿ ಬಿ. ಬಿ. ಹೆಂಡಿ, ಎಂ. ಎಸ್. ಲಠ್ಠೆ, ಮ. ಗು. ಬಿರಾದಾರ, ವೀರಣ್ಣ ದಂಡೆ, ಪಿ.ಕೆ. ಖಂಡೋಬಾ, ಡಿ. ಬಿ. ನಾಯಕ ಮುಖ್ಯರು.
ಕನ್ನಡ ವಿಶ್ವವಿದ್ಯಾಲಯ ತನ್ನ ಕಡಿಮೆ ವಯಸ್ಸಿನಲ್ಲೆ ಗಣನೀಯ ಜನಪದ ಸಾಹಿತ್ಯವನ್ನು ಸಂಗ್ರಹಿಸಿ ಪ್ರಕಟಿಸಿದೆ. ಈ ನೆಲೆಯಲ್ಲಿ ಹಿ. ಚಿ. ಬೋರಲಿಂಗಯ್ಯ, ಎ. ವಿ. ನಾವಡ, ಗಾಯತ್ರಿ ನಾವಡ ದಾಖಲೆಯ ಕೆಲಸ ಮಾಡಿದ್ದಾರೆ. ಮಂಜುನಾಥ ಬೇವಿನಕಟ್ಟಿ, ಎಸ್. ಸಿ. ರಮೇಶ, ಮೊಗಳ್ಳಿ ಗಣೇಶ, ವೆಂಕಟೇಶ ಇಂದುವಾಡಿ, ವೀರೇಶ ಬಡಿಗೇರ ಇವರು ಗಮನ ಸೆಳೆಯುವ ಕೆಲಸ ಮಾಡಿದ್ದಾರೆ.. ಹೊಸಪೇಟೆಯಲ್ಲಿದ್ದು ಬಸವರಾಜ ಮಲಶೆಟ್ಟರು ಜನಪದ ಸಾಹಿತ್ಯ – ಬಯಲಾಟ ಕ್ಷೇತ್ರದಲ್ಲಿ ಅಪೂರ್ವವಾದ ಸಾಧನೆ ಮಾಡಿದ್ದಾರೆ. ಪುರುಷೋತ್ತಮ ಬಿಳಿಮಲೆಯವರು ಬಹುದೊಡ್ಡ ಪ್ರೇರಣೆಯಾಗಿ ಕನ್ನಡ ವಿಶ್ವವಿದ್ಯಾಲಯದ ಜಾನಪದ ವಿಭಾಗವನ್ನು ಕಟ್ಟಿದವರು.
ರಾಜಧಾನಿ ವಿಶ್ವವಿದ್ಯಾಲಯವಾದ ಬೆಂಗಳೂರು ವಲಯದಲ್ಲಿ ಚಂದ್ರಶೇಖರ ಕಂಬಾರ, ಕಾಳೇಗೌಡ ನಾಗವಾರ, ಸಿದ್ಧಗಂಗಯ್ಯ ಕಂಬಾಳು, ಡಿ.ಲಿಂಗಯ್ಯ, ಜಿ.ಆರ್.ತಿಪ್ಪೇಸ್ವಾಮಿ, ರಂಗಾರೆಡ್ಡಿ ಕೋಡಿರಾಂಪುರ, ಕೆ. ಆರ್. ಸಂಧ್ಯಾರೆಡ್ಡಿ , ಧವಳಶ್ರೀ, ಸಿ.ವೀರಣ್ಣ, ಬಿಎಸ್.ಸ್ವಾಮಿ, ಎಸ್.ಪಿ. ಪದ್ಮಪ್ರಸಾದ್, ಟಿ.ಗೋವಿಂದರಾಜು, ರಾಜೇಗೌಡ ಹೊಸಹಳ್ಳಿ, ಎಂ.ಬೈರೇಗೌಡ, ಚಕ್ಕೆರೆ ಶಿವಶಂಕರ್, ಬೈರಮಂಗಲ ರಾಮೇಗೌಡ, ಕೃಷ್ಣಮೂರ್ತಿ ಹನೂರು, ಟಿ.ಎಸ್.ಸತ್ಯನಾಥ್, ಅಂದನೂರು ಶೋಭ, ಕುರುವ ಬಸವರಾಜ ಅವರಂಥ ಅನೇಕ ಜನಪದ ಸಾಹಿತ್ಯ ಕ್ಷೇತ್ರದ ಸಾಧಕರಿದ್ಧಾರೆ. ಈ ವಲಯದ ಮಹಾ ಪ್ರೇರಣೆಗಳೆಂದರೆ ಚಂದ್ರಶೇಖರ ಕಂಬಾರ ಮತ್ತು ಎಚ್.ಎಲ್.ನಾಗೇಗೌಡರು. ನಾಗೇಗೌಡರಲ್ಲಿ ಅಪಾರವಾದ ಜನಪದ ಸಾಹಿತ್ಯ ಸಂಗ್ರಹವಿದೆ.
ಜನಪದ ಸಾಹಿತ್ಯ ಸಂಗ್ರಹ, ಸಂಪಾದನೆ, ಪ್ರಕಟಣೆ, ಪ್ರಚಾರ, ಪ್ರಸಾರ, ವಿವರಣೆ, ವಿಶ್ಲೇಷಣೆ, ಸಮರ್ಥನೆ ಮತ್ತು ತಮ್ಮನ್ನು ತಾವೇ ಜನಪದ ಸಾಹಿತ್ಯಕ್ಕೆ ಸಮರ್ಪಿಸಿಕೊಳ್ಳುವ ಚಟುವಟಿಕೆ ಎಲ್ಲಿಗೆ ತಲುಪಿತು ಎಂದರೆ ಜನಪದ ಸಾಹಿತ್ಯವನ್ನು ಶಿಷ್ಟಸಾಹಿತ್ಯ ಚಟುವಟಿಕೆಗೆ ಸರಿಸಮವಾಗಿಸುವ ಪರ‍್ಯಾಯ ಚಿಂತನೆ ಹುಟ್ಟಿಕೊಂಡಿತು. ಇನ್ನೊಂದು ರೀತಿಯಲ್ಲಿ ಈ ಚಟುವಟಿಕೆ ಶಿಷ್ಟಸಾಹಿತ್ಯಕ್ಕೆ ತೋರಿದ ಸೃಜನಾತ್ಮಕ ಪ್ರತಿಭಟನೆಯಂತೆಯೂ ಕಾಣುತ್ತದೆ. ಆರಂಭಕಾಲದಲ್ಲಿ ಶಿಷ್ಟಸಾಹಿತ್ಯಕ್ಕೆ ಸೌಷ್ಟವವನ್ನು ಭರ್ತಿ ಮಾಡಿಕೊಳ್ಳಲು ಹುಟ್ಟಿದ ಜನಪದ ಸಾಹಿತ್ಯ ಸಂಗ್ರಹಪ್ರೇಮ ಇಪ್ಪತ್ತನೆಯ ಶತಮಾನದ ಏಳನೆಯ ದಶಕದ ಹೊತ್ತಿಗೆ ಶಿಷ್ಟಸಾಹಿತ್ಯಕ್ಕೆ ಸಮಸಾಹಿತ್ಯವೆಂಬಂತೆ ಎದ್ದುನಿಂತಿತು. ಇದಕ್ಕೆ ಸಮರ್ಥನೆ ಎನ್ನುವಂತೆ ೧೯೬೬ರಲ್ಲಿ ತರೀಕೆರೆಯಲ್ಲಿ, ೧೯೬೯ರಲ್ಲಿ ಮಂಗಳೂರಿನಲ್ಲಿ ಹಾಗೂ ೧೯೭೧ ರಲ್ಲಿ ನಾಗಮಂಗಲದಲ್ಲಿ ನಡೆದ ಅಖಿಲ ಕರ್ನಾಟಕ ಜನಪದ ಸಾಹಿತ್ಯ ಸಮ್ಮೇಳನಗಳೆ ಸಾಕ್ಷಿ. ಮೊದಲ ಸಮ್ಮೇಳನದ ಜವಾಬ್ದಾರಿಯನ್ನು ಜನಪದ ಸಾಹಿತ್ಯ ಕ್ಷೇತ್ರದ ನವಕೋಗಿಲೆ ಎಂದು ಹೆಸರು ಪಡೆದಿದ್ದ ಕೆ.ಆರ್.ಲಿಂಗಪ್ಪನವರು ವಹಿಸಿದ್ದರು. ಉಳಿದೆರಡು ಸಮ್ಮೇಳನಗಳ ಜವಾಬ್ದಾರಿಯನ್ನು ಐ.ಎ.ಎಸ್. ಅಧಿಕಾರಿಯೂ ಜಾನಪದ ಲೋಕದ ಸೃಷ್ಟಿಕರ್ತರೂ ಆದ ಎಚ್.ಎಲ್.ನಾಗೇಗೌಡರು ನಿರ್ವಹಿಸಿದರು. ದೊಡ್ಡಪ್ರಮಾಣದ ಇಂತಹ ಜನಪದ ಸಾಹಿತ್ಯ ಸಮ್ಮೇಳನಗಳನ್ನು ಅನುಸರಿಸಿ  ಕರ್ನಾಟಕದ ಜಿಲ್ಲೆ ಜಿಲ್ಲೆಗಳಲ್ಲಿ ಅನೇಕ ಜನಪದ ಸಾಹಿತ್ಯ ಸಮ್ಮೇಳನಗಳು ನಡೆದವು.
ಇಂತಹ ಜನಪದ ಸಾಹಿತ್ಯ ಸಮ್ಮೇಳನಗಳ ಹಿಂದೆ ನಾಡಿನ ಹೆಸರಾಂತ ಸಾಹಿತ್ಯ ವಿಮರ್ಶಕರು ನಿಂತು ತಮ್ಮ ತಮ್ಮ ನೆಲೆಯಲ್ಲಿ ಜನಪದ ಸಾಹಿತ್ಯದ ಮಹತ್ವವನ್ನು  ಶೈಕ್ಷಣಿಕವಾಗಿ ಎತ್ತಿ ಹಿಡಿಯುವ ಪ್ರಯತ್ನ ನಡೆಸಿದ್ದರು. ತೀ. ನಂ. ಶ್ರೀಕಂಠಯ್ಯನವರಂಥ ಹಿರಿಯ ಕಾವ್ಯಮೀಮಾಂಸಕರು ತಮ್ಮ ಭಾರತೀಯ ಕಾವ್ಯಮೀಮಾಂಸೆಯಲ್ಲಿ ಕಾವ್ಯಲಕ್ಷಣಕ್ಕೆ ಜನಪದ ಸಾಹಿತ್ಯದಿಂದ  ಉದಾಹರಣೆಗಳನ್ನು ಎತ್ತಿಕೊಂಡು ಅದರ ಘನತೆಯನ್ನು ಹೆಚ್ಚಿಸಿದರು. ಈ ನಿಟ್ಟಿನಲ್ಲಿ ಹಿರಿಯ ಕವಿ ಕಾವ್ಯಮೀಮಾಂಸಕರಾದ ಜಿ. ಎಸ್. ಶಿವರುದ್ರಪ್ಪ ಮತ್ತು ಸಿ. ಪಿ. ಕೃಷ್ಣಕುಮಾರ್ ಅವರ ಕೊಡುಗೆ ಸ್ಮರಣೀಯವಾದುದು. ಸಿ. ಪಿ. ಕೆ. ಯವರು ಜನಪದ ಸಾಹಿತ್ಯದ ಸಾಮರ್ಥ್ಯವನ್ನು ಯಾಹೊತ್ತೂ ಶಿಷ್ಟಸಾಹಿತ್ಯಕ್ಕೆ ಕಡಿಮೆ ಇಲ್ಲವೆಂಬಂತೆ ಹಟಹಿಡಿದು ಬರೆದಿದ್ದಾರೆ. ಜನಪದ ಸಾಹಿತ್ಯವನ್ನೂ ಶಿಷ್ಟಸಾಹಿತ್ಯದ ಕ್ರಮದಂತೆ ಕಾವ್ಯಮೀಮಾಂಸಾ ಪರಿಧಿಗೆ ತರಬಹುದು ಎಂಬುದನ್ನು ಶ್ರಮವಹಿಸಿ ವೀರಣ್ಣ ದಂಡೆಯವರು ಸಾಧಿಸಿ ತೋರಿಸಿದ್ದಾರೆ.
ಜನಪದ ಸಾಹಿತ್ಯದ ಮೌಲ್ಯಮಾಪನ ದೃಷ್ಟಿಯಿಂದ ಗಿರಡ್ಡಿ ಗೋವಿಂದರಾಜು ಅವರ ‘ಜನಪದ ಗೀತೆ’ ಕೃತಿ ಜನಪದ ಸಾಹಿತ್ಯ ಪ್ರೇಮಿಗಳಲ್ಲಿ ಸಾಕಷ್ಟು ಪ್ರತಿಕ್ರಿಯೆಯನ್ನು ಸೃಷ್ಟಿಮಾಡಿತು. ಈ ಬರಹಕ್ಕೆ ಸಿಪಿಕೆಯವರು ತೀವ್ರವಾಗಿ ಪ್ರತಿನುಡಿದಿದ್ದಾರೆ. ಜನಪದ ಸಾಹಿತ್ಯದ ಸಾಹಿತ್ಯಕ ಮೌಲ್ಯಮಾಪನದ ದೃಷ್ಟಿಯಿಂದ ಚಂದ್ರಶೇಖರ ಕಂಬಾರ, ರಾಗೌ ಮತ್ತು ಹಿ. ಶಿ. ರಾಮಚಂದ್ರೇಗೌಡ ಅವರ ನಿಲುವು ‘ಪ್ರಕಾರನ್ಯಾಯ’ದ ನೆಲೆಯಿಂದ ವ್ಯಕ್ತವಾಗಿದೆ. ಜನಪದ ಸಾಹಿತ್ಯ ಅಖಂಡ ಜಾನಪದದ ‘ಉಪ ಉತ್ಪನ್ನ’ ಎಂದು ಕಂಬಾರರು ಹೇಳಿದರೆ; ಜನಪದ ಸಾಹಿತ್ಯದ ಅನನ್ಯತೆಯೆ ಬೇರೆ ಎಂದು ರಾಗೌ ಪ್ರತಿಪಾದಿಸಿರುತ್ತಾರೆ. ಈ ವಿಷಯ ಕುರಿತು ಹಿ. ಶಿ. ರಾಮಚಂದ್ರೇಗೌಡ ಅವರ ‘ಪ್ರಕಾರನ್ಯಾಯ’ ಮತ್ತು ‘ಪ್ರಕಾರ ಅಸ್ತಿತ್ವ’ ದೃಷ್ಟಿಯಿಂದ ಜನಪದ ಸಾಹಿತ್ಯವನ್ನು ಒಂದು ವಿಶಿಷ್ಟ ಸಾಹಿತ್ಯ ಪ್ರಕಾರ ಮತ್ತು ಅಸ್ತಿತ್ವ ಎಂಬುದನ್ನು ಸ್ಪಷ್ಟಪಡಿಸಿದ್ದಾರೆ.  ಜನಪದ ಸಾಹಿತ್ಯವನ್ನು ಬೇರೆ ಬೇರೆ ಮಗ್ಗಲುಗಳಲ್ಲಿ ವಿವರಿಸುವ  ಮತ್ತು ವಿಮರ್ಶಿಸುವ ಪ್ರಯತ್ನಗಳನ್ನು ಕರ್ನಾಟಕದ ಅನೇಕ ಸಾಹಿತ್ಯ ಚಿಂತಕರು ಮಾಡಿದ್ದಾರೆ.
ಪ್ರಸ್ತಾವನೆ
ಕನ್ನಡ ಸಾಹಿತ್ಯದ ಮಹಾಪ್ರವಾಹದಲ್ಲಿ ಕಾಲದಿಂದ ಕಾಲಕ್ಕೆ ಬೇರೆ ಬೇರೆ ಬಣ್ಣಗಳ ಬೇರೆ ಬೇರೆ ರೀತಿ ಗತಿಗಳ, ವಿಭಿನ್ನ ಸಾಹಿತ್ಯವಾಹಿನಿಗಳು ಜೊತೆಗೂಡುತ್ತ ಬಂದಿವೆ. ಓದುವ, ಓದಿಸಿ ಕೇಳುವ, ಹಾಡುವ, ಹಾಡಿಸಿ ಕುಣಿಸಿ ನೋಡುವ, ಹೇಳುವ ಕೇಳುವ ಮುಂತಾಗಿ ಬೇರೆ ಬೇರೆ ಕಾಲಗಳಲ್ಲಿ ಬೇರೆ ಬೇರೆ ಉದ್ದೇಶಗಳಿಗಾಗಿ ಸಾಹಿತ್ಯರಚನೆಯಾಯಿತು. ಪಂಪನಿಂದ ಹಿಡಿದು, ಸಂಚಿ ಹೊನ್ನಮ್ಮ, ರತ್ನಾಕರವರ್ಣಿ ಮುಂತಾದವರ ತನಕವೂ ಸಾಹಿತ್ಯವನ್ನು ಓದುವವರು ಒಬ್ಬರಾದರೆ ಕೇಳುವವರು ಹಲವರಾಗಿರುತ್ತಿದ್ದರು. ಒಬ್ಬರು ಹಾಡಿ ಕುಣಿದರೆ ಹತ್ತಾರು ಜನ ಕೇಳುತ್ತಾ ನೋಡುತ್ತಿದ್ದರು. ಅಂತೆಯೇ ಪಂಪನ ಕೃತಿಯಲ್ಲಿ “ಕಥೆಯ ಮೆಯ್ಗೆಡಲೀಯದೇ ಪೇ’ ಡೆ ಪಂಪನೆ ಪೇಳ್ಗುಂ’’ ಎಂಬ ಮಾತು ಬರುತ್ತದೆ. ಪಂಪನೂ ತಾನು ‘ಉಳಿದವರಿಗೆ ಹೇಳಿದ್ದೇ ಹೊರತು ಓದಲು ಬರೆದಿದ್ದಲ್ಲ’. – ಎಂಬ ಸೂಚನೆ ನೀಡಿದ್ದಾನೆ. ವಚನಕಾರರ ವಚನಗಳಂತೂ ಇತರರಿಗೆ ನೇರವಾಗಿ ಹೇಳಿದ ಪ್ರತ್ಯಕ್ಷ ಮಾತುಗಳೇ ಆಗಿವೆ. ಕೀರ್ತನೆಗಳು ಕಾಲಿಗೆ ಗೆಜ್ಜೆ ಕಟ್ಟಿ ತಾಳ-ತಂಬೂರಿ ಹಿಡಿದು ಕುಣಿಯುತ್ತಾ ಹಾಡಿ, ಕೇಳಿಸುವ, ರಾಗ-ತಾಳ-ಧಾಟಿಗಳ ರಚನೆಗಳಾಗಿವೆ. ಹರಿಹರ ರಾಘವಾಂಕರ ಕಾವ್ಯಗಳಾಗಲೀ ಲಕ್ಷ್ಮೀಶ ಕುಮಾರವ್ಯಾಸ ಚಾಮರಸರ ಕೃತಿಗಳಾಗಲೀ ಬರಿಯ ‘ಓದಾಣ’ ಗಳಾಗಿರದೇ ‘ಕೇಳಾಣ’ಗಳೂ ಆಗಿವೆಯೆಂಬುದನ್ನು ನಮ್ಮ ‘ಗಮಕ’ ಪರಂಪರೆ ಸಾಬೀತುಪಡಿಸಿದೆ. ಮುಂದೆ ಸಂಚಿ ಹೊನ್ನಮ್ಮ, ರತ್ನಾಕರವರ್ಣಿಯ ಸಾಂಗತ್ಯಗಳಂತೂ ಸಂಪ್ರದಾಯದ ಹಾಡುಗಳಂತೆ ಮನೆಮನೆಗಳಲ್ಲಿ ಹಾಡುವ, ಕೇಳುವ ಕ್ರಿಯೆಗೆ ಒಳಗಾದವು. ಇದೇ ಒಂದು ಪರಂಪರೆಯಲ್ಲಿ ಹಾಡುವ, ಕೇಳಿಸುವ ಉದ್ದೇಶಕ್ಕಾಗಿ ರಚಿತವಾಗಿದ್ದ ಒಂದು ಪ್ರಕಾರ ಯಕ್ಷಗಾನ ಹಾಡುಗಬ್ಬಗಳು. ೨೦೦-೩೦೦ ಪದ್ಯಗಳನ್ನು ಹೊಂದಿರುತ್ತಿದ್ದ ಈ ಯಕ್ಷಗಾನ ಕಥನ ಕಾವ್ಯಗಳಿಂದ, ಕೆಲವು ಸನ್ನಿವೇಶಗಳ ಪದ್ಯಗಳನ್ನು, ಕೆಲವು ಕಥಾಪ್ರಸಂಗಗಳ ಪದ್ಯಗಳನ್ನು ಆಯ್ದುಕೊಂಡು ತಾಳಮದ್ದಲೆಯನ್ನೋ, ಬಯಲಾಟವನ್ನೋ ಮಾಡುವ ಕ್ರಮ ಆರಂಭವಾಗಿರಬೇಕು. ಹಾಗೆ ಮಾಡುತ್ತಾ, ಮಾಡುತ್ತಾ ನಂತರದಲ್ಲಿ ಈ ಬಯಲಾಟ ತಾಳಮದ್ದಲೆಗಳಿಗಾಗಿಯೇ ಪ್ರತ್ಯೇಕ ಪದ್ಯಗಳನ್ನು ರಚಿಸಲು ತೊಡಗಿರಬೇಕು. ಮೊದಲು ತಮಗೆ ಬೇಕಾದ “ಪ್ರಸಂಗಗಳನ್ನು ಹಾಡುಗಬ್ಬಗಳಿಂದ ಆಯ್ದುಕೊಳ್ಳುತ್ತಿದ್ದ ಕಾರಣ ಹಾಗೂ ಮೊದಲಿಗೆ ಯಕ್ಷಗಾನ ಹಾಡುಗಬ್ಬವನ್ನು ಆಧರಿಸಿದ ಕಾರಣ “ಯಕ್ಷಗಾನ ಪ್ರಸಂಗ’’ ಎಂಬ ಪದ ಈ ವಿಶಿಷ್ಟ ಸಾಹಿತ್ಯಕ್ಕೂ ಕೂಡ ಉಳಿದಿರಬೇಕು. ಆದರೆ ಈ ಪ್ರಸಂಗವೆಂಬ ಪದವಾದರೂ ಮೊದಲಿಗೆ ಇರಲಿಲ್ಲ. ‘ಯಕ್ಷಗಾನದಲ್ಲಿ ಹೇಳುವೆನು’  ಈ ಕಥೆಯ ಪದ್ಯದಲ್ಲಿ ವಿಸ್ತರಿಸುವೆನು” ಎಂದು ಮುಂತಾಗಿಯೇ ಹೇಳಿಕೊಳ್ಳುತ್ತಿದ್ದರು. ಈ ಪ್ರಸಂಗ ಪದವನ್ನು ಮೊದಲಿಗೆ ಪಾರ್ತಿಸುಬ್ಬನೇ ‘ರಚಿಸಿದೆನು ಪ್ರಸಂಗಮಂ’ ಎಂದು ಬಳಸಿದ್ದನ್ನು ಗುರುತಿಸಲಾಗಿದೆ. ೫-೬ ಶತಮಾನಗಳ ಹಿಂದೆ ವೈಷ್ಣವ ಭಕ್ತಿ ಪಂಥವು ಹಾಡು ಕುಣಿತಗಳೊಂದಿಗೆ ವಿವಿಧ ಬಗೆಯಲ್ಲಿ ಭಕ್ತಿ ಪ್ರಸಾರ ಮಾಡುವಂದು ಹರಿಭಕ್ತಿಯ ಗಾಳಿ ಬೀಸುತ್ತಿದ್ದ ಕಾಲದಲ್ಲೇ ಹರಿಯ ದಶಾವತಾರಗಳ ಕುರಿತಾದ ಕಥೆಯನ್ನಾಧರಿಸಿ ಯಕ್ಷಗಾನ “ಆಟ’’ ಗಳೂ ತಾಳಮದ್ದಳೆ ಕೂಟಗಳೂ ಆರಂಭವಾದವು. ಮೊದಮೊದಲಿಗೆ ರಾಮಾಯಣ ಮಹಾಭಾರತಗಳನ್ನು ಆಧರಿಸಿಯೇ ಪ್ರಸಂಗಗಳು ರಚನೆಗೊಂಡವು. ಮುಂದಿನ ಕಾಲಘಟ್ಟಗಳಲ್ಲಿ ಭಾಗವತ, ವಿವಿಧ ಪುರಾಣಗಳು, ಕಾಲ್ಪನಿಕ ಕಥೆಗಳು, ಇತಿಹಾಸ, ಮಾತ್ರವಲ್ಲ ಆಧುನಿಕ ದಿನಮಾನಗಳಲ್ಲಿ ಪರಿಸರ, ಆರೋಗ್ಯ, ಶಿಕ್ಷಣ, ಮುಂತಾಗಿ ಹಲವು ವರ್ತಮಾನದ ಸಂಗತಿಗಳೂ ಪ್ರಸಂಗಗಳಾಗತೊಡಗಿವೆ.
ಆರಂಭ ಕಾಲದ ಪ್ರಸಂಗಗಳಲ್ಲಿ ದ್ವಿಪದಿ, ವಚನ, ಚೂರ್ಣಿಕೆಗಳೂ ಪ್ರಸಂಗಗಳಲ್ಲಿ ಇರುತ್ತಿದ್ದು ನಂತರದ ಕಾಲದ ಪ್ರಸಂಗಗಳಲ್ಲಿ ಅವು ಮಾಯವಾಗಿವೆ. ಆರಂಭದಲ್ಲೊಂದು ಸ್ತುತಿ ಪದ್ಯವು ಕಂದದಲ್ಲಿಯೋ, ಶಾರ್ದೂಲ ವಿಕ್ರೀಡಿತ ಅಥವಾ ಮಹಾಸ್ರಗ್ಧರಾ ವೃತ್ತದಲ್ಲಿಯೋ ಇರುತ್ತವೆ. ಉಳಿದಂತೆ ಭಾಮಿನಿ, ವಾರ್ಧಕ ಷಟ್ಪದಿಗಳೂ ಕಂದ, ವೃತ್ತ, ರಗಳೆ ಸಾಂಗತ್ಯಗಳು, ವಿವಿಧ ತಾಳಗಳ ಪದ್ಯಗಳೂ ಇರುತ್ತವೆ. ಹೀಗೆ ಪ್ರಸಂಗಗಳಲ್ಲಿ ಅಕ್ಷರ ವೃತ್ತಗಳೂ ಮಾತ್ರಾ ಬಂಧಗಳೂ, ಅಂಶಗಣಬದ್ಧ ಗೀತೆಗಳು ಅಂಶಗಣ-ಮಾತ್ರಾಗಣ ಮಿಶ್ರಿತ ಪದ್ಯಗಳೂ ಬಳಕೆಗೊಂಡಿವೆ.
ಪ್ರಸಂಗಗಳಲ್ಲಿ ಒಳ್ಳೆಯ ಸಾಹಿತ್ಯವಿದೆಯಾದರೂ ಅವು ಕೇವಲ ಸಾಹಿತ್ಯಕೃತಿಗಳಲ್ಲ, ಯಕ್ಷಗಾನ ಬಯಲಾಟ ಅಥವಾ ತಾಳಮದ್ದಳೆಗಳೆಂಬ ರಂಗಪ್ರಕಾರಗಳಿಗೆ ಆಧಾರವಾದ ಪಠ್ಯಗಳು. ಆದಕಾರಣ ಪ್ರಸಂಗಗಳ ಹೊಣೆಗಾರಿಕೆ ಗುರುತರವಾದುದೆಂಬುದು ಸ್ಪಷ್ಟವಾಗುತ್ತದೆ. ಯಕ್ಷಗಾನ ಬಯಲಾಟವೆಂದರೆ- ಭಾಗವತರ ಹಾಡುಗಾರಿಕೆ, ಚಂಡೆ-ಮೃದಂಗಗಳ ಹಿಮ್ಮೇಳ, ಕಲಾವಿದರ ಅದ್ಭುತವಾದ ವೇಷಭೂಷಣ, ಮುಖವರ್ಣಿಕೆಗಳು, ಅವರ ಅಭಿನಯ ಹಾಗೂ ವೈವಿಧ್ಯಪೂರ್ಣ ನರ್ತನ – ಇವೆಲ್ಲವುಗಳ ಮೂಲಕವಾಗಿ ಪ್ರಸಂಗ ಪಠ್ಯವನ್ನು ಪ್ರದರ್ಶಿಸುವ ಒಂದು ಪ್ರಕ್ರಿಯೆ. ಅಂದರೆ ಪ್ರಸಂಗವೊಂದು ಈ ಮೇಲಿನ ಎಲ್ಲ ಮಾಧ್ಯಮಗಳೂ ಸುಸಂಬದ್ಧವಾಗಿ ಆಕರ್ಷಿತವಾಗಿ ಬಳಕೆಗೊಂಡು ಪ್ರಸ್ತುತವಾಗುವುದಕ್ಕೆ ಅಗತ್ಯವಾದ ಆಸರೆ – ಅವಲಂಬನವೂ ಆಗಿರಬೇಕು. ಆದ್ದರಿಂದ ಕಥಾ ನಿರ್ವಹಣೆಯ ಮುಖ್ಯ ಕಾರ್ಯವನ್ನು ವೈವಿಧ್ಯಪೂರ್ಣ ಛಂದಸ್ಸಿನ ಪದ್ಯಗಳಲ್ಲಿ ವಿಂಗಡಿಸಿ, ಕ್ರಮಪಡಿಸಿ, ನಾಟಕೀಯತೆಯನ್ನು ಆಳವಡಿಸಿ ಕವಿ ನಿರ್ವಹಿಸುವನು. ಸಾಮಾನ್ಯವಾಗಿ ಭಾಮಿನಿ ವಾರ್ಧಕದಂತಹ  ಷಟ್ಪದಿಗಳನ್ನು, ವೃತ್ತ, ಕಂದಗಳನ್ನು ಸನ್ನಿವೇಶ ಚಿತ್ರಣ, ಕಥೆಯ ಬೆಳವಣಿಗೆಗಳಿಗೆ ಹೇಳಲು ಬಳಸಿದರೆ ವಿವಿಧ ರಾಗ ತಾಳಗಳ ಮಟ್ಟುಗಳನ್ನು ಸಂಭಾಷಣೆಗೆ ಬಳಸಲಾಗುತ್ತದೆ.  ಮೊದಲಿನ ಕಾಲದ ಪ್ರಸಂಗಗಳಲ್ಲಿ ಪದ್ಯಗಳ ನಡುವೆ, ಅಗತ್ಯ ಬಿದ್ದಾಗ ವಚನ (ಗದ್ಯ)ಗಳನ್ನೂ ಬಳಸಲಾಗಿದೆ. ಉದಾ : ಕೃಷ್ಣಾರ್ಜುನ ಕಾಳಗ, ಕನಕಾಂಗಿ ಕಲ್ಯಾಣ ಮುಂತಾದ ಹೊಸ ಕಾಲದ ಪ್ರಸಂಗಗಳಲ್ಲಿ ವಚನಗಳು ಕಂಡಬರುವುದಿಲ್ಲ. ಆದ್ದರಿಂದ ಸೊಗಸಾದ ಹಾಡುಗಾರಿಕೆಗೆ ಅನುಕೂಲವಾಗುವ, ರಾಗ ತಾಳ ಲಯಗಳಲ್ಲಿ ವಿನ್ಯಾಸಗೊಂಡ ಪದ್ಯಗಳನ್ನು ರಚಿಸಬೇಕಾಗುತ್ತದೆ. ಹೀಗೆ ಪ್ರಸಂಗ ಪದ್ಯಗಳು ಮೂರು ಬಗೆಯವದ್ದು ಮೂರು ಬಗೆಯ ಕಾರ್ಯವನ್ನು ನಿರ್ವಹಿಸುತ್ತವೆ. ಅದೇನೆಂದರೆ ಸನ್ನಿವೇಶವನ್ನು ಹೇಳುವಂಥವು, ರಂಗಸ್ಥಳದಲ್ಲಿ ನಡೆಯುವ ಘಟನೆಗಳನ್ನು ಸೂಚಿಸುವಂಥವು, ಸಂಭಾಷಣೆಗೆ ಅನುಕೂಲವಾಗುವಂಥವು. ಕೊನೆಯ ಎರಡು ಪ್ರಕಾರದ ಉದ್ದೇಶವನ್ನು ತಾಳದ ಪದ್ಯಗಳೇ ಪೂರ್ಣಗೊಳಿಸುತ್ತವೆ. ಹೀಗೆ ವಿಶಿಷ್ಟವಾದ ಉದ್ದೇಶವನ್ನುಳ್ಳ ಪ್ರಸಂಗ ಪದ್ಯಗಳಿಗೆ ವಿಶೇಷವಾದ ಲಕ್ಷಣಗಳೇ ಇರಬೇಕಾಗುತ್ತದೆ …… ರಂಗ ಪ್ರದರ್ಶನವೊಂದರ ಆಧಾರವಾದ ಪ್ರಸಂಗವು ವಿವಿಧ ರಸಗಳ ಅಭಿವ್ಯಂಜನೆಗೆ ಆಕರವಾಗಲೇಬೇಕಾದುದು ಅನಿವಾರ್ಯ. ಯಕ್ಷಗಾನದಲ್ಲಿ ಸಾಮಾನ್ಯವಾಗಿ ವೀರರಸ ಪ್ರಧಾನವಾಗಿದ್ದು ಶೃಂಗಾರ ಕರುಣಗಳಂತಹ ರಸಗಳಿಗೂ ಅಲ್ಲಿ ಅವಕಾಶವಿರುತ್ತದೆ. ಅಂತೆಯೇ ಪ್ರಸಂಗಗಳು-ಕಾಳಗಗಳು ಅಥವಾ ಕಲ್ಯಾಣಗಳು ವಿಶೇಷವಾಗಿವೆ (ಉದಾ : ಕುಂಭಾಸುರ ಕಾಳಗ-ಕನಕಾಂಗಿ ಕಲ್ಯಾಣ). ಇನ್ನು ಕೆಲವು ‘ದುಷ್ಟಶಿಕ್ಷಣ’ ದ ಕಥೆ ಹೇಳುವ ‘ವಧೆಗಳಿವೆ’ (ರಾವಣವಧೆ, ವಾಲಿವಧೆ-ಮುಂ) ಆದರೆ ಅಂತಹ ಪ್ರಸಂಗಗಳನ್ನು ಭಕ್ತ ಜನರ ಮನಾಕರ್ಷಣೆಗಾಗಿಯೇ ‘ಮೋಕ್ಷ’ವಾಗಿ ಬದಲಾಯಿಸುವ ಪದ್ಧತಿಯಿದೆ. ಉದಾ :- ಅತಿಕಾಯ ಕಾಳಗ – ಅತಿಕಾಯ ಮೋಕ್ಷವಾಗಿದೆ, ವಾಲಿವಧೆಯನ್ನು ವಾಲಿ ಮೋಕ್ಷವಾಗಿ ಬದಲಾಯಿಸುವ ರೂಢಿಯಿದೆ. ಒಟ್ಟಿನಲ್ಲಿ ಯಕ್ಷಗಾನದ ‘ರಮ್ಯಾದ್ಭುತ’ ವೆನ್ನಿಸುವ ಮಾಧ್ಯಮದ ಮೂಲಕ ವಿವಿಧ ರಸಾಭಿವ್ಯಂಜನೆಗೆ ಪ್ರಸಂಗ ಪದ್ಯಗಳು ಕಾರಣವಾಗಬೇಕು. ಯಕ್ಷಗಾನ ರೂಪೀ ನಾಟಕದ ಆಧಾರ ಪಠ್ಯದ ಜೀವಾಳವು ‘ನಾಟಕೀಯತೆ’ ಯಾಗಿರಬೇಕು. ವಿವಿಧ ಘಟನೆಗಳ ಮೂಲಕ ಯಕ್ಷಗಾನವು ಪೂರ್ಣಗೊಳ್ಳಬೇಕಾದ ಕಾರಣ ಒಡ್ಡೋಲಗ, ಯುದ್ಧ, ಬೇಟೆ, ಜಲಕ್ರೀಡೆ, ಪ್ರಯಾಣಗಳಂತಹ ಕ್ರಿಯೆಗಳನ್ನೂ ಅವುಗಳಿಗಾಗಿಯೇ ಇರುವ ವಿಶೇಷ ನೃತ್ಯಗಳನ್ನೂ ಕಾಣಿಸಬಲ್ಲ ತಾಳಗಳ ಮಟ್ಟುಗಳು ಅಳವಟ್ಟಿರಬೇಕಾಗುತ್ತದೆ. ಮಾತ್ರವಲ್ಲ, ರಮ್ಯಾದ್ಭುತವಾದ ‘ವೇಷ’ಗಳು ಯಕ್ಷಗಾನದ ಅನನ್ಯತೆಯಾದ ಕಾರಣ ಅಂತಹ ವೇಷಗಳನ್ನೆಲ್ಲ ಕಾಣಿಸಬಲ್ಲ ಪಾತ್ರಗಳ ಸೃಷ್ಠಿ ಇಲ್ಲಿ ಅನಿವಾರ್ಯವಾಗಿರುತ್ತದೆ. ಕಿರೀಟ ವೇಷ,  ಪಗಡೆ ವೇಷ, ಮುಂಡಾಸು, ಸ್ತ್ರೀಪಾತ್ರಗಳು, ಬಣ್ಣದ ವೇಷಗಳು, ಹೆಣ್ಣುಬಣ್ಣ, ಕಿರಾತ, ಚಾರಕರು ಮುಂತಾದ ವೈವಿಧ್ಯಗಳೆಲ್ಲ ರಂಗದ ಮೇಲೆ ಮೆರೆಯಲು ಪ್ರಸಂಗದಲ್ಲಿಯೇ ಹುಟ್ಟಿಕೊಂಡಿರಬೇಕಾಗುತ್ತದೆ. ಪ್ರತಿಭಾಶಾಲಿಯಾದ ಪ್ರಸಂಗಕಾರನೊಬ್ಬ ಪಾತ್ರಾನುಗುಣವಾದ ಶೈಲಿ, ಭಾಷೆಗಳನ್ನೂ ಸಹ ಬೆಳಸಿರುತ್ತಾನೆ. ‘ಮೇಲುವರ್ಗದ’ ‘ಸುಸಂಸ್ಕೃತ’ ವೆನಿಸಿಕೊಳ್ಳುವ ಪಾತ್ರವೊಂದು ಸಂಸ್ಕೃತಭೂಯಿಷ್ಠವಾದ ಪ್ರೌಢ ಭಾಷೆಯಲ್ಲಿ ಮಾತನಾಡಿದರೆ ಪಾರ್ತಿಸುಬ್ಬನ ಪಂಚವಟಿಯಲ್ಲಿ ಮಾಯಾ ಶೂರ್ಪನಖಿ ರಾಮನೊಂದಿಗೆ ಮಾತನಾಡುವಾಗ “ರಾಘವ ನರಪತೇ ಶ್ರುಣುಮಮ ವಚನಂ’’ ಎಂದೇ ಸಂಸ್ಕೃತದಲ್ಲಿ ಮಾತನಾಡುವಳು. ಚಾರಕ, ದೂತರಂತಹ ಪಾತ್ರಗಳು ಗ್ರಾಮ್ಯ ಶೈಲಿಯಲ್ಲಿ ಹಾಗೂ ಸಮಕಾಲೀನವಾದ ಅನ್ಯಭಾಷಾ ಮಿಶ್ರಿತ ಹದದಲ್ಲಿ ಮಾತನಾಡುತ್ತವೆ. ಉದಾ : ಹಲಸಿನಹಳ್ಳಿ ನರಸಿಂಹ ಶಾಸ್ತ್ರಿಗಳ ವೀರಮಣಿ ಕಾಳಗದಲ್ಲಿ ಚಾರಕರು “ಗದ್ದಲ್ ಗಂಜಲ್ ಯಾಕೋ……… ಅಗಡ ಸಿಫಾಯಿಗಳ ಸುದ್ದಿ ನಿನಗೆ ಸಾಕೊ…… ಬೇಡ ಖಂಡಿತ ಚಾಕರಿಯಿದಕೊ ಲಕ್ಡಿಯನು’’ ಎಂದೆಲ್ಲ ಮಾತನಾಡುತ್ತಾರೆ. ಒಟ್ಟಿನಲ್ಲಿ ೫-೬ ಶತಮಾನಗಳ ಕಾಲಮಾನದ ಹಾದಿಯಲ್ಲಿ ನಡೆದು ಬಂದ ಪ್ರಸಂಗ ಸಾಹಿತ್ಯವು ಆಯಾಕಾಲದ ಭಾಷಾಪ್ರಯೋಗಗಳ ಪಡಿಗನ್ನಡಿಯೂ ಆಗಿದೆಯೆಂಬುದು ವಾಸ್ತವ.
ಪ್ರಸಂಗವು ಯಕ್ಷಗಾನವೆಂಬ ಸರ್ವಾಂಗ ಸುಂದರ ಪ್ರದರ್ಶನ ಕಲೆಯ ಒಂದು ಅಂಗವಾಗಿರುವುದರಿಂದ, ಭಾಗವತರಿಗೆ ಹಾಡಲು, ಕಲಾವಿದರಿಗೆ ಗ್ರಹಿಸಿ, ನರ್ತಿಸಿ, ಅಭಿನಯಿಸಲು, ಪ್ರೇಕ್ಷಕರಿಗೆ  ಇಂಪು-ಸೊಂಪು, ಅರ್ಥಗಳನ್ನು ಕೇಳಿ ಆನಂದಿಸಲು ಅನುಕೂಲವಾಗುವಂತೆ ಸರಳತೆಯ ಸೌಂದರ್ಯವನ್ನು ಹೊಂದಿರಬೇಕಾಗುತ್ತದೆ. ಪಾರ್ತಿಸುಬ್ಬನ ರಾಮಾಯಣ ಪ್ರಸಂಗಗಳು ಜನಪ್ರಿಯತೆ ಗಳಿಸಿ ಅವನಿಗೆ ‘ಯಕ್ಷಗಾನ ವಾಲ್ಮೀಕಿ’ಯೆಂಬ ಬಿರುದನ್ನು ತಂದು ಕೊಟ್ಟಿದ್ದಿದ್ದರೆ ಅದಕ್ಕೆ ಕಾರಣ ಮುಖ್ಯವಾಗಿ ಅಲ್ಲಿನ ಪದ್ಯಗಳ ಸರಳತೆ ಮತ್ತು ಸೌಂದರ್ಯಗಳು. ಪ್ರಸಂಗವೊಂದು ತನ್ನೊಳಗೆ ಬರಿಯ ಕಥೆಯೊಂದನ್ನು ಹೊಂದಿದರೆ ಸಾಕಾಗದು. ಕಥೆಯೆಲ್ಲಿಯದೇ ಆಗಿದ್ದರೂ ಅದರೊಳಗೊಂದು ಸ್ಪಷ್ಟ ಆಶಯ ಮನೆ ಮಾಡಿರಬೇಕಾಗುತ್ತದೆ. ಹಿಂದಿನ ಪುರಾಣಗಳನ್ನು ಆಧರಿಸಿ ರಚಿಸಲ್ಪಟ್ಟ ಕೆಲವು ಪ್ರಸಂಗಗಳಲ್ಲಿನ ಆಶಯಗಳು ಪ್ರತಿಗಾಮೀ ಧೋರಣೆಯವಾಗಿದ್ದರೆ ಇಂದಿಗೆ ಅದನ್ನು ಕೆಲಮಟ್ಟಿಗೆ ಬದಲಿಸಿಕೊಳ್ಳಬೇಕಾದ, ಮಾನವೀಯತೆಯ ನೆಲೆಯಲ್ಲಿ ಪ್ರಸ್ತುತಪಡಿಸುವ ಕಾರ್ಯವೂ ಅಗತ್ಯವಾಗಿದೆ. ಹೊಸ ಕಾಲದ ಪ್ರಗತಿಗಾಮಿ ಆಶಯಗಳನ್ನುಳ್ಳ ಪ್ರಸಂಗಗಳೂ ಸಹ ಹೊಸ ಯುಗದಲ್ಲಿ ಬೆಳಕಿಗೆ ಬರುತ್ತಿವೆ.
ಪ್ರಸಂಗಗಳು ಪ್ರದರ್ಶನಗಳ ಆಧಾರದ ಪಠ್ಯವೆಂದಾಗಿದ್ದರೂ ಸಹ ಅವುಗಳನ್ನು ಯಥಾವತ್ತಾಗಿ ಎಲ್ಲಿಯೂ ಬಳಸಲಾಗುವುದಿಲ್ಲವೆಂಬುದನ್ನು ಗಮನಿಸಬೇಕಾಗಿದೆ. ಬಯಲಾಟವಿರಲಿ, ತಾಳಮದ್ದಲೆಯಿರಲಿ, ಪ್ರತಿ ಪ್ರದರ್ಶನದಲ್ಲೂ ಅಂದಂದಿನ ಅಗತ್ಯವನ್ನು ಗಮನಿಸಿಕೊಂಡು, ಪಾತ್ರಧಾರಿಗಳು (ಅರ್ಥಧಾರಿಗಳು) ಸನ್ನಿವೇಶ, ಸಮಯಾವಕಾಶ, ಪ್ರೇಕ್ಷಕ ನಿರೀಕ್ಷೆ ಮುಂತಾದ ಹಲವಾರು ಅಂಶಗಳನ್ನು ಪರಿಗಣಿಸಿ ‘ಪ್ರಸಂಗ’ ಸಂಪಾದನೆಯನ್ನು ಮಾಡಿಕೊಳ್ಳಲಾಗುತ್ತದೆ. ಪದ್ಯಗಳ ಸಂಖ್ಯೆ, ಯಾವ ಯಾವ ಪದ್ಯಗಳು ಬೇಕು ಎಂಬುದನ್ನು ಯೋಚಿಸಿ ಭಾಗವತರು, ಕಲಾವಿದರು, ಸಂಘಟಕರು ಮುಂತಾದವರೆಲ್ಲ ಸೇರಿ ನಿರ್ಧರಿಸುವರು. ಕೆಲವೊಮ್ಮೆ ಅಗತ್ಯ ಬಿದ್ದರೆ ಭಾಗವತರು ಆ ಸಂದರ್ಭಕ್ಕೆ ಪದ್ಯವೊಂದನ್ನು ಕಟ್ಟಿ ಅಲ್ಲೆ ಹಾಡುವ, ಕೆಲವೊಮ್ಮೆ ಬೇರೆ ಪ್ರಸಂಗಗಳ ಪದ್ಯಗಳನ್ನು ಸೇರಿಸಿಕೊಳ್ಳುವ ಕೆಲಸವನ್ನು ಮಾಡಬೇಕಾಗುತ್ತದೆ.
ಪ್ರಸಂಗ ಕವಿಗಳು ಸಾಮಾನ್ಯವಾಗಿ ತಮ್ಮ ವಸ್ತುಗಳನ್ನು ಜನಪ್ರಿಯ ಕಾವ್ಯಗಳಿಂದ ಅದರಲ್ಲೂ ಜಾನಪದ ಕಾವ್ಯಸತ್ತ್ವಗಳಿಂದ ತುಂಬಿರುವ ಮಹಾಕಾವ್ಯಗಳಿಂದಲೇ ಆಯ್ದುಕೊಂಡಿರುವರು. ರಾಮಾಯಣ, ಭಾರತ, ಭಾಗವತಗಳಂತಹ ಸಾಗರ -ಸಮೃದ್ಧಿಯ ಪೌರಾಣಿಕ ಆಕರಗಳು ಲಕ್ಷ್ಮೀಶ, ಕುಮಾರವ್ಯಾಸ, ಕುಮಾರ ವಾಲ್ಮೀಕಿ ಮುಂತಾದ ದೇಸೀ ಸತ್ತ್ವಸಂಪನ್ನ ಕವಿಗಳ ಮೂಲಕ ಪ್ರಸಂಗ ಕವಿಗಳ ಕೈಗೆ ಬಂದಿರುತ್ತವೆ. ಆದ್ದರಿಂದಲೇ ‘ಆಟ’ ನೋಡುವ ಜನಸಾಮಾನ್ಯರಿಗೆ ಪ್ರಸಂಗ ಪದ್ಯಗಳು ಸುಂದರ, ಆಕರ್ಷಕ ಹಾಗೂ ಹೃದ್ಯವೆನಿಸುತ್ತವೆ. ನೇರವಾಗಿ ಈ ಮೇಲಿನ ಕಾವ್ಯಗಳನ್ನೇ ಆಧರಿಸಿದ ಪ್ರಸಂಗಗಳು ಮೊದಮೊದಲಿಗೆ ರಚಿತವಾಗುತ್ತಿದ್ದರೂ ನಂತರದ ಕಾಲದಲ್ಲಿ ಪುರಾಣಗಳು, ವಿವಿಧ ಸಂಸ್ಕೃತ ಕಾವ್ಯನಾಟಕಗಳನ್ನಾಧರಿಸಿದ ಪ್ರಸಂಗಗಳು ರಚಿತವಾದವು. ಮಾತ್ರವಲ್ಲ ರಾಮಾಯಣ, ಮಹಾಭಾರತ ಕಾವ್ಯಗಳು ಹೃದ್ಗತವಾಗುತ್ತಾ ಆಗುತ್ತಾ ಅವು ನಮ್ಮ ಭಾವಕೋಶದ ಒಂದು ಭಾಗವಾಗುತ್ತಾ ಹೋದಂತೆ ಆ ಮೂಲಕ ಕಥೆಯ ಪಾತ್ರಗಳು, ಅವುಗಳ ಗುಣ ಸ್ವಭಾವಗಳು ಅವರ ಮನಸ್ಸಿನಲ್ಲಿ ಸಂಚಲನೆಯನ್ನುಂಟು ಮಾಡುತ್ತಾ ಆ ಕುರಿತು ಕಲ್ಪನೆಗಳು, ಕಾಲ್ಪನಿಕ ಕಥೆಗಳು ಬೆಳೆಯಲು ಕಾರಣವಾಗಿರಬೇಕು. ಮಾತ್ರವಲ್ಲ ತಮ್ಮ ಕಾಲದಲ್ಲಿ ದೊರೆತ ಚಂದಮಾಮ ಕಥೆಗಳು, ಜನಪದರ ನಡುವೆ ಪ್ರಚಲಿತವಿರುವ ಮಾಯ – ಮಂತ್ರಗಳಿಂದ ಕೂಡಿದ ಕಥೆಗಳೂ ಪ್ರಸಂಗ ವಸ್ತುಗಳಾದವು. ಜೊತೆಗೆ ಅವುಗಳಲ್ಲಿನ ಕೌತುಕ, ರಮ್ಯಾದ್ಭುತ ಅಂಶಗಳು ಅಂತಹ ಪ್ರಸಂಗಗಳಿಗೆ, ಪ್ರದರ್ಶನಗಳಿಗೆ ಜನಪ್ರಿಯತೆಯನ್ನು ಒದಗಿಸಿದವು. ಹಾಗಾಗಿ ಇಂತಹ ವಿಶಿಷ್ಟ ಪ್ರಸಂಗಗಳಿಗೆ ಪ್ರಸಂಗ ಸಾಹಿತ್ಯದ ನಡುವೆ ಮಹತ್ವದ ಸ್ಥಾನ ಪ್ರಾಪ್ತವಾಗಿದೆ.
ಪ್ರಸಂಗ ಸಾಹಿತ್ಯವು ಇಷ್ಟೆಲ್ಲ ಮಹತ್ವವನ್ನು ಹೊಂದಿರುವುದಾದರೂ ಸಾಹಿತ್ಯ ಚರಿತ್ರೆಯಲ್ಲಿ ಅದಕ್ಕೊಂದು ಸ್ಥಾನ ಸಿಗದಿರುವುದು ವಿಷಾದಕರ ಸಂಗತಿ. ಆದರೆ ಪ್ರಸಂಗ ಸಾಹಿತ್ಯದ ಕುರಿತಾದ ಅಧ್ಯಯನವನ್ನು ಸಂಶೋಧಕರು ಸಾಕಷ್ಟು ಪೂರೈಸಿದ್ದಾರೆ. “ಯಕ್ಷಗಾನ ರಾಮಾಯಣ ಪ್ರಸಂಗಗಳು” “ಯಕ್ಷಗಾನ ಮಹಾಭಾರತ ಪ್ರಸಂಗಗಳು”, “ಯಕ್ಷಗಾನ ಭಾಗವತ ಪ್ರಸಂಗಗಳು” ಮುಂತಾಗಿ ಎಂಫಿಲ್, ಪಿ.ಎಚ್.ಡಿ. ಅಧ್ಯಯನಗಳಾಗಿವೆ. ಇದೀಗ ಕರ್ನಾಟಕ ಸರ್ಕಾರದ ಕನ್ನಡ ಮತ್ತು ಸಂಸ್ಕೃತಿ ಇಲಾಖೆಯು ಜಾನಪದ ಮತ್ತು ಯಕ್ಷಗಾನ ಅಕಾಡೆಮಿಯ ಮುಖಾಂತರ ‘ಸಮಗ್ರ ಜಾನಪದ ಸಂಪುಟಗಳ ಸಂಪಾದನೆ’ ಎಂಬ  ಕಾರ್ಯಕ್ರಮವನ್ನು ಕೈಗೊಂಡಿದ್ದು ಅದರಲ್ಲಿ ಯಕ್ಷಗಾನ ಪ್ರಸಂಗಗಳನ್ನು ಹಲವು ಸಂಪುಟಗಳಲ್ಲಿ ಪ್ರಕಟಿಸುತ್ತಿರುವುದು ನಿಜಕ್ಕೂ ಸಂತೋಷದ ಸಂಗತಿ. ಯಕ್ಷಗಾನದಲ್ಲಿ ‘ಯಾವ ಪ್ರಸಂಗ’ ? ‘ಯಾವ ಮೇಳದ ಆಟ’ ? ಎಂದು ವಿಚಾರಿಸುವ ಪದ್ಧತಿಯಿದೆಯೇ ವಿನಾ ‘ಯಾರು ಬರೆದ ಪ್ರಸಂಗ’ ಎಂದು ಕೇಳುವ ಪದ್ಧತಿಯೇ ಇಲ್ಲ. ಬಹಳಷ್ಟು ಯಕ್ಷಗಾನ ಕವಿಗಳು ಅಜ್ಞಾತರಾಗಿಯೇ ಉಳಿದುಬಿಟ್ಟಿದ್ದಾರೆ. ಪ್ರಸಂಗಗಳಲ್ಲಿಯೂ ಸಹ ‘ಶ್ರೀ ಮನ್ಮಹಾಭಾರತ’ ದೊಳಗಣ ‘ಕನಕಾಂಗಿ ಕಲ್ಯಾಣ’ ಎಂಬ ರೀತಿಯಲ್ಲಿ ಬರವಣಿಗೆಯಿರುತ್ತದೆಯೇ ಹೊರತು ‘ಬರೆದ ಕವಿ ಯಾರು’ ಎಂಬುದನ್ನು ಉಲ್ಲೇಖಿಸಿರುವುದಿಲ್ಲ. ಇದೀಗ ನಡೆಯುತ್ತಿರುವ ಸಂಪಾದನ ಕಾರ್ಯದಿಂದಾಗಿ ಅಜ್ಞಾತರಾಗಿಯೇ ಉಳಿದಿದ್ದ ಎಷ್ಟೋ ಕವಿಗಳ ಹೆಸರೂ ಬಯಲಿಗೆ ಬರಬಹುದು, ಕನ್ನಡ ಸಾಹಿತ್ಯ ವಾರಾಶಿಗೆ ಸೇರ್ಪಡೆಯಾಗಬಲ್ಲ, ತಮ್ಮ ಸಾಮರ್ಥ್ಯವನ್ನು ಕಾಣಿಸುವ ಅವಕಾಶ ಯಕ್ಷಗಾನ ಪ್ರಸಂಗಗಳಿಗೆ ಬರಬಹುದು. ಮಾತ್ರವಲ್ಲ, ಮೂಲೆಯಲ್ಲಿ ಬಿದ್ದು, ಒರಲೆ ತಿಂದು ಹೋಗುತ್ತಿದ್ದ ಎಷ್ಟೋ ಪ್ರಸಂಗಗಳು ಯಕ್ಷಗಾನಾಭಿಮಾನಿಗಳ ಕೈಗೆ ದೊರೆಯುವವು.
ಈ ಸಂಪುಟದ ಶೀರ್ಷಿಕೆಯೇ ಸೂಚಿಸುವಂತೆ ಇಲ್ಲಿ ಹೊಂದಿಸಲಾದ ಪ್ರಸಂಗಗಳು ನೇರವಾಗಿ ಮಹಾಭಾರತದ್ದಾಗಲಿ ರಾಮಾಯಣ, ಭಾಗವತಗಳದ್ದಾಗಲೀ ಆಗಿರುವುದಿಲ್ಲ. ಅವುಗಳ ಮೂಲ ಕಥೆಗೆ ಸಂಬಂಧಿಸಿ ಊಹಿಸಿ ಕಲ್ಪಿಸಿದ್ದು ಕೆಲವಾದರೆ, ಜನಜನಿತವಾದ ಅಂತಹ ಕಥೆಗಳನ್ನು ಆಧರಿಸಿ ರಚಿಸಿದವು ಕೆಲವು.. ರಮ್ಯಾದ್ಭುತ ಕಲ್ಪನೆಗಳನ್ನು ಕೂಡಿಸಿ ಚಂದಮಾಮ ಕಥೆಯಂತಹ ವಸ್ತುಗಳನ್ನು ಬಳಸಿ ರಚಿಸಿದವು ಮತ್ತೆ ಕೆಲವು.  ಹೀಗೆ, ಪ್ರಸಂಗ ಕವಿಗಳ ವಿಶಿಷ್ಟ ಪ್ರತಿಭೆ ಈ ಪ್ರಸಂಗಗಳಲ್ಲಿ ಬೆಳಗಿರುವುದನ್ನು ಕಾಣಬಹುದು. ಇಲ್ಲಿ ಒಟ್ಟೂ ಹನ್ನೊಂದು ಪ್ರಸಂಗಗಳನ್ನು ಹೊಂದಿಸಲಾಗಿದೆ. ಅವು ಯಾವುವೆಂದರೆ
೧. ರತಿ ಕಲ್ಯಾಣ  
೨. ದ್ರೌಪದೀ ಪ್ರತಾಪ 
೩. ಕನಕಾಂಗಿ ಕಲ್ಯಾಣ 
೪. ಕಲಾವತಿ ಪರಿಣಯ 
೫. ರತ್ನಾವತಿ ಕಲ್ಯಾಣ 
೬. ಯೋಗಿನೀ ಕಲ್ಯಾಣ 
೭. ಚಂದ್ರಾವಳೀ ಪ್ರಸಂಗ 
೮. ಲವಕುಶ (ಪಠದ ಸಂಧಿ)  
೯. ರಾಧಾ ವಿಲಾಸ 
೧೦. ಕೃಷ್ಣಾರ್ಜುನ ಕಾಳಗ  
೧೧. ವೀರಮಣಿ ಕಾಳಗ. 
ಇವುಗಳಲ್ಲಿ ಮೊದಲ ಎರಡು ಪ್ರಸಂಗಗಳಲ್ಲಿ ದ್ರೌಪದಿಯೇ ನಾಯಕಿ. ಅವಳ ಶೌರ್ಯ, ಧೈರ್ಯ, ಬುದ್ಧಿವಂತಿಕೆ ಪರಾಕ್ರಮಗಳ ಮೆರವಣಿಗೆ ಇಲ್ಲಿದೆ. ಸ್ತ್ರೀ ಪಾತ್ರಕ್ಕೆ ಮಹತ್ತ್ವ ಕಡಿಮೆಯಿದ್ದಂತಹ  ಯಕ್ಷಗಾನದಲ್ಲಿ ಸ್ತ್ರೀಪಾತ್ರವೇ ಪ್ರಧಾನವಾಗಿರುವ ‘ಪ್ರಸಂಗಗಳು’ ಜನರಿಗೆ ತುಂಬ ಆಕರ್ಷಕವೆನಿಸಿದವು. ಶಾಕ್ತೇಯ ಪಂಥದ ಪ್ರಭಾವದಿಂದ ದ್ರೌಪದಿಯನ್ನು ಶಕ್ತಿ ಸ್ವರೂಪಿಣಿಯೆಂದು ಕಲ್ಪಿಸಿ ರಚಿಸಿದ ಪ್ರಸಂಗಗಳಿವು. ಕನಕಾಂಗಿ ಕಲ್ಯಾಣವು ದಾಯಾದಿ ಮತ್ಸರ, ಮೇಲಾಟಗಳ, ಜನಪದರ ಬದುಕಿನ ರಾಗದ್ವೇಷಗಳ ಅನುಭವವನ್ನು ದುಡಿಸಿಕೊಂಡು ರಚಿಸಲಾದ ಜನಪ್ರಿಯ ಪ್ರಸಂಗ, ‘ಕಲಾವತಿ ಪರಿಣಯ, ರತ್ನಾವತಿ  ಕಲ್ಯಾಣ, ಯೋಗಿನಿ ಕಲ್ಯಾಣಗಳು ಚಂದಮಾಮ ಕಥೆಯಂತಹ ರಮ್ಯ ಕಲ್ಪನೆಗಳನ್ನು ಬಳಸಿಕೊಂಡು ಬರೆಯಲಾದಂತಹವು. ಚಂದ್ರಾವಳಿ ವಿಲಾಸ ಮತ್ತು ರಾಧಾ ವಿಲಾಸ ಭಾಗವತ ಮೂಲದ ಶ್ರೀ ಕೃಷ್ಣನ ಶೃಂಗಾರ ಲೀಲೆಗಳನ್ನು ಮಧುರ ಭಕ್ತಿಯ ತತ್ತ್ವವನ್ನೂ ಮೇಳೈಸಿ ಮೆರೆಸಿದ ಪ್ರಸಂಗಗಳು. ಲವಕುಶ ಕಾಳಗ (ಪಠದ ಸಂಧಿ) ಮತ್ತು ವೀರಮಣಿ ಕಾಳಗಗಳು ರಾಮಾಯಣ ಕಥೆಗೆ ಸಂಬಂಧಿಸಿದ, ಕಲ್ಪನೆಗಳನ್ನು ಬೆಳೆಸಿ ರಚಿಸಿದ ಪ್ರಸಂಗಗಳು. ಹೆಣ್ಣಿನ ಸೇಡು ತಳೆಯಬಹುದಾದ ಕ್ರೂರ ರೂಪಗಳ ಕಲ್ಪನೆ ಪಠದ ಸಂಧಿಯಲ್ಲಿ ಕೆಲಸ ಮಾಡಿದ್ದರೆ ವೀರಮಣಿ ಕಾಳಗದಲ್ಲಿ ಹರಿ – ಹರ ಭಕ್ತರ ಭಕ್ತಿಯ ವಿಲಾಸ ಪ್ರತಿಪಾದಿತವಾಗಿದೆ. ‘ಕೃಷ್ಣಾರ್ಜುನ ಕಾಳಗ’ ಸಹ ಮಹಾಭಾರತದ ಕಥೆಗೆ ಸಂಬಂಧಿಸಿಯೇ ಬೆಳೆಸಲಾದ ಪ್ರಸಂಗ. ಗಯ ಚರಿತ್ರೆಯ ಈ ಕಥೆಯನ್ನಾಧರಿಸಿ ಇನ್ನೂ ನಾಲ್ಕು ಪ್ರಸಂಗಗಳು ಯಕ್ಷಗಾನದಲ್ಲಿವೆ. ಸಂಕಯ್ಯ ಭಾಗವತ, ದೇವಿದಾಸ, ಮೂಲಿಕೆ ರಾಮಕೃಷ್ಣಯ್ಯ ಹಾಗೂ ಬಲಿಪ  ಭಾಗವತರು ಇವರೆಲ್ಲ ಕೃಷ್ಣಾರ್ಜುನ ಕಾಳಗಗಳನ್ನು ಬರೆದಿರುವರು. ಇವೆಲ್ಲದಕ್ಕಿಂತ ಪ್ರಾಚೀನವಾದ (೧೬೧೮) ಹಳೇಮಕ್ಕಿ ರಾಮನ ಪ್ರಸಂಗವನ್ನೇ ಇಲ್ಲಿ ಸಂಪಾದಿಸಲಾಗಿದೆ. ೧೭ನೇ ಶತಮಾನದ ದೇಸೀ ಪ್ರಯೋಗಗಳು, ರಾಗ ಮತ್ತು ಸಾಹಿತ್ಯಗಳ ಸಂಬಂಧ, ಕಥಾಸರಣಿಯಲ್ಲಿ ಸೂತ್ರಬದ್ಧತೆ ಮುಂತಾದ ಅಂಶಗಳಿಂದಾಗಿ ಖ್ಯಾತಿ ಪಡೆದ ಪ್ರಸಂಗವಿದು.
ಸಂಪಾದನೆ ಮಾಡಿದ ಪ್ರಸಂಗಗಳ ಕವಿ ಕೃತಿ ವಿಚಾರ ಸಹಿತವಾದ ಕಥಾ ಸಾರಾಂಶ ಹಾಗೂ ವೈಶಿಷ್ಟ್ಯಗಳು ಈ ಕೆಳಗಿನಂತಿವೆ.

ಶ್ರೀಮನ್ಮಹಾಭಾರತದೊಳಗಣ ಯಕ್ಷಗಾನ ರತಿಕಲ್ಯಾಣ
ಪಾತ್ರಗಳು
ಶ್ರೀಕೃಷ್ಣ		ರುಕ್ಮಿಣಿ		ದ್ರೌಪದಿ		ಗರುಡ		ಕಮಲಭೂಪ	ರತಿದೇವಿ	ಅರ್ಜುನ	
ಭೀಮಸೇನ	ಧರ್ಮರಾಜ	ಹನುಮಂತ	ಬಲರಾಮ	ಮೇಘಸ್ತನಿ	ಮೇಘಾಸುರ	ಕೌಂಡ್ಲಿಕ	
ಮನ್ಮಥ		ಈಶ್ವರ		ಬ್ರಹ್ಮ		ಚಂಡೀರೂಪಿ ದ್ರೌಪದಿ		ದ್ವಾರಪಾಲಕರು, ಚಾರರು
೧
ಶಾರ್ದೂಲ ವಿಕ್ರೀಡಿತಂ
ಕೃಷ್ಣಂ ಶ್ರೀಯದುವಂಶಮೌಕ್ತಿಕಮಣಿಂ ಕೃಷ್ಣಾಂ ಪುರಸ್ಕೃತ್ಯತಾಂ |
ಕಾರ್ಷ್ಣೇಃ ಶ್ರೀರತಿಪಾಣಿಪೀಡನಕರಂ ಸೋಷ್ಣೀಷಭೂಪಾದೃತಮ್ |
ಜಿಷ್ಣುಂ ಭೀಷ್ಮಸುತಾಖಿಲೇಷ್ಟವರದಂ ಧೃಷ್ಣುಂ ಜಗತ್ಪಾಲಕಂ |
ಜಿಷ್ಣುಪ್ರೀತಿವಿವರ್ಧನಂ ಸುಖತನುಂ ವಿಷ್ಣುಂ ಭಜೇ ಸರ್ವದಾ ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಧರಣಿಪತಿ ಜನಮೇಜಯಂಗಾ | ದರದಿ ವೈಶಂಪಾಯನಾಖ್ಯನು |
ವರಮಹಾಭಾರತಚರಿತ್ರೆಯ | ನೊರೆವುತಿರಲು         ||೧||
ಎರಗಿ ಪುನರಪಿ ಕೇಳ್ದ ಋಷಿಯೊಳು | ಸರಸಿರುಹದಳನಯನ ತನ್ನಯ |
ತರಳ ಮನ್ಮಥನಿಂಗೆ ಲಗ್ನವ | ವಿರಚಿಸುವಡೆ ||೨||
ತರುಣಿಮಣಿ ದ್ರೌಪದಿಯ ಮನದಲಿ | ಸ್ಮರಿಸುತಾಕೆಯ ಮುಖದೊಳಬಲೆಯ |
ನರಸಿ ವಿಭವದಿ ಪರಿಣಯವರಚಿ | ಸಿರುವ ಕತೆಯ     ||೩||
ಒಂದುಳಿಯದೆನಗದನು ವಿವರದೊ | ಳಿಂದು ನೀ ತಿಳುಹೆನುತ ಬೆಸಗೊಳ |
ಲಂದು ಮುನಿಪತಿ ಪೇಳ್ದ ಶಶಿಕುಲ | ನಂದನಂಗೆ       ||೪||
ವಾರ್ಧಕ
ಧರಣಿಪತಿ ಲಾಲಿಸೈ ಪೂರ್ವದ ಕಥಾಮೃತವ |
ಹರುಷದೊಳ್ ನಿನಗೊರೆವೆ ವಸುಧೆಗತಿ ಶ್ರೇಷ್ಠವಹ |
ಕರಿಪುರವನಖಿಳ ವೈಭವದಿ ನಿಮ್ಮಯ ಕುಲಜರಾಳುತತಿ ತೋಷದಿಂದ ||
ಇರುತಿರಲು ದುರ್ಯೋಧನಾಖ್ಯ ದಾಯಾದ್ಯಮ |
ತ್ಸರದಿ ಕಪಟದ್ಯೂತವನ್ನಾಡಿ ಧರೆಯನಪ |
ಹರಿಸುತ್ತ ಪಾಂಡವರ ದುರ್ಧರಾಜ್ಞೆಯ ಗೆಯ್ದು ಕಾನನಕೆ ಕಳುಹಿಸಿದನು   ||೫||
ಭಾಮಿನಿ
ಹರಿದಯದಿ ವನದೊಳಗೆ ಪಾಂಡವ |
ರರಸರಯ್ವರು ದ್ರೌಪದಿಯ ಸಹಿ |
ತಿರದೆ ವನವಾಸವನು ಮುಗಿಸಿದರಮಿತ ಸೌಖ್ಯದಲಿ ||
ವರುಷವಜ್ಞಾತವನು ಕಳೆವುತ |
ಧರಣಿಗೋಸುಗ ಕೌರವಾದ್ಯರ |
ಧುರದಿ ಸಂಹರಿಸಲ್ಕೆ ಧರ್ಮಜಗಾಯ್ತು ಪಟ್ಟವದು      ||೬||
ರಾಗ ಭೈರವಿ ಝಂಪೆತಾಳ
ವಸುಮತೀಶನೆ ಕೇಳು | ಕುಶಲದಲಿ ಪಾಂಡವರು |
ವಸುಧೆಯನು ಪಾಲಿಸುತ | ಲೆಸೆದರವರಂದು          ||೭||
ಇತ್ತ ಕೌಂತೇಯರಿರ | ಲತ್ತ ಹರಿ ದ್ವಾರಕಾ |
ಪತ್ತಣದೊಳೊಪ್ಪಿರ್ದ | ನಾಪ್ತಜನಸಹಿತ      ||೮||
ಭೂರಿ ಭಾಗ್ಯದೊಳಿರಲು | ಮಾರಾದಿ ನಂದನರು |
ನೀರಜಾಪ್ತನ ತೆರದಿ | ರಾರಾಜಿಸಿದರು        ||೯||
ಭರಿತವಿಭವದಿ ಯಾದ | ವರ ಗಡಣದಿಂದ ಹಲ |
ಧರನೊಡನೆ ಮೆರೆದಿರ್ದ ಕರುಣಸಾಗರನು    ||೧೦||
ಸಿರಿದೇವಿ ಮೊದಲಾದ | ತರುಣಿಯರ ನೊಡಗೊಂಡು |
ತರಣಿಪ್ರಕಾಶದೊಳು | ಮುರಮಥನನಿರ್ದ    ||೧೧||
ಭಾಮಿನಿ
ಪರಮಪಾವನವೆನಿಪ ದ್ವಾರಕೆ |
ಪುರವರದಿ ಶ್ರೀವಾಸುದೇವನು |
ಪರಿಪರಿಯ ಪಾಠಕರ ಗಡಣದಿ ಸಭೆಯೊಳೊಪ್ಪಿರಲು ||
ಸರಸಿಜಾಯತನೇತ್ರೆ ರುಕ್ಮಿಣಿ |
ತರುಣಿಯರ ಮೇಳದಲಿ ಬಂದಾ |
ಗರುಡಗಮನನ ಪದಕೆರಗಲುಪಚರಿಸುತಿಂತೆಂದ      ||೧೨||
ರಾಗ ಕೇದಾರಗೌಳ ಅಷ್ಟತಾಳ
ಮಾನಿನಿ ರುಕ್ಮಿಣಿಯೇನು ಕಾರಣ ಬಂದೆ | ನೀನತಿ ದುಗುಡದಿಂದ ||
ಸಾನುರಾಗದೊಳು ಬಂದೆರಗಿದ ಹದನವಿ | ದೇನೆಂದು ಬೆಸಗೊಂಡನು   ||೧೩||
ಎರೆಯ ಲಾಲಿಪುದು ನಾನೊರೆಯುವ ವಚನವ | ಕುರಣದಿಂದೀಗ ನೀನು ||
ಹರುಷದಿಂದೆನ್ನಯ ತರಳ ಮನ್ಮಥಗೇಕೆ | ಪರಿಣಯವೆಸಗಲಿಲ್ಲ  ||೧೪||
ಸರಸಿಜಗಂಧಿ ನೀ ಸುಮ್ಮನೆ ಚಿಂತಿಸ | ದಿರು ದಿನವೆಂಟರಲಿ ||
ತರಳೆಯ ಪುಡುಕಿ ತಂದಣುಗ ಕಂದರ್ಪಗೆ | ವಿರಚಿಪೆ ಮದುವೆಯನು     ||೧೫||
ಎನಲೆಂದಳೆಲೆ ನೀರ ನೀನೆಂದ ಮಾತಿನ | ಘನ ಭರವಸವೆನಗೆ ||
ಇನಿತಿಲ್ಲವೆನಲು ಚಕ್ರಾಂಕಿತ ನುಡಿದನು | ವಿನಯದೊಳಬಲೆಯೊಳು      ||೧೬||
ಕುಕ್ಷಿಯೊಳೀರೇಳು ಲೋಕವ ಧರಿಸಿಹ | ದಕ್ಷ ತಾನಾಗಿರುವೆ ||
ಈ ಕ್ಷಣ ನಿನ್ನಪೇಕ್ಷೆಯ ಸಲಿಸುವೆನೆನೆ | ಪಕ್ಷಿವಾಹನಗೆಂದಳು     ||೧೭||
ಕರುಣಾಬ್ಧಿ ಕೇಳು ನೀನುಸಿರಿದ ಮಾತಿದು |  ನಿರುತವೊ ಪುಸಿಯೋ ಪೇಳು ||
ಸ್ಮರನಿಗೆ ತಕ್ಕಂಥ ವಧುವೆಲ್ಲಿರುವಳೊ ನಾ | ನರಿಯೆನೀ ವೈವಾಹವ      ||೧೮||
ದ್ವಿರದಗಾಮಿನಿ ನೀನು ಮನೆಯೊಳಗಿರು ಪಂಚ | ಶರನಿಗೆ ಯೋಗ್ಯವಾದ ||
ವರಕನ್ಯಾರತುನವೆಲ್ಲಿರ್ದರು ತರಿಸಿ ನಾ | ಭರದಿ ಲಗ್ನವ ಮಾಳ್ಪೆನು      ||೧೯||
ಪದುಮನಾಭನೆ ಕೇಳು ನೀ ನುಡಿದವಧಿಯೊಳ್ | ಮದುವೆಯ ಮಾಡದಿರೆ ||
ಪದಿನಾರುಸಾಸಿರ ಸತಿಯರೊಡನೆ ನಿಮ್ಮ | ಪದವಗಲುವೆನೆಂದಳು      ||೨೦||
ತರುಣಿಯೆಂದುದ ಕೇಳಿ ಗೋವಿಂದ ಖಾತಿಯೊ | ಳರುಹಿದನವಳೊಡನೆ ||
ಭರದಿ ಲಗ್ನವ ಮಾಡದಿರೆ ನಿಮ್ಮೆಲ್ಲರ ಸ್ನೇಹ | ತೊರೆದಗಲುವೆನೆಂದನು   ||೨೧||
ವಾರ್ಧಕ
ಧರಣಿಪತಿ ಲಾಲಿಸೈ ಮುರಮಥನನೀ ತೆರದಿ |
ತರುಣಿಯರೊಳತಿ ಪಂಥವೆರಸಿ ವಿನಯದಿ ಸ್ವಾದು |
ತರದ ಭೋಜನಗೆಯ್ದು ಹರುಷದಲಿ ಸ್ಮರಿಸಿದನು ತ್ವರಿತದಿಂ ವಿನತೆಸುತನ ||
ಅರಿವುತವನಾ ಕ್ಷಣದಿ ಬರೆ ವಾಸುದೇವನುಪ |
ಚರಿಸುತಾತನ ಪೆಗಲನಿರದೇರಿ ಲಗ್ನಮಂ |
ವಿರಚಿಸುವೆನೆಂದೆನುತ ಧರಣಿಪರ ಭವನಗಳನರಸುತಲಿ ನಡೆತಂದನು   ||೨೨||

ರಾಗ ಮಾರವಿ ಏಕತಾಳ
ಧರಣಿಪ ಕೇಳೈ ಹರಿಯೀಪರಿಯಲಿ | ಭರದಿಂ ಗರುಡನಲಿ ||
ಹರುಷದಿ ಕುಳಿತಾಕ್ಷಣ ನಡೆದನು ತಾ | ದುರಧುರ ಶೌರ್ಯದಲಿ ||೨೩||
ಅಂಗವಂಗ ಕಳಿಂಗ ಕರ್ಣಾಟಕ | ವಿಂಗಡದರಮನೆಯ ||
ಹಿಂಗದೆ ತಾನೀ ಪರಿಯೊಳಗರಸಿದ | ಸಂಗಡಿಗರು ಸಹಿತ       ||೨೪||
ಬಂದನು ನಾನಾ ದೇಶದ ರಾಜರ | ಮಂದಿರವನು ಕಳೆದು ||
ಹೊಂದದೆ ಕಾರ್ಯವು ಮುಂದಕೆ ಬರುತಿರೆ | ಸಂದುದು ದಿನವಾರು       ||೨೫||
ಇಂತೀಪರಿಯಲಿ ಪುಡುಕುತ ಬರೆ ಶ್ರೀ | ಕಾಂತನು ಮನ್ಮನದಿ ||
ಎಂತೀಕೆಲಸವು ಘಟಿಸುವುದೆನುತಲಿ | ಚಿಂತಿಸಿದನು ಮನದಿ    ||೨೬||
ರಾಗ ಸಾಂಗತ್ಯ ರೂಪಕತಾಳ
ಹರ ಹರಾ ಪಟ್ಟದರಸಿ ರುಕ್ಮಿಣಿಯೊಳೇಕೆ | ಬರಿದೆ ಪಂಥವನೆಸಗಿದೆನು ||
ಸ್ಮರಗೆ ವಿವಾಹವ ವಿರಚಿಸಲಾರದೀ | ಪರಿಯಿಂದ ತೊಳಲುವುದಾಯ್ತು   ||೨೭||
ಉದಯವಾಗಲು ನಾಳೆ ಸತಿಯರಗಲುವರೀ | ವಿಧವನಿನ್ನಾರೊಳು ಪೇಳ್ವೆ ||
ವಿಧಿವಶವಲ್ಲ ಬೇರಿಲ್ಲವೆನುತಲಿ | ಮದನಜನಕನಳಲಿದನು       ||೨೮||
ನರಲೋಕದವರಿಂಗೆ ಹರಿಯು ನಾನೆಂದೆಂಬ | ಬಿರುದ ತೋರಿಸಲವತರಿಸಿ ||
ಪರರಿಗೇನೊಂದುಪಕಾರ ಗೆಯ್ಯದರಿಂದ | ಲರಸುವುದಾಯ್ತು ಕನ್ನಿಕೆಯನು         ||೨೯||
ದುರುಳ ದುಶ್ಶಾಸನ ದ್ರೌಪದಿಗವಮಾನ | ವಿರಚಿಸಲಾಗ ಮಾನಿನಿಯ ||
ಸೆರಗನು ಪಿಡಿದೆಳೆಯಲು ಸಭೆಯೊಳಗೆನ್ನ | ಸ್ಮರಿಸಿದಳಧಿಕ ಭಕ್ತಿಯಲಿ    ||೩೦||
ಸೀರೆಗಕ್ಷಯವಿತ್ತು ಸಲಹಿದೆನಿಂದೆಮ್ಮ | ಮಾರನ ಲಗ್ನಕೆನ್ನಿಂದ ||
ತೀರದೆ ತೊಳಲಿದೆನಿಂದಾಕೆ ಬರಲೆಂದಾ | ವಾರಿಜಾಕ್ಷಿಯ ಸ್ಮರಿಸಿದನು   ||೩೧||
ಭಾಮಿನಿ
ತಂಗಿ ದ್ರೌಪದಿ ಕೋಮಲಾಂಗಿಯೆ |
ಮಂಗಳಾತ್ಮಕಿ ಮಧುರಭಾಷಿಣಿ |
ಹಿಂಗದೆನ್ನಯ ಮಾನವನು ನೀ ಕಾಯಬೇಕೆಂದು ||
ಅಂಗಜನ ಪಿತನಿಂತು ದ್ಯಾನಿಸೆ |
ತುಂಗಕುಚಯುಗೆ ದ್ರುಪದನಂದನೆ |
ಸಿಂಗರದಿ ಮಲಗಿರಲು ಪಾರ್ಥಸಮೇತ ಸಜ್ಜೆಯೊಳು   ||೩೨||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಇತ್ತ ಗಜಪುರದೊಳಗೆ ದ್ರೌಪದಿ | ಯರ್ತಿಯಲಿ ಸರಿರಾತ್ರೆಯೊಳಗೆ |
ಚ್ಚರ್ತು ಸಜ್ಜಾಗೃಹದೊಳಿರಲಾ | ಹೊತ್ತಿನಲ್ಲಿ   ||೩೩||
ಮತ್ತೆ ಹರಿನುಡಿ ಶಬ್ದವಾಗಲು | ಭಕ್ತಿಯಲಿ ಪಾಂಚಾಲಿ ಕೇಳ್ದೆ |
ಚ್ಚರ್ತು ತಾನಾಲಿಸಿದಳತ್ಯಾ | ಸಕ್ತಿಯಿಂದ    ||೩೪||
ಅಣ್ಣನೆಂಬುದ ತಿಳಿದು ಮತ್ತಾ | ಬಣ್ಣಿಸುತ ಮಾನಿನಿಯು ಮನದಲ್ಲಿ |
ಮಿಣ್ಣನಾಲೋಚನೆಯ ಮಾಡಿದ | ಳಿನ್ನು ತಾನು        ||೩೫||
ಪಾರ್ಥ ನಿದ್ರಾಸಕ್ತನಾಗಿಹ | ರಾತ್ರೆಯೊಳಗಾನೆಬ್ಬಿಸಲು ಬಲು |
ಧೂರ್ತೆಯೆನ್ನದೆ ಬಿಡನು ಕೋಪೋ | ದ್ರಿಕ್ತನಾಗಿ        ||೩೬||
ಅಣ್ಣನೆನ್ನನು ಕರೆವ ನೀಗಳು | ಮನ್ನಿಸುತ ನಾ ಪೋಗದಿರೆ ಮು |
ಕ್ಕಣ್ಣಸಖ ಖತಿಗೊಳುವ ನೆಂದಳು | ಖಿನ್ನಳಾಗಿ         ||೩೭||
ಆದುದಾಗಲೆನುತ್ತ ಪೊರಟು ವಿ | ನೋದದಲಿ ನಡೆತಂದಳರಸುತ |
ಮಾಧವನ ನುತಿಸುತ್ತ ದ್ರೌಪದಿ | ಸಾದರದೊಳು       ||೩೮||
ಹರಿ ಜನಾರ್ದನ ಕೃಷ್ಣ ಕೇಶವ | ಪರಮಮಂಗಳಮೂರ್ತಿ ಲಕ್ಷ್ಮೀ |
ವರನೆ ಪಾಲಿಸೆನುತ್ತಲಾತನ | ಚರಣಕೆರಗೆ    ||೩೯||
ರಾಗ ಸಾಂಗತ್ಯ ರೂಪಕತಾಳ
ಅಡಿಗೆರಗಿದ ಸಹಭವೆಯ ಮಸ್ತಕವನ್ನು | ಪಿಡಿದೆತ್ತಿ ಬಳಿಕ ಮಾಧವನು ||
ಕಡುಕರುಣದೊಳುಪಚರಿಸುತ್ತ ತೋಷದಿ | ನುಡಿಸಿದನಾ ದ್ರೌಪದಿಯನು  ||೪೦||
ಬಂದೆಯಾ ತಂಗಿ ನಿನ್ನಯ ಪುರುಷರು ಸುಖ | ದಿಂದಲಿರುವರೆ ಮಂದಿರದಿ ||
ಚಂದದಿಂದಿಲ್ಲಿಗಯ್ತಂದುದು ಲೇಸಾಯಿ | ತೆಂದು ಶ್ರೀ ಹರಿಯು ಪೇಳಿದನು         ||೪೧||
ಮುರಮಥನನೆ ಲಾಲಿಸವರೆಲ್ಲ ಕ್ಷೇಮಿಗ | ಳರಿಕೆ ಮಾಡುವೆ ನಿನ್ನೊಳೊಂದು ||
ಇರುಳಿನೊಳೆನ್ನನು ಸ್ಮರಿಸಿದುದೇಕೆಂದು | ಚರಣಕೆರಗಲುಸಿರಿದನು       ||೪೨||
ತಂಗಿ ಕೇಳೆಂಟನೆ ದಿನದಿ ವೈವಾಹವ | ನಂಗಜನಿಗೆ ಮಾಳ್ಪೆನೆಂದು ||
ಅಂಗನೆ ರುಕ್ಮಿಣಿಯೊಡನೆ ಪೇಳಲು ಮತ್ತಾ | ತುಂಗಸ್ತನಿಯು ಪೇಳ್ದಳೆನಗೆ          ||೪೩||
ನೀನೆಂದ ತೆರದೊಳೆಂಟೇ ದಿನದೊಳಗೆನ್ನ | ಸೂನುಗೆ ಲಗ್ನವಾಗದಿರೆ ||
ಮಾನಿನಿಯರು ಪದಿನಾರುಸಾಸಿರವೆನ್ನಾ | ಧೀನದಿಂದಗಲುವುದೆನುತ    ||೪೪||
ಪಂಥವ ಗೆಯ್ದೆ ನಾನರಿಯದೀಪರಿಯಿಂದ | ಸಂತೀಗ ದಿನವೇಳರವಧಿ ||
ಎಂತಾದರೀ ಕಾರ್ಯವನು ನೀನೆ ಮುಂದೆ ನಿ | ಶ್ಚಿಂತೆಯೊಳೆಸಗಬೇಕೆಂದ         ||೪೫||
ರಾಗ ಸುರುಟಿ ಏಕತಾಳ
ಅಣ್ಣ ಲಾಲಿಸೆಲ್ಲ | ಪೇಳ್ವುದು | ಬಣ್ಣದ ಮಾತಲ್ಲ ||
ಬಣ್ಣಿಸುತೀ ಪರಿಯಿಂದ ನುಡಿದರೆ | ಹೆಣ್ಣು ನಾನು ಕೇಳೆನ್ನಿಂದಪ್ಪುದೆ || ಅಣ್ಣ         ||೪೬||
ನಿನ್ನೊಳಗಾಗದಿರೆ | ಮೇಣದ | ನೆನ್ನೊಳು ಪೇಳುವರೆ ||
ಚಿನ್ಮಯಮೂರುತಿ ನೀನೆಂದುದಕಾ | ನಿರ್ಣಯ ಮಾತೊಂದೊರೆಯುವೆ ಲಾಲಿಸು || ಅಣ್ಣ    ||೨||
ಹರಿಯದಿದೆನ್ನಿಂದ | ಈ ಪರಿ | ಯೊರೆದರೆ ಗೋವಿಂದ ||
ಹರಿ ಸರ್ವೋತ್ತಮ ನೀನೆಂದೆನುತಲಿ | ಚರಣಕೆರಗೆ ಮುರಹರ ತಾನುಸಿರಿದ || ಅಣ್ಣ          ||೪೭||
ರಾಗ ಸಾಂಗತ್ಯ ರೂಪಕತಾಳ
ತಂಗಿ ನೀ ಕೇಳು ಕೊರಳ ಕೊಯ್ಯದಿರ್ ಮಾನ | ಭಂಗವಿಂತೆಸಗದಿರಬಲೆ ||
ಅಂಗಜನಿಗೆ ತಕ್ಕ ವಧುವ ನೀನರಸುತ್ತ | ಹಿಂಗದೆ ಕೈಗೊಳಿಸೆನಲು       ||೪೮||
ಅಣ್ಣ ಕೇಳಿಷ್ಟು ನೀ ಪೇಳ್ವುದಾದರೆ ನಾಳೆ | ಎನ್ನಿಂದಾಗುವ ಪ್ರಯತ್ನವನು ||
ಮಿಣ್ಣನಯ್ತಂದು ನಾ ಮಾಳ್ಪೆ ನಿಶ್ಚಯವಿದ | ನೆಣ್ಣಿಸದಿರು ಮನದೊಳಗೆ    ||೪೯||
ದ್ರುಪದಜೆ ನೀನಿಂತೇಕಾಡುವುದೀ ಪರಿ | ವಿಪರೀತ ಮಾತೆನ್ನೊಡನೆ ||
ಶಪಥ ಗೆಯ್ದುದರಿಂದ ನೆನೆದೆನು ನಾ ನಿನ್ನ | ನಪಹಾಸ್ಯ ಮಾಡದಿರಿನ್ನು   ||೫೦||
ಮನ್ಮಥಜನಕ ಲಾಲಿಸಿ ಕೇಳು ನಾನೆಂಬ | ಸನ್ಮತ ನುಡಿಗಳನೀಗ ||
ನಿನ್ನ ಕಟಾಕ್ಷದೊಳೀ ಕಾರ್ಯವನು ಮಾಡ | ಲಿನ್ನೊಂದುಂಟದನು ಪೇಳುವೆನು     ||೫೧||
ಪಾರ್ಥ ನಿದ್ರೆಯೊಳಿರಲಯ್ತಂದೆನಿಲ್ಲಿಗೆ | ಚ್ಚೆರ್ತರಿನ್ನೇನಮಾಡುವನೊ ||
ಕೀರ್ತಿ ನಿನ್ನದು ಕರುಣಿಪುದೆನ್ನನೆನುತಲೆ | ಭಕ್ತಿಯೊಳೆರಗಿದಳಡಿಗೆ         ||೫೨||
ಭಾಮಿನಿ
ಮುಕ್ತಿದಾತನ ನೆನೆವುತಧಿಕ ವಿ |
ರಕ್ತಿಯಲಿ ದ್ರೌಪದಿಯು ಮನದಲಿ |
ಯುಕ್ತಿಯಲಿ ಮನ್ಮಥನ ರತಿಯಂತಿರ್ಪ ಕನ್ನಿಕೆಯ ||
ಶಕ್ತಿಯಿಂದಲಿ ನೋಳ್ಪೆನೆನುತಲಿ |
ಭಕ್ತಿಯಲಿ ಭಾವಿಸುತ ಹರಿಯನು |
ಭಕ್ತವತ್ಸಲ ಕಾಯೊ ನೀನೆಂದೆನುತಲೆರಗಿದಳು         ||೫೩||
ರಾಗ ಮಾರವಿ ಏಕತಾಳ
ಧರಣಿಪ ಕೇಳಗ್ರಜನಡಿಗೆರಗುತ | ಭರದಲಿ ದ್ರೌಪದಿಯು ||
ಅರಸುವೆ ತರುಣಿಯನೆನುತಾಕ್ಷಣ ತಾ | ಪೊರಟಳು ಧೈರ್ಯದೊಳು     ||೫೪||
ತಿರುಗಿಯೆ ಪುಡುಕಲು ದಿನವೊಂದರಲೀ | ದೊರಕದು ತನಗೆಂದು ||
ಹರಿಯ ಮನದಿ ನೆನೆದೀಕ್ಷಣ ನೋಡುವೆ | ಸ್ಮರಗೊಪ್ಪುವ ರತಿಯ         ||೫೫||
ಧರಿಸಿಯೆ ದಿವ್ಯ ದೃಷ್ಟಿಯನಾಕ್ಷಣ | ಧರಣಿಪರರಮನೆಯ ||
ನಿರುಕಿಸಲದರೊಳು ಕಂಡಳು ಮತ್ತಾ | ಪುರವೊಂದನು ಜವದಿ  ||೫೬||
ಬಂದಳು ಕೇಳ್ ಕಮಲಾವತಿ ಪಟ್ಟಣ | ಕಂದಿನ ರಾತ್ರೆಯೊಳು ||
ಚಂದದಿ ಚರರನು ಕರೆದಿಂತೆಂದಳು | ಮಂದಗಮನೆ ಕಡೆಗೆ     ||೫೭||
ರಾಗ ಶಂಕರಾಭರಣ ಏಕತಾಳ
ಯಾರಯ್ಯ ಬಾಗಿಲ ಕಾಯ್ವ | ಧೀರ ಚರರು ಪೇಳಿರಯ್ಯ |
ನಾರಿಯೊರ್ವಳ್ ಹೊರಗೆ ಬಂದ | ವಾರತೆಯನು      ||೫೮||
ನಾರಿಯಾದರೇನು ನಮಗೆ | ಮಾರಿಯಾದರೇನು ಕಡೆಗೆ |
ಸೂರ್ಯ ಉದಯವಾಗದನಕ | ವಾರು ಪೇಳ್ವರು      ||೫೯||
ಕೇಳಿರಪ್ಪ ಕಯ್ಯ ಮುಗಿವೆ | ಲಾಲಿಸುತ್ತಲೆನ್ನ ಮಾತ |
ಪೇಳಿರಯ್ಯ ಧರಣಿಪತಿಗೆ | ಚಾಳಿಸದಿರಿ       ||೬೦||
ಮಧ್ಯರಾತ್ರಿ ಕಾಲದಲ್ಲಿ | ಎದ್ದು ನೀನು ತಿರುಗಲೇಕೆ |
ಬದ್ಧವೇ ನಮ್ಮರಸನೊಡನೆ | ಸುದ್ದಿ ಯಾವುದು         ||೬೧||
ಚಾರಕರಿರ ನಿಮಗೇಕಿಷ್ಟು | ಪಾರುಪತ್ಯವೆನ್ನೊಳಿಂತು |
ಧಾರಿಣೀಶಗರುಹಿದರೆ ವಿ | ಚಾರಿಸುವನು     ||೬೨||
ಭ್ರಷ್ಟಮೂಳಿ ಸಲುಗೆಯೇನೆ | ಮುಟ್ಟಲಂಜುವೆವು ಕೇಳು |
ಗುಟ್ಟಿನಿಂದ ನೀ ಪೋಗದಿರೆ | ತಟ್ಟನೊಯ್ವೆವು ||೬೩||
ಕಳ್ಳೆಯಲ್ಲ ಕೇಳಿರಯ್ಯ | ಪಳ್ಳುಮಾತನಾಡಬೇಡಿ |
ಖುಲ್ಲ ತನವಿದೆನ್ನೊಳೀಗ | ಸಲ್ಲದು ನೋಡಿ   ||೬೪||
ಛೀ ಛೀ ಹೆಣ್ಣು ಮೂಳಿ ನಿನಗೆ | ನಾಚಿಕಿಲ್ಲವೇನೆ ಕಡೆಗೆ |
ಯೋಚನೆಯಿಲ್ಲದೆ ಪೋಪು | ದಾಚೆಗೆಂದರು  ||೬೫||
ಹುಚ್ಚುನಾಯಿಗಳಿರ ನಿಮ್ಮ | ಕೊಚ್ಚಿ ಬಲಿಯ ಕೊಡುವೆ ಹೀಗೆ |
ತುಚ್ಛಗೊಳುವಿರೇಕೆನುತ್ತ | ಲುಚ್ಚರಿಸಿದಳು     ||೬೬||
ಮೃತ್ಯುವೋ ಮಾರಿಯೋ ಎಂದು | ಮತ್ತೆ ಚರರು ಕಮಲನೃಪನ |
ಹತ್ತಿರಕಯ್ತಂದು ಬೊಬ್ಬಿ | ಡುತ್ತ ನುಡಿದರು   ||೬೭||
ರಾಗ ಸಾರಂಗ ಅಷ್ಟತಾಳ
ಕೇಳಯ್ಯ ದೊರೆಯೆ ನೀನು | ನಾವೆಂಬುದ | ಲಾಲಿಸಬೇಕಿದನು ||
ಪೇಳಲೆಮ್ಮಳವಲ್ಲ ಲೋಕದೊಳಿದಿರಿಲ್ಲ |
ಪಾಲಿಸೊ ನಮ್ಮ ಕೃಪಾಳು ನೀ ದಯವಿಟ್ಟು   ||೬೮||
ಪುರವಲಯದೊಳೊರ್ವಳು | ತರುಣಿ ಬಂದು | ಪರಿತೋಷದಿಂದಿಹಳು ||
ಪರಿಯ ನೋಡಿದರೆಮ್ಮ ರತಿಯಂತೆ ತೋರ್ಪಳು |
ಸುರನರೋರಗರಲ್ಲಿ ಸರಿಯಿಲ್ಲವವಳಿಗೆ        ||೬೯||
ನೋಡಲು ನಾರಿಯಂತೆ | ತೋರ್ಪಳು ಮಾತ | ನಾಡಲು ಮೃತ್ಯುವಂತೆ ||
ರೂಢಿಯೊಳವಳಂಥ ಪಾಡಿನ ಪೆಣ್ಗಳ |
ವಾಡಿಕೆಯಿಂದಲಿ ನೋಡಲಿಲ್ಲೆಂದರು ||೭೦||
ಎಂದ ಮಾತನು ಕೇಳಿದ | ಕಮಲಭೂಪ | ನಂದು ತೋಷವ ತಾಳಿದ ||
ಮಂದಗಮನೆಯನ್ನು ಕರೆಯಿರೆಂದೆನುತಲಿ |
ಚಂದದಿಂದೋಲಗವಿತ್ತು ಕುಳಿತನಾಗ         ||೭೧||
ಭಾಮಿನಿ
ಧರಣಿಪತಿ ಕೇಳಿಂತು ವಿಭವದೊ |
ಳಿರೆ ಕಮಲಭೂಪಾಲನಾಗಲೆ |
ಭರದಿ ಚರರಿಗೆ ನೇಮವಿತ್ತಬಲೆಯನು ಕರೆಸಿದನು ||
ಪರಮ ಸಂತೋಷದಲಿ ಮತ್ತಾ |
ತರುಣಿಗಾಸನವಿತ್ತು ರಾತ್ರೆಯೊ |
ಳಿರದೆ ಬಂದುದ ಪೇಳೆನುತ ಬೆಸಗೊಂಡನಾಕೆಯನು  ||೭೨||
ರಾಗ ಕೇದಾರಗೌಳ ಅಷ್ಟತಾಳ
ತರುಣಿ ನೀನೆಲ್ಲಿಂದ ಬಂದುದೀ ರಾತ್ರೆಯೊ | ಳುರುತರ ತೋಷದಲಿ ||
ವರನಾರು ದೇಶವಾವುದು ಪೇಳೆಂದೆನುತಲೆ | ಧರಣಿಪ ಬೆಸಗೊಂಡನು  ||೭೩||
ಎಂದ ಮಾತನು ಕೇಳಿ ದ್ರುಪಪನಂದನೆಯೆದ್ದು | ನಿಂದು ಮುದದಿ ನಗುತ ||
ಬಂದ ಕಾರ್ಯವನೀವುದಾದರೆ ನಿನಗದ | ರಂದ ಪೇಳುವೆನೆಂದಳು       ||೭೪||
ತರುಣಿ ಸಂಶಯ ಬೇಡ ತಿಳುಹು ನೀ ಬಂದಿಹ | ಪರಿಯನೀಗೆನ್ನೊಡನೆ ||
ಹರುಷದಿ ಪೇಳ್ದರೆ ಕರುಣಿಸಿ ಕೊಡುವೆನು | ಭರದಿಂದಲೀಗ ನಾನು        ||೭೫||
ಕೊಡುವುದಾದರೆ ಎನ್ನ ಕರದಿ ಭಾಷೆಯ ನೀಡು | ದೃಢವಾಗಿ ಪೇಳ್ವೆನಿಂದು ||
ಸಡಗರದಿಂದಲಿ ದ್ರೌಪದಿಯುಸಿರಲು | ನುಡಿದ ಕಮಲಭೂಪನು ||೭೬||
ಕ್ಷತ್ರಿಯ ನೃಪರಾಡಿದ ಮಾತು ಪುಸಿಯಲ್ಲ | ಚಿತ್ತಶುದ್ಧದೊಳು ನೀನು ||
ಸತ್ಯದಿ ಬೇಡಿದರಿತ್ತಪೆನೆನಲಾಗ | ಪೃಥ್ವಿಪಾಲಕಗೆಂದಳು         ||೭೭||
ಸೃಷ್ಟೀಶ ಕೇಳಿದು ದಿಟವಿದಾದರೆ ನೀ ಕೈ | ತಟ್ಟಿ ಪೇಳಿದರೆ ನಾನು ||
ತಟ್ಟನೆ ಪೇಳುವೆನೆಂದೆನುತುಸಿರಲು | ಕೊಟ್ಟನು ಭಾಷೆಯನು   ||೭೮||
ಇಷ್ಟಾದ ಮೇಲೆ ನಾ ಪೇಳುವೆ ನೀ ಕಿವಿ | ಗೊಟ್ಟು ಲಾಲಿಪುದಿದನು ||
ಸೃಷ್ಟಿಗಧಿಕವಾದ ವರ ಹಸ್ತಿನಾವತಿ | ಪಟ್ಟಣದರಸುಗಳ          ||೭೯||
ಪಂಚಪಾಂಡವರಿರುತಿಹರವರಂಗನೆ | ಪಾಂಚಾಲಿ ದ್ರೌಪದಿಯು ||
ಪಾಂಚಾಲರಾಜನ ಕುವರಿಯೆಂದೆನ್ನ ಪ್ರ | ಪಂಚದಿ ಕರೆಯುವರು          ||೮೦||
ದ್ವಾರಕೆಯೊಳು ಸಚ್ಚಿದಾನಂದನಾಗಿಹ | ಧೀರನೆನ್ನಗ್ರಜನು ||
ವಾರಿಜಾಂಬಕನಿಗೆ ತರಳನಾಗಿರುತಿಹ | ಮಾರನೆಂಬುವನು ತಾನು      ||೮೧||
ಮಂದರಧರನ ಕುಮಾರಗೆ ನಿನ್ನಯ | ನಂದನೆ ರತಿಯನೀಗ ||
ಚಂದದಿ ಲಗ್ನವ ಮಾಡಲೋಸುಗ ನಡೆ | ತಂದಿಹೆ ತಾನೆಂದಳು ||೮೨||
ವಿಸ್ತಾರದಲಿ ನಾಳೆ ರಚಿಸು ವೈವಾಹವ | ಸ್ವಸ್ಥಾನವಹುದೆಲ್ಲರ್ಗೆ |
ಮತ್ತೆ ನಿಮ್ಮೆಲ್ಲರ ಪೊರೆವ ಶ್ರೀಹರಿಯೆಂದು | ಬಿತ್ತರಿಸಿದಳವಗೆ    ||೮೩||
ಭಾಮಿನಿ
ಕರಿಪುರಾಧಿಪ ಕೇಳು ದ್ರುಪದಜೆ |
ಯೊರೆಯೆ ಲಾಲಿಸುತಾ ಕಮಲನೃಪ |
ನುರುತರದ ರೋಷದಲಿ ಕಂಗಳೊಳಾಗ ಕಿಡಿಗೆದರಿ ||
ಭರದಿ ಹುಂಕರಿಸುತ್ತಲಾಕ್ಷಣ |
ತರುಣಿ ಪಾಂಚಾಲಿಯನು ನೋಡುತ |
ಲಿರದೆ ಪಲ್‌ಮೊರೆದೆಂದನೊಂದುತ್ತರವನವಳೊಡನೆ   ||೮೪||
ರಾಗ ಮಾರವಿ ಏಕತಾಳ
ಕೆಟ್ಟ ಗೋವಳನ ಕುಮಾರಗೆ  ಕೊಡುವೆನೆ | ಹುಟ್ಟಿದ ಕುವರಿಯನು ||
ಎಷ್ಟೆಂದರು ಮನಮುಟ್ಟಿದು ಸುಮ್ಮನೆ | ಸಿಟ್ಟಾಗದಿರಿನ್ನು         ||೮೫||
ಮಾತನು ಕೊಟ್ಟಿಹೆ ಮೊದಲೆನಗೀ ಪರಿ | ನೀತಿಯ ತಪ್ಪಿದರೆ ||
ಏತರ ನೃಪ ನೀನೇನುತಲಿ ಜರೆವರು | ಭೂತಳದವರೆಲ್ಲ         ||೮೬||
ದ್ರುಪದಾತ್ಮಜೆ ನೀ ಲಾಲಿಸಿ ಕೇಳೀ | ವಿಪರೀತದ ನುಡಿಗೆ ||
ಗುಪಿತದಿ ಕೊಡೆನೆನ್ನಣುಗೆಯ ನುಡಿಯದಿ | ರಪಹಾಸ್ಯದ ಮಾತ ||೮೭||
ಧರಣಿಪನೀ ಪರಿಯೊಳಗೇಕಾಡುವೆ | ಕೊರೆತೆಯಲ್ಲವೆ ನೀನು ||
ಒರೆದಿಹ ಭಾಷೆಯ ತಪ್ಪುವುದುಂಟೇ | ಸರಿಯಲ್ಲಿದು ನಿನಗೆ       ||೮೮||
ಗೊಲ್ಲರ ಮನೆಗಳ ಪೊಗುತಲಿ ಪಾಲ್ ಮೊಸ | ರೆಲ್ಲವ ಸವಿದುಂಡ ||
ಕಳ್ಳನ ಸುತನಿಗೆ ಕೊಡೆ ನಾ ಪುತ್ರಿಯ | ಸುಳ್ಳಲ್ಲಿದು ನಿಜವು      ||೮೯||
ಕ್ಷತ್ರಿಕುಲಜ ನೀನಾಡಿದ ಭಾಷೆಯ | ವ್ಯರ್ಥದಿ ಕಳೆಯದಿರು ||
ಸ್ವಾರ್ಥದಿ ಪರಗತಿ ಕೆಡುವುದು ನಿನಗಪ | ಕೀರ್ತಿಯು ಬಂದಪುದು        ||೯೦||
ಚಾರಕರೆತ್ತಲು ಪೋದರೊ ಮತ್ತೀ | ನಾರಿಯ ಕರ ಪಿಡಿದು ||
ಭೋರನೆ ನೂಕಿರೆನುತ್ತಿರೆ ಪೇಳ್ದಳು | ಭೂರಮಣನೊಳವಳು     ||೯೧||
೨
ರಾಗ ಶಂಕರಾಭರಣ ಏಕತಾಳ
ಇಷ್ಟು ಕೋಪವೇತಕಯ್ಯ | ಸೃಷ್ಟಿಪಾಲ ಕೇಳು ನಿನ್ನ |
ದಿಟ್ಟತನವು ಸಲ್ಲದೆಂದು | ತಟ್ಟನುಸಿರುವೆ     ||೯೨||
ತೃಣವ ಮುರಿದು ಸಾರುವೇ ನಿ | ನ್ನುಣುಗೆ ರತಿಯ ಸ್ಮರನಿಗೀಯ |
ದಣಕವಾಡಿದರೆ ಕೆಡುವೆ | ಕ್ಷಣದೊಳೆಂದಳು   ||೯೩||
ಇಷ್ಟಾದ ಮೇಲಿನ್ನು ಹರಿಯು | ಸಿಟ್ಟಿನಿಂದಿಲ್ಲಿಗಯ್ತಂದು |
ಕುಟ್ಟಿ ನಿನ್ನ ಬಳಿಕ ಸುತೆಯ | ತಟ್ಟನೊಯ್ವನು          ||೯೪||
ಕೊಟ್ಟ ಭಾಷೆ ನಡೆಸದಿಂತು | ಸೃಷ್ಟಿಗೊಡೆಯನಿರಲು ಕಂಡು |
ಬಟ್ಟೆದೋರದಾಗ ಪೊರ | ಮಟ್ಟಳು ಕೃಷ್ಣೆ     ||೯೫||
ವಾರ್ಧಕ
ಅರಸ ಕೇಳಿಂತು ದ್ರುಪದಜೆ ಪೊರಟು ಮಾರ್ಗದಲಿ |
ಹರಿಯೆ ನೀನೇ ಬಲ್ಲೆ ಕಾರ್ಯ ನಿನ್ನದೆನುತ್ತ |
ಭರದಿ ಕಂಗಳ ಮುಚ್ಚಿ ನಿಂದಿರ್ದಳಿತ್ತಲವಧರಿಸು ಪೂರ್ವದ ಕಥೆಯನು ||
ತರುಣಿ ರತಿದೇವಿ ತಾ ಪಿಂದೆ ಶಂಬರನಿಂಗೆ |
ಪರಿಪರಿಯ ಭೋಜ್ಯಗಳನಣಿಮಾಡುತಿರಲಿತ್ತ |
ಸ್ಮರನು ರುಕ್ಮಿಣಿಯುದರದೊಳಗುದಿಸುತಸುರನಂ ಕೊಂದು ರತಿಯೊಡನಿರುತಿರೆ  ||೯೬||
ಅರಿತು ನಾರದ ಮುನಿಪ ಬರಲು ದಂಪತಿಗಳತಿ |
ಹರುಷದಿಂದುಪಚರಿಸಲಾಗ ಋಷಿವರನೆಂದ |
ಹಿರಿಯಳಾಗಿಹ ರತಿಯನಗ್ನಿಯೊಳಗಿರಿಸೆಂದು ಪೇಳ್ದ ನುಡಿ ಕೇಳುತಾಗ ||
ವರಪತಿವ್ರತೆಯನಗ್ನಿಯೊಳಿಡಲು ಬಳಿಕ ತಾ |
ಧರೆಯೊಳತ್ಯಧಿಕವಾಗಿರುವ ಕಮಲಾವತಿಯ |
ಪುರದರಸ ಕಮಲಭೂಪನ ಕುವರಿಯಾಗಿ ಜನಿಸಿರ್ದಳತಿ ವೈಭವದೊಳು ||೯೭||
ರಾಗ ಭೈರವಿ ಝಂಪೆತಾಳ
ಧರೆಯಧಿಪ ಕೇಳಿಂತು | ವರಕಮಲಭೂಪನಿಗೆ |
ತರುಣಿಮಣಿ ರತಿಯುದಿಸಿ | ಮೆರೆದಿರಲ್ಕಂದು ||೯೮||
ಕುಂತಿಸುತರರಸಿಯೊಡ | ನಿಂತು ಪಿತನಾಡಿದುದ |
ನಂತರಂಗದಿ ತಿಳಿದು | ಚಿಂತಿಸಿದಳವಳು    ||೯೯||
ಬಂದು ತಾತನಿಗೆರಗಿ | ನಿಂದು ಕರಗಳ ಮುಗಿದು |
ಚಂದದಿಂದುಸಿರಿದಳು | ಬಂದ ಕಾರ್ಯವನು ||೧೦೦||
ರಾಗ ಸೌರಾಷ್ಟ್ರ ಅಷ್ಟತಾಳ
ಏನಿದು ಹೊಸಪರಿ ಸರಿರಾತ್ರೆಯೊಳು  ಸಭೆ | ತಂದೆ ಕೇಳು || ಈಗ
ನೀನೆನ್ನ ಮೇಲತಿ ದಯವಿಟ್ಟು ವಿನಯದಿ | ತಾತ ಪೇಳು         ||೧೦೧||
ಬಾಲೆ ದ್ರೌಪದಿಯ ನುಡಿಯ ಕೇಳ್ದೆ ನಾನೀಗ | ತಂದೆ ಕೇಳು || ಬಹು
ಲೀಲೆಯಿಂದವಳೇನನುಸಿರಿದಳೆಂಬುದ | ತಾತ ಪೇಳು ||೧೦೨||
ಪಂಥಪೌರುಷವಾಡಿದಂತರಂಗವಿದೇನು | ತಂದೆ ಕೇಳು || ನಿಶ್ಚಿಂ
ತೆಯೊಳ್ ಮಗಳೆಂಬ ಮಮತೆಯೊಳೆನಗೀಗ | ತಾತ ಪೇಳು    ||೧೦೩||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ತರಳೆಯೇಕೀ ಪರಿಯನುಸಿರುವೆ | ಧರಣಿಪಾಲಕನಾಗಿ ಸಭೆಗ |
ಯ್ದಿರಲು ಬೇರಿನ್ನಾರು ಬರುವರು | ಮರುಳುಮಾತೆ    ||೧೦೪||
ಈಗಲೀ ನಡುನಿಶಿಯೊಳೊಂದು | ದ್ಯೋಗ ಮಂತ್ರಿಗಳೊಡನೆ ಯೋಚಿಸ |
ಲಾಗಿ ತಾನೋಲಗವನಿತ್ತೆ ಸ | ರಾಗದಿಂದ   ||೧೦೫||
ಬರಿದೆ ನಿನಗೇಕಾ ವಿಚಾರವು | ತೆರಳು ಸಜ್ಜಾಗೃಹಕೆನಲು ಪದ |
ಕೆರಗಿ ಬಿನ್ನಹ ಮಾಡಿದಳು ತ | ನ್ನಿರವನಾಗ  ||೧೦೬||
ರಾಗ ಬಿಲಹರಿ ಏಕತಾಳ
ತಂದೆ ಲಾಲಿಸಿ ಕೇಳು ಸಂದೇಹಗೊಳದಿರು |
ಪಿಂದಣಾಗಮವ ನಾನಿಂದೆಂಬೆ ನಿನಗೆ ||
ಬಂದುದನರಿತೆಯಾ ದ್ರುಪದನಂದನೆ ತಾನು |
ಚಂದದಿ ಪೇಳುವೆನದನು ಲಾಲಿಪುದು         ||೧೦೭||
ದ್ವಾರಕೆಯೊಳು ಸಚ್ಚಿದಾನಂದನಿರುತಿಹ |
ಧೀರನಾತನ ಪುತ್ರ ಮಾರನೆಂಬುವಗೆ ||
ಧಾರೆಯನೆರೆಸೆನ್ನ ಮದುವೆಯನೆಸಗಲು |
ನಾರಿ ದ್ರೌಪದಿ ಬಂದಳೀ ರೀತಿಗಾಗಿ ||೧೦೮||
ಸಾರಸನಾಭ ಹಲಾಯುಧರೆಂದೆಂಬ |
ವೀರರೀರ್ವರು ಕೇಳು ಮಾವಂದಿರೆನಗೆ ||
ನಾರಿಯರ್ ಪದಿನಾರುಸಾವಿರದೆಂಟು ವಿ |
ಚಾರಿಸಲದರೊಳು ರೇವತಿ ಸಹಿತ   ||೧೦೯||
ರಾಣಿಯರೆನಗತ್ತೆಗಳುಬಳಿಕಾ ಪಂಚ |
ಬಾಣನು ಪತಿಯೆಂಬುದರಿಯೆಯ ತಾತ ||
ಪ್ರಾಣದೊಲ್ಲಭನನ್ನು ಕಾಣದೆನ್ನಯ ಮನ |
ಕಾನಂದವಾಗದಿನ್ನೇನೆಂದುಸಿರಲಿ   ||೧೧೦||
ಕರೆಸು ದ್ರೌಪದಿಯಳನಿರಿಸು ಲಗ್ನವ ಬೇಗ |
ಬರಿದೆ ಕೋಪಿಸದಿರೀಗೊರೆಯುವೆ ನಿನಗೆ ||
ಸ್ಮರಜನಕನ ಮೇಲೆ ಪರಿಭೇದವೀ ಪರಿ |
ತರವಲ್ಲ ಶೀಘ್ರದಿ ಪರಿಣಯವೆಸಗು  ||೧೧೧||
ಹಿಂದೆ ಶಂಬರನೊಳು ಸೆರೆಯ ಸಿಕ್ಕಿದರೆನ್ನ |
ನಂದು ಬಿಡಿಸಿದನು ಕೊಂದು ರಕ್ಕಸನ ||
ಬಂದು ನಾರದ ಕಾಮಗೆಂದನು ನೀನವ |
ಳಿಂದ ಕಿರಿಯ ಕೀರ್ತಿ ಕುಂದುವುದೆನುತ      ||೧೧೨||
ಎಂದ ನುಡಿಯ ಕೇಳಿ ಬಂದಿಲ್ಲಿ ಜನಿಸಿದೆ |
ನಿಂದೇತಕೀಪರಿ ಸಂದೇಹ ನಿನಗೆ ||
ಚಂದದಿ ಮದುವೆಯನಿಂದು ನೀನೆಸಗಲು |
ಮುಂದೆ ರಕ್ಷಿಸುವ ಮುಕುಂದ ತಾನೊಲಿದು   ||೧೧೩||
ಪರಮ ಪತಿವ್ರತೆ ಚಂಡಿಸ್ವರೂಪದ |
ಮುರವೈರಿಯನುಜೆಯು ತರುಣಿ ದ್ರೌಪದಿಯು ||
ಅರಿಯದೆ ನೀನವಳಿರವನು ಗರ್ವದಿ |
ಬಿರುನುಡಿಯಾಡಿಹೆ ಕರೆಸು ಬೇಗೆನಲು        ||೧೧೪||
ಭಾಮಿನಿ
ಎಂದ ಸುತೆಯಳ ನುಡಿಗೆ ಭೂಪತಿ |
ನೊಂದು ಮನದಲಿ ದ್ರುಪದಜೆಯ ಬಳಿ |
ಗಿಂದು ತಾ ಪೋಗುವೆನೆನುತ ನಿಶ್ಚಯಿಸಿ ತ್ವರಿತದೊಳು ||
ಬಂದು ನುತಿಸುತಲೆರಗಿ ಪಾದಕೆ |
ಮುಂದಬುದ್ಧಿಯ ಬಿಟ್ಟೆನೀಗಳು |
ನಂದನೆಯ ತಾ ಕೊಡುವೆ ಪಾಲಿಸು ಕೋಪಿಸದಿರೆಂದ ||೧೧೫||
ರಾಗ ಸುರುಟಿ ಏಕತಾಳ
ಲಾಲಿಸು ದ್ರುಪದಸುತೆ | ಕರುಣದಿ | ಪಾಲಿಸು ವಿಖ್ಯಾತೆ ||
ನೀಲಾಂಗನ ವರ | ಬಾಲಗೆ ಕುವರಿಯ |
ಲೀಲೆಯೊಳೀವೆನು | ಕೇಳೀ ಮಾತನು || ಲಾಲಿಸು     ||೧೧೬||
ನಾಳೆಯೆ ಲಗ್ನವನು | ರಚಿಸಲಿ | ಕಾಲಸ್ಯವಿದೇನು ||
ಶ್ರೀಲೋಲನಿಗೆ | ನ್ನಾಲೋಚನೆಯನು |
ಪೇಳೀ ಹರಷೋ | ನ್ಮೂಲದ ವಾರ್ತೆಯ || ಲಾಲಿಸು   ||೧೧೭||
ನಿನ್ನಯ ಮಹಿಮೆಯನು | ತಿಳಿಯದೆ | ಮುನ್ನವಮಾನವನು ||
ಎನ್ನಿಂದಾಯ್ತದ | ನುನ್ನತ ಕೃಪೆಯೊಳು |
ಸನ್ಮತದಿಂದಲಿ | ಮನ್ನಿಸು ಕಾರ್ಯವ || ಲಾಲಿಸು      ||೧೧೮||
ಮನ್ಮಥಪಿತ ದಯದಿ | ಸ್ನೇಹವ | ನೆನ್ನೊಳಿಡುವ ತೆರದಿ ||
ಚೆನ್ನಾಗುಸಿರುತ | ಭಿನ್ನಭೇದಗಳ |
ನೆನ್ನೊಳಿಡದೆ ಕರೆ | ಸಿನ್ನಿವರ್ಗೆಂದನು || ಲಾಲಿಸು      ||೧೧೯||
ಭಾಮಿನಿ
ತಾಯೆ ದ್ರೌಪದಿ ನಿನ್ನ ನಂಬಿದೆ |
ಮಾಯಕದ ಮಾತಲ್ಲ ನಿಜವಿದು |
ಕಾಯಬೇಕಿಂದೆನ್ನ ಮರೆದು ಶತಾಪರಾಧವನು ||
ಆಯತದಿ ದಯೆಯಿಟ್ಟು ಪಾಂಡವ |
ಜಾಯೆ ನೀನೀ ಕಾರ್ಯವೆಸಗಲು |
ತೋಯಜಾಂಬಕಗುಸಿರಿ ನಿರ್ವಿಘ್ನತೆಯ ಕರಣಿಪುದು   ||೧೨೦||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಇಂತು ನುತಿಸುವ ನೃಪನ ಕಾಣುತ | ಸಂತಸದಿ ದ್ರೌಪದಿಯು ಮನ್ನಿಸಿ |
ಚಿಂತೆಯನು ತೊರೆದುಸಿರಿದಳು ಭೂ | ಕಾಂತನೊಡನೆ          ||೧೨೧||
ಏಳರಸ ಬಿಡು ವ್ಯಾಕುಲತೆಯ ವಿ | ಶಾಳ ವೈಭವದಿಂದ ತವಕದಿ |
ನಾಳೆ ಕರೆಸುವೆ ಹರಿಯನಾ ಯದು | ಜಾಲಸಹಿತ     ||೧೨೨||
ಬರುವರೈ ದಿಬ್ಬಣದೊಡನೆ ಪಂ | ಕರುಹಸಂಭವ ರುದ್ರ ತ್ರಿದಶರು |
ಪುರವ ಸಿಂಗರಗೆಯ್ದು ಕರೆಸೈ | ಧರಣಿಪರನು ||೧೨೩||
ಲೀಲೆಯಿಂದಂಗಜಗೆ ನಿನ್ನಯ | ಬಾಲಿಕೆಯ ವೈವಾಹ ಮಾಡಿಸು |
ಪಾಲಿಸುವ ಸತ್ಕರುಣದಿಂದಲಿ | ಶ್ರೀಲಲಾಮ ||೧೨೪||
ಬಂದು ನೀ ದಿಬ್ಬಣಿಗರೊಡನಾ | ನಂದದಲಿ ನಡೆಸುವುದು ಕಾರ್ಯವ |
ನೆಂದೆನುತ ನುಡಿಯಲ್ಕೆ ಪೇಳಿದ | ಳಿಂದುವದನೆ       ||೧೨೫||
ಉಳಿದೆನಾದರೆ ಬರುವೆನಿಲ್ಲಿಗೆ | ನಳಿನನಾಭನು ಸಹಿತಲೆಂದೆನೆ |
ಕಳವಳಿಸಿ ಪಾಂಚಾಲೆಗುಸಿರಿದ | ನಿಳೆಯ ಪಾಲ       ||೧೨೬||
ನಾಳೆ ಮದುವೆಗೆ ನೀನು ಬಾರದೆ | ಶ್ರೀಲತಾಂಗಿಯ ರಮಣನಯ್ತರೆ |
ಬಾಲಿಕೆಯ ನಾ ಕೊಡೆನು ಮಾತಿದು | ಜಾಲವಲ್ಲ       ||೧೨೭||
ಬರುವೆ ನಿಶ್ಚಯವಾಗಿ ನಂಬಿಕೊ | ತೆರಳುವೆನು ತಾನೆನುತ ದ್ರೌಪದಿ |
ಪೊರಟು ತಾನಯ್ತಂದಳಾ ಕ್ಷಣ | ಹರುಷದಿಂದ         ||೧೨೮||
ಬಂದು ಕೃಷ್ಣನ ಪದಕೆರಗಿ ತಾ | ನಿಂದು ಲಕ್ಷ್ಮೀರಮಣ ಜಯ ಜಯ |
ವೆಂದು ನುತಿಸುತ್ತಿರ್ದಳತ್ಯಾ | ನಂದದಿಂದ   ||೧೨೯||
ರಾಗ ಸಾಂಗತ್ಯ ರೂಪಕತಾಳ
ಎರಗಿದ ದ್ರುಪದಜೆಯನು ಪಿಡಿದೆತ್ತುತ | ಕರುಣಾಳು ನುಡಿದ ತಾನವಳ್ಗೆ ||
ತರಳ ಮನ್ಮಥನಿಂಗೆ ವೈವಾಹವೆಸಗಲು | ಹರಿಣಾಕ್ಷಿ ದೊರೆತಳೇನವ್ವ    ||೧೩೦||
ನಿನ್ನ ಕಟಾಕ್ಷದಿ ಪೋಗಿ ನಾನೀಗಳು | ಮುನ್ನ ದೇಶವನೆಲ್ಲ ತಿರುಗಿ ||
ಚಿನ್ಮಯಾತ್ಮಕನೆ ಕೇಳ್ ಕಮಲಾವತೀಪುರ | ವನ್ನು ಸಾರಿದೆ ಹರುಷದಲಿ ||೧೩೧||
ಕಮಲಭೂಪನಾತ್ಮಜೆ ರತಿಯೆಂಬಳು | ವಿಮಲ ಕನ್ನಿಕೆಯೊರ್ವಳಿಹಳು ||
ಅಮರವಂದಿತ ನಿನ್ನ ಸುತಗೀಯಬೇಕೆಂದು | ಮಮತೆಯೊಳ್ ನಿಶ್ಚಯಗೆಯ್ದೆ       ||೧೩೨||
ನಾಳೆ ಲಗ್ನವನಿಟ್ಟು ನಾನಿಲ್ಲಿಗಯ್ತಂದೆ | ಜಾಲಮಾತಲ್ಲ ಕೇಳಿದನು ||
ನೀಲನಿಭಾಂಗ ದಿಬ್ಬಣಸಹ ತೆರಳುವು | ದಾಲಸ್ಯವೇಕಿನ್ನು ಬರಿದೆ         ||೧೩೩||
ಇಂತೆಂದು ಚರಣಕೊಂದಿಸುತಾಗ ದ್ರುಪದಜೆ | ದಂತಿಪುರಕೆ ನಡೆತರಲು ||
ಅಂತರಂಗದಿ ಪಾರ್ಥನೇಳ್ವುದರೊಳಗೆ ನಿ | ಶ್ಚಿಂತೆಯೊಳಯ್ದುವೆನೆನುತ  ||೧೩೪||
ದಂತಿಗಾಮಿನಿ ಹಲವೆಣಿಸುತ್ತ ಮನದೊಳು | ಚಿಂತಿಸುತಯ್ತರಲಾಗಿ ||
ಸಂತಸದೊಳು ಪಾಂಡುಸುತರೊಳಗಾದ ವೃ | ತ್ತಾಂತವ ಕೇಳು ಪೇಳುವೆನು      ||೧೩೫||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಇತ್ತ ಗಜಪುರದೊಳಗೆ ಪಾರ್ಥನು | ಮತ್ತೆ ತಾನೆಚ್ಚರ್ತ ಸಮಯದೊ |
ಳೊತ್ತಿನಲಿ ಸತಿ ಕಾಣದಿರಲರ | ಸುತ್ತ ಬಳಿಕ  ||೧೩೬||
ತರುಣಿ ದ್ರೌಪದಿಯೆತ್ತ ಪೋಗಿಹ | ಳಿರುಳಿನಲಿ ತಾ ನೋಳ್ಪೆನೆನುತಲಿ |
ಕರದಿ ಖಡ್ಗವ ಪಿಡಿದು ಪೊರಟನು | ಭರದೊಳಂದು    ||೧೩೭||
ಊರುಕೇರಿಯ ಮನೆಮನೆಗಳನು | ಸಾರುತರಸುತ ಕಾಣದೀಪರಿ |
ನಾರಿ ದ್ರೌಪದಿಯೆನುತ ಕರೆವುತ | ಲಾರು ಭಟಿಸಿ      ||೧೩೮||
ಇಂತು ರೋಷದೊಳಾ ಧನಂಜಯ | ನಿಂತು ಪೊರಬಾಗಿಲಲಿ ನೋಡುತ |
ನಿಂತಿರಲು ಬಂದಡಿಗೆ ಮಣಿದಳು | ದಂತಿಗಮನೆ       ||೧೩೯||


ರಾಗ ಮಾರವಿ ಏಕತಾಳ
ಚರಣದೊಳೆರಗಿದ ತರುಣಿಯ ಮುಡಿಯನು | ಕರದಲಿ ಪಿಡಿದಾಗ ||
ಶಿರವನು ಛೇದಿಸಿ ಪಂಥವ ಮೆರೆಸುವೆ | ಪುರಜನರೀಕ್ಷಿಸಲಿ      ||೧೪೦||
ಎಂದೆನುತೀ ಪರಿಯಿಂದಲಿ ಪಾರ್ಥನು | ತಂದಡಗೆಡವುತಿರೆ ||
ಮಂದಗಮನೆ ಕೂಗಲು ಧ್ವನಿ ಕೇಳಿದು | ದಂದನಿಲಜಗೊಡನೆ   ||೧೪೧||
ಆ ಯುವತಿಯ ಧ್ವನಿ ಕೇಳುತ ಬಂದನು | ವಾಯುಕುಮಾರಕನು ||
ಕಾಯದಿ ಕಳವಳಗೊಳುತಲುಸಿರಿದನು | ಪಾಯದೊಳಂದವಗೆ  ||೧೪೨||
ಪಾತಕಿ ಕೇಳ್ ನಮ್ಮಯ್ವರ ಸತಿಯ ನೀ | ಘಾತಿಸಬಹುದೇನೈ ||
ನೀತಿಯನುಳಿದೀರೀತಿಯನೆಸಗಲು | ಖ್ಯಾತಿಯು ನಿನಗಹುದೆ   ||೧೪೩||
ಸತ್ಯವನೀಕ್ಷಿಸಲಗ್ನಿಯ ಕುಂಡವ | ವಿಸ್ತರಿಸುವುದೀಗ ||
ಚಿತ್ತದಿ ಸಂಶಯವೇಕೆನುತುಸಿರಲು | ಪಾರ್ಥನು ಕೇಳುತಲೆ      ||೧೪೪||
ರಾಗ ಶಂಕರಾಭರಣ ಮಟ್ಟೆತಾಳ
ವೀರ ಪಾರ್ಥ ಬಳಿಕಲು | ಬ್ಬೇರಿ ಪಾವಕಾಸ್ತ್ರವನ್ನು |
ಭಾರಿ ಧನುವಿಗೇರಿ ಯೆಚ್ಚ | ನಾರುಭಟಿಸುತ ||
ಭೋರನೆದ್ದುದಗ್ನಿ ಹೊಗೆಯು ಸೇರುತಂಬರವನು ಮುಸುಕಿ |
ತೋರಿತದರೊಳಾಗಲುರಿಯು | ಭೂರಿಪ್ರಭೆಯಲಿ      ||೧೪೫||
ಸುರಪಸುತನು ನುಡಿದ ಮನದಿ | ಹರುಷಗೊಳುತ ದ್ರುಪದಸುತೆಯ |
ಪರಿಕಿಸುವೆನೆನುತ್ತಲಾಗ | ಕರೆದು ಪೇಳ್ದನು ||
ತರುಣಿ ಕೇಳೆ ನೀನು ಮುಡಿದ | ಶಿರದ ಪುಷ್ಪ ಬಾಡೆ ನಿನ್ನ |
ಗುರಿಯ ಕೊಡುವೆ ಖಡುಗಕೀಗ | ಪರಿಯ ನೋಡೆಲೆ   ||೧೪೬||
ಎಂದು ಪೇಳ್ದ ಮಾತ ಕೇಳ್ದು | ಮಂದಗಮನೆ ಹರಿಯ ನೆನೆದು |
ತಂದೆ ನೀನೆ ರಕ್ಷಿಸೆನುತ | ನಿಂದು ಸ್ತುತಿಸುತ ||
ಒಂದೆ ಮನಸಿನಿಂದ ಲಾಗ | ಬಂದಳು ಪ್ರದಕ್ಷಿಣವನು |
ಸುಂದರಾಂಗಿ ಪೊಕ್ಕಳಗ್ನಿ | ಗಂದು ತವಕದಿ  ||೧೪೭||
ಭಾಮಿನಿ
ಹರಿಯೆ ನಿನ್ನಾಜ್ಞೆಯಲಿ ತಾನ |
ಯ್ದಿರಲು ಕೋಪಿಸಿ ಪಾರ್ಥನೆನ್ನನು |
ಪರಿಕಿಸುವ ನೀ ಕಾಯಬೇಕೆಂದನುತ ನುತಿಸುತಿರೆ ||
ಪರಮ ಮಂಗಲವಾಗಲಾಕೆಯು |
ಹರುಷದಲಿ ನಡೆತಂದು ಪತಿಗಳ |
ಚರಣಕೆರಗಲು ನುಡಿದ ಸಹಭವನೊಡನೆ ಮರುತಜನು          ||೧೪೮||
ರಾಗ ರೇಗುಪ್ತಿ ಏಕತಾಳ
ನೋಡಿದೆಯ | ತಮ್ಮ | ನೋಡಿದೆಯ      || ಪಲ್ಲವಿ ||
ಪುಣ್ಯಕುಲದಿ ಪುಟ್ಟಿ | ನಿನ್ನೊಳು ಗ್ರಹಿಸದೆ |
ಮಿಣ್ಣನೆ ಸ್ತ್ರೀಹತ್ಯ | ವನ್ನು ಮಾಡುವರೆ ||
ಪುಣ್ಯಾತ್ಮೆ ದ್ರೌಪದಿ | ಪರಮಪತಿವ್ರತೆ |
ನಿರ್ಣಯವರಿಯದೆ | ಕಣ್ಣಾರೆ ಕೊಲುತಿಹೆ || ನೋಡಿದೆಯ        ||೧೪೯||
ದಿನಚರಿಯಲಿ ಮತ್ತೀ | ವನಜಾಕ್ಷಿ ತಿರುಗುವ |
ಳನುಮಾನವಿಲ್ಲದೆ | ನಿನಗುಸಿರುವೆನು ||
ಸನುಮತದಲಿ ದುಷ್ಟ | ಜನರ ಸಂಹರಿಸುತ್ತ |
ಘನ ರಕ್ತಪಾನವ | ನನುದಿನ ಮಾಳ್ಪಳು || ನೋಡಿದೆಯ        ||೧೫೦||
ವನಿತೆಯಿವಳು ನಮ | ಗೆನುತ ಗ್ರಹಿಸುತಿಹೆ |
ಕ್ಷಣದಿ ಚಂಡಿಯ ರೂಪ | ವನುಕರಿಸುವಳು ||
ಕಿನಿಸಿನಿಂದಿವಳನ್ನು | ಕನಲಿಸಬೇಡಿನ್ನು |
ಮನೆಗೊಯ್ದು ಮನ್ನಿಸೀ | ಗನುಮಾನವಿಡದೆ || ನೋಡಿದೆಯ    ||೧೫೧||
ಎಂದು ಮಾರುತಿ ಪೇಳ | ಲಂದು ನರನು ಮತ್ತಾ |
ಮಂದಗಮನೆಯಳ | ಚಂದದಿ ಕರೆದು ||
ಮಂದಿರಕಾಗಲ | ಯ್ತಂದು ಸುಖದೊಳಿರ |
ಲಂದವರಿತು ಭೀಮ | ಬಂದನು ಮನೆಗೆ || ನೋಡಿದೆಯ        ||೧೫೨||
ಭಾಮಿನಿ
ಧರಣಿಪತಿ ಕೇಳಿಂತು ಪಾಂಡವ |
ರಿರಲಿಕಿತ್ತಲು ಸೂರ್ಯನುದಯಕೆ |
ಪುರದ ಜನರೆಚ್ಚರ್ತು ತಮ್ಮಯ ನಿತ್ಯವಿಧಿಗಳನು ||
ವಿರಚಿಸುತಲಿರಲಾಗ ಮನದಲಿ |
ಹರುಷವಾಂತು ವಿವಾಹವೆಸಗಲು |
ಪರಮಪುರುಷನು ಬಂದು ಪೊಕ್ಕನು ದ್ವಾರಕಾಪುರವ  ||೧೫೩||

ಕಂದ
ಖಗವಾಹನ ಪ್ರತ್ಯೂಷದಿ |
ನಗರವ ಪೊಗುತಂದು ಜವದೊಳೋಲಗವಿತ್ತುಂ ||
ಮಿಗುವರಿವಾನಂದದಿ ನಸು |
ನಗುತಲಿ ರುಕ್ಮಿಣಿಯ ಕರೆದು ಬಳಿಕಿಂತೆಂದಂ ||೧೫೪||
ರಾಗ ಸುರುಟಿ ಏಕತಾಳ
ಹರಿಣಾಕ್ಷಿಯೆ ಕೇಳು | ಮನಸಿನೊ | ಳುರೆ ಸಂತಸ ತಾಳು ||
ಸ್ಮರನಿಗೆ ಲಗ್ನವ ವಿರಚಿಸಲೋಸುಗ |
ವರಕನ್ನಿಕೆಯನು ಸ್ಥಿರಗೊಳಿಸಿದೆನು  ||೧೫೫||
ಅದಕಾಗುವುದೆಲ್ಲ | ಸನ್ನಹ | ಒದಗಿಸಬೇಕಲ್ಲ ||
ಮುದದಲಿ ಮಗನಿಗೆ ಮದುವಣಿಶಾಸ್ತ್ರದ |
ವಿಧಿಯೆಸಗೆಲೆ ನೀ ಪದುಮದಳಾಂಬಕಿ        ||೧೫೬||
ಹದಿನಯ್ದನೆ ಗಳಿಗೆ | ಲಗ್ನವು | ಒದಗಿಹುದದರೊಳಗೆ ||
ಮುದದಲಿ ಕಮಲಾವತಿಪುರಕೀಗಲೆ |
ಯದುಪರಿವಾರವು ಸುದತಿಯರೆಲ್ಲರು         ||೧೫೭||
ತೆರಳುವುದೀಕ್ಷಣದಿ | ದಿಬ್ಬಣಿ | ಗರು ಸಹಿತದಿ ಮುದದಿ ||
ತರುಣಿಯೊಳಿಂತೀಪರಿಯಲಿ ನುಡಿದಾ |
ಮುರಹರನಯ್ದಿದನರಮನೆಗಾಗಲೆ  ||೧೫೮||
ಭಾಮಿನಿ
ಅರಸನೆಂದುದ ಕೇಳುತಾಕ್ಷಣ |
ಭರದಿ ರುಕ್ಮಿಣಿ ಬಂದು ತನ್ನಯ |
ತರಳನಿಗೆ ನೀರೆರೆದು ವಿದ್ಯುಕ್ತಪ್ರಕಾರದಲಿ ||
ವಿರಚಿಸಲು ಬಳಿಕಿತ್ತ ಲಕ್ಷ್ಮೀ |
ವರನು ಮನದಲಿ ಗರುಡನನು ತಾ |
ಸ್ಮರಿಸಲದನರಿತಾಗಲಯ್ತಂದನು ಸರಾಗದಲಿ          ||೧೫೯||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಹರಿ ನಮೋ ಎಂದಾ ಸುಪರ್ಣನು | ಚರಣಸಾರಸಕೆರಗುತೆಂದನು |
ಭರದೊಳೆನ್ನನು ಸ್ಮರಿಸಿದಂಥಾ | ಪರಿಯದೇನು       ||೧೬೦||
ಗರುಡ ಲಾಲಿಸಿ ಕೇಳು ನಮ್ಮಯ | ತರಳನಹ ಮನ್ಮಥಗೆ ಲಗ್ನವ |
ವಿರಚಿಸಲ್ಕೆಂದೆನುತ ನೆನೆದಿಹೆ | ಹರುಷದಿಂದ          ||೧೬೧||
ಅದಕೆ ತನ್ನಿಂದಾಹ ಸೇವೆಯ | ವಿಧವನರಿತೀಗುಸಿರಿದರೆ ತಾ |
ನೊದಗಿಸುವೆ ಬೇಗೆನಲು ಪೇಳಿದ | ಮದನಜನಕ      ||೧೬೨||
ಗರುಡ ಕೇಳೈ ಸಕಲ ದೇಶದ | ಧರಣಿಪಾಲರಿಗಿಂದು ಲಿಖಿತವ |
ಬರೆಸಿ ಕೊಡುವೆನು ತೋರುತವರಿಗೆ | ಕರೆತರುವುದು  ||೧೬೩||
ಎಂದು ಲಿಖಿತವ ಬರೆಸಿಕೊಡಲಾ | ನಂದದಲಿ ವಿನತಾಸುತನು ಬಲ |
ಬಂದು ಹರಿಯಡಿಗೆರಗಿ ಪೊರಟನು | ಚಂದದಿಂದ      ||೧೬೪||
ಭಾಮಿನಿ
ಸಿರಿಯರಸನಪ್ಪಣೆಯನಾಂತಾ |
ಗರುಡದೇವನು ತನ್ನ ಮನದಲಿ |
ಹರಿಯ ಸ್ಮರಿಸುತ ಗಮಿಸಿ ಲಿಖಿತವನಿತ್ತು ಸರ್ವರಿಗೆ ||
ಸರಸಿಜೋದ್ಭವ ರುದ್ರ ಮತ್ತಾ |
ಸುರಪ ಮುಖ್ಯಾದ್ಯಮರರೆಲ್ಲರ |
ಕರೆತರುತ ನಡೆತಂದು ಪೊಕ್ಕನು ದ್ವಾರಕಾಪುರವ     ||೧೬೫||
ವಾರ್ಧಕ
ಧರೆಯಧಿಪ ಕೇಳಿಂತು ನಡೆತಂದ ಬೊಮ್ಮಾದಿ |
ಸುರರ ಸತ್ಕರಿಸುತ್ತ ಶ್ರೀಕೃಷ್ಣ ಬಳಿಕ ಸ |
ತ್ವರದಿ ಪಾಂಡವರಿಂಗೆ ಪ್ರತ್ಯೇಕ ಲಿಖಿತಮಂ ಬರೆದದಂ ಕಳುಹಲಂದು ||
ಚರರು ನಡೆತಂದಾ ಯುಧಿಷ್ಠಿರಂಗೀಯಲತಿ |
ಹರುಷದಿಂ ಲೇಖನವ ವಾಚಿಸಿ ಸಹೋದರರ |
ಕರೆದಾಗ ಮನ್ಮಥನ ಲಗ್ನವೃತ್ತಾಂತಮಂ ಸಾಂಗಮೆನೆ ವಿವರಿಸಿದನು     ||೧೬೬||
ರಾಗ ಕೇದಾರಗೌಳ ಅಷ್ಟತಾಳ
ಶ್ರೀಮನೋಹರರತ್ನ ತರಳ ಮನ್ಮಥನಿಗೆ | ಪ್ರೇಮದಿ ಲಗ್ನವನು ||
ನಾ ಮಾಳ್ಪೆ ನೀವೆಲ್ಲ ಬಹುದೆಂದು ಬರೆದಿಹ | ನೀ ಮಹಲಿಖಿತವನು       ||೧೬೭||
ಪೋಗಲೇಬೇಕು ನಾವೀಗಲೆನುತ್ತತಿ | ವೇಗದಿ ಧರ್ಮಜನು ||
ನಾಗವೇಣಿಯನೊಡಗೊಂಡನುಜರು ಸಹಿ | ತಾಗ ತಾವಯ್ತಂದರು       ||೧೬೮||
ಬಂದರು ಪಾಂಡವರೆಂದೆನುತಲೆ ಚರ | ರಂದು ಸೂಚಿಸೆ ಹರಿಯು ||
ಚಂದದಿಂದಿದಿರಾಗುತರಮನೆಗೊಯ್ದು ತಾ | ನಂದುಪಚರಿಸಿದನು         ||೧೬೯||
೩
ರಾಗ ಸಾಂಗತ್ಯ ರೂಪಕತಾಳ
ಬಂದಿರೆ ಪಾಂಡವರೆಲ್ಲ ನೀವೆಮ್ಮಯ | ಮಂದಿರಕಾಗಿ ಪ್ರೀತಿಯಲಿ ||
ಮುಂದಣ ಕಾರ್ಯ ನಿಮ್ಮಿಂದಾಗಬೇಕೆಂದು | ಮಂದರಧರನುಸಿರಿದನು   ||೧೭೦||
ಅಂದು ಕೌರವಭೂಪನಿಂದತಿ ಬಳಲಿದಿ | ರಿಂದು ಕ್ಷೇಮಿಗಳೆ ಭಾವಯ್ಯ ||
ಮಂದಮತಿಗಳು ತಮ್ಮಿಂದ ತಾವಳಿದರು | ಮುಂದಿನ್ನು ಭಯವಿಲ್ಲ ನಿಮಗೆ         ||೧೭೧||
ತಂಗಿ ಬಂದುದರಿಂದ ಸಂತೋಷವಾಯಿತು | ಶೃಂಗಾರವನು ರಚಿಸೆನಲು ||
ಹಿಂಗದೆ ಭರದಿ ರುಕ್ಮಿಣಿ ಮುಖ್ಯ ಸ್ತ್ರೀಯರು | ಮಂಗಳಕನುಸರಿಸಿದರು    ||೧೭೨||
ಇಂತೀಪರಿಯೊಳಾಗ ಸಕಲ ಸನ್ನಾಹದಿ | ಕಂತುಜನಕನನುಜ್ಞೆಯಲಿ ||
ಅಂತಕಾಂತಕನನ್ನು ಸ್ಮರಿಸುತ್ತ ಬಂದರಾ | ನಂತ ಋಷಿಗಳು ಪ್ರೇಮದಲಿ ||೧೭೩||
ಮನ್ಮಥನಿಂಗಲಂಕರಿಸಿ ಬಾಸಿಗವನ್ನು | ಸನ್ಮತದಲಿ ಸುದತಿಯರು ||
ಸುಮ್ಮಾನದಲಿ ಕಟ್ಟಿ ತಳೆದಕ್ಷತೆಯನಾಗ | ಕಮ್ಮಗೋಲನ ಹರಸಿದರು    ||೧೭೪||
ಆ ಸಮಯದಿ ಭೇರಿಘೋಷ ದುಂದುಭಿಯಿಂದ | ಲೇಸಾದ ನಾಗವೇಣಿಯರ ||
ಭೂಸುರನಿವಹವನೊಡಗೊಂಡು ದಿಬ್ಬಣ | ತೋಷದಿಂದಲಿ ಪೊರಡುತಿರೆ  ||೧೭೫||
ವನಜಾಕ್ಷನಾಗಲೆ ವಿನತೆಯಾತ್ಮಜನನ್ನು | ಕನಿಕರದಲಿ ಕರೆದೆಂದ ||
ವಿನಯದಿ ದಿಬ್ಬಣಿಗರನೆಲ್ಲ ಪೊತ್ತು ನೀ | ಘನವೇಗದೊಳು ಗಮಿಸೆನಲು   ||೧೭೬||
ಭಾಮಿನಿ
ಮಂದರಾಧರನಾಜ್ಞೆಯಿಂದಲಿ |
ಚಂದದಲಿ ದಿಬ್ಬಣಿಗರೆಲ್ಲರು |
ಬಂದು ಗರುಡನ ಮೇಲೆ ಕುಳಿತರು ಬಳಿಕ ಮಾಧವನು ||
ಇಂದುಧರ ಕಮಲಾಸನಾದ್ಯರು |
ವೃಂದವಮರರವೆರಸಿ ಕುಂತೀ |
ನಂದನರು ಸಹಿತೇರಿ ಮಂಡಿಸಿದರು ವಿನೋದದೊಳು ||೧೭೭||

ವಾರ್ಧಕ
ಧರಣಿಪತಿ ಲಾಲಿಸೀಪರಿಯಿಂದ ದಿಬ್ಬಣಕೆ |
ನೆರೆದ ಜನವಂತಿರಲಿ ಬಳಿಕೀ ಭವಾಂಡಮಂ |
ಧರಿಸಿರ್ಪ ಹರಿಹರಬ್ರಹ್ಮಾದಿಗಳ ಭಾರವಿರದೆ ತಾನೊರ್ವನಂದು ||
ಗರುಡನಾಂತನು ಪಕ್ಕವೊಂದರೊಳಗಾ ಫಣೀ |
ಶ್ವರಗರಿದು ಪೊಗಳಲ್ಕೆ ಸತ್ತ್ವಮಿನ್ನೆಂತುಟೋ |
ಪರಮಾತ್ಮಭಕ್ತರಿಂಗಾವುದೈದೊಡ್ಡಿತೆನುತರುಹಿದನು ನೃಪಗೆ ಮುನಿಪ    ||೧೭೮||
ದ್ವಿಪದಿ
ಭೂಪಾಲ ಕೇಳಿಂತು ದಿಬ್ಬಣವ ಕೂಡಿ |
ಶ್ರೀಪತಿಯು ಪೊರಟನತಿ ಮುದದೊಳೋಲಾಡಿ        ||೧೭೯||
ವನಜಾಕ್ಷ ರುಕ್ಮಿಣಿಯು ಸಾಂಬಸಹಿತಾಗಿ |
ಅನುವರಿತು ಗರುಡನಲಿ ಕುಳಿತು ಲೇಸಾಗಿ   ||೧೮೦||
ಬಿರುದುಗಳ ಪೊಗಳುತೀ ಪರಿಯ ಪಾಠಕರ |
ವರಭೇರಿಯನು ಹೊಡೆಸಿ ನಡೆವ ನಾಟಕರ   ||೧೮೧||
ವಿನಯದಿಂದೊಡಗೂಡಿ ಮುಂದೆ ಮಾರ್ಗದೊಳು |
ಘನ ವೇಗದಿಂದ ಬರುತಿರಲಂಬರದೊಳು    ||೧೮೨||
ಘೋರ ಕಾನನವೊಂದು ಕಣ್ಗೆ ಗೋಚರಿಸಿ |
ತೋರುತಿರ್ದುದು ಬಹಳ ಭಯವನಾವರಿಸಿ  ||೧೮೩||
ಮೆರೆದಿರ್ಪುದಾ ವನಕ್ಕೊಡೆಯನಾಗಿರುವ |
ದುರುಳ ಮೇಘಾಸುರನು ತಿಳಿದನಿವರಿರವ    ||೧೮೪||
ಅವನನುಜೆ ಮೇಘಸ್ತನಿಯು ತಿಳಿದು ಬಂದು |
ಜವದಿ ದಿಬ್ಬಣ ತಡೆದಳಡಹಾಯ್ದು ನಿಂದು    ||೧೮೫||
ಪಕ್ಷಿಯನು ತಿಂಬೆನೆನ್ನುತ ಬಾಯ ಕಳೆದು |
ಆ ಕ್ಷಣದಿ ಬಂದಿರುವ ಬಗೆಯ ಹರಿ ತಿಳಿದು    ||೧೮೬||
ಕರದೊಳಗೆ ಚಕ್ರವನು ಧರಸಿ ತಾ ಬೇಗ |
ಬರಲು ಕಂಡವನೊಡನೆ ಪೇಳ್ದಳವಳಾಗ      ||೧೮೭||
ರಾಗ ಮಾರವಿ ಅಷ್ಟತಾಳ
ಆರೊ ಬಂದವನು | ಈ ವಿಪಿನಕಿ | ನ್ನಾರೊ ಬಂದವನು || ಪಲ್ಲವಿ ||
ಭೂರಿ ತೋಷದಿಂದಲಿಂಥ | ಘೋರ ಕಾನನಕ್ಕೆ ನಿಮ್ಮ |
ನಾರಿಯರನು ಸೇರಿ ಬಂದ | ಕಾರಣಂಗಳ ಬೇಗ ಪೇಳೈ || ಆರೊ        ||೧೮೮||
ನರರ ಮಾಂಸ ಮೆಲದೆ ತೊಡುವಿ | ಲಿರುವ ಸಮಯದಿ ಬಂದು ತನ್ನ |
ಕರದಿ ಸಿಕ್ಕಿದ ಮೇಲೆ ಬಿಟ್ಟರೆ | ಬರುವುದೆನಗಪಕೀರ್ತಿಯಿದರಲಿ || ಆರೊ  ||೧೮೯||
ತಂಡತಂಡದೊಳಿರುವ ಬಲವನು | ತುಂಡುತುಂಡುಗೆಯ್ವುತೆಣ್ಣೆಯ |
ಭಾಂಡದಲ್ಲಿ ಹುರಿದು ಕರಿದು | ಗಂಡನಿಂಗುಣಬಡಿಸಿ ತಿನುವೆನು ||೧೯೦||
ಎಂದ ನುಡಿಯ ಕೇಳುತಾಗ | ಮಂದರಾದ್ರಿಧರನು ರೋಷ |
ದಿಂದ ಪೇಳ್ದನವಳ ಮುಂದೆ | ನಿಂದು ಬಳಿಕ ಕೋಪಿಸುತ್ತಲಿ || ಆರೊ      ||೧೯೧||
ರಾಗ ಶಂಕರಾಭರಣ ಮಟ್ಟೆತಾಳ
ದನುಜೆ ಕೇಳೆ ಕೂಗದೀಗ | ವಿನಯದಿಂದ ಸಾರು ಪಿಂದೆ |
ದಿನಪ ನಣುಗನಿಳೆಯ ತೋರ್ಪೆ | ನಿನಗೆ ನಿಮಿಷದಿ    ||೧೯೨||
ಎಲವೊ ಮನುಜ ಕೇಳು ನಿನ್ನ | ಬಲವನೆಲ್ಲ ತಿಂಬೆನೆಂದು |
ಛಲದಿ ಬಂದೆನಿಲ್ಲಿ ನಾನು | ಗೆಲವಿನಿಂದಲಿ    ||೧೯೩||
ಭ್ರಷ್ಟ ಮೂಳಿ ದೂರ ನಿಲ್ಲು | ಕುಟ್ಟಿ ನಿನ್ನ ಶಿರವನರಿವೆ |
ಪೆಟ್ಟು ತಿನದೆ ಪೋಗು ಮನೆಗೆ | ತಟ್ಟನೀಗಳೆ ||೧೯೪||
ಇಷ್ಟು ನುಡಿದ ಮೇಲೆ ನಿನ್ನ | ಬಿಟ್ಟು ಪೋಗೆ ನಾನೆನುತ್ತ |
ಮುಷ್ಟಿಯಿಂದ ತಿವಿದಳಾಗ | ದುಷ್ಟ ರಕ್ಕಸಿ    ||೧೯೫||
ಸೊಕ್ಕಿನಿಂದ ಮಿಕ್ಕುವರಿದ | ರಕ್ಕಸಿಯನು ಕಂಡು ಬಳಿಕ |
ಚಕ್ರದಿಂದ ಶಿರವನರಿದು | ನಕ್ಕು ನಿಂದನು    ||೧೯೬||
ಭಾಮಿನಿ
ದುರುಳೆ ಮೇಘಸ್ತನಿಯ ರಣದಲಿ |
ಹರಿಯು ತಾ ಸಂಹರಿಸಿ ಮತ್ತಾ |
ನಿರದೆ ಮುಂದಕೆ ತೆರಳಿ ದಿಬ್ಬಣಸಹಿತ ವಿಭವದಲಿ ||
ಭರದಿ ನಡೆತರಲದನು ಪರಿಕಿಸು |
ತುರುತರದ ಕೋಪದಲಿ ಮೇಘಾ |
ಸುರನು ನಡೆತಂದಾಗ ತಡೆದನು ಹರಿಯ ಭೋರ್ಗುಡಿಸಿ        ||೧೯೭||
ರಾಗ ಭೈರವಿ ಏಕತಾಳ
ಎಲವೊ ನರಗುರಿ ಕೇಳು | ನೀ | ನಿಲದಿಹುದೆನ್ನಿದಿರಿನೊಳು ||
ಸಲುವುದೆ ಪಂಥವು ನಿನಗೆ | ತವ | ತಲೆಯ ಕಡಿವೆನೀಗಳಿಗೆ    ||೧೯೮||
ಹರ ಮುನಿದರೆ ಭಯವಿಲ್ಲ | ಸುರ | ವರರೊಳಗೆನಗಿದಿರಿಲ್ಲ ||
ಧರೆಯೊಳಗಿಹ ಜನರುಗಳು ಗೆಲ | ಲರಿಯರೆನ್ನ ಸಮರದೊಳು  ||೧೯೯||
ಎನ್ನಯ ಹರಿಬಕೆ ನೀನು | ನಿಲೆ | ನಿನ್ನನು ಕೊಲುವೆನು ನಾನು ||
ಮುನ್ನ ನೀನಾರೆಂಬುದನು | ಪೇ | ಳೆನ್ನೊಳು ಸಂಶಯವೇನು   ||೨೦೦||
ನರಗುರಿ ನಿನ್ನನು ತಿನದೆ | ಬಿ | ಟ್ಟರೆ ಕೀರ್ತಿಯು ತನಗಿಹುದೆ ||
ಪರಿಕಿಸಿ ನೋಡೆಂದೆನುತ | ಖಳ | ನಿರೆ ಹರಿ ಪೇಳ್ದನು ನಗುತ   ||೨೦೧||
ರಾಗ ಪಂಚಾಗತಿ ಮಟ್ಟೆತಾಳ
ಎಲವೊ ದನುಜ ಕೇಳು ನೀನು | ಸಲುಗೆಯಿಂದ ಪ್ರಾಣವನ್ನು |
ಕಳೆಯ ಬೇಡ ಪೋಗು ನಿನ್ನ | ನಿಳೆಯಕೀಗಲೆ ||
ಖಳವಿರೋಧಿಯೆಂಬರೆನಗೆ | ಹಲವು ಮಾತನಾಡಿ ಬರಿದೆ |
ಫಲವದೇನು ಪೋಗದಿರಲು | ಕೊಲುವೆನೆಂದನು       ||೨೦೨||
ಎಂದ ಮಾತ ಕೇಳಿ ದೈತ್ಯ | ನೆಂದ ಲಕ್ಷ್ಮಿರಮಣನೊಡನೆ |
ಮುಂದುವರಿದರೀಗ ನಿನ್ನ | ಕೊಂದು ಕಳೆವೆನು ||
ಹಿಂದೆ ರಾಕ್ಷಸರನು ನೀನು | ಕೊಂದೆನೆಂಬ ಗರ್ವವೆನ್ನೊ |
ಳಿಂದು ನಡೆಯಲರಿದು ಹವಕೆ | ನಿಂದು ನೋಡೆಲ      ||೨೦೩||
ಖೂಳ ನಿನ್ನ ಜಯಿಸಲಿಂದು | ಮೌಳಿಕೃಪೆಯದೆಂತಿರುವುದೊ |
ಕಾಳಗದೊಳು ನೋಳ್ಪೆನೀಗ | ಲಾಳುತನವನು ||
ತಾಳು ತಾಳು ನಿಮಿಷದೊಳಗೆ | ಬೀಳಗೆಡವೆನೆನುತಲಸ್ತ್ರ |
ಜಾಲವನ್ನು ಸುರಿದನಾಗ | ಪೇಳಲೇನದ      ||೨೦೪||
ಮಿಸುನಿಭಾಂಗ ನೀನು ಧುರದೊ | ಳಸಮಸಹಸಿಯೆನುತ ಬರುವ |
ವಿಶಿಖಗಳನು ಖಂಡಿಸುತ್ತ | ಲೆಸೆದನು ಶರ ||
ಬಿಸಜನೇತ್ರ ರೋಷದಿಂದ | ಲಸುರನೆಚ್ಚ ಬಾಣಗಳನು |
ನಸುನಗುತ್ತ ಮಧ್ಯಪಥದಿ | ಕುಸುರಿ ತರಿದನು          ||೨೦೫||
ಬಳಿಕ ಹರಿಯು ಮನದೊಳಾಗ | ತಿಳಿದನಿವನ ಬೇಗ ರಣದಿ |
ಕೊಲುವೆನೆನುತ ಚಕ್ರವನ್ನು | ಸೆಳೆದು ಬಿಸುಟನು ||
ತಳುವದಾಗ ಕಿಡಿಯನುಗುಳಿ | ಖಳನ ಶಿರವನರಿದು ತಿರುಗಿ |
ನಳಿನನಾಭನೊಡನೆ ಬಂದು | ನೆಲಸಿತಾಗಲೆ ||೨೦೬||
ಭಾಮಿನಿ
ಧರೆಯಧಿಪ ಕೇಳಿಂತು ಸಮರದಿ |
ಹರಿಯು ಮೇಘಾಸುರನ ಕೆಡಹಲು |
ಸುರರು ಕಾಣುತ ಪುಷ್ಪವೃಷ್ಟಿಯ ಕರೆದರಾ ಕ್ಷಣದಿ ||
ಪರಿಪರಿಯ ವಿಭವದೊಳು ದಿಬ್ಬಣ |
ವೆರಸಿ ಕಮಲಾವತಿಗೆ ಬರಲದ |
ನರಿತು ಚರರಯ್ತಂದು ಬಿನ್ನವಿಸಿದರು ಭೂಪತಿಗೆ       ||೨೦೭||
ರಾಗ ದೇಶಿ ಅಷ್ಟತಾಳ
ಲಾಲಿಸೈ ಕಮಲಾವತಿದೊರೆಯೆ ನೀ |
ಜಾಲವಲ್ಲಿದು ಕೇಳು ಸದ್ಗುಣ | ಮಾಲನೇ ಪರಿತೋಷದಿ         ||೨೦೮||
ದ್ವಾರಕೆಯಿಂದ ದಿಬ್ಬಣಸಹಿತಲೆ |
ಮಾರಪಿತನಯ್ತಂದ ಕು | ಮಾರ ಸ್ಮರನ ವಿವಾಹಕೆ    ||೨೦೯||
ನಾರಿ ದ್ರೌಪದಿ ದ್ರುಪದರಾಯನ ಸುಕು |
ಮಾರಿ ಸಲೆ ವಯ್ಯಾರಿ ಬಲು ಶೃಂ | ಗಾರಿ ಬಂದಿಹಳಿಲ್ಲಿಗೆ        ||೨೧೦||
ಮನ್ನಿಸೈ ದಿಬ್ಬಣಿಗರನೆಲ್ಲರ |
ಸನ್ಮತದೊಳಿದಿರ್ಗೊಂಡು ಕರೆತಂ | ದಿನ್ನು ಕಾರ್ಯವ ಮಾಳ್ಪುದು        ||೨೧೧||
ಎಂದ ಮಾತನು ಕೇಳುತ್ತ ಭೂಪನು |
ಚಂದದಿಂ ತನ್ನಾಪ್ತಜನಸಹ | ಬಂದನಿದಿರ್ಗೊಳಲೆನುತಲೆ       ||೨೧೨||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಕಲಶಗನ್ನಡಿ ಮುತ್ತಿನಾರತಿ | ತಳಿರತೋರಣದಿಂದ ಭೂಮಿಪ |
ಲಲನೆಯರನೊಡಗೊಂಡು ಪೊರಟನು | ನಲವಿನಿಂದ  ||೨೧೩||
ಹೊಡೆಸಿದನು ವರಭೇರಿ ದುಂದುಭಿ | ಯೊಡನೆ ನಾನಾ ಪರಿಯ ವಿಭವದಿ |
ಸಡಗರದೊಳಯ್ತಂದನಾ ಕ್ಷಣ | ದೃಢತರದೊಳು       ||೨೧೪||
ಬಂದುದನು ಕಾಣುತ್ತ ಹರಿ ತಾ | ನಂದು ಗರುಡನನಿಳಿದು ತನ್ನಯ |
ಬಂಧುಜನ ಸಹಿತಾಗಲತ್ಯಾ | ನಂದದಿಂದ   ||೨೧೫||
ಭಾಮಿನಿ
ಧರಣಿಪತಿ ಕೇಳಿಂತು ಕಮಲೇ |
ಶ್ವರನು ದಿಬ್ಬಣಿಗರನು ಮನ್ನಿಸಿ |
ಭರದಿ ಕರವಿಡಿದೊಳಗೆ ಕರೆತಂದಾಗ ಸಭೆಯೊಳಗೆ ||
ತರತರದಿ ಕುಳ್ಳಿರಿಸಿ ಬಾಗಿಲ |
ಹೊರಗೆ ನಿಲಿಸಿದ ಮೂರುಕೋಟಿಯ |
ಚರರ ಬಳಿಕಾ ಹರಿಯ ಕುಶಲವ ಕೇಳಿದನು ನೃಪತಿ    ||೨೧೬||
ರಾಗ ಸಾಂಗತ್ಯ ರೂಪಕತಾ
ಬಂದಿರೆ ದ್ವಾರಕೆಯಿಂದ ಶ್ರೀಲಕ್ಷ್ಮೀಶ | ಚಂದವೆ ಸರ್ವ ಮೋಹರಕೆ ||
ಇಂದು ನೀವಿಲ್ಲಿಗಯ್ತಂದುದರಿಂದಲಾ | ನಂದವಾದುದು ಸರ್ವಜನಕೆ      ||೨೧೭||
ಹರಿಹರಾದಿಗಳಿಗೆ ಸರಸಿಜಾಸನ ಮುಖ್ಯ | ಸುರನಾಥಾದ್ಯಮರರಿಂಗೆಲ್ಲ ||
ಪರಿತೋಷದಲಿ ಬಿಡಾರವನಿತ್ತು ಮನ್ನಿಸಿ | ಹರುಷದಿ ದಿಬ್ಬಣಿಗರನು       ||೨೧೮||
ಹಾಲು ಸಕ್ಕರೆ ಹಣ್ಣು ಎಳೆನೀರಿನಿಂದ | ಲೀಲೆಯೊಳುಪಚರಿಸುತಲಿ ||
ಮೇಲಾದ ಸಾಹಿತ್ಯಗಳನೆಲ್ಲ ಕೊಡಿಸಿ ಭೂ | ಪಾಲ ಮಾನಿನಿಯೊಳಿಂತೆಂದ         ||೨೧೯||
ನೀರೆ ನೀ ಕೇಳೆ ದಿಬ್ಬಣದೊಡನಯ್ತಂದ | ನಾರಿಯರನು ಕರೆತಂದು ||
ಓರಂತೆ ಮನ್ನಿಸಿ ಪರಿಪರಿಯಿಂದುಪ | ಚಾರವ ಗೆಯ್ವುದೆಂದೆನಲು        ||೨೨೦||
ರಾಗ ಕೇದಾರಗೌಳ ಅಷ್ಟತಾಳ
ಅರಸನಾಜ್ಞೆಯೊಳಾಗ ತರುಣಿಮಣಿಯು ಬಳಿ | ಕುರುತರ ಪ್ರೇಮದಲಿ ||
ಭರಿತ ವಿನೋದದಿಂದಿದಿರ್ಗೊಂಡು ಮನ್ನಿಸಿ | ತರುಣಿಯರೆಲ್ಲರಿಗೆ          ||೨೨೧||
ಹಾಲು ಸಕ್ಕರೆ ಹಣ್ಣು ಎಳೆನೀರ ಕುಡಿಸುತ್ತ | ಮೇಲುಪಚಾರದಲಿ ||
ಸಾಲಿನೊಳವರ್ಗೆ ಬಿಡಾರವನೊದಗಿಸಿ | ಲೀಲೆಯಿಂದಯ್ತಂದಳು          ||೨೨೨||
ಕಮಲ ಭೂಪನು ದ್ರೌಪದಿಯ ಬಳಿಗಯ್ತಂದು | ನಮಿಸಲು ಕಾಣುತ್ತಲೆ ||
ಕಮಲಾಕ್ಷ ದಯೆದೋರಿದನು ನಿನಗೆನಲು ಭೂ | ರಮಣ ಮತ್ತಿಂತೆಂದನು ||೨೨೩||
ರಾಗ ಸುರುಟಿ ಏಕತಾಳ
ಲಾಲಿಪುದೆಲೆ ತಾಯೆ | ಸದ್ಗುಣ | ಶೀಲೆ ವಿಮಲಕಾಯೆ ||
ಶ್ರೀಲತಾಂಗಿರಮಣ | ಪರಮ ಕೃ | ಪಾಳು ದೀನೋದ್ಧರಣ       ||೨೨೪||
ನಿನ್ನ ಕೃಪೆಯೊಳೀಗ | ದೊರಕಿದ | ಚಿನ್ಮಯ ತಾ ಬೇಗ ||
ಎನ್ನ ದುರುಕ್ತಿಯನು | ಕ್ಷಮಿಸುವು | ದಿನ್ನೆನುತೆರಗಿದನು ||೨೨೫||
ರಾಗ ಸಾಂಗತ್ಯ ರೂಪಕತಾಳ
ಬಳಿಕ ಭೂಪಾಲನು ಲಲೆನಯರನು ಕರೆ | ದೊಲವಿನಿಂದಲಿ ಪೇಳ್ದನಾಗ ||
ಚೆಲುವೆ ನಮ್ಮಯ ಸುತೆಯಳ ಸಿಂಗರಿಸಿರೆನ | ಲುಲಿದವರೆಲ್ಲರೊಂದಾಗಿ  ||೨೨೬||
ಅರಸನಪ್ಪಣೆಯೊಳು ಸರಸಿಜಾಕ್ಷಿಯರೆಲ್ಲ | ತರುಣಿಯ ಶೃಂಗರಿಸಿದರು ||
ಹರುಷದೊಳಾಗಲಾ ತರಳೆಯ ಮಂಟಪ | ಕಿರದೆ ತಂದರು ವಿಭವದಲಿ   ||೨೨೭||
ಇಂತೀಪರಿಯೊಳಾಗ ದಂತಿಗಾಮಿನಿಯರ | ತ್ಯಂತ ಶೋಭಾನವಪಾಡಿ ||
ಮಂತ್ರಘೋಷದಿ ತೆರೆವಿಡಿದಾಗ ವಿಪ್ರರಾ | ನಂತ ಸಂಭ್ರಮದಿಂದಲಿರಲು ||೨೨೮||
ಭೇರಿ ನಗಾರಿ ದುಂದುಭಿ ವಾದ್ಯರವದಿಂದ | ಭೂರಿ ವೈಭವದೊಳಗಂದು ||
ಧಾರೆಯನೆರೆದುತ್ಸಹದೊಳಿರ್ದರಿಂತೆಂದು | ಭೂರಮಣನಿಗೆಂದ ಮುನಿಪ ||೨೨೯||
ಭಾಮಿನಿ
ಅರಸ ಕೇಳಿಂತಮಿತವಿಭವದಿ |
ಹರಿಸುತಗೆ ನಂದನೆಯನಿತ್ತತಿ |
ಕರುಣದಲಿ ಮನ್ನಿಸಿದ ಸರ್ವರ ಕಮಲಭೂಪಾಲ ||
ಪರಿಪರಿಯ ಧನ ಕನಕವಸನಾ |
ದ್ಯುರುತರದ ದಾನಂಗಳಲಿ ಭೂ |
ಸುರಕುಲವ ಸಂತುಷ್ಟಿಪಡಿಸುತ್ತಿರ್ದನುತ್ಸಹದಿ ||೨೩೦||
ವಾರ್ಧಕ
ಧರಣೀಂದ್ರ ಕೇಳಿತ್ತ ಪರಿಪರಿಯ ವಿಭವದಲಿ |
ಮೆರೆಯುತ್ತಲಿರಲತ್ತ ಮಾದ್ರೇಶಸುತನಾದ |
ಧುರಧೀರನೆನಿಪ ಕೌಂಡ್ಲಿಕನೆಂಬ ವೀರ ತಾನುರುತರದ ಶೌರ್ಯದಿಂದ ||
ಲಿರುತಿರಲು ಕಮಲಾವತಿಯೊಳಾಹ ಲಗ್ನಮಂ |
ಚರರು ತಿಳಿದಾಗಲಯ್ತಂದು ತಮ್ಮಾಳಿದನ |
ಚರಣಕಾನತರಾಗಿ ಪೇಳಿದರು ವಿಸ್ತರಿಸಿ ಕಮಲಭೂಮಿಪನ ಕಥೆಯ       ||೨೩೧||
ರಾಗ ಮುಖಾರಿ ಏಕತಾಳ
ಲಾಲಿಸಿ ಕೇಳು ದೊರೆರಾಯ | ನಾವೆಂಬುದೀಗ | ಜಾಲಮಾತಲ್ಲವಿದು ಜೀಯ      || ಪ ||
ಉತ್ತಮವಾದ ವಾರ್ತೆಯೊಂದ | ಕೇಳ್ದುದ ನಿಮ್ಮೊ |
ಳರ್ತಿಯಿಂದೊರೆವೆ ಸಾಂಗದಿಂದ ||
ಚಿತ್ತವನಿಟ್ಟಿದನು ನೀ ಲಾಲಿಸು |
ಬಿತ್ತರಿಸುವೆವೈ ಹೊತ್ತಗಳೆಯದೆ || ಲಾಲಿಸಿ   ||೨೩೨||
ಕಮಲಾವತಿಯ ಪುರದಲ್ಲಿ | ನಡೆದಾ ವಾರ್ತೆಯ |
ಸಮನಾಗಿ ಪೇಳ್ವೆವೈ ನಾವಿಲ್ಲಿ ||
ಸುಮಶರನಿಗೆ ತನ್ನಣುಗೆಯನಾ ಭೂ |
ರಮಣನು ಮದುವೆಯ ಕ್ರಮದಿಂ ರಚಿಸುವ || ಲಾಲಿಸಿ ||೨೩೩||
ಸೋದರಳಿಯ ನೀನಿದ್ದಂತೆ | ಪರರರಿಗೆ ಹೆಣ್ಣು |
ತಾ ಧಾರೆಯೆರೆದು ಕೊಡುವನಂತೆ ||
ನೀ ದಯಮಾಡೆಂತಾದರು ಕಾರ್ಯವ |
ಸಾಧಿಸದಿರೆ ಮರ್ಯಾದೆ ಮುಂದಿಲ್ಲ || ಲಾಲಿಸಿ         ||೨೩೪||
ಭಾಮಿನಿ
ಚಾರರೆಂದುದ ಕೇಳುತಾಕ್ಷಣ |
ಧೀರ ಕೌಂಡ್ಲಿಕಭೂಪತಿಯು ತಾ |
ತೋರಮೀಸೆಯ ತಿರುಹಿ ದೂತರ ಮೊಗವನೀಕ್ಷಿಸುತ ||
ಭೂರಿಬಲಸಹ ತೆರಳ ಬೇಹುದು |
ಸಾರಸಾವತಿನಗರಕೆನುತಲಿ |
ಭೂರಮಣ ನೇಮಿಸುತ ಸಭೆಯೊಳಗೆಂದ ನಸುನಗುತ ||೨೩೫||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಏನು ಭ್ರಮೆಯೈ ಮಾವನವರಿಗೆ | ಸಾನುರಾಗದಿ ಮತ್ತೆ ರತಿಯನು |
ಮೀನಕೇತನಗಿತ್ತು ವ್ಯರ್ಥದಿ | ತಾನು ಕೆಟ್ಟ    ||೨೩೬||
ಸೋದರಳಿಯನು ತಾನಿರಲು ಹಗೆ | ಯಾದ ಕೃಷ್ಣನ ಸುತನಿಗೀ ಪರಿ |
ಭೇದದಿಂದಲಿ ಕೊಡುವನೆಂಬುದು | ಚೋದಿಗವಿದು     ||೨೩೭||
ಪೋಗಿ ಕೇಳುವೆನೊಂದು ಮಾತನು | ನಾಗವೇಣಿಯನೆನಗೆ ಕೊಡದಿರೆ |
ಭೋಗಿಭೂಷನು ತಡೆಯೆ ಬಿಡೆನು ಸ | ರಾಗದಿಂದ     ||೨೩೮||
ಹೊಡೆದು ದಿಗುಬಲಿಕೊಡುವೆ ಮಾವನ | ತಡೆಯದಯ್ತಹ ಭಟರ ಜಯಿಸುವೆ |
ನಡೆಯಲೈ ದಿಬ್ಬಣವು ಸಹಿತೆ | ಮ್ಮೊಡನೆ ಬೇಗ        ||೨೩೯||
ರಾಗ ಶಂಕರಾಭರಣ ಮಟ್ಟೆತಾಳ
ಧೀರ ಮಾದ್ರಪತಿಯು ರಥವನೇರಿ ಖತಿಯೊಳು |
ವಾರಿನಿಧಿಯ ಘೋಷದಿಂದಲಾರುಭಟೆಯೊಳು ||
ಭೂರಿಬಲವು ಸಹಿತ ನಡೆದನಾಗ ನಲಿವುತ |
ನಾರಿಯರ ಸಮೂಹವೆರಸಿ ಬಂದ ಕನಲುತ  ||೨೪೦||
ಬಂದು ಮುಸುಕಿ ಕಮಲಾವತಿಯ ಪುರದ ದ್ವಾರದಿ |
ನಿಂದ ಚರರ ಕಾಣುತಾಗಲಂದು ಕೋಪದಿ ||
ಎಂದನೆಲವೊ ನಮ್ಮ ದಿಬ್ಬಣಿಗರ ಬೇಗದಿ |
ಮುಂದೆ ಬಿಡದೆ ತಡೆಯೆ ನಿಮ್ಮನೀ ರಣಾಗ್ರದಿ ||೨೪೧||
ಕೊಂದು ಕಳೆವೆನೆನುತಲಾರುಭಟಿಸುತಿರುತಿರೆ |
ಮುಂದುವರಿದು ಮೂರುಕೋಟಿ ಬಲವು ಬರುತಿರೆ ||
ಸ್ಯಂದನದಲಿ ಕುಳಿತು ಸುರನಿಂದಲವರನು |
ಒಂದು ಬಾರಿ ಗೆಲಿದನೆರಡು ಕೋಟಿ ಬಲವನು          ||೨೪೨||
ಬಲವು ನಾಶವಾಗೆ ಕಾಣುತುಳಿದ ಚಾರರು |
ಸುಲಭವಲ್ಲ ರಣವಿದೆನುತಲೋಡುತಿರ್ದರು ||
ಬಳಿಕ ಕೋಟೆಕೊತ್ತಳಗಳ ಮುರಿದು ನಿಮಿಷದಿ |
ಒಳಗೆ ಪೊಕ್ಕರೇನನೆಂಬೆನೈ ಸರಾಗದಿ        ||೨೪೩||
ಭರದಿ ಬಂದು ಸಭೆಯನಾಗ ಪೊಕ್ಕು ನಗುತಲಿ |
ಹರಿಯ ದಿಬ್ಬಣವನು ಕಂಡು ದೂರದಿಂದಲಿ ||
ಭರಿತ ವಿಭವದಿಂದ ಮಂಟಪದೊಳು ಕುಳಿತನು |
ಕರೆದು ಕಮಲಭೂಪನೊಡನೆ ಪೇಳ್ದನಾತನು ||೨೪೪||
ರಾಗ ಭೈರವಿ ಏಕತಾಳ
ಲಾಲಿಪುದೆಲೆ ಭೂವರನೆ | ಈ | ಖೂಳತನವನಾರೊಡನೆ ||
ಚಾಳಿಸಿ ಕಲಿತೆಯೊ ನೀನು | ಮನ | ದಾಲೋಚನೆಗಳಿದೇನು    ||೨೪೫||
ಸೋದರಳಿಯ ತಾನಿರಲು | ಬಿ | ಟ್ಟಾದರಿಸಿದೆ ನೀ ಬದಲು ||
ಮಾಧವನಣುಗಗೆ ರತಿಯ | ನೀ | ಮೋದದೊಳೀವೆಯ ಜೀಯ  ||೨೪೬||
ನಡೆವಳಿಕೆಯ ಪದ್ಧತಿಯ | ನೀ | ಬಿಡಬಹುದೇ ಸನ್ಮತಿಯ ||
ಪೊಡವಿಪನೆಂಬರೆ ನಿನಗೆ | ಈ | ಕಡು ದ್ರೋಹವ ನೀನೆಸಗೆ     ||೨೪೭||
ಕರೆಸೈ ಮಗಳನ್ನೀಗ | ಸಿಂ | ಗರಿಸೈ ನೀ ಬಲು ಬೇಗ ||
ಬರಿದೇತಕೆ ತಡವಿನ್ನು | ಈ | ಪರಿಯನುಮಾನಗಳೇನು         ||೨೪೮||
ಮಾವನು ನೀನೆಂಬುದಕೆ | ಸ | ದ್ಭಾವದಿ ನಾ ಪೇಳ್ವುದಕೆ ||
ನೀವೊಲಿದೀ ಕ್ಷಣ ಸುತೆಯ | ಎನ | ಗೀವುದುಚಿತವಿದು ರಾಯ  ||೨೪೯||
೪
ರಾಗ ಬಿಲಹರಿ ಏಕತಾಳ
ಕಂದ ಕೌಂಡ್ಲಿಕ ನೀನು ಬಂದುದರಿಂದಲೆ |
ಚಂದವಾದುದು ನಮಗಿಂದು ಸರ್ವರಿಗೆ ||
ಮಂದಗಮನೆ ರತಿ ಕಂದರ್ಪನರಸಿ ಹೀ |
ಗೆಂದು ಪೇಳುವರಿನ್ನು ಸಂದೇಹವೇನು        ||೨೫೦||
ಮಾವ ನೀ ಮರುಳಾದೆ ಸೋದರಳಿಯನಿರೆ |
ದೇವಕಿಯಣುಗಸುತನಿಗೆ ಹೆಣ್ಣು ||
ಈವುದುಚಿತವಲ್ಲ ಬೇಗದೊಳಾ ರತಿ |
ದೇವಿಯನೆನಗಿತ್ತು ಕರಣಿಪುದೀಗ    ||೨೫೧||
ಮೊದಲೆ ನಿನಗೆ ಮನಸಿಹುದೆಂದು ತಿಳಿದರೆ |
ಮದನಗೆ  ರತಿಯನೀವುದಕೊಪ್ಪೆನಯ್ಯ ||
ಚದುರೆ ದ್ರೌಪದಿಗೆ ಭಾಷೆಯನಿತ್ತ ಕಾರಣ |
ಬದಲು ಮಾತಿಲ್ಲ ನೀನದಕೆ ತೋಷಿಪುದು     ||೨೫೨||
ಎನಗೊಂದು ಮಾತ ಪೇಳದೆ ಪರರಿಗೆ ಭಾಷೆ |
ಯನು ಕೊಡಬಹುದೆ ಮಾವಯ್ಯ ನೀವಿಂದು ||
ಇನಿತು ಚಾಳಿಸಿದರೆ ಬಿಡುವೆನೆ ತರಳೆಯ |
ನನಗಿತ್ತು ಹರುಷದಿ ಕರುಣಿಪುದಯ್ಯ ||೨೫೩||
ನೀ ಮುನ್ನ ಬಾರದೆ ಸುಮ್ಮನೆ ಬಂದೀಗ |
ಕಾಮಿನಿಮಣಿಯನ್ನು ಎನಗೀವುದೆನುತ ||
ಈ ಮಹೋತ್ಸವಕ್ಕೆ ವಿಘ್ನವನೆಸಗಲು ಪರಿ |
ಣಾಮವೆಂತಹುದೊ ನೀ ತಿಳಿದು ನೋಡಿದನು          ||೨೫೪||
ಸಂತಸದಿಂದ ನಿನ್ನಣುಗೆಯನೆನಗೆ ನಿ |
ಶ್ಚಿಂತೆಯೊಳ್ ಮದುವೆಯನೆಸಗದೆ ಬರಿದೆ ||
ಅಂತೆ ಕಾರಣಗಳಿಂದೆನಗೊಡಬಡಿಸಿದ |
ರೆಂತು ಸೈರಿಪೆನು ಸ್ವತಂತ್ರವಲ್ಲಿನ್ನು ||೨೫೫||

ರಾಗ ಕೇದಾರಗೌಳ ಅಷ್ಟತಾಳ
ಎಷ್ಟು ಪೇಳಿದರೇನು ಕೊಟ್ಟ ಭಾಷೆಯ ತಪ್ಪಿ | ಹುಟ್ಟಿದಾತ್ಮಜೆಯನೀಗ ||
ಕೊಟ್ಟರೆ ತನಗಪಕೀರ್ತಿಯು ಬಪ್ಪುದು | ತಟ್ಟನೆ ನಡೆಯೆಂದನು  ||೨೫೬||
ಭ್ರಷ್ಟ ಮಾತಾಡದಿರೀಗ ನಿನ್ನಣುಗೆಯ | ಬಿಟ್ಟೇಗ ಪೋದರಾನು ||
ಸೃಷ್ಟಿಪಾಲಕರಪಹಾಸ್ಯ ಮಾಳ್ಪರು ಮನ | ದಿಷ್ಟವ ಕರುಣಿಪುದು ||೨೫೭||
ಬಿಡು ಮನದಾಸೆಯ ಕೊಡುವವನಲ್ಲೆನ್ನ | ಹುಡುಗಿಯ ನಿನಗೆನಲು ||
ಕಿಡಿಸೂಸುತಲಿ ಧನು ಪಿಡಿದು ನಿಂದರೆ ಕಾಣು | ತೊಡನೆ ಭೂಮಿಪನೆಂದನು       ||೨೫೮||
ರಾಗ ಶಂಕರಾಭರಣ ಮಟ್ಟೆತಾಳ
ಹುಡುಗನೆಂದು ಬಿಟ್ಟರೀಗ ಪಿಡಿದೆ ಧನುವನೆ |
ಹುಡುಗಿಯಾಸೆ ಬಿಟ್ಟು ಮನೆಗೆ ನಡೆಯೊ ಗಮ್ಮನೆ ||
ಬಿಡುವೆನಲ್ಲದಿರಲು ಶಿರವ ಕಡಿವೆನೀಗಲು |
ಫಡಫಡೆಂದು ಗರ್ಜಿಸಲ್ಕೆ ನುಡಿದನಾಗಲು    ||೨೫೯||
ಮಂದಮತಿಯಿದೇಕೆ ಮಾವ ಚಂದವಲ್ಲಿದು |
ಇಂದು ನಿನ್ನ ಸುತೆಯನಿತ್ತು ಮುಂದೆ ಕಾವುದು ||
ಒಂದು ತೃಣವ ಮುರಿದು ಸಾರ್ದೆನೊಂದು ಬಾರಿಗೆ |
ಎಂದು ಪೇಳಲಾಗ ಭೂಪನೆಂದನಳಿಯಗೆ    ||೨೬೦||
ಸಲುಗೆಯಿಂದಲೆಮ್ಮ ಕೆಣಕಿ ಬಲುಹ ನೋಳ್ಪೆಯ |
ಲಲನೆಯಾಸೆ ಪಿಡಿದು ಬರಿದೆ ಕಲಹ ಮಾಳ್ಪೆಯ |
ಮಲೆತು ನಿಂದರೀಗ ನಿನ್ನ ಕೊಲುವೆನೆನುತಲೆ |
ಸೆಳೆದು ಬಿಟ್ಟನಸ್ತ್ರಸಂಕುಲವನಾಗಲೆ ||೨೬೧||
ಎಸೆದ ಶರವ ತರಿದು ಮಾದ್ರವಸುಮತೀಶನು |
ಪೊಸ ಶರೌಘದಿಂದಲವನ ಮುಸುಕುತೆಂದನು ||
ಕುಸುಮನೇತ್ರೆಗಾಗಿ ಪಂಥವೆಸಗಿ ಸುಮ್ಮನೆ |
ವ್ಯಸನವಿಡಿದು ಸಾಯಬೇಡ ತೆರಳು ಧಿಮ್ಮನೆ ||೨೬೨||
ಎನುತಲೆಚ್ಚ ಶರವ ಕಂಡು ಕಮಲಭೂಪನು |
ಕಿನಿಸಿನಿಂದಲದನು ತರಿವುತವನೊಳೆಂದನು ||
ಇನಿತು ಗರ್ವ ಬಂತೆ ನಿನಗೆನುತ್ತ ರೋಷದಿ |
ಕನಲಿ ಗರ್ಜಿಸುತ್ತಲೆಚ್ಚ ಸುಪ್ರತಾಪದಿ          ||೨೬೩||
ಬಂದ ಶರವ ತರಿದು ನಡುವೆ ಕೌಂಡ್ಲಿಕಾಖ್ಯನು |
ಮುಂದುವರಿವುತಾಗ ವಿಶಿಖದಿಂದಲೆಚ್ಚನು ||
ಬಂದು ನೃಪನ ಜಠರಕಾಗಲಂದು ಬಡೆಯಲು |
ಒಂದು ಕ್ಷಣದಿ ಮೂರ್ಛೆಯಿಂದಲೊರಗೆ ಧರೆಯೊಳು    ||೨೬೪||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಧರಣೀಶನಂದು ಮೂರ್ಛಿತನಾಗೆ | ಕಂಡು | ಹರಿಕುಮಾರನನುವಾಗೆ ||
ದುರುಳನ ಕೊಲ್ಲುವೆನೆನುತಲೆ | ಬಂದು | ಶರವಿಡಿದುಸಿರಿದನಾಗಲೆ       ||೨೬೫||
ಎಲವೊ ಕೌಂಡ್ಲಿಕನೆ ನೀ ಗರ್ವದಿ | ಬಂದು | ಛಲವಿಡಿದೆಮ್ಮೊಳತ್ಯುಗ್ರದಿ ||
ಲಲನೆಗೋಸುಗ ಪ್ರಾಣವ | ಕೊಡ | ದುಳುಹಿಕೊಳ್ಳೆನುತೆಚ್ಚ ಬಾಣವ      ||೨೬೬||
ಧುರಧೀರನಹುದೊ ನೀನೆಂಬುದ | ಹಿಂದೆ | ಹರನ ಕಣ್ಗಿಚ್ಚಿನಿಂದುರಿದುದ ||
ಅರಿತಿಹೆನೆಂದವನಸ್ತ್ರವ | ಕಡಿ | ದುರುಳಿಚುತೆಚ್ಚನು ಶಸ್ತ್ರವ      ||೨೬೭||
ಬರುವಸ್ತ್ರಗಳ ತರಿದೊಟ್ಟುತ | ಮಾದ್ರಾ | ಧರಣೀಶನಂದೌಡ ಕಚ್ಚುತ ||
ಶರವನುಗಿದು ಬಿಡೆ ಧರೆಯೊಳು | ಬಿದ್ದ | ನಿರದೆ ಮನ್ಮಥ ತಾನು ಭರದೊಳು      ||೨೬೮||
ಇಂತು ಕುಸುಮಬಾಣನೊರಗಲು | ಬಲು | ಚಿಂತೆಯಿಂ ಸುರರೆಲ್ಲ ಮರುಗಲು ||
ಅಂತರಂಗದಿ ತಿಳುವುತದನು | ನರ | ರಂತೆ ಶ್ರೀಕೃಷ್ಣನಳಲ್ದನು ||೨೬೯||
ರಾಗ ನೀಲಾಂಬರಿ ರೂಪಕತಾಳ
ಏತಕೆ ಮಲಗಿದೆ ರಣದೊಳು | ಮಾತುಗಳಾಡದೆ ಸುಮ್ಮನೆ |
ನೀತಿಯೆ ನಿನಗಿದು ನೋಡಲು | ಪ್ರೀತಿಯೆ ಸರ್ವರಿಗೆ ||
ಪಾತಕಿಯುದರದಿ ನೀ ಬರಿ | ದೇತಕೆ ಜನಿಸಿದೆ ಕಲಹದಿ |
ಘಾತಕಿ ಕೌಂಡ್ಲಿಕನಿಂದೆಮ | ಗೀ ತೆರನಾಯ್ತಕಟಾ      ||೨೭೦||
ಇಂದುಧರನ ಸತ್ಕರುಣಗ | ಳಿಂದಲಿ ನಿನ್ನನು ಪಡೆದೆನು |
ಬಂದುದು ನಿನಗೀ ವಿಧಿ ಶಿವ | ಮುಂದಿನ್ನೆಂತಹುದೊ ||
ಚಂದಿರಬಿಂಬವ ಪೋಲುವ | ಕಂದನೆ ನಿನ್ನಯ ವದನವು ||
ಕಂದುತ ಕಾಂತಿಗಳೆಲ್ಲವು | ಕುಂದಿದುದೇಕಿನಿತು        ||೨೭೧||
ಭಾಮಿನಿ
ಅವನಿಪತಿ ಕೇಳಿಂತು ಮಾನುಷ |
ಭವದಿ ಜನಿಸಿದರಿಂದಲೀ ತ್ರೈ |
ಭುವನವನು ರಕ್ಷಿಸುವ ಸಾಕ್ಷಾದ್ವಸ್ತುವೀ ತೆರದಿ ||
ಕುವರನನು ನೆನೆವುತ್ತಲಂತ |
ರ್ಯವನು ಕಾಣಿಸದಂತೆ ಮರುಗಲು |
ತವಕದಿಂ ನಡೆತಂದು ಕೌಂಡ್ಲಿಕ ಹರಿಯೊಳಿಂತೆಂದ    ||೨೭೨||
ರಾಗ ಕೇದಾರಗೌಳ ಅಷ್ಟತಾಳ
ಏತಕೆ ಮರುಗುವೆ ಹರಿಯೆ ನೀ ರಣದೊಳು | ರೀತಿಯಲ್ಲಿದು ನಿನಗೆ ||
ಪ್ರೀತಿಯಿಂದುಸಿರುವೆ ಕಲಹಕಂಗಯ್ಸದೆ | ನೀ ತೆರಳೈ ಮನೆಗೆ  ||೨೭೩||
ಮೊದಲೊಂದು ಬಾರಿ ಕಂಸಾಸುರನಾಗಿ ನಾ | ನುದಿಸಿದೆನವನಿಯೊಳು ||
ಚದುರತೆಯಲಿ ಬಿಲ್ಲಹಬ್ಬದ ನೆವದಿಂದ | ಸದೆಬಡೆದೈಯೆನ್ನನು  ||೨೭೪||
ಎರಡನೆ ಜನ್ಮದಿ ತವ ಭಗಿನಿಯೊಳಾನು | ತರಳನೆಂದೆನಿಸಿದೆನು ||
ವರಚಕ್ರವ್ಯೂಹದೊಳೆನ್ನನು ಕೊಲಿಸಿದೆ | ಪರಮಘಾತಕಿಯೆ ನೀನು        ||೨೭೫||
ಈಗ ಮಾದ್ರಾಧೀಶನುದರದಿ ಕೌಂಡ್ಲಿಕ | ನಾಗಿ ನಾ ಜನಿಸಿದೆನು ||
ಬೇಗದಿ ರಣಕಿದಿರಾಗಿ ನೀ ನಿಲ್ಲೆನು | ತಾಗಲಾರ್ಭಟಿಸಿದನು      ||೨೭೬||
ಎಂದ ಮಾತನು ಕೇಳುತಂದು ಮನದಲಿ ಮು | ಕುಂದನು ಕೋಪ ತಾಳ್ದು ||
ಇಂದು ನಿನ್ನನು ಸಂಹರಿಸದಿರೆ ನಾನೆನು | ತೆಂದು ಚಕ್ರವ ಪಿಡಿದ         ||೨೭೭||
ರಾಗ ದೇಶಿ ಮಟ್ಟೆತಾಳ
ಹರಿಯು ಕೋಪವ | ತಾಳಿ ಚಾಪವ |
ಭರದಿ ಪಿಡಿದು ಝೇಂಕರಿಸುತ | ಲೆಸೆದನಸ್ತ್ರವ         ||೨೭೮||
ಬರುವ ಶರವನು | ಕಾಣುತಾತನು |
ತರಿದು ಪ್ರತಿಶರೌಘದಿಂದ | ಹರಿಯನೆಚ್ಚನು  ||೨೭೯||
ಎಸೆದ ಬಾಣವು | ಮುಸುಕೆ ಹರಿಯನು |
ಕುಸುಮನಾಭನಾಗ ಮೂರ್ಛೆ | ವಶದಿ ಬಿದ್ದನು         ||೨೮೦||
ಹರಿಯು ಬೀಳಲು | ಹರನು ಖತಿಯೊಳು |
ವರತ್ರಿಶೂಲಧಾರಿಯಾಗಿ | ಶರವನೆಸೆಯಲು  ||೨೮೧||
ಹರನ ಶರದಲಿ | ಸೋಲದಾತನು |
ಮರಳಿ ಪ್ರತಿಶರೌಘದಿಂದ | ಭರದೊಳೆಚ್ಚನು ||೨೮೨||
ಭಕ್ತನೀತನು | ಎಂಬ ಬಿರುದನು |
ಯುಕ್ತಿಯಿಂದಲರಿವುತಾ ನಿ | ಶ್ಶಕ್ತನಾದನು    ||೨೮೩||
ಹರನು ಮೂರ್ಛೆಗೆ | ಸಂದು ಮಲಗಿರೆ |
ಸರಸಿಜೋದ್ಭವನು ಬಂದು | ಶರವ ಪಿಡಿದನು          ||೨೮೪||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಬೊಮ್ಮನ ತಾ ಕಂಡು ಕೋಪದಿ | ಬಲು | ಹೆಮ್ಮೆಯಿಂದಲಿ ಸುಪ್ರತಾಪದಿ ||
ನಮ್ಮೊಡನೀ ಪರಿ ಕಲಹಕೆ | ಬಂದ | ಹಮ್ಮ ನಿಲುಸುವೆನು ನಿಮಿಷಕೆ      ||೨೮೫||
ಎಂದು ಬೊಬ್ಬಿರಿದಾಗ ಕನಲುತ್ತ | ಶರ | ದಿಂದೆಸೆಯಲು ಕಿಡಿ ಮಸಗುತ್ತ ||
ಬಂದವನುರಕಾಗಿ ತಾಗಲು | ಮೂರ್ಛೆ | ಯಿಂದೊರಗಿದನವನಾಗಲು    ||೨೮೬||
ವಾಣಿಯ ರಮಣನು ಬೀಳಲು | ಮತ್ತೆ | ಕಾಣುತ್ತ ಬಲರಾಮ ಖತಿಯೊಳು ||
ಜಾಣತನದೊಳೆಮ್ಮ ಗೆಲಲೆಂದು | ಬಂದು | ಪ್ರಾಣವ ಕೊಡದಿರು ನೀನಿಂದು        ||೨೮೭||
ಎಂದು ಮೂದಲಿಸುತ್ತ ಹಲಧರ | ಶರ | ವೊಂದೆಸೆಯಲು ಕಾಣುತ್ತ ಧೀರ ||
ಸಂಧಿಸಿ ಬಾಣವ ಚಾಪದಿ | ತರಿ | ದಂದಗೆಡಿಸಿದನು ಕೋಪದಿ   ||೨೮೮||
ಕಾಣುತ್ತಲಾ ಬಲಭದ್ರನು | ಸರ್ಪ | ಬಾಣವ ಕೌಂಡ್ಲಿಕಗೆಚ್ಚನು ||
ಮಾಣದೆ ಗರುಡಾಸ್ತ್ರದಿಂದಲಿ | ಸು | ತ್ರಾಣಿ ಗೆಲಿದನೊಂದೆ ಕ್ಷಣದಲಿ      ||೨೮೯||
ಪರಿಪರಿಯಸ್ತ್ರವನೆಸೆವುತ್ತ | ಕಾದು | ತಿರಲಾಗ ಖಳನತಿ ಕನಲುತ್ತ |
ತರುಬಿ ಶರೌಘವನೆಸೆಯಲು | ನೀಲಾಂ | ಬರನಾಗ ಮೂರ್ಛೆಯೊಳೊರಗಲು      ||೨೯೦||
ವಾರ್ಧಕ
ಧರಣಿಪತಿ ಲಾಲಿಸೈ ಹಲಧರನು ರಣದಿ ಮೆಯ್ |
ಮರೆಯಲ್ಕೆ ಕಾಣುತುರಿಮಸಗಿ ಬಹು ಕೋಪದಿಂ |
ಸುರರೆಲ್ಲ ನಡೆತಂದು ನಿಲ್ಲಲಾಹವಕಾಗ ಕೌಂಡ್ಲಿಕಾಖ್ಯನು ಕಾಣುತ ||
ಉರಿಯನುಗುಳುತಲೊಡನೆ ಮೂದಲಿಸುತವರನೊಂ |
ದರೆಗಳಿಗೆಯೊಳು ಕೆಡಹಿ ಮುಂದಯ್ದಿ ಬರುತಿಪ್ಪ |
ದುರುಳ ಮಾದ್ರಾಧಿಪನ ಕಂಡು ಗದೆಯಂ ತಿರುಹಿ ಮರುತಸುತನಿದಿರಾದನು      ||೨೯೧||
ರಾಗ ಭೈರವಿ ಏಕತಾಳ
ಗದೆಯನು ತಿರುಹುತ ಬಂದು | ಖಳ | ನುದರವ ತಿವಿಯಲ್ಕಂದು ||
ಕದನದಿ ಮೆಯ್ಮರೆದಾಗ | ನಿಮಿ | ಷದೊಳೆದ್ದನು ತಾ ಬೇಗ      ||೨೯೨||
ಬಕನನು ಗಲಿದಂತಲ್ಲ | ನಿನ್ನ | ಯುಕುತಿಗೆ ಬೆದರುವುದಿಲ್ಲ ||
ಶಕುತಿಯ ನೋಡೆಂದೆನುತ | ಕೌಂ | ಡ್ಲಿಕ ಶರವೆಚ್ಚನು ನಗುತ  ||೨೯೩||
ಬರುವಸ್ತ್ರವ ಗದೆಯಿಂದ | ತರಿ | ದುರೆ ಗರ್ಜಿಸಿ ಖಳಗೆಂದ ||
ತರುಣಿಯ ನೆವದಲಿ ಬಂದು | ಯಮ | ಪುರಕಯ್ದುವೆ ನೀನಿಂದು ||೨೯೪||
ಎಂದೆನುತಲಿ ಕಲಿ ಭೀಮ | ಗದೆ | ಯಿಂದೆರಗಲು ನಿಸ್ಸೀಮ ||
ಒಂದು ಕ್ಷಣದಿ ಮೂರ್ಛೆಯೊಳು | ಬಲು | ನೊಂದೊರಗಿದ ಧರಣಿಯೊಳು ||೨೯೫||
ಏಳುತ ಖತಿಯಿಂದಾಗ | ಶರ | ವೇಳರನೆಸೆಯಲು ಬೇಗ ||
ಬೀಳಲು ಮರುತಜ ನೊಂದು | ಯದು | ಪಾಳೆಯ ಮರುಗಿದುದಂದು     ||೨೯೬||
ರಾಗ ಕೇದಾರಗೌಳ ಅಷ್ಟತಾಳ
ಮರುತಜ ರಣದೊಳು ಬೀಳಲು ಕಾಣುತ್ತ | ಧರಣಿಪ ಧರ್ಮಜನು ||
ದುರುಳನ ಪರಿಯನೀಕ್ಷಿಪೆನೆಂದು ಕೋಪದಿ | ಶರವಿಡಿದಯ್ತಂದನು        ||೨೯೭||
ಧರ್ಮಜ ಸಮರಕಯ್ತಂದುದ ಕಾಣುತ್ತ | ದುರ್ಮತಿ ಕೌಂಡ್ಲಿಕನು ||
ವರ್ಮವಿಲ್ಲಿವಗೆ ನಿಷ್ಕಪಟಿ ಪುಣ್ಯಾತ್ಮ ದು | ಷ್ಕರ್ಮಕ್ಕೆ ಗುರಿಯಾಹೆನು     ||೨೯೮||
ಎಂದು ತಿಳಿದು ದೂರದಿಂದಲಿ ಯಮಸುತ | ಗೆಂದ ತಾ ನಮಿಸುತಲಿ ||
ಸಂದೇಹವಿಲ್ಲದಯ್ತಂದಿರೇತಕೆ ರಣ | ಕೆಂದು ಮತ್ತುಸಿರಿದನು    ||೨೯೯||
ಹಿರಿಯರು ನೀವು ಧರ್ಮಿಷ್ಠರು ನೋಡೆ ಸ | ತ್ಪುರುಷರಿಂದೆನ್ನೊಡನೆ ||
ಧುರಕಿದಿರಾದರೆ ಬಹುದಪಕೀರ್ತಿಯು | ನರಕಭಾಜನವಾಹುದು ||೩೦೦||
ಎಂದು ನಾನಾಪರಿಯಿಂದ ಸಂಸ್ತುತಿಸುತಲಿ | ಕಂದು ಧರ್ಮಾತ್ಮಜನು ||
ಅಂದವನೊಳು ಕಾದುವಂದವ ಕಾಣದೆ | ಹಿಂದಕೆ ಮರಳಿದನು  ||೩೦೧||
ಭಾಮಿನಿ
ಧರಣಿಪಾಲಕ ಲಾಲಿಸೀಪರಿ |
ಧುರಕೆ ನಿಲುವರ ಕಾಣದೆಲ್ಲರು |
ಮರುಗುತಿರೆ ಕಲಿ ಪಾರ್ಥ ಸ್ಮರಿಸಿದನಾಗ ಮಾರುತಿಯ ||
ಬರಲವನ ಸತ್ಕರಿಸಿರದೆ ಬಲು |
ಭರದಿ ರಥವೇರುತ್ತ ಬಿಲುಝೇಂ |
ಕರಿಸುತಾರ್ಭಟೆಯಿಂದ ಕೌಂಡ್ಲಿಕಗೆಂದ ಮೂದಲಿಸಿ    ||೩೦೨||

ರಾಗ ಭೈರವಿ ಅಷ್ಟತಾಳ
ದುರುಳ ಕೌಂಡ್ಲಿಕನೆ ಕೇಳು | ಸಂಗರದಲಿ | ಹರಿಹರ ಸುರಪರೊಳು ||
ಮೆರೆಸಿದೆ ಪಂಥವನೆಂದು | ಗರ್ವಿಸದಿರು | ಬರಿಬಯಲಾಸೆಯೊಳು        ||೩೦೩||
ಎನುತುರಗಾಸ್ತ್ರವನು | ಬಿಡಲು ಕಂಡು | ಕನಲುತ್ತ ಕೌಂಡ್ಲಿಕನು ||
ಕ್ಷಣದೊಳು ಗರುಡಾಸ್ತ್ರದಿಂದ ಖಂಡಿಸುತಲಿ | ಕಿನಿಸಿನೊಳಿಂತೆಂದನು     ||೩೦೪||
ಧೀರ ನೀನಾಗಿರಲು | ನಪುಂಸಕ | ನಾರಿಯಾಕಾರದೊಳು ||
ಸೇರಿ ವಿರಾಟರ ಪುರದೊಳು ಮೆರೆದಿಹ | ವಾರತೆ ಕೇಳಿಹೆನು    ||೩೦೫||
ಎಂದದ್ರಿಬಾಣವನು | ಬಿಡಲು ವಜ್ರ | ದಿಂದ ತರಿವುತೆಂದನು ||
ಇಂದುಮುಖಿಯ ನೆವದಿಂದ ನೀ ಕಲಹಕೆ | ನಿಂದು ಸಾಯದಿರೆಲವೊ      ||೩೦೬||
ಎಂದಗ್ನಿ ಬಾಣವನು | ಬಿಡಲು ಕಾಣು | ತಂದು ಜಲಾಸ್ತ್ರವನು ||
ಸಂಧಿಸಿ ಚಾಪವ ಬಿಡಲುರಿಯಡಗಲಿಂ | ತೆಂದನು ಪಾರ್ಥನೊಳು        ||೩೦೭||
ಗುರು ಭೀಷ್ಮಾದಿಗಳ ಹಿಂದೆ | ರಣಾಗ್ರದಿ | ಮರೆಮೋಸದಿಂದ ಕೊಂದೆ ||
ಪರಮಪಾತಕಿ ನಿನ್ನ ಪರಿಯ ನಾ ಬಲ್ಲೆನೆಂ | ದಿರದೆಚ್ಚ ನರನಿಗಂದು      ||೩೦೮||
ಭಾಮಿನಿ
ಹಲವು ಮಂತ್ರಾಸ್ತ್ರಗಳ ಬಿಡಲದ |
ಗೆಲಿದು ಕೌಂಡ್ಲಿಕ ಮೆರೆವುತಿರಲಾ |
ಫಲುಗುಣನು ಚಿಂತಿಸಿದನಚ್ಚರಿಗೊಳುತ ಮನದೊಳಗೆ ||
ಇಳೆಯ ಪಾಲಕರೆನ್ನೊಳೀ ಪರಿ |
ಕಲಹದೊಳು ಜಯಿಸಿದುದು ಕಾಣೆನು |
ನಳಿನನಾಭನು ಮುನಿದನಿಂದಿಗೆನುತ್ತಲಳಲಿದನು       ||೩೦೯||
ರಾಗ ಸಾಂಗತ್ಯ ರೂಪಕತಾಳ
ಹರ ಹರ ಸಮರದಿ ಕೈಸೋತೆನಲ್ಲ ನಾ | ನಿರದೆ ಕೌಂಡ್ಲಿಕನೊಡನಿಂದು ||
ಧುರಧೀರ ನಾನೆಂದು ಜಗದಿ ಕೊಂಡಾಡುವ | ಬಿರುದೆತ್ತಲಡಗಿತು ಶಿವನೆ ||೩೧೦||
ಸಾರಥಿಯಿಲ್ಲದೆ ಕೆಟ್ಟೆನಲ್ಲಯ್ಯೊ ನಾ | ನೀ ರೀತಿಯಿಂದಕಟಕಟಾ ||
ಮೂರುಲೋಕದೊಳೆಲ್ಲ ಧೀರ ತಾನೆಂದೆಂಬ | ವಾರತೆ ಕೊಂಡಾಡುತಿಹರು        ||೩೧೧||
ಮಾತೆಗೋಸುಗ ಪುರಂದರನೈರಾವತವನೀ | ಭೂತಳಕಿಳಿಸಿ ತಂದಿಹೆನು ||
ಸೋತವನಿಪರು ಬಿಟ್ಟಿಹ ಧನುವೆತ್ತಿ ಸಂ | ಪ್ರೀತಿಯಿಂ ಗೆಲಿದೆ ದ್ರೌಪದಿಯ ||೩೧೨||
ಹರನ ಮೆಚ್ಚಿಸಿ ಪಡೆದಿಹೆ ಪಾಶುಪತವೆಂಬ | ಶರವನ್ನು ಸಮರದೊಳಾನು ||
ತುರುವಿಗೋಸುಗ ಕುರುಕುಲವನ್ನು ಜಯಿಸಿದೆ | ದುರುಳ ರಕ್ಕಸರ ಮರ್ದಿಸಿದೆ     ||೩೧೩||
ಎಂದು ನಾನಾಪರಿಯಿಂದ ದುಃಖಿಸುತಿರ | ಲಂದು ಕಾಣುತ ಮಾದ್ರಾಧಿಪನು ||
ಮುಂದುವರಿದು ನಡೆತಂದು ಪಾರ್ಥನ ಜರೆ | ದೆಂದನು ಕನಲಿ ಗರ್ಜಿಸುತ         ||೩೧೪||
ರಾಗ ಭೈರವಿ ಮಟ್ಟೆತಾಳ
ಪಾರ್ಥನೆಂಬ ಬಿರುದ ನೀನು | ವ್ಯರ್ಥ ಕಳೆದೆಲಾ ||
ಧೂರ್ತತನದೊಳಾತ್ಮಸ್ತುತಿಯ | ಕೀರ್ತಿಸುವೆ ಭಲಾ   ||೩೧೫||
ನಿನ್ನ ಸಲಹುತಿರುವ ಹರಿಯು | ಮುನ್ನ ಸೋತನು ||
ಇನ್ನು ತಡೆಯಲೇಕೆ ತೋರು | ನಿನ್ನ ಬಲುಹನು        ||೩೧೬||
ಎಂದು ಮೂದಲಿಸಲು ಪಾರ್ಥ | ನಂದು ಖತಿಯೊಳು ||
ನಿಂದು ರಣಕೆ ಚಾಪ ಪಿಡಿವು | ತೆಂದನವನೊಳು       ||೩೧೭||
ಕುಸುಮನೇತ್ರನನ್ನು ಜಯಿಸಿ | ದಸಮಬಲವನು ||
ಕುಸುರಿದರಿವೆನೆನುತಲಸ್ತ್ರ | ವಿಸರವೆಸೆದನು  ||೩೧೮||
ಬರುವ ಶರವ ಕೌಂಡ್ಲಿಕಾಖ್ಯ | ತರಿವುತಾಕ್ಷಣ ||
ಮರಳಿ ಶರವನೆಸೆಯೆ ಮೆಯ್ | ಮರೆದ ಫಲುಗುಣ     ||೧೧೯||
ಭಾಮಿನಿ
ವೀರಪಾರ್ಥನು ಬೀಳೆ ರಣದಲಿ |
ಧೀರ ಕೌಂಡ್ಲಿಕ ಮೆರೆವುತಿರಲದ |
ನಾರಿ ದ್ರುಪದಾತ್ಮಜೆಯು ಕಾಣುತಲಧಿಕ ರೋಷದಲಿ ||
ಘೋರಪಾತಕಿಯಿವನ ಕೆಡಹುತ |
ಮಾರಿಗೌತಣವೀವೆನೆನುತಲೆ |
ಕ್ರೂರಚಂಡಿಯ ರೂಪವಾಂತಳು ಜವದಿ ಬೊಬ್ಬಿಡುತ  ||೩೨೦||
ರಾಗ ಮಾರವಿ ಏಕತಾಳ
ಘೋರಾಕಾರವ ತಾಳುತ ರೌದ್ರದೊ | ಳಾರುಭಟಿಸುತಾಗ ||
ಮಾರಿಯ ರೂಪದಿ ಭೋರಿಡುತಯ್ತರೆ | ಧಾರಿಣಿ ಕಂಪಿಸಿತು     ||೩೨೧||
ಚಂಡಿಯ ರೂಪವನೀಕ್ಷಿಸುತಾ ಕ್ಷಣ | ಕೌಂಡ್ಲಿಕಭೂಪತಿಯು ||
ಭಂಡರ ತೆರದೊಳಗೋಡುತಲಿರಲದ | ಕಂಡವಳುಸಿರಿದಳು    ||೩೨೨||
ಎಲ್ಲಿಗೆ ಪೋಗುವೆ ತಲ್ಲಣಗೊಳುತಲಿ | ನಿಲ್ಲೆಲೊ ಪಾತಕಿಯೆ ||
ಎಲ್ಲರ ಗೆಲಿದಂತಲ್ಲ ರಣಾಗ್ರದಿ | ಕೊಲ್ಲುವೆ ನಿನ್ನುವನು  ||೩೨೩||
ಎಂದೆನುತಾಕ್ಷಣ ಬಂದತಿ ರೋಷದಿ | ಮುಂದಲೆಯನು ಪಿಡಿದು ||
ಮಂದಮತಿಯ ಸದೆಬಡೆವೆನೆನುತ | ಲಂದವನಳಲಿದನು        ||೩೨೪||
ರಾಗ ನೀಲಾಂಬರಿ ಏಕತಾಳ
ಹರ ಹರಾ ರಣದೊಳಾನು | ಜಯಿಸಿದೆನಿಂದು | ಧರಣಿಪರೆಲ್ಲರನು ||
ತರುಣಿಯ ಕರದೊಳಗೆ | ಸುಮ್ಮನೆ ಸಿಕ್ಕಿ | ಸರಿವುದಾಯ್ತೆಮಪುರಿಗೆ       ||೩೨೫||
ಏತಕಿಲ್ಲಿಗೆ ಬಂದೆನು | ಪಂಥವ ಮಾಡಿ | ಭೂತಳಾಧಿಪರೊಳಾನು ||
ಪಾತಕಕೊಳಗಾದೆನು | ಭವ ವಿರಿಂಚಿ ಶ್ರೀ | ನಾಥರ ಗೆಲ್ದು ತಾನು        ||೩೨೬||
ಆವ ಜನ್ಮದ  ಫಲದೀ | ಹೆಂಗುಸಿನೊಳು | ಸಾವುದಾಯ್ತೀತೆರದಿ ||
ಕಾವ ದೇವರ ಕರುಣ | ತಪ್ಪಿದಮೇಲಿ | ನ್ನಾವ ದೊಡ್ಡಿತು ಮರಣ ||೩೨೭||
ಭಾಮಿನಿ
ಧಾರಿಣೀಪತಿ ಕೇಳು ಬಳಿಕಾ |
ಭೂರಿ ರೋಷದಿ ದ್ರುಪದನಂದನೆ |
ವೀರ ಕೌಂಡ್ಲಿಕನುರವ ಬಗಿದಾ ಭೂತಗಣಗಳಿಗೆ ||
ಪಾರಣೆಯ ಗೆಯ್ಸುತ್ತ ಮತ್ತಾ |
ಘೋರರೂಪವನುಳಿದು ರಣದಲಿ |
ಮಾರುತಿಯು ಕುಳ್ಳಿರಲು ಕರೆದಿಂತೆಂದಳವನೊಡನೆ   ||೩೨೮||
ರಾಗ ಭೈರವಿ ಝಂಪೆತಾಳ
ಕೇಳಯ್ಯ ಹನುಮಂತ | ಶೀಲಸದ್ಗುಣವಂತ |
ಕಾಲಕರ್ಮವಿದೂರ  | ಕಾಳಗದಿ ಶೂರ        ||೩೨೯||
ರಣದಿ ಕೌಂಡ್ಲಿಕನೊಡನೆ | ಸೆಣಸಿ ಮೂರ್ಛಿಸಿದ ಫಲು |
ಗುಣ ಹರಿಹರಾದ್ಯಮರ | ಗಣಸಹಿತಲಿಂದು   ||೩೩೦||
ಇವರ ಜೀವಿಸುವ ಯ | ತ್ನವ ಕಾಣೆ ಬದಲೇನು ತವ  |
ಕರುಣವಿರಲು ಬದು |  ಕುವರು ತತ್ ಕ್ಷಣದಿ  ||೩೩೧||
ಹಿಂದೆ ಲಂಕೆಯಲಿ ರಘು | ನಂದನನ ಮಾರ್ಬಲವ |
ನಿಂದ್ರಾರಿ ಕಪಟದಲಿ | ಕೊಂದ ವೇಳೆಯೊಳು ||೩೩೨||
ತಂದು ಸಂಜೀವನದೊ | ಳಂದವರನೆಬ್ಬಿಸಿದೆ |
ಇಂದು ನೀ ಹೊರತನ್ಯ | ರಿಂದಲೇನಹುದು   ||೩೩೩||
ರಾಗ ಕೇದಾಳಗೌಳ ಅಷ್ಟತಾಳ
ಇಂತು ದ್ರೌಪದಿ ಪೇಳಿದಂತರವರಿತಾಗ | ಸಂತಸದಲಿ ಬಳಿಕ ||
ಪಿಂತಣ ತೆರದಲೌಷಧವನೆ ತರುವೆ ಶ್ರೀ | ಕಾಂತನ ಕರುಣದಲಿ ||೩೩೪||
ಎಂದು ಪಾಂಚಾಲೆಯೊಳುಸಿರುತ್ತಲಾಕ್ಷಣ | ಗಂಧವಾಹಾತ್ಮಜನು ||
ನಿಂದು ರಾಮನ ಸ್ತುತಿಸುತ ಬೆಳೆದಾಕ್ಷಣ | ದಿಂದ ಕ್ಷೀರಾಂಬುಧಿಗೆ         ||೩೩೫||
ಅಲ್ಲಿ ಗಯ್ತಂದು ತಾನರಸಲು ಕಂಡನು | ಚೆಲ್ವ ಮಹೌಷಧಿಯ ||
ಮೆಲ್ಲನೆ ಕೊಂಡದ ಮರಳಿದನಾಕ್ಷಣ | ಫುಲ್ಲನಾಭನ ದೂತನು    ||೩೩೬||
ದ್ರುಪದ ತನುಜೆ ಕಂಡು ಹರುಷದೊಳಾತನ | ನುಪಚರಿಸುತಲೆಂದಳು ||
ನಿಪುಣ ನಿನ್ನಯ ಬಾಲತುದಿಗದ್ದುತಿವರ ಜೀ | ವಿಪುದಯ್ಯ ವೀರ ನೀನು    ||೩೩೭||
ದ್ವಿಪದಿ
ಇಂತೆಂದು ದ್ರೌಪದಿಯು ಪೇಳುತಿರಲಾಗ |
ಸಂತೋಷದೊಳೌಷಧವ ತಾ ತಂದು ಬೇಗ  ||೩೩೮||
ಅರೆದು ಬಾಲದೊಳದ್ದಿ ಬಿದ್ದವರಿಗೆಲ್ಲ |
ಪರಮ ಸಂಜೀವನವ ತಾನಿತ್ತನಲ್ಲ  ||೩೩೯||
ನಿದ್ದೆಗೆಯ್ದವರು ತಮ್ಮೊಳಗೆಯೆಚ್ಚರ್ತು |
ಎದ್ದ ತೆರದೊಳಗೇಳಲಾಶ್ಚರ್ಯವಾಯ್ತು      ||೩೪೦||
ಧನುಶರಾಯುಧವಿಡಿದು ನೋಡಿದರು ಸುತ್ತ |
ಕನಸುಬಿದ್ದಂತಾಗೆ ಕೇಳಿದರು ಮತ್ತ ||೩೪೧||
ಕೌಂಡ್ಲಿಕನ ದೇಹ ಬಿದ್ದಿಹುದು ರಣದೊಳಗೆ |
ಚಂಡವಿಕ್ರಮರಾರು ಕೊಂದರೀ ಖಳಗೆ        ||೩೪೨||
ಎಂದು ತಮ್ಮೊಳು ಮಾತನಾಡುತಿರಲಾಗ |
ಬಂದು ಹರಿಯೊಳು ಯಮಜ ತಾನೆಂದ ಬೇಗ         ||೩೪೩||
ರಾಗ ಮಾಧವಿ ಏಕತಾಳ
ದೇವ ಲಾಲಿಪುದು ನಾ ಪೇಳ್ವ ಬಿನ್ನಪವ |
ಭೂವರ ಕೌಂಡ್ಲಿಕನುರು ಪರಾಕ್ರಮವ         ||೩೪೪||
ನೀವೆಲ್ಲ ಸೋತಿರೆಂದೆನುತಲರ್ಜುನನು |
ತಾವೊಬ್ಬನುಳಿಯಲೇಕೆನುತ ಕಾದಿದನು      ||೩೪೫||
ಆ ಪಾರ್ಥ ಸೋತು ಮೆಯ್ಮರೆಯೆ ತಾ ಕಂಡು |
ದ್ರೌಪದಿಯು ಖಳನ ಕಾಣುತ ಖತಿಗೊಂಡು   ||೩೪೬||
ಚಂಡಿ ರೂಪವನಾಂತು ಕನಲುತಯ್ತಂದು |
ಕೌಂಡ್ಲಿಕನನು ಕದನದೊಳುರೆ ಕೊಂದು       ||೩೪೭||
ಆ ಪತಿವ್ರತೆಯವನನು ಭೂತಗಣಕೆ |
ಕೋಪದಿ ತೃಪ್ತಿಬಡಿಸಿದಳು ಕ್ಷಣಕೆ    ||೩೪೮||
ಮುನ್ನಿನ ರೂಪವನಾಂತು ಮಾರುತಿಯ |
ಕನ್ಯೆ ತಾ ಕರೆದು ಪೇಳಿದಳೊಂದ್ಯುಕುತಿಯ  ||೩೪೯||
ಇನ್ನು ತಡೆಯಲೇಕೌಷಧಿಯನು ತಂದು |
ಚೆನ್ನಾಗಿ ಜೀವಿಸವರನೀಗಲೆಂದು    ||೩೫೦||
ಪೇಳಲಿಕಾ ಸಂಜೀವನಭೇಷಜವನು |
ಗಾಳಿಯಣುಗ ಪೂಸಿ ತಾನೆಬ್ಬಿಸಿದನು         ||೩೫೧||
ಮಂದರಧರ ನಿನ್ನ ಮಹಿಮೆಯಿದೆಲ್ಲ
ಇಂದಿಗೆಮ್ಮಿಷ್ಟಾರ್ಥ ಸಿದ್ಧಿಸಿತಲ್ಲ      ||೩೫೨||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಯಮಜನೆಂದುದ ಕೇಳುತಾಕ್ಷಣ | ಕಮಲನಾಭನು ಕರೆಯೆ ಮದಗಜ |
ಗಮನೆ ದ್ರೌಪದಿ ಬಂದು ಚರಣಕೆ | ನಮಿಸುತಿರಲು    ||೩೫೩||
ಹರಿ ವಿರಿಂಚಾದಿಗಳು ಮತ್ತಾ | ಪರಮಋಷಿಗಳು ದಿವಿಜರೆಲ್ಲರು ||
ಹರಿಯೊಳಪ್ಪಣೆಗೊಂಡು ತಮ್ಮಯ | ಪುರಕೆ ತೆರಳೆ    ||೩೫೪||
ಬಳಿಕ ಲಕ್ಷ್ಮೀರಮಣ ಯಾದವ | ಬಲದೊಡನೆ ದ್ವಾರಕೆಗೆ ಬಂದತಿ |
ಗೆಲುವಿನಿಂದಲಿ ರಂಜಿಸಿದ ಕೇ | ಳಿಳೆಯಪಾಲ          ||೩೫೫||
ಭಾಮಿನಿ
ಪರಮಪಾವನ ಪುಣ್ಯವೀ ಶುಭ |
ಚರಿತೆಯನು ಕೀರ್ತಿಸುತ ಕೇಳುವ |
ಶರಣುಜನರಾಪತ್ತುಗಳ ಪರಿಹರಿಸುತನವರತ ||
ಕರುಣಿಸುವ ಮನದಿಷ್ಟವನು ಶ್ರೀ |
ಹರಿಯೆನುತ ಜನಮೇಜಯಂಗಾ |
ಪರಮ ವೈಶಂಪಾಯಮುನಿಪತಿ ಪೇಳ್ದನೀ ಕಥೆಯ     ||೩೫೬||
ಮಂಗಲ
ಮಂಗಲಂ ಜಯ ಮಂಗಲಂ         || ಪಲ್ಲವಿ ||
ಮತ್ಸ್ಯವತಾರಗೆ ಕೂರ್ಮನಿಗೆ | ಉತ್ತಮ ವರಹಗೆ ನರಹರಿಗೆ ||
ಮತ್ತೆ ವಾಮನನಾಗಿ ಬಲಿಯ ವಂಚಿಸಿದಗೆ | ಕ್ಷತ್ರಿಕುಲಾಂತಕ ರಾಮನಿಗೆ ||೩೫೭||
ದಶಕಂಠನ ಸಂಹರಿಸಿದಗೆ | ಕುಸುಮಬಾಣನ ಪಿತ ಕೃಷ್ಣನಿಗೆ ||
ವಸನವ ನೆಗಹಿದ ಬೌದ್ಧವತಾರಗೆ | ಪೊಸತುರಗವನೇರ್ದ ಕಲ್ಕ್ಯನಿಗೆ || ಮಂಗಲಂ          ||೩೫೮||
ಮಂಗಲಂ ವೆಂಕಟ ರಮಣನಿಗೆ | ಮಂಗಲ ಸಂಕಟಹರಣನಿಗೆ ||
ಮಂಗಲಂ ಮೂಕಾಂಬಿಕೆ ಸರ್ವೇಶಗೆ | ಮಂಗಲ ಶ್ರೀಲೋಕನಾಥನಿಗೆ ||
ಮಂಗಲಂ ಜಯ ಮಂಗಲಂ         ||೩೫೯||
ಯಕ್ಷಗಾನ ರತಿಕಲ್ಯಾಣವು ಮುಗಿದುದು

ಶ್ರೀಮನ್ಮಹಾಭಾರತದೊಳಗಣ ಯಕ್ಷಗಾನ ದ್ರೌಪದೀಪ್ರತಾಪ
೧
ಭಾಮಿನಿ
ಶ್ರೀರಮಾರಮಣೀಹೃದಯಪಂ |
ಕೇರುಹಾರ್ಕಾಮೃತವಿಲಾಸಿನಿ |
ನೀರ ಯತಿತತಿಚಕ್ರವರ್ತಿ ಸರಿತ್ಪತೀಶಯನ ||
ಘೋರ ಸಂಸೃತಿಮೋಹ ಮುದಿರ ಸ |
ಮಿರ ಗರುಡಾರೂಢ ಕಿಲ್ಬಿಷ |
ದೂರ ಶ್ರೀವೈಕುಂಠಮಂದಿರವಾಸ ಸಲಹೆಮ್ಮ         || ೧ ||


ಶಾರ್ದೂಲವಿಕ್ರೀಡಿತಂ
ಶ್ರೀಕಾಳೀಸುತನೇಕದಂತ ಗಣಪಂ ಸದ್ಭಕ್ತದುಃಖಾಪಹಂ |
ನಾಕೇಶಾದ್ಯಮರೌಘವಂದಿತಪದಂ ಪಾಪೌಘವಿಧ್ವಂಸಕಮ್ ||
ಸಾಕಾರಂ ಸೃಣಿಪಾಶಶೋಭಿತಕರಂ ವಿಘ್ನಾಬ್ಧಿಕುಂಭೋದ್ಭವಂ
ಲೋಕಾನಂತಸಹಾಯಕಂ ಗಜಮುಖಂ ಧ್ಯಾಯಾಮಿ ಚಿತ್ತೇ ಸದಾ       || ೨ ||
ಕಂದ
ಶ್ರೀವನಜೋದ್ಭವನರಸಿ ಕ |
ವೀವರಸಂಹೃತಿಸಂಸ್ತುತೆ ಸಾರಸಪದ್ಯಂ ||
ನಾ ವಿರಚಿಸುವೆನು ದಯದಿ ಸ |
ದಾ ವಾಸಿಸು ಶಾರದೆ ಮನ್ಮುಖದೊಳು ಸದ್ಯಂ        || ೩ ||
ವಾರ್ಧಕ
ರಜತಾದ್ರಿವಾಸನಂ ಖರಕರವಿಭಾಸನಂ |
ದ್ವಿಜರಾಜಚೂಡನಂ ವರ ವೃಷಾರೂಢನಂ |
ವೃಜಿನಾಪಹಾರನಂ ಸುರಕುಲೋದ್ಧಾರನಂ ಸಾರನಂ ಸಾಕಾರನಂ ||
ಅಜಶಿರಚ್ಛೇದನಂ ದಕ್ಷಮಖಭೇದನಂ |
ಸುಜನಪರಿಪಾಲನಂ ಕರುಣಾಲವಾಲನಂ |
ಗಜದೈತ್ಯನಾಶನಂ ಮೆರೆವ ಪರಮೇಶನಂ ನೆನೆದೊರೆವೆನೀ ಕೃತಿಯನು  || ೪ ||
ದ್ವಿಪದಿ
ಜನಪ ಜನಮೇಜಯನಿಗೊಲಿದು ಸದ್ವಿಧದಿ |
ಮುನಿಕುಲಲಲಾಮ ವೈಶಂಪಾಯ ಮುದದಿ  || ೫ ||
ವಿಸ್ತರಿಸುತಿರೆ ಮಹಾಭಾರತದ ಕಥೆಯ |
ಹಸ್ತಿನಪುರೇಶನೊಂದಿನ ಕೇಳ್ದ ಯತಿಯ      || ೬ ||
ಅವಧರಿಸು ಮೌನಿ ಭಾರತಸಮಿಕವನು |
ಪವಮಾನಸುರಪಜರು ಗೆದ್ದ ವ್ಯಾಜ್ಯವನು     || ೭ ||
ಹಿಡಿದು ವಾದಿಸಿ ಭೀಮ ಸೋಲಲಾಕ್ಷಣದಿ |
ಜಡಜಲೋಚನೆ ದ್ರುಪದಸುತೆ ಪೋಗಿ ರಣದಿ || ೮ ||
ಶ್ವೇತಾಶ್ವ ಕೃಷ್ಣಾದಿ ಯದುಬಲವ ಗೆಲಿದು |
ಭೂತನಾಥನ ಪ್ರಮಥಗಣಗಳನು ಮುರಿದು  || ೯ ||
ಗಿರಿಸುತೆಯ ಜಜ್ಝರಿಸಿ ಚಂಡಿರೂಪವನು |
ಧರಿಸಿ ಸಕಲರ ಜಯಿಸಿ ಮೆರೆದ ಕಥನವನು  || ೧೦ ||
ಕೇಳಬೇಕೆಂಬ ಲವಲವಿಕೆಯಿಂ ಮನದಿ |
ಹೇಳದರ ಮೂಲ ವೃತ್ತಾಂತವನು ಘನದಿ     || ೧೧ ||
ಎಂದು ವಂದಿಸಿದವನಿಪಾಲಕನ ನೋಡಿ |
ಸಂದ ತೋಷದಿ ನುಡಿದ ಯೋಗಿ ದಯೆಗೂಡಿ          || ೧೨ ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಲಾಲಿಸೈ ಜನಮೇಜಯ ಕ್ಷಿತಿ | ಪಾಲ ಪಾಂಡವರಕ್ಷಕನ ಶ್ರೀ |
ಲೋಲನುರುಚರಿತವನು ಪೇಳುವೆ | ಲೀಲೆಯಿಂದ      || ೧೩ ||
ಕುರುಕುಲವ ಸದೆ ಬಡಿದ ತದನಂ | ತರದೊಳಂತಕತನುಜ ಚಿಂತೆಯೊ |
ಳಿರಲರಿತು ಸಾರಸದಳಾಕ್ಷನು | ಭರದಿ ಬಂದು         || ೧೪ ||
ಹರಿಪದೋದ್ಭವೆಸುತನೆಡೆಗೆ ಕರೆ | ತರಲು ಭೀಷ್ಮಾಚಾರ್ಯನುಸಿರಿದ |
ವರಸುಬೋಧೆಯ ಕೇಳಿ ವ್ಯಾಕುಲ | ತೊರೆದು ಬಳಿಕ  || ೧೫ ||
ಮೃತರಿಗುತ್ತರಕ್ರಿಯೆ ರಚಿಸಿ ವಿಧಿ | ಪಿತನ ನೇಮದೊಳಾ ಯುಧಿಷ್ಠಿರ |
ಕ್ಷಿತಿಯನಾಳುತ್ತಿರ್ದ ನಿರ್ಜರ | ಪತಿಯ ತೆರದಿ          || ೧೬ ||
ವಾರ್ಧಕ
ಹಸ್ತಿನಪುರೇಶ ಕೇಳಾ ಧರ್ಮನಂದನಂ |
ವಿಸ್ತಾರವಾದ ಧರಣೀ ವಲಯಕರಸಾಗಿ |
ಸುಸ್ಥಿರದಿ ಸಕಲ ಪ್ರಜೆಪರಿವಾರಮಂ ಸಲಹಿ ಸತ್ಯಮಂ ಪರಿಪಾಲಿಸಿ ||
ಶಸ್ತಸತ್ಕೀರ್ತಿಯಂ ತಾಳಿದು ಸಹೋದರ ಸ |
ಮಸ್ತರಿಂದೊಡಗೂಡಿ ಪಾಂಚಾಲೆ ಸಹಿತ ನಿರ |
ವಸ್ಥೆಯಿಂದಿರುತೊಂದು ದಿನದಿ ಸಹಭವರೊಡನೆ ನಸುನಗುತಲಿಂತೆಂದನೂ       || ೧೭ ||
ರಾಗ ಭೈರವಿ ಝಂಪೆತಾಳ
ಹರುಷದಿಂ ಕೇಳಿ ಸೋ | ದರರು ಶ್ರೀಹರಿದಯದಿ |
ನಿರತ ಸುಖವೆಮಗಾಯ್ತು | ಕರಿಪುರದೊಳೀಗ || ೧೮ ||
ಆ ಕುರುಕುಲೇಶನತಿ | ರೇಕಬಾಧೆಯನಿತ್ತು |
ತಾ ಕಡೆಗೆ ರಣದಿ ಯಮ | ಲೋಕ ಸೇರಿದನು         || ೧೯ ||
ಹರಿಯೊಲಿದ ಶರಣರಿಗೆ | ದುರಿತ ಹೊದ್ದುವುದುಂಟೆ |
ಭರಿತ ಸೌಭಾಗ್ಯ ನೆಲೆ | ಸಿರುವುದೀಗೆಮಗೆ   || ೨೦ ||
ಆದರೊಂದುಂಟು ಮಮ | ಸೋದರರನಿಳೆಗಾಗಿ |
ಕಾದಿ ಸಂಹರಿಸಿದಪ | ವಾದ ಬೆಂಬಿಡದು     || ೨೧ ||
ಬರಿದೆ ದಾಯಾದ್ಯಮ | ತ್ಸರದಿ ಗುರುಹಿರಿಯರನು |
ತರಿದೆವೆಂದೆನೆ ನಕುಲ | ನೊರೆದನುಗ್ರಜಗೆ   || ೨೨ ||
ರಾಗ ಕೇದಾರಗೌಳ ಅಷ್ಟತಾಳ
ಅರಸ ನೀನಿನಿತು ಬೇ | ಸರಿಸಲೇತಕೆ ಪೀತಾಂ | ಬರನೆಮಗನುದಿನದಿ ||
ದುರುಳ ಕೌರವನಿತ್ತ | ಪರಿಭವಗಳ ಪರಿ | ಹರಿಸಿ ಪೊರೆದ ಘನದಿ         || ೨೩ ||
ತೋರುವೀ ಧನಧಾನ್ಯ | ಧಾರಿಣಿ ಗೃಹ ಪಶು | ನಾರಿ ಮಕ್ಕಳ ಕಾಟವು ||
ಚಾರು ಮರೀಚಿಕೆ | ನೀರಿನಂತಿರುವುದು | ಮೂರು ದಿವಸದಾಟವು        || ೨೪ ||
ನೆಲೆಯಿಲ್ಲ ತನುವಿಗೆ | ಕೊಲುವರೆ ಕಾವರೆ | ಜಲಜನೇತ್ರನೆ ಬಾಧ್ಯನು ||
ನಲವಿಂದ ಮನದಿ ನಿ | ಶ್ಚಲನಾಗಿ ಸ್ಮರಿಸಲು | ಸಲಹುವ ಶ್ರುತಿವೇದ್ಯನು || ೨೫ ||
ಕರುಣಶರಧಿ ನಿನ್ನ | ಚರಣವ ಹೊಂದಿಕೊಂ | ಡಿರುತಿಹೆವೆಲ್ಲ ನಾವು ||
ಪರಮ ಸುಜ್ಞಾನಿಯಾ | ಗಿರುತಲೀ ಪರಿ ಕರ | ಕರೆಯ ತಾಳದಿರು ನೀನು || ೨೬ ||
ಭಾಮಿನಿ
ವನಧಿವಸನಾಧೀಶ ಕೇಳಿಂ |
ತೆನುವ ನಕುಲನ ಮಾತ ಲಾಲಿಸಿ |
ವಿನಯದಿಂ ತಲೆದೂಗಿ ಕಾಲಜನಂದು ಯೋಚಿಸುತ ||
ಘನಮಹಾ ಭಾರತಸಮಿಕವ |
ನನುವರದಿ ಜಯಗೆಯ್ದರಾರೆಂ |
ಬನುವ ನಿರ್ಧರಿಸಲು ಸಹೋದರರೊಡನೆ ಮಿಗೆ ನುಡಿದ         || ೨೭ ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಕೇಳಿರಯ್ಯ ಸಹೋದರಾದ್ಯರು | ಖೂಳ ಕುರುನೃಪನೊಡನೆ ಗೆಯ್ದೆವು |
ಮೇಳವಿಸಿ ಹದಿನೆಂಟು ದಿವಸದ | ಕಾಳಗವನು         || ೨೮ ||
ಗುರು ನದೀಸುತ ಕರ್ಣ ಮಾದ್ರಾ | ಧರಣಿಪತಿ ದುರ್ಯೋಧನರು ಸಂ |
ಗರಕಧೀಶ್ವರರೆನಿಸಿ ಕಾದಿದ | ರರಿಬಲದೊಳು || ೨೯ ||
ದುರ್ವಹ ರಣಾಂಗಣದೊಳೆಸುಗೆಯ | ನಿರ್ವಹಿಸದೆ ಪರಾಕ್ರಮಿಗಳು ಸು |
ಪರ್ವಲೋಕಕೆ ಗಮನಿಸಿದರು ನಿ | ಗರ್ವರಾಗಿ          || ೩೦ ||
ಉದ್ಧತ ಸಮಿಕದಲಿ ಬಲು ಸ | ಮೃದ್ಧಿಯಿಂದಿಹ ಮಾರ್ಬಲವ ಛಲ |
ಬದ್ಧರಾಗುತ ಸಂಹರಿಸಿ ಹವ | ಗೆದ್ದುದಾರು    || ೩೧ ||
ಸರಸಿಜಾಕ್ಷನ ಮಹಿಮೆಯೋ ನಿ | ಮ್ಮುರುವ ವಿಕ್ರಮದಿರವೊ ಚಂಡಿಯ |
ಧುರದಿರವೊ ನಿರ್ಧರಿಸಿ ತನಗದ | ನರುಹಿ ಭರದಿ      || ೩೨ ||
ಭಾಮಿನಿ
ಸಹಜರಿರ ಸಮ್ಮುದದಿ ಲಾಲಿಸಿ |
ರಹಹ ತನ್ನಯ ಸಂಶಯವ ನಿ |
ರ್ವಹಿಸಲೋಸುಗ ಪ್ರಶ್ನೆಗೆಯ್ದೆನು ಸಾವಧಾನದೊಳು ||
ವಿಹಿತಮತಿಗಳು ಚೇತನದಿ ಸಲೆ |
ಗ್ರಹಿಸಿ ತನುಗುತ್ತರವ ಕೊಡಿರೆನೆ |
ಮಿಹಿರಜಾತಾತ್ಮಜನಿಗುಸಿರಿದನಾ ಧನಂಜಯನು      || ೩೩ ||
ರಾಗ ಭೈರವಿ ಅಷ್ಟತಾಳ
ಕೇಳಗ್ರಭವ ಮುದದಿ | ನಿನ್ನೊಡನೀಗ | ಪೇಳುವೆನುತ್ಸಹದಿ ||
ಮೇಳವಿಸಿದ ನೃಪ | ರೋಳಿಯ ಕದನದಿ | ಕೋಳುಗೊಂಡೆನು ಶೌರ್ಯದಿ          || ೩೪ ||
ಪದಿನೆಂಟು ದಿವಸದೊಳು | ರಣದಿ ಹೋರಾ | ಡಿದೆನತಿ ಸಹಸದೊಳು ||
ಪದುಮಾಪ್ತಭವ ಗುರು | ನದಿಸುತರನು ನಿಲಿ | ಸಿದೆನಿಂದ್ರ ಲೋಕದೊಳು          || ೩೫ ||
ಅವರಿವರೆಂದು ನೀನು | ಭಾವಿಸದಿರು | ಬವರ ಚೌಪಟನು ತಾನು ||
ಭುವನದಿ ಭಾರತ | ಹವ ಗೆಲ್ದ ವಿಕ್ರಮಿ | ವಿವರಿಸಲೇನದನು     || ೩೬ ||
ರಾಗ ಶಂಕರಾಭರಣ ಏಕತಾಳ
ಎನಲು ಕೇಳುತನಿಲಜಾತ | ಕನಲಿ ನುಡಿದ ಸಕಲ ನೃಪರ |
ಹನನ ಗೆಯ್ದ ವೀರ ನೀನೆಂ | ದೆನುವೆಯಾ ಪಾರ್ಥ ||
ಮನದಿ ಗರ್ವಿಸದಿರು ಬರಿದೆ | ದಿನಕರಾತ್ಮಭವನ ಗೆಲಿದ |
ಘನ ಪ್ರಥನವ ಗೆಲಿದೆ ನಿನ | ಗಣಕವೇ ಭೀಮ || ೩೭ ||
ಬಿಡು ಬಿಡೆಲವೊ ನಳಿನವ್ಯೂಹ | ಕೊಡನ ಕುವರ ರಚಿಸಲವಗೆ |
ಪೊಡಮಡುತ್ತ ಪೋದೆ ನೀ ನಾ | ಪುಡಿಗೆಯ್ದೆ ಪಾರ್ಥ ||
ಕಡುಹನಹುದೊ ಸಪ್ತಕಾದಿ | ಧಡಿಗ ಖಳರ ಕೊಂದು ಜಸವ |
ಪಡೆದು ರಿಪುಸಂಕುಲವ ಗೋಳು | ಗುಡಿಸಿದೆ ಭೀಮ   || ೩೮ ||
ಮರುಳೆ ಬಗುಳದಿರು ದುಶ್ಶಾಸ | ನುರವ ಬಗಿದು ಕರುಳ ತೆಗೆದು |
ಪುರವಿನಾಶನಂತೆ ಮೆರೆದು | ದರಿಯೆಯಾ ಪಾರ್ಥ ||
ಧಿರುರೆ ಭಗದತ್ತನೊಳು ಸಿಲುಕಿ | ಸೆರೆಯ ಬಿದ್ದ ಸಮಯ ನಿನ್ನ |
ಭರದಿ ಬಂದು ರಕ್ಷಿಸಿದುದ | ಮರೆತೆಯಾ ಭೀಮ        || ೩೯ ||
ಕಕ್ಷಿಮಾತ ನುಡಿಯದಿರು ತ್ರಿ | ಯಕ್ಷನರ್ಧ ಪ್ರಹರದೊಳು ಪ್ರ |
ತ್ಯಕ್ಷನಾದನೆನಗೆ ಬವರ | ಲಕ್ಷ್ಯವೇ ಪಾರ್ಥ ||
ದಕ್ಷಶಿಕ್ಷನೊಡನೆ ಲೋಕ | ಮೆಚ್ಚುವಂತೆ ರಣದಿ ಸೆಣಸಿ |
ರೂಕ್ಷಮಾರ್ಗಣವನು ಪಡೆದೆ | ನೀಕ್ಷಿಸೊ ಭೀಮ        || ೪೦ ||
ಸಾಕು ಸಾಕು ಭಾರತಾಸ | ಮಿಕ ಗೆಲ್ದ ವೀರ ತಾನೆ |
ಪೋಕ ನಿನಗಿನ್ನಾ ವಿಚಾರ | ವೇಕೆಲಾ ಪಾರ್ಥ ||
ಭೀಕರಿಸದಿರಮಮ ಜಯಿಸಿ | ದಾಕೆವಾಳ ನಾನಾಗಿರಲು |
ಕಾಕು ಶೌರ್ಯವಾಡುವುದಿದು | ಸಾಕೆಲಾ ಭೀಮ       || ೪೧ ||
ವಾರ್ಧಕ
ಛೀ ಮರುಳೆ ನರ ಪಿಂತೆಯರಗಿನಾಲಯದಿ ಕುರು |
ಭೂಮಿಶ್ವರಂ ನಮ್ಮನಿಕ್ಕಲದರಿಂ ಪೊರಟು |
ಪ್ರೇಮದಿಂ ನಿಮ್ಮ ಸಲಹಿದ ಭೀಮ ರಿಪುಭೀಮ ತಾನಲ್ಲದಾರಿರ್ಪರು ||
ಹೇ ಮರುತಜಾತ ಸಂಗರದಿ ಕಾದಾಡಿ ಭೂ |
ವ್ಯೋಮ ಪಾತಾಳಲೋಕದಿ ಪರಾಕ್ರಮದೊಳು |
ದ್ದಾಮನೆನಿಸಿದ ವಿಜಯ ಮೂರ್ಲೋಕವಿಜಯ ತನಗಿದಿರುಂಟೆ ಸರಿವೀರರು        || ೪೨ ||
ಭಾಮಿನಿ
ಅರಸ ಕೇಳಿಂತರ್ಜುನನು ಸಂ |
ಗರವ ತಾನೇ ಗೆಲ್ದೆನೆಂದೆನ |
ಲುರಿ ಯುಗುಳಿ ಕೋಪದಿ ಸದಾಗತಿಪುತ್ರನುರಿದೆದ್ದು ||
ಧುರವ ಗೆಲ್ದವ ತಾನೆನುತ ಕರ |
ಕರನೆ ಪಲ್ಗಡಿವುತ್ತ ಕಾದು |
ತ್ತಿರಲು ಶ್ರೀಹರಿಪದವ ನುತಿಸುತ ಬಂದ ನಾರದನು    || ೪೩ ||
ರಾಗ ಧನಾಸರಿ ಏಕತಾಳ
ನಮೋ ಕೇಶವ | ಸುಜನಬಾಂಧವ | ರಮಾರಮಣಿಪ್ರಿಯ ||
ಯಮಿ ಕುಲಾಳಿಹೃ | ತ್ಕಮಲಭ್ರಮರ ಸುರ | ನಮಿತ ಚಕ್ರಧಾರಿ || ಮುರಾರಿ        || ೪೪ ||
ಪರಮಪುರುಷ ಹರಿ | ಜನನಮರಣಭಯ | ಹರಣ ಕುಮುದ ನಯನ ||
ಗರುಡಗಮನ ಕರಿ | ವರದ ಚರಣಕಿಂ | ಕರರ ಪೊರೆವ ದೇವ || ಸಂಜೀವ          || ೪೫ ||
ದೋಷನಾಶ ಜಗ | ದೀಶ ತರಣಿ ಸಂ | ಕಾಶ ವಾಸುದೇವ ||
ಶೇಷಶಯನ ಪರ | ಮೇಶಮಿತ್ರ ಹೃಷೀ | ಕೇಶ ಭಕ್ತಪ್ರೇಮಿ || ಮಹಾಸ್ವಾಮಿ        || ೪೬ ||
ಕಂದ
ವಾರಣಪುರಪತಿ ಲಾಲಿಸು |
ನಾರದನೀ ಪರಿ ಹರಿಯಂ ಧ್ಯಾನಿಸಿ ಬಂದಂ ||
ಹೋರಾಡುತಲಿಹ ಫಲುಗುಣ |
ಮಾರುತಿಯರ ಕಂಡತಿ ವಿಸ್ಮಯಬಡುತೆಂದಂ         || ೪೭ ||
ರಾಗ ಘಂಟಾರವ ಏಕತಾಳ
ಭಲಾ ಭಲಾ ಬಲ್ | ಕಳವಳಗೊಳದಿರಿ |
ತಿಳುಹಿ ತಿಳುಹಿರೆ | ನ್ನೊಳಗೀಗ ||
ಸಲೆ ಮೂರ್ಖಾಟಿಕೆ | ಯೊಳು ಮುನಿಸಿನ ಕೊಳು |
ಗುಳ ಗೆಯ್ಯುವ ಪರಿ | ಗಳ ಬೇಗ    || ೪೮ ||
ಖಾಡಾಖಾಡಿಯೊ | ಳಾಡಂಬರದಲಿ |
ಮೂಢರಾಗಿ ಹೋ | ರಾಡದಿರಿ ||
ಬೇಡ ಬೇಡ ನಗೆ | ಗೇಡಾದುದು ಹೊಡೆ |
ದಾಡದಿರತಿ ಹಟ | ಮಾಡದಿರಿ       || ೪೯ ||
ಧಾರಿಣಿಯೊಳು ಬಲು | ಶೂರರು ಬವರಕೆ |
ಬಾರರು ಹರಿ ಮದ | ನಾರಿಯಜ ||
ಕ್ಷೀರ ನೀರು ಸಮ | ದೋರುವ ಸಹಜರಿ |
ಗೇರಿತೆ ಪಿತ್ತವಿ | ಕಾರ ನಿಜ || ೫೦ ||
ಅಲ್ಲದಿರಲು ಬರಿ | ಖುಲ್ಲರಂತೆ ರಣ |
ಮಲ್ಲರಾಗುವಿರೆ | ಬಲ್ಲವರು ||
ಸಲ್ಲದು ನಿಮಗೊಳಿ | ತಲ್ಲವು ನಗುವರು |
ನಿಲ್ಲದೆ ಧರಣಿಯೊ | ಳೆಲ್ಲವರು       || ೫೧ ||
ಆದರೆ ನಿಮ್ಮ ವಿ | ವಾದವನೀಗನು |
ಮೋದಿಸಿರೆನಗೆ ವಿ | ನೋದದಲಿ ||
ಶೋಧಿಸಿ ಹೇಳುವೆ | ವಾದಿಸದಿಹುದು ಸ |
ಹೋದರರಧಿಕ ವಿ | ರೋಧದಲಿ     || ೫೨ ||
ರಾಗ ಸಾಂಗತ್ಯ ರೂಪಕತಾಳ
ವಾರಿಜಭವನ ಕು | ಮಾರಕನಾಡಿದ | ಚಾರು ವಾಕ್ಯವನಿಂದ್ರ ಸುತನು ||
ಭೋರನಾಲಿಸಿ ನಮ | ಸ್ಕಾರ ಮಾಡುತಲಂದು | ನಾರದನೊಡನುಸಿರಿದನು       || ೫೩ ||
ಕರುಣಿ ಮುನಿಪನವ | ಧರಿಸಿಂದು ಯಮಸೂನು | ನೆರೆ ಕೇಳ್ದನೊಂದು ಸಂಗತಿಯ ||
ಮೆರೆದಿಹ ಭಾರತ | ಧುರ ಗೆಲ್ದ ಭಟರ್ಯಾರೆಂ | ದರುಹಲೊರೆದೆ ಸತ್ಯ ಸ್ಥಿತಿಯ     || ೫೪ ||
ದಿನಕರಸುತ ನದೀ | ತನಯ ದ್ರೋಣರನಾಯೋ | ಧನದಿ ಸಂಹರಿಸುತೀಬವರ ||
ಘನ ವಿಕ್ರಮದಿ ಜಯಿಸಿ | ದನುಪಮ ವೀರ ತಾ | ನೆನಲು ರೋಷದಿ ಹರಿಕುವರ    || ೫೫ ||
ತಾ ಸಕಲರ ಗೆಲ್ದೆ | ನಾ ಸಮರದೊಳೆನು | ತೀ ಸಮಿರಾತ್ಮಜನಿಂದು ||
ಸೂಸಿದ ರಣವೆನ | ಲಾ ಸುಭಟರಿಗೆಂದ | ನಾ ಸುರಮುನಿಪ ತಾನಂದು  || ೫೬ ||
ರಾಗ ಸಾವೇರಿ ರೂಪಕತಾಳ
ಸಾಕು ತಡಿ ತಡಿ | ಜಗಳ | ವೇಕೆ ಬಿಡಿ ಬಿಡಿ ||
ವಾಕು ಕೇಳಿರಿ | ಬಲು ವಿ | ವೇಕ ತಾಳಿರಿ     || ೫೭ ||
ವೀರರೈ ಮಜಾ | ಬವರ | ಶೂರರೈ ನಿಜ ||
ಸಾರವಲ್ಲಿದು | ಸಂಪ್ರ | ಹಾರಗೆಯ್ವುದು       || ೫೮ ||
ನಿರತ ಭಾರತ | ಯುದ್ಧ | ದಿರವ ಖಗರಥ ||
ನಿರುಕಿಸಿರ್ಪನು | ಸಕಲ | ಪರಿಯನರಿವನು   || ೫೯ ||
ವನರುಹೇಕ್ಷಣ | ನಡಿಯೊ | ಳೆನುವುದೀಕ್ಷಣ ||
ಮನದ ಸಂಶಯ | ಬಿಡಿಸು | ವನು ರಮಾಪ್ರಿಯ       || ೬೦ ||
ಭಾಮಿನಿ
ಆದರಿಂತು ಪರಾಕ್ರಮದೊಳು ವಿ |
ರೋಧ ಹಿಡಿದುರೆ ನೀವೆ ನಿಮ್ಮಲಿ |
ಕಾದಿದರೆ ಫಲವಿಲ್ಲವಿದನಾ ಹರಿಗೆ ಬಿನ್ನಯಿಸಿ ||
ಸಾದರದಿ ನಿರ್ಧರಿಸಿಕೊಳಿರೆನು |
ತಾ ದಿವಸ್ಪತಿಯಾತ್ಮಜಾತವೃ |
ಕೋದರರನೊಡಗೊಂಡು ಬಂದನು ಮುನಿಪ ದ್ವಾರಕೆಗೆ         || ೬೧ ||
ವಾರ್ಧಕ
ಹೇ ಮಹಿಮ ಕೇಳು ವಿಧಿಸುತ ಭೀಮ ನರರಯ್ದಿ |
ಪ್ರೇಮದಿಂ ಶರ ನಿಧಿಯ ಮಧ್ಯದಿ ವಿರಾಜಿಸುವ |
ಸೋಮಾರ್ಕನಿಭಕೋಟಿತೇಜದ ಮುರಾಂತಕನ ಪುರವರವ ಪೊಕ್ಕದರೊಳು ||
ಶ್ರೀಮನೋಹರ ಯಾದವವ್ರಾತದಿಂದಷ್ಟ |
ಕಾಮಿನಿಯರೊಡಗೂಡಿ ಮೆರೆದಿರಲು ಹರಿಪಾದ |
ತಾಮರಸಕೊಂದಿಸಲ್ಕವರ ಮನ್ನಿಸಿ ಮುನಿಪನೊಡನೊರೆದ ಶ್ರೀಕೃಷ್ಣನು  || ೬೨ ||
ರಾಗ ನವರೋಜು ಏಕತಾಳ
ತಾಪಸಾಂಬುಜದಿನಪ | ಸುಕ | ಲಾಪ ಸದ್ಗುಣ ಮುನಿಪ ||
ಭಾಪುಭಯಂಕರ | ಪಾಪವಿದೂರ ದ | ಯಾಪರ ಲಾಲಿಸು | ನಾ ಪೇಳುವ ನುಡಿ   || ೬೩ ||
ಭೂಸುರಾಗ್ರಣಿ ಸುದಯ | ಮಮ | ವಾಸವು ನಿಮ್ಮಯ ಹೃದಯ ||
ಲೇಸಾಯಿತು ನಿ | ಮಿ ಸಚ್ಚರಣಕು | ಶೇಶಯ ಕಂಡೆನಿ | ನ್ನೇಸು ಕೃತಾರ್ಥನೊ    || ೬೪ ||
ನೂರು ವತ್ಸರ ತಪವ | ಮಾಡಿ | ಚಾರು ಪಾದದ ರಜವ ||
ಸೇರುವರುಂಟೆ ವಿ | ಚಾರಿಸೆ ಕರುಣಾ | ವಾರಿಧಿ ನಿಮ್ಮ ಸ | ವಾರಿ ವಿಚಿತ್ರವು       || ೬೫ ||
ನಿರತ ಪಾವನಮೂರ್ತಿ | ಶುಭ | ಚರಿತ ನಿಮ್ಮಯ ಕೀರ್ತಿ ||
ಧರೆಯೊಳು ತುಂಬಿದೆ | ನರ ಮರುತಜರನು | ಕರೆಕೊಂಡಯ್ದಿಹ | ಪರಿ ತನಗರುಹಿಸಿ        || ೬೬ ||
ರಾಗ ಮಧುಮಾಧವಿ ಏಕತಾಳ
ಲಾಲಿಸು ಸಜ್ಜನಪಾಲ ಮುರಾರಿ | ಪೇಳುವೆನಿವರ ಕಂಗಾಲನು ಶೌರಿ || ಪ ||
ಸಾರಸಸಖಜಕುಮಾರಕನಿಂದು | ಭಾರತಾಹವ ಗೆಲ್ದ ವೀರರಾರೆಂದು ||
ಸೇರಿ ಸೋದರರ ವಿಚಾರಿಸೆ ಮುದದಿ | ಸ್ವಾರಾಜಸುತನೆಂದ ಭೋರನೀ ವಿಧದಿ   || ೬೭ ||
ಹದಿನೆಂಟು ದಿನದ ಯುದ್ಧದಿ ಹೊಡೆದಾಡಿ | ಸದೆದೆನು ನೃಪರ ಶೌರ್ಯದಿ ರೋಷಗೂಡಿ ||
ಕದನ ಚೌಪಟ ತಾನೆಂಬುದ ಕೇಳ್ದು ಭೀಮ | ಮದನಾರಿಯಂತೆ ಕೋಪದೊಳು ನಿಸ್ಸೀಮ    || ೬೮ ||
ಧುರ ಗೆಲ್ದೆನೆಂದುರುತರ ಪರಾಕ್ರಮದಿ | ನರವೃಕೋದರರು ಕಾದಿರಲು ವಿಕ್ರಮದಿ ||
ತೆರಳಿ ನಾನವರ ಶ್ರೀಹರಿಯೆ ನಿನ್ನೆಡೆಗೆ | ಕರೆತಂದೆನಿದನು ನಿರ್ಧರಿಸಯ್ಯ ಕಡೆಗೆ   || ೬೯ ||

ವಾರ್ಧಕ
ಕ್ಷೋಣೀಂದ್ರ ಕೇಳು ಮುನಿವರನಿಂತರುಹೆ ಚಕ್ರ |
ಪಾಣಿ ತಾನಾಲೋಚಿಸಿದ ಬಭ್ರುಬಾಹುವಿನ |
ಗೋಣಕೀ ಮರುತಸಂಜಾತನಿಂದಳಿವಲ್ಲದನ್ಯರಿಂ ಮೃತಿಯಾಗದು ||
ಕಾಣಲೀಗಲೆ ಸಮಯ ಬಂದಿರ್ಪುದದರನತಿ |
ಜಾಣತನದಿಂ ನಾಶಿಸುವೆನೆನುತ ಶತಗಜ |
ತ್ರಾಣಿಹರಿಜಾತನಾರದಧನಂಜಯರೊಡನೆ ಮಂದಹಾಸದೊಳೆಂದನು   || ೭೦ ||
ರಾಗ ಸಾವೇರಿ ಅಷ್ಟತಾಳ
ಲಾಲಿಸು ಬೊಮ್ಮಕುಮಾರ | ವಾಯು | ಬಾಲ ಬೀಭತ್ಸುವೀಸಾರ ||
ಜಾಲವಲ್ಲಿದು ಪೇಳ್ವೆ | ಮೂಲಸಂಗತಿಯ ಸು | ಶೀಲರಾಲೋಚಿಸಿರಿ | ವಿಚಾರಿಸಿರಿ || ೭೧ ||
ಅರಿಯೆ ನಾ ಸಂಪೂರ್ಣವಾಗಿ | ನಿತ್ಯ | ನರನ ರಥಕೆ ಸೂತನಾಗಿ ||
ತುರಗ ನಡೆಸುವವ | ಸರದಿಂದ ಸಂಗರ | ನಿರುಕಿಸಿದಾತನಲ್ಲ | ಪೇಳಲೇನೆಲ್ಲ     || ೭೨ ||
ನಾ ತಿಳಿದುದ ಪೇಳಲಿಂದು | ಪಕ್ಷ | ಪಾತವಾಡಿದ ಕೃಷ್ಣನೆಂದು ||
ಭೂತಳದೊಳು ದೊಡ್ಡ | ಮಾತು ಬಪ್ಪುದರಿಂದ | ಭೀತಿಯ ತಾಳುವೆನು | ಇನ್ನೇನು         || ೭೩ ||
ಧುರವನ್ನು ಕಂಡ ವಿಸ್ತರವು | ಪೂರಾ | ವರ ಬಭ್ರುಸೇನನ ಶಿರವು ||
ಅರಿತಿಹುದೀಗ ಕಂ | ಧರದೊಳೀ ಹದನವ | ನೊರೆದರುಹಿಸುವೆ ಪೋಗಿ | ವಿವರವಾಗಿ       || ೭೪ ||
ಭಾಮಿನಿ
ಧಾತ್ರಿಪತಿ ಕೇಳಿಂತು ಸರಸಿಜ |
ನೇತ್ರ ಕಮಲಾಸನ ಪ್ರಭಂಜನ |
ಗೋತ್ರವೈರಿಕುಮಾರರೊಡನುಸಿರುತ್ತ ಸಂತಸದಿ ||
ಆ ತ್ರಿವಿಕ್ರಮನಾಕ್ಷಣವೆ ಕುರು |
ಕ್ಷೇತ್ರಕಿವರೊಡನಯ್ದಿ ಬಳಿಕಾ |
ಗಾತ್ರವಿಲ್ಲದ ಬಭ್ರುಸೇನನ ಶಿರವ ಕಂಡೆಂದ  || ೭೫ ||
೨
ರಾಗ ತುಜಾವಂತು ಝಂಪೆತಾಳ
ಅವಧರಿಸು ನಮ್ಮ ವಚ | ನವ ಬಭ್ರುಸೇನ ||
ವಿವರಿಸುವೆ ಮರುತೇಂದ್ರ | ಕುವರರನುಮಾನ || ಅವ || ಪ ||
ಈ ಕುರುಕ್ಷೇತ್ರದಲಿ | ಭೀಕರದ ಭಾರತ ಸ |
ಮಿಕ ನಡೆದುದು ಪಿಂತೆ | ಸಾಕಾರವಾಗಿ ||
ಲೋಕಕಂಟಕರಾದ | ನೇಕ ಭೂಪರು ಮಡಿದು |
ನಾಕವನು ಸೇರಿದರು | ವ್ಯಾಕುಲವನೀಗಿ || ಅವ ||     || ೭೬ ||
ಬರಿದೆ ದಾಯಾದ್ಯಮ | ತ್ಸರದಿ ಕೌರವ ಪಾಂಡು |
ತರಳರೊಳು ರಣವನನು | ಕರಿಸಿ ನಿರ್ದಯದಿ ||
ಭರದೊಳಿತ್ತಂಡ ಸಂ | ಗರದಿ ಹೊಡೆದಾಡಿದುದ |
ನಿರತ ಸಕಲವನು ಕಂ | ಡರಿವೆ ನಿಶ್ಚಯದಿ || || ೭೭ ||
ಆ ಸುಮಾರ್ಬಲವ ತೊಡೆ | ದೀ ಸಮರವನು ಗೆಲಿದು |
ಭೂಸತಿಯ ವಶವ ಗೆ | ಯ್ದಾ ಸುಭಟರಾರು ||
ವಾಸಿಪಂಥವ ಹಿಡಿದು | ಬೇಸರದೆ ಧುರವೆಸಗಿ |
ದೀಸರೊಳಗಾರೆಂದು | ಲೇಸಾಗಿ ತೋರು || || ೭೮ ||
ಈ ದುರಾಗ್ರಹ ಪಿಡಿದು | ವಾದಿಸಿ ಧನಂಜಯ ವೃ |
ಕೋದರರು ವಿಕ್ರಮದಿ | ಕಾದುವರುದ್ದಂಡ ||
ನೀದಯದೊಳಿದರ ಮೂ | ಲಾದಿಯನು ತಿಳುಹೆನೆ ವಿ |
ನೋದದಿಂದುಸಿರಿತು ಗ | ದಾಧರಗೆ ರುಂಡ ||         || ೭೯ ||
ವಾರ್ಧಕ
ಚಕ್ರಧಾರಿಯೆ ಕೇಳು ಭಾರತಾಹವದಿ ಕುರು |
ಚಕ್ರದೊಳ್ ನೆರೆದಿರ್ದ ಬಲದಿ ಕಾದಾಡಿರುವ |
ಚಕ್ರವರ್ತಿಗಳಾರನುಂ ಕಾಣೆ ನಿನ್ನ ಮಹಿಮೆಯನೊರೆಯಲಾರಿಗಳವು ||
ಚಕ್ರವೇ ಸರ್ವಸೈನಿಕವ ಸಂಹರಿಸಲಾ |
ಚಕ್ರದೆಡೆಗೊಂಡು ಚಂಡಿಕೆ ತಿರುಗುತಿಹುದು ರಣ |
ಚಕ್ರದೊಳ್ ಕಂಡರಿವೆನಲ್ಲದನ್ಯತ್ರರಂ ಕಾಣೆ ನಿಶ್ಚಯಮೆಂದುದು ||         || ೮೦ ||
ಭಾಮಿನಿ
ಪೊಡವಿಪಾಲಕ ಲಾಲಿಸೀ ಪರಿ |
ನುಡಿದ ರುಂಡದ ಮಾತ ಕೇಳಿದು |
ಕಡೆಯ ಕಲ್ಪದ ಶೂಲಿಯಂತಾರ್ಭಟಿಸಿ ಪವನಜನು ||
ಕಡುಗಿ ಮೆರೆವ ಗದಾಯುಧವ ನೆರೆ |
ಪಿಡಿದು ಹೂಂಕೃತಿಯಿಂದ ಕಣ್ಣೊಳು |
ಕಿಡಿಯ ಸೂಸುತ ನುಡಿದನತಿ ಭೋರ್ಗುಡಿಸುತೀ ತೆರದಿ        || ೮೧ ||
ರಾಗ ಮಾರವಿ ಏಕತಾಳ
ಫಡ ಫಡ ರುಂಡವೆ | ಬಿಡು ಬಾಯ್ಡಂಭವ | ನುಡಿಯದಿರಿದನೀಗ ||
ಬಿಡುವೆನೆ ನಿನ್ನನು | ಬಡೆದಪ್ಪಳಿಸುವೆ | ಪೊಡವಿಗೆ ಕಡು ಬೇಗ  || ೮೨ ||
ಭಾರತಯುದ್ಧದಿ | ಮಿರಿದ ಭೂಪರ | ವಾರವ ತಡೆಗಡಿದು ||
ಸಾರಸಸಖಸುತ | ನೂರನು ಪೊಗಿಸಿದೆ | ನಾ ರಣದೊಳು ಬಡೆದು       || ೮೩ ||
ಉನ್ನತ ಚಕ್ರದ | ಬೆನ್ನೊಳು ಚಂಡಿಕೆ | ಯನ್ನಿರ್ದುದನರಿವೆ ||
ನನ್ನಿಯಿಂದಲೆ | ಮ್ಮನ್ನು ನಿರೀಕ್ಷಿಸೆ | ಕಣ್ಣಿಲ್ಲವೆ ಶಿರವೆ   || ೮೪ ||
ಮರುತಜನೀಪರಿ | ಜರೆಯುತ ಗದೆಯಿಂ | ಶಿರಕೆರಗಲು ಜಡಿದು ||
ಧರೆಗುರುಳಿತು ಸಾ | ಸಿರ ಹೋಳಾಗುತ | ಭರದಿಂದಸುವುಡಿದು          || ೮೫ ||
ಭಾಮಿನಿ
ಅವನಿಪತಿ ಕೇಳಾ ಶಿರವ ಪರಿ |
ಭವಿಸೆ ಮಾರುತಿ ಕಾಣುತದ ಮಾ |
ಧವನು ನಸುನಗುತಿರಲು ಕಂಡಾಕ್ಷಣದಿ ನಾರದನು ||
ತವಕದಲಿ ನರಭೀಮರನು ಕರೆ |
ದವಘಡಿಸಿ ಬೋಧಿಸಿದನೀಪರಿ |
ಬವರವಿಕ್ರಮರಹುದು ನಿಮಗೀ ಕದನ ಬೇಡೆಂದು      || ೮೬ ||
ರಾಗ ಮಧುಮಾಧವಿ ತ್ರಿವುಡೆತಾಳ
ಕೇಳಿರನಿಲಸುರೇಂದ್ರಜಾತರು | ತಾಳದಿರಿ ಮತ್ಸರವ ಭಾರತ |
ಕಾಳಗವ ಗೆಲಿದಾ ಮಹಾತ್ಮರ | ಪೇಳಿದನು ವಿಸ್ತರದಲಿ | ಬಭ್ರುಸೇನ     || ೮೭ ||
ಚಕ್ರಚಂಡಿಕೆಯಲ್ಲದನ್ಯಥಾ | ವಿಕ್ರಮರು ಬಳಿಕಿಲ್ಲ ನಿಶ್ಚಯ |
ವಕ್ರರಾಗದಿರಕಟ ಜಗಳವ | ತಿಕ್ರಮಿಸದಿರಿ ಪಂಥದಿ | ಸುಜ್ಞರೆನಿಸಿ         || ೮೮ ||
ಶೌರಿತಂತ್ರವಿದೆಲ್ಲ ತಿಳಿಯಲು | ಗೌರಿರಮಣಗೆ ಸಾಧ್ಯವಲ್ಲವು |
ಪೌರುಷವ ನುಡಿದಿರ್ದ ನಿಮ್ಮಯ | ಕೌರವನ ಗತಿ ಯೋಚಿಸಿ | ವಿವರವಾಗಿ        || ೮೯ ||
ಕ್ಷೀರಸಾಗರ ವಾಸ ನಿಮ್ಮನು | ಸೇರಿಕೊಂಡಿರಲೆಂತು ಶೌರ್ಯೋ |
ದಾರತನದಲಿ ಸೆಣಸಿದರೆ ಬಲು | ವೀರರಪ್ಪಿರೆ ಬಿಡಿ ಬಿಡಿ | ಸಂಶಯವನು || ೯೦ ||
ಬರಿದೆ ನೀವು ವಿವಾದಗೆಯ್ಯಲು | ಧರಣಿಪತಿ ಧರ್ಮಜನ ಧರ್ಮಕೆ |
ಕೊರತೆ ಬಪ್ಪುದು ತೆರಳಿ ಹಸ್ತಿನ | ಪುರದೆಡೆಗೆ ಸ್ಥಿರಮನದೊಳು | ಬದಲೆಣಿಸದೆ     || ೯೧ ||
ವಾರ್ಧಕ
ದಂತಿನಗರೇಶ ಕೇಳಾಗ ಪರಮೇಷ್ಠಿಸುತ |
ನಿಂತು ನೀತಿಯನುಸಿರಿ ತೆರಳೆ ಸುಮನಸಪುರಕೆ |
ಕಂತುಪಿತನಿವರ ಸಂತಾಪಮಂ ಬಿಡಿಸಿ ದ್ವಾರಾವತಿಗೆ ನಡೆತಂದನು ||
ನಂತರ ವೃಕೋದರಧನಂಜಯರ್ ಬಲುವಾದ |
ಮಂತಳೆದು ನಾ ಗೆಲ್ದೆ ತಾ ಗೆಲ್ದೆನೆಂದೆನುತ |
ಪಂಥದಿ ವಿವಾದಿಸುತಲಿರಲು ಬಲು ಗರ್ಜಿಸುತಲಣ್ಣ ತಮ್ಮಂಗೆಂದನು     || ೯೨ ||
ರಾಗ ಪಂಚಾಗತಿ ಮಟ್ಟೆತಾಳ
ಎಲವೊ ಹುಲು ಧನಂಜಯಾಖ್ಯ | ಸಲೆ ಮದಾಂಧನಾಗಿ ಬರಿದೆ |
ಕಲಹ ಗೆಲಿದ ವೀರನೆಂದು | ಛಲವ ತೋರ್ಪೆಯ ||
ಖಳ ಜಯದ್ರಥಾಖ್ಯ ಸತಿಯ | ನೆಳೆದುಕೊಂಡು ಪೋಗಲವನ |
ತಲೆಯ ಬೋಳುಗೆಯ್ದುದಾರು | ತಿಳುಹು ತೀವ್ರದಿ      || ೯೩ ||
ಧಿರುರೆ ಭೀಮ ಕೇಳು ಸಿಂಧು | ವರನ ಶಿರದ ಕುಂತಲವನು |
ತರಿದ ಸಹಿಸಿಯಾದರೇನು | ಶರಜಬಿಂಹದಿ ||
ಭರದಿ ಕೆಡಹುತವನ ಜವನ | ಪುರಕೆ ಕಳುಹಿದಾತ ನಾನು |
ಸರಿಯದಾರು ತನಗೆ ಹೇಳು | ಧುರಪರಾಕ್ರಮಿ         || ೯೪ ||
ನೀರಜಾಕ್ಷ ನಿನ್ನ ರಥಕೆ | ಸಾರಥಿತ್ವ ಗೆಯ್ದರಿಂದ |
ವೀರನಾದೆ ಕೇಳು ತನ್ನ | ಭೂರಿ ಶೌರ್ಯವ ||
ಚಾರುಕಾಮ್ಯಕಾಡವಿಯೊಳು | ಸೇರಿಕೊಂಡು ಮೆರೆದಿರುವ ಕಿ |
ಮಿರ ಖಳನನೊರಗಿಸಿದೆನು | ಧಾರಿಣಿಗೆ ಭಲಾ         || ೯೫ ||
ಪವನಜಾತ ಕೇಳು ಲಕ್ಷ್ಮೀ | ಧವನ ಸೂತ ತನಗಳಿರದೆ |
ದಿವಿಜಲೋಕಕಯ್ದಿ ಘೋರ | ಹವದಿ ಸೆಣಸುತ ||
ಭುವನ ಭಾರರಾ ನಿವಾತ | ಕವಚರನ್ನು ಗೆಲ್ದು ಬಲ್ ಜ |
ಸವನು ಪಡೆದೆನಾ ಪುಲೋಮಿ | ಧವನ ಲೋಕದಿ      || ೯೬ ||
ವಾರ್ಧಕ
ಕೇಳೆಲೆ ಧನಂಜಯ ವಿರಾಟನಗರದಿ ನಮ್ಮ |
ಮೇಳದಬಲೆಯನುಪದ್ರಿಸಿದ ಕೀಚಕನ ಗೋ |
ನಾಳಿಯಂ ಪಿಡಿದೊತ್ತಿ ಕೊಂದೆನೀ ಮೇದಿನಿಗೆ ತಾನೇ ಮಹಾವಿಕ್ರಮಿ ||
ತಾಳೆಲವೊ ಭೀಮ ಬಗುಳದಿರು ಗೋಗ್ರಹಣದೊಳ್ |
ಖೂಳ ಕುರುಭೂಮಿಪನ ವರಚಾತುರಂಗಮಂ |
ಗೋಳುಗುಡಿಸಿದೆ ತನ್ನ ಸರಿ ವೀರರಾರೆನಲ್ ಮರುತಸುತನಿಂತೆಂದನು  || ೯೭ ||
ರಾಗ ಕಾಂಭೋಜಿ ಝಂಪೆತಾಳ
ಧಿರುರೆ ಫಲುಗುಣ ಕೇಳು | ಬರಿದೆ ನೀ ಕಲಿಯೆಂದು | ಒರೆಯದಿರು ತೆತ್ತ ಮತ್ಸರದಿ ||
ಕೆರೆಯೊಳಡಗಿರ್ದ ಕುರು | ವರನನೆಬ್ಬಿಸುತ ಕೆಡ | ಹಿರುವೆ ಮೇದಿನಿಗೆ ಸತ್ವರದಿ    || ೯೮ ||
ರಾಗ ಸಾಂಗತ್ಯ ರೂಪಕತಾಳ
ಪವನಸಂಜಾತ ತ್ರೈ | ಭುವನದೊಳೆನ್ನಂಥಾ | ಹವಧೀರರಿಲ್ಲ ನಿಶ್ಚಯವು ||
ಬವರಮುಖದಿ ಭೂರಿ | ಶ್ರವನ ಸಂಹರಿಸುತ್ತ | ತವಕದಿ ಪಡೆದಿಹೆ ಜಯವು         || ೯೯ ||
ರಾಗ ಕಾಂಭೋಜಿ ಝಂಪೆತಾಳ
ಸುತ್ರಾಮನಂದನ ವಿ | ಚಿತ್ರ ನುಡಿಯದಿರೇಕ | ಚಕ್ರಾಗ್ರಹಾರದೊಳು ದಿತಿಯ ||
ಪುತ್ರ ಬಕನಂ ಮುರಿದು | ಮಿತ್ರಸುಕುಮಾರನ ಧ | ರಿತ್ರಿಗಟ್ಟಿದೆ ಕೇಳು ಸ್ಥಿತಿಯ     || ೧೦೦ ||
ರಾಗ ಸಾಂಗತ್ಯ ರೂಪಕತಾಳ
ಮಾರುತಸುತ ಕೇಳಂ | ಗಾರವರ್ಮನಿಗೆ ಪಿಂ | ದಾರೋಹಿತಾಶ್ವಾಂಬು ಬಿಟ್ಟು ||
ಭೂರಿ ವಿಕ್ರಮದಿ ಬಾ | ಯಾರಿಸಿರುವೆನು ವಿ | ಚಾರಿಸಿ ನೋಡೆನ್ನ ಗುಟ್ಟು || ೧೦೧ ||
ರಾಗ ಕಾಂಭೋಜಿ ಝಂಪೆತಾಳ
ಚಂದಿರಾನನೆ ದ್ರುಪದ | ನಂದನೆಯು ಬಯಸಲು ಸು | ಗಂಧ ಪುಷ್ಪವ ತರಲು ಪೋಗಿ ||
ಮಂದಹಾಸದಿ ಯಕ್ಷ | ವೃಂದವನು ಸದೆದಿರುವೆ | ನಿಂದದನು ತಿಳಿಯೊ ಲೇಸಾಗಿ  || ೧೦೨ ||
ರಾಗ ಸಾಂಗತ್ಯ ರೂಪಕತಾಳ
ಘನವಾಹನಾರಾಮ | ಹನನಗೆಯ್ಯಲು ದುರ್ಯೋ | ಧನ ಚಿತ್ರಸೇನನು ಬಂದು ||
ಜನಪಗೊಯ್ಯಲು ಖೇಚ | ರನ ಗೆಲ್ದು ಮಿಗೆ ಕೌರ | ವನ ಬಿಡಿಸಿದೆ ಗ್ರಹಿಸಿಂದು      || ೧೦೩ ||
ವಾರ್ಧಕ
ಫಡ ಮರುಳೆ ಕೌಂತೇಯ ವರಹಿಡಿಂಬಾವನದಿ |
ಧಡಿಗನಾದ ಹಿಡಿಂಬ ರಕ್ಕಸಂ ರಣಕೆಂದು |
ನಡೆತರಲ್ಕವನ ಸಂಹರಿಸಿ ನಿಮ್ಮನು ಕಾಯ್ದ ಪಟುಭಟಂ ತಾನಲ್ಲವೆ ||
ಬಿಡು ವೃಕೋದರ ಯಜ್ಞಸೇನೆಕಲ್ಯಾಣದೊಳ್ |
ಮೃಡನ ಧನುವಂ ಮುರಿದು ಪಾಂಚಾಲೆಯಂ ವರಿಸಿ |
ಸಡಗರದೊಳೈವರಿಂಗೊದಗಿಸಿದ ವೀರ ತನಗಿದಿರಾರು ಪೇಳೆಂದನು     || ೧೦೪ ||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಪೂತುರೆ ದೇವೇಂದ್ರಜಾತನೆ | ನೀನೀ | ಚಾತುರಂಗವ ಗೆಲ್ದ ಖ್ಯಾತನೆ ||
ನಾ ತಿಳಿಯೆನೆ ನಿನ್ನ ರೀತಿಯ | ಶೌರ್ಯ | ವೇತಕೆ ಬಿಡು ಬಿಡು ಖಾತಿಯ || ೧೦೫ ||
ಸಾಕೆಲೊ ಭೀಮ ಸಮಿಕವ | ಗೆಲ್ದು | ತಾ ಕೊಂದಿರುವೆ ನೃಪಾನೀಕವ ||
ಶಾಕಿನಿಗಣಕತಿರೇಕದಿ | ರಕ್ತ | ದೋಕುಳಿಗೆಯ್ವೆ ವಿವೇಕದಿ       || ೧೦೬ ||
ಖೋಡಿಯ ಮಾತೇತಕಾಡುವೆ | ನಿನ್ನ | ಗಾಢ ವಿಕ್ರಮಗಳ ನೋಡುವೆ ||
ಮೂಢನಾಗದಿರೆನುತಾಡಿದ | ಬಿಲ್ಗೆ | ಪೂಡಿ ಸರಳ ಮುಂದೆ ದೂಡಿದ      || ೧೦೭ ||
ಎಚ್ಚ ಶರೌಘವ ಕೊಚ್ಚುತ | ಖತಿ | ಪೆಚ್ಚಿ ದಿವ್ಯಾಸ್ತ್ರವ ಬಿಚ್ಚುತ ||
ಅಚ್ಯುತನಡಿ ನೆನೆದೆಚ್ಚನು | ಪೊಸ | ಪೊಚ್ಚ ಸರಳು ಸೂಸೆ ಕಿಚ್ಚನು       || ೧೦೮ ||
ಭಾಮಿನಿ
ಭೂಲಲಾಮನೆ ಚಿತ್ತವಿಸು ಸುರ |
ಪಾಲನಂದನನಸ್ತ್ರದಲಿ ಹರಿ |
ಬಾಲ ತಾ ಕಡುನೊಂದು ಧರಣಿಗೆ ಬಿದ್ದು ಕಾತರಿಸಿ ||
ಮೇಲೆ ಮೂರ್ಛೆಯ ತಿಳಿದು ಸಮರದಿ |
ಕೋಳುಹೋದೆನೆ ಶಿವ ಶಿವಾ ತ |
ನ್ನಾಳುತನವು ನಿರರ್ಥವಾಯ್ತೆಂದೆನುತ ಮರುಗಿದನು  || ೧೦೯ ||
ರಾಗ ನೀಲಾಂಬರಿ ಏಕತಾಳ
ಹರ ಹರಾ ಪಾರ್ಥನೊಳು | ಕಾದಲು ನೂರು | ಕರಿಗಳ ಸತ್ತ್ವಗಳು ||
ಸರಿದು ನಿಷ್ಫಲವಾಯಿತೆ | ಮುಂದಿನ್ನು ಬಾಳ್ವ | ಪರಿಗಳೆಲ್ಲವು ಹೋಯಿತೆ || ೧೧೦ ||
ಗುಹಜನಕನನು ತಾನು | ಸಹಸದೊಳರ್ಧ | ಪ್ರಹರದೊಳೊಲಿಸಿದೆನು ||
ಸಹಭವನೆನ್ನನಿಂದು | ಜಯಿಸಿದ ಮೇಲೆ | ಮಹಿಯೊಳಗಿರೆನು ಮುಂದು   || ೧೧೧ ||
ದುರುಳ ಮಾಗಧನ ಕೊಂದೆ | ಸ್ವರ್ಗಕೆ ಪೋಗಿ | ಸುರಸೌಗಂಧಿಕವ ತಂದೆ ||
ವರಜಟಾಸುರನ ಸೀಳಿ | ಮೆರೆದಿಹ ಶೌರ್ಯ | ಬರಿದಾಯ್ತೆ ಗರ್ವತಾಳಿ   || ೧೨೨ ||
ನಾರದಾಚ್ಯುತರ ಮಾತು | ಮಿರಿದರಿಂದ | ಲೀ ರಣದೊಳಗೆ ಸೋತು ||
ಧಾರಿಣಿಗೊರಗಿದೆನು | ತನ್ನಳಲನಿ | ನ್ನಾರೊಡನುಸಿರುವೆನು     || ೧೨೩ ||
ವಾರ್ಧಿಕ
ಧರಣೀಶ ಕೇಳಿಂತು ಪಾವಮಾನಿಯು ಮರುಗಿ |
ಕರಗಿಕೊಂಡಿರಲತ್ತ ಪಾತಾಳಲೋಕದೊಳ್ |
ದುರುಳ ಸಪ್ತಕರಣುಗನಾಗಿರುವ ಸೂರ್ಯವರ್ಮಂ ಭರಿತ ವೈಭವದೊಳು ||
ವರಚಂದ್ರವರ್ಮನೆಂಬನುಜನಿಂದೊಡಗೂಡಿ |
ಹರುಷದಿಂದೋಲಗವನಿತ್ತು ಮೆರೆದಿರಲು ಶಂ |
ಕರನ ಪದನಳಿನಮಂ ಧ್ಯಾನಿಸುತಲಾಸ್ಥಳಕೆ ನಡೆತಂದ ವಿಧಿಪುತ್ರನು     || ೧೨೪ ||
ರಾಗ ಸವಾಯ್ ಏಕತಾಳ
ಶ್ರೀಶಂಕರ ಗಿರಿ | ಜೇಶ ದಿಗಂಬರ | ಕ್ಲೇಶನಾಶ ಪರ | ಮೇಶ ನಮೋ |
ಕೇಶವಪ್ರಿಯ ರಜ | ತೇಶ ನಿರಘ ಭವ | ಪಾಶಹರಣ ಫಣಿ | ಭೂಷ ನಮೋ         || ೧೨೫ ||
ಖಂಡಪರಶು ಬ್ರ | ಹ್ಮಾಂಡದೊಡೆಯನಘ | ಖಂಡನ ಪಂಚಮ | ತುಂಡ ನಮೋ || ಖಂಡಲಮುಖಸುರ | ತಂಡವಿನುತ ಶಿವ | ದಂಡಧರಾರಿ ಪ್ರ | ಚಂಡ ನಮೋ   || ೧೨೬ ||
ದಕ್ಷಹನನ ಖಳ | ಶಿಕ್ಷ ಸುಜನಜನ | ಪಕ್ಷ ಗಿರೀಶ ತ್ರಿ | ಯಕ್ಷ ನಮೋ ||
ಅಕ್ಷಯಮೂರ್ತಿ ಮು | ಮುಕ್ಷುವಿಲಕ್ಷಸು | ರಕ್ಷವಳರ್ಕ್ಷಸ | ರಕ್ಷ ನಮೋ    || ೧೨೭ ||
ಕಂದ
ಧಾರಿಣಿಪಾಲಕ ಲಾಲಿಸು |
ನಾರದನಯ್ತರುವುದನ್ನಿರೀಕ್ಷಿಸುತಾಗಂ ||
ಭೋರನೆ ಕರೆತಂದಾಸನ |
ವೇರಿಸಿ ಪೂಜಿಸುತಲಸುರನುಸಿರಿದ ಬೇಗಂ  || ೧೨೮ ||
ರಾಗ ವಸಂತ ಏಕತಾಳ
ಸ್ವಾರಿಯೆತ್ತ ಪೇಳು | ಕೃಪಾಳು | ಸ್ವಾರಿಯೆತ್ತ ಪೇಳು | ಪ |
ಸ್ವಾರಿಯೆತ್ತ ಪೇ | ಳೀ ರಸೆಯೊಳು ಪೊಸ |
ವಾರತೆಯಿರಲದ | ಭೋರನೆ ತನಗೊರೆ || ಸ್ವಾರಿ      || ೧೨೯ ||
ಚರಣದರ್ಶನದಿ | ಹರಿದುದೆಲ್ಲ ಮಮ |
ದುರಿತ ವಿಂದು ನಾ | ಪರಮ ಕೃತಾರ್ಥನು || ಸ್ವಾರಿ   || ೧೩೦ ||
ಚಂದವಾಯ್ತು ತ | ನ್ಮಂದಿರಕಿಂದಿಲಿ |
ಬಂದಿಹ ಪರಿಯೇ | ನೆಂದುಸಿರೆನ್ನೊಳು || ಸ್ವಾರಿ       || ೧೩೧ ||
ರಾಗ ಯರಕಲಕಾಂಭೋಜಿ ಅಷ್ಟತಾಳ
ಚಿತ್ತವಿಸೆಲೆ ರಾಕ್ಷ | ಸೋತ್ತಮ ನೀನು ||
ಬಿತ್ತರಿಸುವೆ ಬಂದ | ವೃತ್ತಾಂತಗಳನು || ಪ ||
ಪರಮಸಾಹಸಿ ನಿನ್ನ | ನಿರತ ಪೊಂದಿಹರು ದಿ |
ಗ್ವರರೆಲ್ಲ ತವ ಕೀರ್ತಿ | ಹರಡಿದೆ ಭುವನದಿ |
ಭರಿತ ವಿಖ್ಯಾತ ನೀನು || ನಿನ್ನಯ ಧರ |
ಧುರವ ನಾನೆಂಬುದೇನು | ತ್ರೈಲೋಕದೊ |
ಳರುತರ ಸಿರಿವಂತನು || ನೀ ಗೈದುಪ |
ಚರಣೆಗೆ ಸಂತಸ ತಳೆದಿರ್ಪೆ ನಾನು || ೧೩೨ ||
ಹಿಂದೆ ಭಾರತ ರಣ | ಕೆಂದು ಪೋಗಿಹ ನಿಮ್ಮ |
ತಂದೆ ಸಪ್ತಕರನಾ | ಸ್ಕಂದನದೊಳು ಪಾರ್ಥ |
ಕೊಂದಿಹ ಸತ್ವರದಿ || ನೀನವರಿಗೆ |
ಕಂದನೆನಿಸಿ ಜಗದಿ || ಸಾರ್ಥಕವೇನು |
ಮುಂದೆ ನರನ ಧುರದಿ || ಕೊಲ್ಲಲು ಕೀರ್ತಿ |
ಬಂದಪುದಿದನು ವಿಚಾರಿಸಾದರದಿ   || ೧೩೩ ||
ವರಮಹಾಭಾರತ | ಧುರ ಗೆಲ್ದ ವ್ಯಾಜದಿ |
ನರ ವೃಕೋದರರು ಮ | ತ್ಸರದಿ ಸೆಣಸುತಿರು |
ವರು ಕುರುಕ್ಷೇತ್ರದೊಳು || ವಾತಜ ಸೋತು |
ಒರಗಿಹ ಧರಣಿಯೊಳು | ನೀನೀಗಲೆ |
ತೆರಳುತ್ತ ಶೀಘ್ರದೊಳು || ಭೀಮನ ಪಕ್ಷ |
ವೆರಸಿ ಪಾರ್ಥನ ಕೊಲ್ಲಬಹುದು ಯುದ್ಧದೊಳು         || ೧೩೪ ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಚಿತ್ತವಿಸು ಭೂನಾಥ ನಾರದ | ಬಿತ್ತರಿಸಿದಂದವನು ಕೇಳುತ |
ಮತ್ತೆ ದಾನವಕುಲತಿಲಕ ಖತಿ | ವೆತ್ತು ನುಡಿದ         || ೧೩೫ ||
ಲೇಸನಾಡಿದೆ ಮುನಿಪ ತಾತನ | ಘಾಸಿಗೆಯ್ದನೆ ಪಾರ್ಥನೆಂಬವ |
ವಾಸಿಪಂಥವಿದೇಕೆ ಸುಡು ಸುಡು | ಮಿಸೆಗಳನು       || ೧೩೬ ||
ಬಗೆವೆನೇ ಸುರನಾಥ ಮುಖ್ಯರ | ಬಿಗುಹಿಗಂಜುವೆನೇ ವಿಧಾತನ |
ಹಗರಣಕ್ಕಿದಿರಾಗಿ ಬರಲೆನ | ಗಗಜೆಯರಸ   || ೧೩೭ ||
ನೋಡು ಸಾಹಸವನು ಕಿರೀಟಿಯ | ಕೂಡೆ ಯುದ್ಧವನೆಸಗಿ ಕರುಳನು |
ತೋಡಿ ಶಾಕಿನಿಗಣಕೆ ತೃಪ್ತಿಯ | ಮಾಡಿಸುವೆನು       || ೧೩೮ ||
ತಂದೆಯನು ಕೊಂದವನ ವರ್ಮವ | ನೆಂದಿಗಾದರು ಬಿಡುವೆನೇ ನೋ |
ಡೆಂದು ರೋಷದಿ ಪೊರಟ ಸೇನಾ | ವೃಂದ ಸಹಿತ     || ೧೩೯ ||
ವಾರ್ಧಕ
ಭೂತಳೇಶ್ವರ ಕೇಳು ರವಿವರ್ಮನಾ ಕ್ಷಣವೆ |
ಖಾತಿಯಿಂ ಚಂದ್ರವರ್ಮನ ಕೂಡಿಕೊಂಡು ನಿಜ |
ಚಾತುರಂಗವ ನೆರಹಿ ಪೊರಡಲಾ ನಾರದಂ ಸುರನಗರಿಗಯ್ದೆ ಬಳಿಕ ||
ಯಾತುಧಾನಂ ಭೂರಿ ವಿಕ್ರಮದಿ ರಕ್ಕಸರ |
ವ್ರಾತದೊಡನಯ್ದಿ ಕುರುಮಂಡಲದಿ ಚಿಂತಿಸುವ |
ವಾತಸಂಭವನ ಕಂಡಾ ಖಳಕುಲೋತ್ತಮಂ ಭೀಮನೊಡನಿಂತೆಂದನು   || ೧೪೦ ||
ರಾಗ ಕಾಂಭೋಜಿ ಝಂಪೆತಾಳ
ಏನಿದೇನೈ ಪವನ | ಸೂನು ತವ ಮನದಿ ದು | ಮ್ಮಾನ ತುಂಬಿರುವುದಾಶ್ಚರ್ಯ ||
ಈ ನಿರೋಧವಿದೇಕೆ | ನೀನದರನರುಹಿಸು ನಿ | ಧಾನದಿಂ ರಿಪು ತಿಮಿರಸೂರ್ಯ   || ೧೪೧ ||
ಯಾರಯ್ಯ ತನ್ನನು ವಿ | ಚಾರಿಸುವ ಧೀರ ನೀ | ನಾರ ಮಗ ನಿನ್ನ ಹೆಸರೇನು ||
ಊರದಾವುದು ತನ್ನೊ | ಳೀರೀತಿ ಕೇಳುವರೆ | ಕಾರಣವ ಮೊದಲರುಹು ನೀನು    || ೧೪೨ ||
ಕೇಳಿ ಬಲ್ಲೆಯ ಪಿಂತೆ | ಕಾಳಗದೊಳಮಿತ ಕ | ಟ್ಟಾಳು ಸಮಸಪ್ತಕರ ಪರಿಯ ||
ಹೇಳಲೇನವರ ಜಠ | ರಾಲಯಾಂಬುಧಿನಿಶಾ | ಪಾಲ ರವಿವರ್ಮ ತಾನರಿಯ     || ೧೪೩ ||
ಬಲ್ಲೆ ಸಪ್ತಕರ ಪರಿ | ಯೆಲ್ಲವನು ತಿಳಿದಿರುವೆ | ಮಲ್ಲಸಾಹಸರವರು ಧುರದಿ ||
ಖುಲ್ಲ ನರ ಕೊಂದಿರ್ಪ | ನಿಲ್ಲಿಗೇತಕೆ ಬಂದೆ | ಸೊಲ್ಲಿಸಾ ಸಂಗತಿಯ ಭರದಿ        || ೧೪೪ ||
ತಂದೆಯ ಧನಂಜಯನು | ಕೊಂದುದನು ಮಿಗೆ ನಿಮ್ಮ | ನಿಂದು ಜಯಿಸಿದನೆಂಬ ಹದನ ||
ಬಂದು ಸುರಮುನಿಪನೆನ | ಗೊಂದುಳಿಯದರುಹಲ | ಯ್ತಂದೆ ಕಳುಹಿಸು ಮಾಳ್ಪೆ ಕದನ     || ೧೪೫ ||
ಲೇಸಾಯ್ತು ದಾನವ ಕು | ಲಾಸಮುದ್ರ ಮೃಗಾಂಕ | ಬೇಸರದೆ ಬಲು ದಯವ ತೋರಿ ||
ನೀ ಸಹಾಯಕೆ ಬಂದೆ | ವಾಸವಕುಮಾರಕನ | ಘಾಸಿಮಾಡೀಕ್ಷಣದಿ ಸಾರಿ         || ೧೪೬ ||
ಬಿಡು ಬಿಡಾ ಚಿಂತೆಯನು | ಧಡಿಗ ಪಾರ್ಥನ ಶಿರವ | ಕಡಿದು ತಂದಿಳುಹುವೆನು ಪದದಿ ||
ಕೊಡು ನೇಮವೀಗೆನಗೆ | ತಡಮಾಡಲೇಕೆನುತ | ಘುಡುಘುಡಿಸಿ ನುಡಿದನತಿ ಮುದದಿ        || ೧೪೭ ||
ಭಾಮಿನಿ
ಭೂಮಿಪತಿ ಕೇಳಿಂತು ಶೌರ್ಯದಿ |
ಭೀಮದಿನಕರವರ್ಮರತಿ ಸು |
ಪ್ರೇಮದಿಂ ಮಾತಾಡುತಿರಲದ ಕೇಳ್ದು ಭೋರ್ಗುಡಿಸಿ ||
ಕಾಮಹರನಂತುಗ್ರತಾಳುತ |
ಸೋಮವರ್ಮನು ಬರೆ ರಣಕೆ ಸು |
ತ್ರಾಮಸುತ ಕಂಡಾಗ ಗರ್ಜಿಸುತೆಂದನೀ ವಿಧದಿ       || ೧೪೮ ||
ರಾಗ ಶಂಕರಾಭರಣ ಮಟ್ಟೆತಾಳ
ಆರೆಲೋ ಧುರಾಗ್ರಗಣ್ಯ | ಘೋರ ದಾನವ |
ಭೂರಿ ವಿಕ್ರಮದಲಿ ರಣಕೆ | ಸಾರಿ ಬಂದವ ||
ಮೂರು ಭುವಿಯೊಳಿಲ್ಲ ನಮ್ಮ | ಗಾರುಗೆಡಿಪರು |
ಶೂರ ದನುಜ ಸಾಯದಿರು ವಿ | ಚಾರದೊಳಗಿರು      || ೧೪೯ ||
ಧಿರುರೆ ಪಾರ್ಥ ಕೇಳು ಸಪ್ತ | ಕರ ಕುಮಾರನು |
ಸರಸಿಜಾರಿವರ್ಮನೆಂದು | ಕರೆವರೆನ್ನನು ||
ಮರುತಸುತನ ಹರಿಬಕಾಗಿ | ತೆರಳಿ ಬಂದಿಹೆ |
ಸರಸವಲ್ಲ ಬೇಡ ನಿನಗೆ | ಧುರವು ಸಾರಿಹೆ   || ೧೫೦ ||
ಎಲವೊ ಪವನಭವನ ಬೆಂ | ಬಲಕೆ ಬಂದೆಯ |
ಸಲೆ ಪರಾಕ್ರಮದೊಳು ನಿನ್ನ | ಗ್ಗಳಿಕೆ ತೋರ್ಪೆಯ ||
ಖಳನೆ ನಿನ್ನ ಜನಕನನ್ನು | ಮುಳಿದು ಕೊಂದೆನು |
ಬಲು ಸಮರ್ಥ ನಾನು ನಿನ್ನ | ನುಳಿಸಲರಿಯೆನು       || ೧೫೧ ||
ತಾತನನ್ನು ಕೊಂದ ಘೋರ | ಪಾತಕಿಯು ಖರೆ |
ನೀತಿವಂತ ಪ್ರಾಣದಾಸೆ | ಯೇತಕಿದು ತೊರೆ ||
ಮಾತಿನಲ್ಲಿ ಚಪಲನಹುದು | ವಾತ ಜಾತನ |
ಘಾತಿಸಿದ ವಿಲಾಸವಲ್ಲ | ಕೋತಿಕೇತನ       || ೧೫೨ ||
ಕುಣಪಹಾರಿ ಕೇಳು ನಿನ್ನ | ನೆಣದ ಕೊಬ್ಬನು |
ಕ್ಷಣದಿ ಮುರಿದು ಭೂತಗಡಣ | ಕುಣಿಸಿ ಬಿಡುವೆನು ||
ಪಣವನಾಡಲೇತಕೀಗ | ಬಣಗೆ ಸುಮ್ಮನೆ |
ಗುಣದಿ ಪೋಗೆನುತ್ತ ಸುರಿದ | ಕಣೆಯ ಗಮ್ಮನೆ        || ೧೫೩ ||
ಭಂಡ ನರನೆ ನೀನು ಬರಿದೆ | ಪುಂಡ ನಾಡಿದೆ |
ಚಂಡ ಮಾರ್ಗಣವನು ಪಥದಿ | ತುಂಡುಮಾಡಿದೆ ||
ಗಂಡುಸಾದರೀಗ ನಾ ಕೋ | ದಂಡಕೇರಿಸಿ |
ಹಿಂಡುಶರವನೆಸೆವೆ ತಾಳು | ದ್ದಂಡ ಸಾಹಸಿ || ೧೫೪ ||
ಕಿಡಿಯನುಗುಳಿ ಬರುವ ಶರವ | ಕಡಿದು ಫಲುಗುಣ |
ಕಡುಹಿನಿಂದ ಬಿಲ್ಗೆ ಪೂಡಿ | ಬಿಡಲು ಶರಗಣ ||
ಒಡನೆ ಸಹಿಸದವನಿಗುರುಳಿ | ಧಡಿಗ ದೈತ್ಯನು |
ತಡೆಯದಾಗ ಹಂಸಭವನ | ಪೊಡವಿ ಸೇರ್ದನು       || ೧೫೫ ||
೩
ಭಾಮಿನಿ
ಕ್ಷೋಣಿಪತಿ ಕೇಳಾ ಕಿರೀಟಿಯ |
ಬಾಣಮುಖದಲಿ ಕಡಿವಡೆದು ಹರಿ |
ವಾಣದಾರತಿಯಂತೆ ನೆತ್ತರು ಸೂಸೆ ದೆಸೆದೆಸೆಗೆ ||
ಕಾಣುತಾ ರವಿವರ್ಮ ಗಜರಿ ಕೃ |
ಪಾಣ ಪಿಡಿದಯ್ತರಲು ಮಿಗೆ ಗೀ |
ರ್ವಾಣಪತಿನಂದನ ನುಡಿದ ಘುಡುಘುಡಿಸಿ ಖಳನೊಡನೆ         || ೧೫೬ ||
ರಾಗ ಕಾಂಭೋಜಿ ಮಟ್ಟೆತಾಳ
ಆರೆಲಾ ಮದಾಂಧವೀರನೆ | ನಿನ್ನಧಟುತನವ | ತೋರೆಲಾ ತನ್ನೊಡನೆ ಘಮ್ಮನೆ ||
ಭೂರಿ ಶೌರ್ಯದಿಂ ವರೂಥ | ವೇರಿ ಮುಂದೆ ಬರುವೆ ಬವರ |
ಶೂರ ನಿನ್ನ ಪೆಸರದಾವು | ದಾರ ತರಳನೆಂಬುದರುಹು || ಆರೆಲಾ        || ೧೫೭ ||
ವರರಸಾತಲಾಧಿಪಾಲಕ | ದನುಜೇಶ ದಿತಿಯ | ತರಳ ಸಮಸಪ್ತಕರ ಬಾಲಕ ||
ತರಣಿವರ್ಮನೆಂದು ತನ್ನ | ಕರೆವರಯ್ಯ ಲೋಕದೊಳಗೆ |
ಭರಿತ ವಿಕ್ರಮಾಂಕ ತಾನ | ದಿರಲಿ ನಿನ್ನ ಗೋತ್ರವೇನು || ಆರೆಲಾ        || ೧೫೮ ||
ವಾರಣಾಖ್ಯಪುರಕಧೀಶನು | ಪೌರುಷದಿ ತ್ರಿಪು | ರಾರಿಯೊಡನೆ ಹೋರಿದಾತನು ||
ಸಾರಸಾಕ್ಷ ಭಜಕನಾಗಿ | ಮೂರು ಜಗದಿ ಜಯವ ಪಡೆದ |
ಧೀರ ವೀರ ದುಶ್ಚವನಕು | ಮಾರ ಪಾರ್ಥನೆಂದು ತಿಳಿಯೊ || ಆರೆಲಾ    || ೧೫೯ ||
ರಾಗ ಭೈರವಿ ಅಷ್ಟತಾಳ
ಪಾರ್ಥನೆಂಬವನೆ ನೀನು | ಮಜ್ಜನಕನ | ಪೂರ್ತಿಗೊಳಿಸಿದಾತನು ||
ವ್ಯರ್ಥ ಸಾಯದಿರೀಗ | ಸ್ವಾರ್ಥವಿಡಿದು ಶರ | ಣಾರ್ತಿಯಾಗುಳುಹುವೆನು || ೧೬೦ ||
ತಾತನ ಕೊಂದವಗೆ | ಜಾತನ ಕೊಲ್ವು | ದೇತರ ಘನ ಬಿನುಗೆ ||
ವಾತಸಂಭವಗಾಗಿ | ನೀ ತೆರಳದಿರು ಪ | ರೇತಪಾಲಕನಲ್ಲಿಗೆ   || ೧೬೧ ||
ಗಳಹದಿರೆಲವೊ ನರ | ನಿನ್ನಯ ಜಲ್ಲಿ | ಗಳ ಕಂಡೆನಿಂದು ಪೂರ ||
ನಳಿನಭವಾದ್ಯರು | ಮುಳಿದೊಡೊಮ್ಮೆಗೆ ಗೆಲ್ವೆ | ಕೊಳುಗುಳವಮಿತ ಶೂರ         || ೧೬೨ ||
ಬಡಿವಾರವಾಡದಿರು | ಸುರದ್ವಿಷ | ರೊಡೆಯ ನೀ ಬಾಯ್ಮುಚ್ಚಿರು ||
ಬಿಡದೆ ಬೇವಿನ ಬೀಜ | ಗುಡದ ಪರ್ವತದಿ ತಂ | ದಿಡಲು ಸ್ವಾದಹುದೆ ಸಾರು      || ೧೬೩ ||
ಎಲವೊ ಸುರೇಂದ್ರಜಾತ | ನಿನಗೆನ್ನೊಳು | ಛಲವಿದು ತರವೆ ಖ್ಯಾತ ||
ಬಲುಹನು ನೋಡೆಂದು | ಬಳಿಕ ಪೂಡಿದನು ಕೂ | ರಲಗನು ದೈತ್ಯನಾಥ          || ೧೬೪ ||
ಎಚ್ಚ ಮಾರ್ಗಣ ತರಿದು | ಕೋದಂಡದೊ | ಳೆಚ್ಚ ರೋಷವ ಸುರಿದು ||
ದುಶ್ಚರಿತಗೆ ಬಿಡ | ಲಚ್ಚರಿಯೆನೆ ಶಿರ | ಚುಚ್ಚಿ ಕೆಡಹಲಿರಿದು       || ೧೬೫ ||
ಭಾಮಿನಿ
ಜಗತಿಪತಿ ನೀ ಕೇಳು ಕುಂತಿಯ |
ಮಗನ ಬಾಣವ ಸಹಿಸಲಾರದೆ |
ವಿಗಡ ದಿನಕರವರ್ಮ ಕಾಲನ ಕಂಡ ಸಂಗರದಿ ||
ಹಗರಣವನಿದನೀಕ್ಷಿಸುತ್ತಾ |
ಶುಗಕುಮಾರಕನುಗ್ರದಲಿ ಬಂ |
ದೊಗುಮಿಗೆಯ ಪೌರುಷದಿ ನುಡಿದನು ಪಾರ್ಥಗೀ ತೆರದಿ        || ೧೬೬ ||
ರಾಗ ಭೈರವಿ ಏಕತಾಳ
ಎಲವೋ ಮಘವನ ಮಗನೆ | ನೀ | ಕಲಹದೊಳತಿ ಸಹಸಿಗನೆ ||
ಛಲ ಮಾಡದಿರು ನಿರರ್ಥ | ಜಯ | ಲಲನೆಯು ದೊರೆವಳೆ ಧೂರ್ತ       || ೧೬೭ ||
ಅಗ್ರಜನೆಂಬುದಕಾಗಿ | ಬಿಡ | ಲುಗ್ರಗೊಳುವೆ ಬಲುವಾಗಿ ||
ವಿಗ್ರಹಕೊದಗೀ ಕ್ಷಣದಿ | ನಿನ್ನ | ನಿಗ್ರಹಿಸುವೆ ನಾ ರಣದಿ         || ೧೬೮ ||
ಕರೆ ಸೂತತ್ವಕೆ ಹರಿಯ | ಧ್ವಜ | ಕಿರಿಸೋ ಕಾಡಿನ ಕಪಿಯ ||
ಬರಿಸು ಬೆಂಬಲಕೆ ಶಿವನ | ನೀ | ಕರೆಸು ತಲೆಯ ಕಾವವನ     || ೧೬೯ ||
ಬಡಕುರಿಯನು ಗೆಲಲೇಕೆ | ಮೃಗ | ದೊಡೆಯನು ತೆರಳಲು ಬೇಕೆ ||
ಫಡ ನಿನ್ನನು ಗೆಲಲೀಗ | ಹರಿ | ಮೃಡರೇಕದನೊರೆ ಬೇಗ       || ೧೭೦ ||
ಬಗುಳದಿರೆಲವೊ ಕಿರೀಟಿ | ಮಮ | ಬಿಗುಹಿಗಿಲ್ಲ ಸರಿಸಾಟಿ ||
ಖಗಪತಿಯೊಡನುರಗಾಳಿ | ಸಂ | ಯುಗಗೆಯ್ದುಳಿವವೆ ಬಾಳಿ    || ೧೭೧ ||
ಹವಧೀರನು ನೀನೆಂದು | ಮಿಗೆ | ಜವನಂದದಿ ನರನಂದು ||
ಕವಲು ಕಳಂಬವ ಸುರಿಯೆ | ಹರಿ | ಕುವರನು ತಾ ಮೆಯ್‌ಮರೆಯೆ       || ೧೭೨ ||
ಭಾಮಿನಿ
ಅರಸ ಕೇಳಾ ಭೀಮ ಪಾರ್ಥನ |
ಶರದ ಹತಿಯಂ ತಾಳಲಾರದೆ |
ಧರೆಗೆ ಮೂರ್ಛಿತನಾಗಿ ಮೆಯ್ಮರೆದೊರಗಿರಲು ಕಂಡು ||
ಸುರಪನಂದನನಾಗ ಭಲರೇ |
ಮರುತಜಾತ ಪರಾಕ್ರಮಂಗಳ |
ಮೆರೆಸದಿರು ಬಾರೆನುತ ನಿಂದಿಸುತಲೆ ಪಚಾರಿಸಿದ    || ೧೭೩ ||
ರಾಗ ಕಾಂಭೋಜಿ ಅಷ್ಟತಾಳ
ಅರರೆ ವೃಕೋದರ ಗೆದ್ದ | ಸಂ | ಗರದಿ ಪರಾಕ್ರಮಿ ಬದ್ಧ ||
ದುರುಳ ಕೌರವನ ಸಂ | ಹರಿಸಿ ಕೀನಾಶನ |
ಪುರಕಟ್ಟಿರುವ ಮಹ | ಧುರಧೀರನಹೆ ಸರಿ    || ೧೭೪ ||
ಭಾರತಾಹವ ಗೆಲ್ದ ವೀರ | ಮೇ | ಣೀ ರಸೆಯೊಳಗತಿ ಶೂರ ||
ಮಾರವೈರಿಯ ಪಾದ | ಸಾರಸ ಒಲಿಸಿದು |
ದಾರನು ನಿನಗೇನು | ಸೇರಿತು ಮೌನವು     || ೧೭೫ ||
ವರಗದಾದಂಡವೇನಾಯ್ತು | ನೂರು | ಕರಿಗಳ ಬಲುಹೆಲ್ಲಿ ಹೋಯ್ತು ||
ಬರಿದೆ ರಣದಿ ರಕ್ಕ | ಸರನೆಲ್ಲ ಕೊಲ್ಲಿಸಿ |
ಧರೆಯ ಮೇಲ್ ಬಿದ್ದು ನೀ | ಹೊರಳಲೇತಕೊ ಹೇಡಿ   || ೧೭೬ ||
ವಾರ್ಧಕ
ಕೇಳವನಿಪಾಲನೀ ತೆರದಿ ಮರುತಜನ ಕ |
ಟ್ಟಾಳು ಪಾರ್ಥನು ಜರೆಯಲದನಾಲಿಸುತ ಕಡೆಯ |
ವ್ಯಾಳಭೂಷಣನಂತೆ ಖಾತಿಯಂ ತಾಳುತ ವೃಕೋದರಂ ತತ್‌ಕ್ಷಣದೊಳು ||
ತಾಳದಿರು ಗರ್ವವ ಕಿರೀಟಿ ಮದ್ದರೆವೆ ತವ |
ತೋಳಬಲ್ಪಂ ಮುರಿವೆನೆಂದು ಕೋಪಿಸಿ ತನ್ನ |
ಮೇಳದೊಳಗಿರ್ದ ಪಾಂಚಾಲೆಯಂ ಕರೆದವಳೊಳಿಂತೆಂದನತಿ ಗರ್ಜಿಸಿ  || ೧೭೭ ||
ರಾಗ ಕೇದಾರಗೌಳ ಝಂಪೆತಾಳ
ಬಾರೆಲೇ ಕೀರವಾಣಿ | ಬಿಸಜಮುಖಿ | ನಾರಿಮಣಿ ಭುಜಗವೇಣಿ ||
ವೀರ ಪಾರ್ಥನ ಸಮರದಿ | ಸೋತೆ ನೀ | ತೋರಿಸೆಲೆ ಸಹಸ ಭರದಿ     || ೧೭೮ ||
ಏನಿದೇನೆಂದೆ ನೀರ | ಭರ್ತನೊಳು | ನಾನೆಂತು ಗೆಯ್ವೆ ಸಮರ ||
ಮಾನಹಾನಿಗೆ ಮಾರ್ಗವು | ನಿಮಗೆ ಬಂ | ತೇನವನೊಳತಿ ವೈರವು      || ೧೭೯ ||
ಭಾರತಾಹವ ಜಯಿಸಿದ | ವ್ಯಾಜದಲಿ | ಹೋರಾಡಿದನು ದುರ್ಮದ ||
ಸಾರಸಾರಿ ದಿವಾಕರ | ವರ್ಮರನು | ಗಾರುಗೆಡಿಸಿರ್ಪನು ನರ  || ೧೮೦ ||
ನಲ್ಲ ನಾನರಿತೆನಿದನು | ಗಾಂಡೀವಿ | ಬಿಲ್ಲೆತ್ತಿ ತಂದಾತನು ||
ವಲ್ಲಭನೊಳೆಂತು ಬವರ | ಮಾಳ್ಪೆನದ | ಸೊಲ್ಲಿಸೆನಗೀಗ ವಿವರ          || ೧೮೧ ||
ಒರೆಯದಿರು ಬರಿದೆ ಛಾಳಿ | ನಿಲದಿದಿರು | ತೆರಳತ್ತ ಹೆಣ್ಣುಮೂಳಿ ||
ದುರುಳ ಕೀಚಕ ನಿನ್ನನು | ಭಂಗ ಪಡಿ | ಸಿರೆ ವಿಜಯನೆಲ್ಲಿರ್ದನು || ೧೮೨ ||
ಅಹುದಹುದು ಪ್ರಾಣನಾಥ | ನಿನ್ನ ನುಡಿ | ಸಹಜ ಗೋತ್ರಾರಿಜಾತ ||
ಮಹಿಯೊಳಗ್ಗದ ಶೂರನು | ಕಾದಲೆಂ | ತಹುದೊ ಜಯ ನಾನರಿಯೆನು   || ೧೮೩ ||
ಪಿಂತೋರ್ವ ಕೌಂಡ್ಲೀಕನು | ನಮ್ಮ ಯದು | ಸಂತತಿಯ ಗೆಲಲು ನೀನು ||
ಪಂಥವಿಡಿದೆಮನಗರಿಗೆ | ಕಳುಹಿಸಿದೆ | ಕುಂತಿಸುತನೆಣೆಯೆ ನಿನಗೆ        || ೧೮೪ ||
ಬಿಡು ಬಿಡನುಮಾನಗಳನು | ತನಗೀಗ | ಕೊಡು ಮುದದೊಳಪ್ಪಣೆಯನು ||
ಜಡಿದು ಫಲುಗುಣನ ಕಡುಹ | ನಿಲಿಸುವೆನು | ಕಡೆಗೆ ನೋಡೆನ್ನ ಬಲುಹ  || ೧೮೫ ||
ಮೆಚ್ಚಿದೆನು ರಮಣಿ ನಿನ್ನ | ವಿಕ್ರಮಕೆ | ಪೆಚ್ಚಿತಾನಂದ ಮುನ್ನ ||
ಎಚ್ಚರದೊಳಯ್ದಿ ಜವದಿ | ಬಳಿಕ ನಿ | ನ್ನಿಚ್ಛೆಯಂತೆಸಗು ಹವದಿ  || ೧೮೬ ||
ವಾರ್ಧಕ
ಲೇಸನಾಡಿದೆ ಕಾಂತ ತತ್‌ಕ್ಷಣವೆ ರಣಕಯ್ದಿ |
ವಾಸವಾತ್ಮಜನ ಬಡೆದವನ ಹರಿಬಕೆ ಬಂದ |
ರಾ ಸುದರ್ಶನಧಾರಿಪರಮೇಶರಂ ಗೆಲುವೆ ತಪ್ಪೆನಿದಕೀಗ ನಾನು ||
ನೀ ಸುಗಂಧಿಕಪುಷ್ಪವೆನಗೆ ತಂದಿತ್ತು ದು |
ಶ್ಶಾಸನನ ಕೊಂದು ತನ್ನಿಚ್ಛೆ ಸಲಿಸಿರ್ಪೆ ಶಾ |
ಭಾಸುರೇ ನಿನ್ನಿಷ್ಟಮಂ ಪೂರ್ತಿಗೊಳಿಸುವೆನು ತಾ ವೀಳ್ಯವೆನಗೆಂದಳು   || ೧೮೭ ||
ಭಾಮಿನಿ
ಪೂತುರೇ ಮೆಚ್ಚಿದೆನು ಮನ್ಮನ |
ಪ್ರೀತೆ ವೀಳೆಯವಿತ್ತೆ ಪಾರ್ಥನ |
ಧಾತುಗೆಡಿಸುತ ಬಾರೆನುತ ಕಳುಹಿದನು ಸಂಗರಕೆ ||
ಆ ತತುಕ್ಷಣ ಪೊರಟು ದ್ರುಪದನ |
ಜಾತೆ ರಣಸನ್ನದ್ಧಳಾಗುತ |
ಲಾ ತುರಾಸಾಹಜನಿದಿರು ಬಂದೆಂದಳೀತೆರದಿ         || ೧೮೮ ||
ರಾಗ ಕೇದಾರಗೌಳ ಅಷ್ಟತಾಳ
ನೀರ ನಿನಗೆ ನಮ | ಸ್ಕಾರ ರಣಕೆ ಬಂದೆ | ತೋರು ಕಯ್‌ಚಳಕವನು ||
ಮಾರುತಜಾತನ | ಗಾರುಗೆಡಿಸಿದಂಥ | ಪೌರುಷ ನೋಡುವೆನು          || ೧೮೯ ||
ರಮಣಿಯೇನಿದು ನಿನ್ನಾ | ಗಮನ ವಿಚಿತ್ರವಿ | ದಮಮ ಬಿಲ್‌ಧರಿಸಿ ನಿಂದೆ ||
ರಮಣನಿಗಿದಿರಾಗಿ | ಸಮರಗೆಯ್ವೆಯ ಪರಾ | ಕ್ರಮದಿ ನೀ ತೆರಳು ಹಿಂದೆ || ೧೯೦ ||
ವಾದಿಸುತ್ತಿಂದು ವೃ | ಕೋದರನೊಡನೇಕೆ | ಕಾದಿದೆ ನೀ ನಿರರ್ಥ ||
ಸೋದರರಾಗಿ ವಿ | ನೋದದೊಳಿರದೆ ಮ | ತ್ತೀ ದುರಾಗ್ರಹವೆ ಪಾರ್ಥ    || ೧೯೧ ||
ನಾರಿ ನೀನೆನ್ನ ವಿ | ಚಾರ ಮಾಡುವೆಯ ಬ | ಜಾರಿ ನಾ ಭರ್ತನಲ್ಲೆ ||
ಮಿರಿದ ಕಾಂತ ಸ | ಮಿರಜನಾದನೆ | ಸಾರತ್ತ ಭರನೆ ಖುಲ್ಲೆ     || ೧೯೨ ||
ಅಧಮ ದುಶ್ಶಾಸನ | ನುದರವ ಬಗಿದು ರ | ಕ್ತದೊಳದ್ದಿ ಕೇಶವನು ||
ರದನದಿ ತಲೆಯ ಬಾ | ಚಿದು ಸಿರಿಮುಡಿಯ ಕ | ಟ್ಟಿದ ಕಾಂತಾಶುಗಜಾತನು      || ೧೯೩ ||
ಧಿರುರೆ ಶಭಾಸು ಇ | ನ್ನರಿತೆನರಿತೆ ಸ್ವಯಂ | ವರದೊಳು ಶಿವಧನುವ ||
ಮುರಿವುತ್ತ ನಿನ್ನನು | ವರಿಸಿದ ಪತಿ ತಾನು | ನೆರೆ ಗ್ರಹಿಸಿದರನುವ        || ೧೯೪ ||
ಒಲಿಸಿದರೇನಾಯ್ತು | ಬಲುಭಟ ಕೀಚಕ | ಸಲೆ ಭಂಗ ಕೊಡಲವನ ||
ಕುಲವ ತೀರ್ಚಿದು ಮಾನ | ಸಲಹಿದ ಕಾರಣ | ಕಲಹಕಯ್ದೆನು ಧವನ     || ೧೯೫ ||
ಭಾಮಿನಿ
ಮಾದಳಾಧರೆ ಕೇಳು ನಿನಗೆ ವೃ |
ಕೋದರನೊಳತಿ ಪ್ರೀತಿಯೇ ಸೊಗ |
ಸಾದುದೆಲೆ ಬಳಿಕುಳಿದ ನಾಲ್ವರು ರಮಣರಲ್ಲವಲೆ ||
ಆದಡಿದು ಸತಿ ಪತಿಗಳಧಿಕ ವಿ |
ರೋಧದಲಿ ರಣಗೆಯ್ದರೆಂದಪ |
ವಾದ ಬಪ್ಪುದು ಜಗಳವಿದು ಸರಿಯಲ್ಲ ತೊಲಗೆಂದ    || ೧೯೬ ||
ವಾರ್ಧಕ
ಹೇ ಪಾರ್ಥ ಗಳಹದಿರು ಬರಿದೆ ಪಿಂತೆನಗೆ ಬಂ |
ದಾಪತ್ತುಗಳನೆಲ್ಲ ಪರಿಹರಿಸಿ ಮನದ ಸಂ |
ತಾಪಮಂ ಬಿಡಿಸಿದಾತನೆ ಭೀಮ ರಣಭೀಮನವನಲ್ಲದಾರಿರ್ಪರು ||
ನೀ ಪರಮಸಾಹಸಿ ಕಣಾ ಮರುತಜಾತನ ಪ |
ದಾಪಜಕ್ಕೆರಗಿ ಸಖ್ಯವನೆಸಗಲೀಕ್ಷಣವೆ |
ನಾ ಪೋಪೆನಲ್ಲದಿರೆ ನಿನ್ನಧಟು ನೋಳ್ಪೆನಿಲ್ಲೀ ಧುರಕ್ಕೆನಲೆಂದನು         || ೧೯೭ ||
ರಾಗ ಮಾರವಿ ಏಕತಾಳ
ಬಿಡು ಬಿಡು ನಿನ್ನಯ | ಬೆಡಗಿನ ನುಡಿಯನು | ಮಡದೀಮಣಿ ಕೇಳು ||
ಪಿಡಿ ಕೋದಂಡವ | ತೊಡು ಶರ ನಿಲಿಸುವೆ | ಕಡು ಪೌರುಷ ತಾಳು      || ೧೯೮ ||
ಧಿರುರೆ ತ್ರಿವಿಷ್ಟಪ | ನರ ದರ್ವೀಕರ | ಧರೆ ಗೆಲಿದಂತಲ್ಲ |
ಧುರಮುಖದೊಳಗೆ | ನ್ನುರುತರವಿಕ್ರಮ | ದಿರ ಪರಿಕಿಸು ನಲ್ಲ   || ೧೯೯ ||
ಕೋಕನದಾಕ್ಷಿ ಸ | ಮಿಕದೊಳಾ ಕೌಂ | ಡ್ಲೀಕನ ಗೆಲಿದಿರ್ಪ ||
ಕಾಕು ಪರಾಕ್ರಮ | ನೀ ಕಾಣಿಸುವುದಿ | ದೇಕೆಲೆ ಬಿಡು ದರ್ಪ     || ೨೦೦ ||
ಸುಡುವೆನು ಲೋಕವ | ಬಡಿವೆನು ಕಾಲನ | ಕುಡಿವೆನು ಕಡಲೇಳು ||
ಜಡಜಕುಮಾರಕ | ಕಡೆಯವನನು ಗೋ | ಳ್ಗುಡಿಸುವೆ ಸಮರದೊಳು     || ೨೦೧ ||
ಪತಿಯೊಳು ಸಂಗರ | ಹಿತವಲ್ಲವು ಮತಿ | ಯುತೆ ನೀನದ ಗ್ರಹಿಸು ||
ಜತನವಿರಲಿ ನಿನ | ಗತಿ ಕಠಿನದ ಶರ | ತತಿ ಸುರಿಸಿಹೆ ಸಹಿಸು || ೨೦೨ ||
ಬರುವಸ್ತ್ರವ ಸತಿ | ತರಿದು ಕಿರೀಟಿಯು | ಧರಿಸಿದ ಬಿಲ್ಲೆಳೆದು ||
ಮೆರೆದಿರೆ ಮನದೊಳ | ಗುರೆ ಯೋಚಿಸಿದನು | ನರನತಿ ಭಯ ತಳೆದು   || ೨೦೩ ||
ವಾರ್ಧಕ
ನಾರಿಯೊಳ್ ಕಾಳಗವೆ ತನಗಕಟ ಪಿಂತೆ ಮದ |
ನಾರಿಯೊಳ್ ಸೆಣಸಿದ ಪರಾಕ್ರಮಿಗೆ ಕೋದಂಡ |
ನಾರಿಯೊಳ್ ಬಲವಿಲ್ಲದಲುಗುತಿದೆ ಸೋತರಪಹಾಸ್ಯ ಬಹುದೆನ್ನಧಟಿಗೆ ||
ಮಾರಿಯಾಗಿಹಳಿಂದು ದ್ರುಪದಸುತೆಯಲ್ಲಿವಳ್ |
ಮಾರಿಸ್ವರೂಪಿಯೆಂಬುದ ಬಲ್ಲೆನೀಗ ಹೆ |
ಮ್ಮಾರಿಗೌತಣಬಡಿಸುವೆನು ಸತಿಯ ಗರ್ವಮಂ ಹನುಮಂತನಿಂ ಮುರಿವೆನು      || ೨೦೪ ||
ಭಾಮಿನಿ
ಸಿಂಧುವಸನಾಧೀಶ್ವರನೆ ಕೇ |
ಳಂದು ಫಲುಗುಣನಿಂತು ಯೋಚಿಸಿ |
ಚಂದದಿಂ ಹನುಮಂತನನು ಧ್ಯಾನಿಸಿದ ಭಕ್ತಿಯಲಿ ||
ಗಂಧವಾಹಕುಮಾರ ನೀ ಬಾ |
ರೆಂದು ಕರೆಯಲು ತತ್‌ಕ್ಷಣವೆ ನಡೆ |
ತಂದು ಮುಖ್ಯಪ್ರಾಣ ನುಡಿದನು ವೀರನರನೊಡನೆ    || ೨೦೫ ||
ರಾಗ ಪಂತುವರಾಳಿ ಅಷ್ಟತಾಳ
ಏಕೆನ್ನ ನೆನಸಿರುವೆ | ಫಲ್ಗುಣನೆ ನೀ | ಶೋಕದಿ ಮುಳುಗಿರುವೆ ||
ನಾಕೇಶನಣುಗ ತ್ರಿ | ಲೋಕವಿಜಯ ವರಾ |
ನೀಕವಿಕ್ರಮ ನಿನ್ನ | ವ್ಯಾಕುಲ ಬಿಡು ಬಿಡು    || ೨೦೬ ||
ಮೂರು ಲೋಕವ ನುಂಗುವೆ | ಮೆರೆವ ಸಪ್ತ | ಪಾರಾವಾರವ ಪೀರುವೆ ||
ಮೇರುಗಿರಿಯ ಕಿತ್ತು | ವಾರಿಧಿಗಿಡುವೆ ಸ |
ನ್ನೀರೇಜ ಪ್ರಿಯನ ಸಂ | ಚಾರವ ನಿಲಿಸುವೆ   || ೨೦೭ ||
ನುಡಿ ಮನದಿರವ ಬೇಗ | ಸುಮ್ಮನೆ ನೀನು | ತಡಮಾಡಲೇತಕೀಗ ||
ಪೊಡವಿಯೊಳಿದು ಚಿತ್ರ | ಮಡದಿಯೊಳಾ ಗ್ರಹ |
ವಿಡಿದ ಕಾರಣವೇನು | ಕೊಡು ನೇಮವೆನಗಿಂದು       || ೨೦೮ ||
ರಾಗ ರೇಗುಪ್ತಿ ಆದಿತಾಳ
ಅರುಹಲಿನ್ನೇನೆನ್ನ | ದುರವಸ್ಥೆಗಳನು ಸ | ಚ್ಚರಿತ ಮುಖ್ಯಪ್ರಾಣ ||
ವರಮಹಾಭಾರತ | ಧುರ ಗೆಲ್ದ ವ್ಯಾಜದಿ |
ಮರುತಜಗೆನಗು ದು | ಸ್ತರದ ಕಾಳಗವಾಯ್ತು          || ೨೦೯  ||
ಆ ವೃಕೋದರ ಸೋಲ | ಲೀ ವೃತ್ತಾಂತವನು ಪ | ತಿವ್ರತೆ ಕೃಷ್ಣೆ ಕೇಳ್ದು ||
ತಾ ವೃಷಾರಥನಂತೆ | ತೀವ್ರದಿ ಬರಲಿಂದು |
ನಾ ವೃಥಾ ರಣ ಗೆಯ್ದೆ | ನೀ ವೃತ್ತಸ್ತನೆಯೊಳು         || ೨೧೦ ||
ಕದನದಿ ಜಯ ದೊರ | ಕದರಿಂದ ನಿನ್ನಯ | ಪದಯುಗವನು ನೆನೆದೆ ||
ಅಧಿಕಪರಾಕ್ರಮಿ ಸುದತಿಯ ಗರ್ವವ |
ಮೆದೆಗೆಡಿಸಯ್ಯ ನೀ | ನೊದಗಿ ಸಂಗರಕಯ್ದಿ  || ೨೧೧ ||
ವಾರ್ಧಕ
ಶ್ವೇತವಾಹನ ಕೇಳು ನೀ ಮರುಗದಿರು ದ್ರುಪದ |
ಜಾತೆ ನಿನ್ನೊಳು ಮಹಾಸಂಗರವನೆಸಗಿದಳೆ |
ನಾಥನೆಂಬಭಿಮಾನವಿಡದೆ ಸಂಗ್ರಾಮದೊಳು ನಿನ್ನುವನು ಸೋಲಿಸಿದಳೆ ||
ವಾತಸಂಭವಗಾಗಿ ಜಗಳಕಯ್ತಂದಿಹಳೆ |
ಭೂತಳದಿ ಸತ್ಪತಿವ್ರತೆಯಾಗಿ ಪತಿಯೊಳಭಿ |
ಘಾತವೆಸಗುವಳೆ ನಾನವಳ ಗರ್ವವನೀಗ ಮುರಿಯುವೆನು ತತ್ ಕ್ಷಣದೊಳು      || ೨೧೨ ||
ಭಾಮಿನಿ
ಶರಧಿಯಂಬರೆಯಧಿಪ ನೀ ಕೇ |
ಳರಿತು ಹರಿನಾಟಕವ ಹನುಮನು |
ನರನಿಗಭಯವನಿತ್ತು ರೋಷದಿ ಘೋರರೂಪಿನೊಳು ||
ಮೆರೆವ ಕುಲಿಶ ಶರೀರನಾಕ್ಷಣ |
ಸರಸಿಜಾಯತನೇತ್ರೆಯೆಡೆಗೈ |
ತರುತ ಮಿಗೆ ಗಂಭೀರ ನಾದದೊಳೊರೆದನಿಂತೆನುತ  || ೨೧೩ ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಪೂತುರೇ ಪಾಂಚಾಲೆ ಬಲು ವಿಪ | ರೀತ ಕೃತ್ಯವ ಗೆಯ್ದೆ ವರನೊಡ |
ನೇತಕಾಗ್ರಹ ಲಲನೆಯರಿಗಿದು | ನೀತಿಯಹುದೆ        || ೨೧೪ ||
ಪರಮಪಾವನೆ ಸತ್ಪತಿವ್ರತೆ | ಯರು ಮನೋವಲ್ಲಭನೊಳೆಂದಿಗು |
ಧುರವೆಸಗುವರೆ ನಿನಗಿದೇತಕೆ | ಮರುಳುತನವು      || ೨೧೫ ||
ಸತಿಯರಿಗೆ ಪತಿಯಲ್ಲದನ್ಯಥ | ಗತಿಯಿಹುದೆ ಸರ್ವತ್ರ ಲೋಕದಿ |
ಶ್ರುತಿಗಳೆಂಬವು ಸತಿಗೆ ದೈವವು | ಪತಿಯೆನುತಲಿ      || ೨೧೬ ||
ಕಾಡದಿರು ಧವನೊಳು ನಿರರ್ಥದಿ | ಮೋಡವಾಹನ ಸುತಗೆರಗಿ ಕ್ಷಮೆ |
ಬೇಡೆನಲು ದ್ರೌಪದಿಯು ನುಡಿದಳು | ಗಾಢದಿಂದ      || ೨೧೭ ||
ರಾಗ ನಾದನಾಮಕ್ರಿಯೆ ಮಟ್ಟೆತಾಳ
ಬಾರೆಲಾ ವನೌಕಸಾಗ್ರಣಿ || ಪ ||
ಬಾರೊ ಮುಂದೆ ಶೌರ್ಯದಿರವ | ತೋರಿಸೆನ್ನೊಳೀಗ ಬರಿದೆ |
ದೂರ ನಿಂತು ನುಡಿವೆ ನೀತಿ | ಸಾರು ಬೇಗ ಜತನ ನಿನ್ನ |
ಮೋರೆಯೊಳಗೆ ಸುಳಿವುದಾಗ್ರಹ || ಗರ್ವಿಸದಿರಿಂದು |
ಹೀರ ಕಾಯನೆನುತ ವಿಗ್ರಹ || ಗೆಯ್ಯಲ್ಕೆ ರಣದಿ |
ಗಾರುಗೆಡಿಸಿ ಮಾಳ್ಪೆ ನಿಗ್ರಹ || ಬಾರೆಲಾ      || ೨೧೮ ||
ಸುಂದರಾಂಗಿ ಕೇಳು ನೀನು | ಮಂದಗರ್ವದೊಳಗೆ ಕಾಂತ |
ನೆಂದು ಗ್ರಹಿಸದೀಗ ನರನ | ಹೊಂದಿ ಕಲಹಗೆಯ್ದುದಧಿಕ |
ಚಂದ ಗಂಡನೆಂಬ ಭಕ್ತಿಯ || ತೊರೆದಿರುವೆ ತವಕ |
ದಿಂದ ತೋರು ನಿನ್ನ ಶಕ್ತಿಯ || ನಾನೀಗ ನೋಳ್ಪೆ |
ನಿಂದು ಸಮರಗೆಯ್ವ ಯುಕ್ತಿಯ || ಬಾರೆಲಾ  || ೨೧೯ ||
ಕೋಡಗಾಗ್ರಗಣ್ಯ ನಿನ್ನ | ಪಾಡುಪಂಥವೆನ್ನೊಳಾಡ |
ಬೇಡ ಬವರದೊಳಗೆ ಪಿಂತೆ | ಮೂಢ ರಕ್ಕಸರನು ಗೆಲ್ದ |
ಮೋಡಿ ತೋರ್ಪೆಯೇಕೆ ಸುಮ್ಮನೆ || ಸಂಗ್ರಾಮದಿರವ |
ನೋಡೆನುತ್ತ ನಾರಿ ಧಿಮ್ಮನೆ || ಭೋರ್ಗರೆದು ಶರವ |
ಪೂಡಿ ಬಿಟ್ಟಳೆಂಟು ಗಮ್ಮನೆ || ಬಾರೆಲಾ      || ೨೨೦ ||
ಬರುವ ಕಣೆಯ ಮುಖ್ಯ ಪ್ರಾಣ | ತರಿದು ರೋಷದಿಂದಲಯ್ವ |
ರರಸಿಗೊದೆಯಲದನು ಸಹಿಸಿ | ನೆರೆ ವಿನೋದದಿಂದಲವನ |
ತರುಬಿ ಮೂದಲಿಸುತ ಜಡಿದಳು || ಮಹೋಗ್ರದಿಂದ |
ಮರುತಸುತನ ಸೆರೆಯ ಪಿಡಿದಳು | ಮತ್ತವನ ಬಿಟ್ಟು |
ಸರಸಿಜಾಕ್ಷಿಯಿಂತು ನುಡಿದಳು || ಬಾರೆಲಾ   || ೨೨೧ ||
ವಾರ್ಧಕ
ವೃಕ್ಷದಿಂ ವೃಕ್ಷಕುಲ್ಲಂಘಿಸುತ ಫಲಗಳನು |
ಭಕ್ಷಿಸುವ ಕೋತಿಗೀ ರಣವೇಕೆ ನಿನ್ನುವನು |
ಲಕ್ಷಕೆಣಿಸುವಳಲ್ಲ ಶ್ರೀರಾಮಭಕ್ತನೆನ್ನುವ ಬಿರುದು ಕಳಕೊಳ್ಳದೆ ||
ಸುಕ್ಷೇಮದಲಿ ರಾಮಸೇತುವಿನ ಬಳಿಗಯ್ದಿ |
ಪಕ್ಷಿರೂಢನ ಧ್ಯಾನಿಸುತ್ತಿರ್ಪುದಲ್ಲದೊಡೆ |
ಶಿಕ್ಷಿಸುವೆ ಸಂಗರದೊಳೆನುತ ಪಾಂಚಾಲೆಯತಿ ಬೊಬ್ಬಿರಿದು ಗರ್ಜಿಸಿದಳು         || ೨೨೨ ||
ಭಾಮಿನಿ
ಸಾರಸಾಕ್ಷಿಯ ಮಾತ ಕೇಳುತ |
ವೀರ ಪವನಾತ್ಮಜನು ಗ್ರಹಿಸಿದ |
ನಾರಿಯಲ್ಲಿವಳಾದಿಶಿವೆಯಾಗಿಹಳು ಸಂಗರದಿ ||
ಮಾರವೈರಿಗಸಾಧ್ಯವೆನು ತಲಿ |
ಸಾರಲಾ ರಾಮೇಶ್ವರಕೆ ಜಂ |
ಭಾರಿತನಯನು ಕಂಡು ವ್ಯಥೆಯೊಳು ಹರಿಯ ನುತಿಸಿದನು     || ೨೨೩ ||
ರಾಗ ಕಮಾಚು ಧ್ರುವತಾಳ
ಬಾರೋ ಸಾರಸದಳನಯನ | ಬೇಗ | ಬಾರೋ || ಪ ||
ನಾರಾಯಣಪದ | ವಾರಿಜಯುಗಳವ |
ಸೇರಿದೆ ಶೋಕನಿ | ವಾರಣ ಕಾರಣ | ಬಾರೋ || ಅ ||
ಹಾರ ಮಕುಟ ಕೇ | ಯೂರ ಕುಂಡಲಯುತ | ಮಾರ ಜನಕ ಮೆಯ್ದೋರೋ ||
ನೀರ ತೋರು ಶಾ | ರೀರ ಘೋರಭವ | ಪಾರಾಯಣ ಮುದ ಬೀರೊ || ಬಾರೋ  || ೨೨೪ ||
ರಮಣಿಯು ತನ್ನನು | ಸಮರದಿ ಗೆಲಿದಳು | ಕ್ಷಮೆಯೊಳು ನಾನಿರಲೆಂತು ||
ನಮಿಸುವೆ ತವ ಪದ | ಕಮಲಕೆ ಬೇರಾ | ಗಮವಿಲ್ಲವು ಋಣ ಸಂತು || ಬಾರೋ   || ೨೨೫ ||
ಸುರಗಜವಿಳುಹಿದೆ | ಧರಣಿಗೆ ಗಂಗಾ | ಧರನೊಳು ಸೆಣಸಿದೆ ಭೂರಿ ||
ಹರಿ ನಿನ್ನೊಳು ಖೇ | ಚರ ಗಯಗೋಸುಗ | ಧುರ ಗೆಯ್ದಿರುವೆ ಮುರಾರಿ || ಬಾರೋ          || ೨೨೬ ||
ಜನಿತಾರಭ್ಯದಿ | ವಿನಯದಿ ಸಲಹಿದ | ಘನಮಹಿಮನೆ ಮಾತಾಡೊ ||
ಅನುವರಕೊದಗಲಿ | ಕನುಪಮ ಶಕ್ತಿಯ | ನೆನಗೀಯಲು ದಯಮಾಡೊ || ಬಾರೋ         || ೨೨೭ ||
೪
ಕಂದ
ಗಜನಗರೇಶನೆ ಲಾಲಿಸು |
ವಿಜಯನು ಬಲುತೆರದಿ ಶೋಕಿಸುತ್ತಿರಲಾಗಂ ||
ಮಝರೆನ್ನುತ ಮಿಗೆ ದ್ರುಪದಾ |
ತ್ಮಜೆ ಪಾರ್ಥನ ಮೂದಲಿಸುತ ನುಡಿದಳು ಬೇಗಂ     || ೨೨೮ ||
ರಾಗ ನವರೋಜು ಏಕತಾಳ
ಓಹೋ ಪಾರ್ಥ ಸಮರ್ಥ | ಬಲು | ಸಾಹಸಿಯೆಂಬುದು ಸ್ವಾರ್ಥ ||
ಕಾಹುರದೊಳು ಖಗ | ವಾಹನ ರುದ್ರರೊ |
ಳಾಹವದೋರಿದ | ಬಾಹುಬಲಾನ್ವಿತ || ಓಹೋ        || ೨೨೯ ||
ಮೂರು ಲೋಕದ ಗಂಡ | ರಿಪು | ವಾರ ನಿಶೀಮಾರ್ತಂಡ ||
ಸಾರಸಸಖಜನ | ಗಾರುಗೆಡಿಸಿದವ |
ಧಾರಿಣಿಯೊಳು ಸರಿ | ಯಾರಿಲ್ಲೈಖರೆ || ಓಹೋ        || ೨೩೦ ||
ಶಿವನಸ್ತ್ರವೇನಾಯ್ತು | ಮಾ | ಧವನೊಲವೆಲ್ಲಿಗೆ ಹೋಯ್ತು ||
ಜವದಿಂ ತವ ಪರಿ | ಭವಕಯ್ತಂದಿಹ |
ಪವನಜ ಜಾರಿದ | ಬವರಪರಾಕ್ರಮಿ || ಓಹೋ         || ೨೩೧ ||
ಹೆಣ್ಣಿನ ವಿಕ್ರಮವೆಲ್ಲ | ನೀ | ಕಣ್ಣಿಲಿ ನೋಡಿದೆಯಲ್ಲ ||
ಹಣ್ಣದೆ ಸಮರವ | ಮಣ್ಣಿಲಿ ಹೊರಳುತ |
ಲೆಣ್ಣುತ ಮಿಗೆ ಪೂ | ಗಣ್ಣನ ನೆನೆವೆಯ || ಓಹೋ       || ೨೩೨ ||
ಬರಸೀಗ ಶ್ರೀವರನ | ನೀ | ಕರೆಸು ಗಂಗಾಧರನ ||
ಧುರದೊಳು ಪಿಂದಕೆ | ಸರಿಯೆನು ಧರಣಿಯ |
ನುರುಹುವೆ ಲಜ್ಜಿಸ | ದಿರು ರಣಕೇಳೈ || ಓಹೋ        || ೨೩೩ ||
ಭಾಮಿನಿ
ಪೊಡವಿಪಾಲ ನಿಧಾನಿಸೀ ಪರಿ |
ಜಡಜಮುಖಿ ದ್ರೌಪದಿ ನುಡಿದ ಬಿರು |
ನುಡಿಯ ಕೇಳುತ ಕಂಗಳಲಿ ಕಿಡಿ ಸೂಸಿ ಫಲುಗುಣನು ||
ಮಡದಿ ಗಳಹದಿರೀಗ ನಿನ್ನಯ |
ಕಡುಹ ನಿಲಿಸುವೆನೆನುತ ಕೋಪದಿ |
ನಡುಗಿ ಸೌಭದ್ರೆಯನು ಬೇಗದಿ ಕರೆಸುತಿಂತೆಂದ      || ೨೩೪ ||
ರಾಗ ಘಂಟಾರವ ಝಂಪೆತಾಳ
ಬಾರೆ ಮೋಹನಾಕಾರೆ | ನಾರಿ ಸೌಭದ್ರೆ ನೀ |
ಸಾರಿ ದ್ರುಪದಾತ್ಮಜೆಯ | ಗಾರುಗೆಡಿಸೀಗ ||
ನೀರ ಮೊದಲರುಹು ನಿನ | ಗೀ ರೀತಿಯವ ಳೊಡನೆ |
ವೈರತ್ವ ಬಂದಿರುವ | ಕಾರಣವ ಬೇಗ        || ೨೩೫ ||
ಕುವಲಯಾಂಬಕಿ ಕೇಳು | ಪವನಜನ ಹರಿಬಕೆಂ |
ದವಳಯ್ದಿ ರಣದಿ ಪರಿ | ಭವಿಸಿದಳು ತನ್ನ ||
ಧವನೆ ಚಿತ್ತವಿಸು ಹರಿ | ಭವನೊಳೇತಕೆ ಘೋರ |
ಹವಗೆಯ್ದಿರದನೆನಗೆ | ವಿವರಿಸೈ ಮುನ್ನ       || ೨೩೬ ||
ಜಲಜಲೋಚನೆ ಲಾಲಿ | ಸೆಲೆ ಭಾರತಾರಣವ |
ಗೆಲಿದ ವ್ಯಾಜವ ಹಿಡಿದು | ಕಲಹವೆಮಗಾಯ್ತು ||
ತಿಳಿದೆ ನಿಮ್ಮಯ್ವರಿಗೆ | ಲಲನೆಯಾಗಿರುತಿದಿರು |
ನಿಲಬಹುದೆ ಜಗದಿ ಧರೆ | ಯಲಿ ನೀತಿ ಹೋಯ್ತು       || ೨೩೭ ||
ಮೆಚ್ಚಿದನು ಭಳಿರೆ ಮನ | ದಿಚ್ಛೆಯನು ಸಲಿಸೀಗ |
ಸ್ವಚ್ಛಾಂಗಿ ನಡೆ ರಣಕೆ | ಚಚ್ಚರದೊಳಿಂದು ||
ಬೆಚ್ಚದಿರು ಸವತಿಯನು | ನುಚ್ಚುನುರಿಗೆಯ್ವೆ ಬೇ |
ರುಚ್ಚರಿಸದಿರು ತನ್ನೊ | ಳಚ್ಚ ಗುಣಸಿಂಧು    || ೨೩೮ ||
ವಾರ್ಧಕ
ಜಗತಿಪತಿ ಕೇಳಾಗ ನಿಜಕಾಂತನೊಡನೆ ಹರಿ |
ಭಗಿನಿ ನೇಮವಕೊಂಡು ಸಮರಕಾತುರಳಾಗಿ |
ತೆಗೆದುಟ್ಟು ಚಲ್ಲಣವ ಬಲಿದ ಮೊಲೆಕಟ್ಟುಗಳ ಥಳಥಳಿಸುವಾಭರಣದ ||
ನಗುಮೊಗದ ಮಿಂಚುಗಳ ಚಂಚಲದ ನಯನದಿಂ |
ಮಿಗೆ ತೊಲಗುವಂಘ್ರಿ ವಯ್ಯಾರದಲಿ ಹಸ್ತದೊಳ್ |
ಬಗೆಬಗೆಯ ಕಯ್ದುಗಳ ಪಿಡಿದು ರಣಕಯ್ತರಲ್ ದ್ರುಪದನಂದನೆ ನುಡಿದಳು         || ೩೩೯ ||
ರಾಗ ಶಂಕರಾಭರಣ ಏಕತಾಳ
ಯಾರೆ ಧೀರೆ ನೀನು ನಿನ್ನ | ಯಾರು ಕಳುಹಿಸಿದರು ಮೇಣಿ |
ನ್ನ್ಯಾರಿಗಾಗಿ ಬಂದುದೀ ಸ | ವಾರಿ ಲಲಿತಾಂಗಿ ||
ಯಾರಿಗಾಗಿ ಯಾರು ಬರುವರ್ | ಯಾರ ಹರಿಬವ್ಯಾರಿಗೇನು |
ನೀರಗಾಗಿ ನಿನ್ನೊಳ್ ರಣಕೆ | ಸಾರಿದೆನಕ್ಕ    || ೩೪೦ ||
ಸ್ವಚ್ಛಾಂಗಿ ನೀ ಕೇಳು ಸವತಿ | ಮಚ್ಚರದಿ ಕಾದುವೆಯ ಸಮರ |
ದಿಚ್ಛೆಯೊಳ್ಳಿತಲ್ಲ ನಿನಗೆ | ಹುಚ್ಚೇನೆ ತಂಗಿ ||
ಅಚ್ಚ ಕುಸುಮ ಗಂಧಿ ಬಲುಹ | ನುಚ್ಚರಿಸದಿರಮಮ ಪತಿಯೊಳ್ |
ಬೆಚ್ಚದೆ ಕಾದಾಡಿದುದಕೆ | ಮೆಚ್ಚರ್ ಯಾರಕ್ಕ || ೩೪೧ ||
ಏಕಪತಿಯೊಳ್ ಕಷ್ಟ ಮಾಡ | ಲೇಕಪತಿಯೊಳಿಷ್ಟವಿಹುದು |
ಠೀಕು ಮಾತಾಡದಿರು ನಡೆ ವಿ | ವೇಕದಿ ತಂಗಿ ||
ಲೋಕದೊಳಗೇಕಪತಿಗ | ನೇಕಸತಿಗಳಿಹುದ ಬಲ್ಲೆ |
ನೇಕಸತಿಗನೇಕಪತಿಗಳ್ | ನಾ ಕಾಣೆನಕ್ಕ    || ೩೪೨ ||
ಕುರುನೃಪಾಲಗೆಂದು ನಿಶ್ಚಯಿ | ಸಿರಲು ಬಲ ಕಿರೀಟಿಯೊಡನೆ |
ತೆರಳಿ ಕಳ್ಳತನದಿ ಬಂದುದರಿಯೆನೇ ತಂಗಿ ||
ಅರರೆ ಗಳಹದಿರು ಬಿಡೌಜ | ತರಳಗೆ ಸಣ್ಣಣ್ಣ ಧಾರೆ |
ಯೆರೆದು ಕಳುಹೆ ಬಂದೆ ನಿನಗೆ | ಕೊರತೆಯೇನಕ್ಕ     || ೩೪೩ ||
ಬೇಡ ಬೇಡ ಸಲುಗೆ ತನ್ನ | ಕೂಡೆ ಪಾರ್ಥ ವಿಕ್ರಮದಿ ಹೋ |
ರಾಡಿ ಸೋತು ಹೋದ ಪರಿಯ | ನೋಡೆಲೆ ತಂಗಿ ||
ಮೋಡವಾಹಸುತನ ಗೆಲಿದ | ಪಾಡು ಪಂಥ ಸಲ್ಲದೆನ್ನೊಳ್ |
ಗಾಢ ಗರ್ವವಿರಲು ರಣವ | ಮಾಡಿ ನೋಡಕ್ಕ         || ೩೪೪ ||
ರಾಗ ಭೈರವಿ ಏಕತಾಳ
ಒದರದಿರೆಲೆಯೆಲೆ ತಂಗಿ | ನಿನ್ನ | ಮದವಿಳಿಸುವೆ ಲಲಿತಾಂಗಿ ||
ಕದನಕೆ ಬಂದಿದಿರಾದೆ | ತ | ನ್ನಧಟನು ತಿಳಿಯದೆ ಹೋದೆ      || ೩೪೫ ||
ಕಾಂತನ ಜಯಿಸಿದೆನೆಂದು | ಬಲು | ಭ್ರಾಂತಿಯ ತಾಳದಿರಿಂದು ||
ತಾಂ ತಳುವದೆನಿನ್ನುವನು | ಕೃ | ತಾಂತನ ಪುರಕಟ್ಟುವೆನು     || ೩೪೬ ||
ನಿಂದಿಸಬೇಡಬ್ಬರದಿ | ಋಣ | ಸಂದುದು ವಿಶ್ವಂಭರದಿ ||
ಮುಂದಿರುವಾಸೆಯು ನಿನಗೆ | ನಿ | ನ್ನಿಂದಾಗುವುದೇನೆನಗೆ      || ೩೪೭ ||
ಎನ್ನಿಂದಹುದನು ನೋಡು | ನಿನ | ಗಿನ್ನೀಶೌರ್ಯವೆ ಕೇಡು ||
ಪನ್ನಿಯ ನುಡಿಯದಿರೆನುತ | ಶರ | ವನ್ನೆಸೆದಳು ನಸುನಗುತ   || ೩೪೮ ||
ಹಿಂಜರಿವೆನೆ ಸಂಗರದಿ | ನಿನ | ಗಂಜೆ ಸಹಾಯಕೆ ಭರದಿ ||
ನಂಜುಗಳನ ಕರೆಸೆಂದು | ಶರ | ಪುಂಜವ ಸುರಿಸಿದಳಂದು     || ೩೪೯ ||
ನಡುಮಾರ್ಗದೊಳದ ಕಡಿದು | ಘುಡು | ಘುಡಿಸುತ ಕೋಪದಿ ಜಡಿದು ||
ಕಿಡಿಯುಗುಳುವ ಶರ ಬಿಡಲು | ಸುರ | ಗಡಣ ನಭದಿ ಗೋಳಿಡಲು        || ೩೫೦ ||
ಬರುವಾಸ್ತ್ರವ ಕತ್ತರಿಸಿ | ಪ್ರತಿ | ಶರಗಳ ಬಿಲ್ಲಿನೊಳಿರಿಸಿ ||
ಸುರಿಯೆ ಸುಭದ್ರೆಯು ನೊಂದು | ಮಿಗೆ | ಧರಣಿಯೊಳೊರಗಿದಳಂದು    || ೩೫೧ ||
ಭಾಮಿನಿ
ಭಗಿನಿ ಪೇಳಿದೆ ನಿನಗೆ ಮೊದಲೇ |
ಜಗಳ ಲೇಸಲ್ಲೆಂದು ಕೇಳದೆ |
ಹಗರಣವ ಗೆಯ್ದೊರಗಿದೆಯ ತನ್ನಧಟು ನೋಡಿದೆಯ ||
ಬಗೆವಳಲ್ಲ ಸುರಾಸುರರ ಶಿರ |
ನೆಗಹಿ ನೋಡೆಂದೆನುತ ಜರೆಯಲು |
ನಗಧರನ ಚರಣಗಳ ನೆನೆದು ಸುಭದ್ರೆ ಮರುಗಿದಳು   || ೩೫೨ ||
ರಾಗ ನೀಲಾಂಬರಿ ರೂಪಕತಾಳ
ಯಾರೊಡನುಸಿರಲಿ ಲಜ್ಜೆಯ | ಯಾರಿದ ಪರಿಹರಿಸುವರು ಮು |
ರಾರಿಯೆ ನತಸಂಸಾರಿಯೆ | ಬಾರತಿ ದಯೆದೋರಿ || ಪ ||
ಪ್ರೀತನ ಬಲು ವಿಕ್ರಮದೊಳು | ಘಾತಿಸಿ ಮೆರೆದಿಹ ದ್ರುಪದನ |
ಜಾತೆಯ ಸಂಗರದೊಳು ಕೈ | ಸೋತೆನೆ ತಾನಿಂದು ||
ಮಾತುಳಮಥನನ ಸಹಭವೆ | ಗೀತೆರದಪಜಯವಾಗಲು |
ಭೂತಳದೊಳಗೆನಗೊಂದಪ | ಖ್ಯಾತಿಯು ಬಂತಲ್ಲ     || ೩೫೩ ||
ಖಗವಾಹನ ನಾ ನಿನಗೀ | ಮೊಗದೋರುವೆನೆಂತೈ ಮಮ |
ಮಗನ ಸುಕೀರ್ತಿಗೆ ತನ್ನಿಂ | ದೊಗೆದುದೆ ಮಲಿನತೆಯು ||
ವಿಗಡಪರಾಕ್ರಮಿ ಪಾರ್ಥಗೆ | ಜಗಳದ ಸ್ಥಿತಿಯೇನರುಹಲಿ |
ಸೊಗಸಾದುದೆ ನಿನಗೆನ್ನೀ | ಹಗರಣದಾಸರವು         || ೩೫೪ ||
ಎಲ್ಲಿರ್ಪೆಯೊ ಮಧುಸೂದನ | ಫುಲ್ಲದಳಾಯತಲೋಚನ |
ತಲ್ಲಣಿಸುತಲಿಹೆ ರುಕ್ಮಿಣಿ | ವಲ್ಲಭ ಬಾರೀಗ ||
ಸಲ್ಲಲಿತಾಂಗನೆ ಸೋದರಿ | ಯಲ್ಲವೆ ನಿನಗೆನ್ನೊಳು ದಯ |
ವಿಲ್ಲವೆ ಮೆಯ್ದೋರೀ ಕ್ಷಣ | ಬಲ್ಲಿದ ಗುಣ ಸಿಂಧು         || ೩೫೫ ||
ಭಾಮಿನಿ
ಸಿಂಧುವಸನಾಧೀಶ ಕೇಳಿಂ |
ತೆಂದು ದುಃಖದಿ ಪಾರ್ಥನರಸಿಯು |
ಮಂದರಾಧರನಂಘ್ರಿ ನೆನೆವುತ ಶೋಕಿಸುತ್ತಿರಲು ||
ಬಂದನಲ್ಲಿಗೆ ಸಕಲ ಸದ್ಗುಣ |
ಸಿಂಧು ನಾರದನಾಗಲಾ ಮುಚು |
ಕುಂದವರದಾನುಜೆಯನೀಕ್ಷಿಸಿ ನುಡಿದ ವಿನಯದಲಿ    || ೩೫೬ ||
ರಾಗ ಜಂಜೂಟಿ ಏಕತಾಳ
ಓಹೋ ಸೌಭದ್ರೆ ನೀನೇತಕಳಲುವೆ || ಪ ||
ವರಸುಚರಿತ್ರೆ | ನಿರುಪಮಗಾತ್ರೆ |
ಮರುಗುವುದೇನಿದು | ಸರಸಿಜನೇತ್ರೆ || ಓಹೋ        || ೩೫೭ ||
ಧನುಶರ ಬಿಟ್ಟು | ಮನದಿ ಕಂಗೆಟ್ಟು |
ಘನ ದುಃಖಿಪೆ ತಿಳು | ಹೆನಗೀ ಗುಟ್ಟು || ಓಹೋ        || ೩೫೮ ||
ಧರಸತಿ ಧೈರ್ಯ | ತೊರೆಯದೆ ಶೌರ್ಯ
ನೆರೆ ತವ ಮನಸಿನ | ಪರಿಯೊರೆತ್ವರ್ಯ || ಓಹೋ    || ೩೫೯ ||
ರಾಗ ಘಂಟಾರವ ರೂಪಕತಾಳ
ಮುನಿಕುಲಾಧಿಪ | ಕೇಳು ಮುದದೊಳು | ಮನದ ಶೋಕವ | ಪೇಳ್ವೆ ನಿನ್ನೊಳು ||
ಘನವರೂಥನ | ಸುತನ ಬವರದಿ | ವನಿತೆ ದ್ರೌಪದಿ | ಗೆಲಲು ತವಕದಿ   || ೩೬೦ ||
ಪ್ರೀತನೆನ್ನನು | ರಣಕೆ ಕಳುಹಲು | ಸಾತಿಶಯದಲಿ | ಬಂದು ಕಾದಲು ||
ಸೋತುಹೋದೆನು | ಸಮರಮುಖದೊಳು | ಖಾತಿಯಿಂದಲಿ | ಕೃಷ್ಣೆ ಮೆರೆವಳು     || ೩೬೧ ||
ಸಾಗರಾತ್ಮಜೆ | ರಮಣಗಿದರನು | ಪೋಗಿ ಪೇಳುವ | ಜನರ ಕಾಣೆನು ||
ಈಗಲಾರೊಡ | ನೆನುವೆ ಕಷ್ಟವ | ತ್ಯಾಗಮಾಡುವೆ | ನೆನ್ನ ಕಾಯವ      || ೩೬೨ ||
ವಾರ್ಧಕ
ಮರುಗದಿರು ಸೌಭದ್ರೆ ನಿನ್ನಣ್ಣನೆಡೆಗಯ್ದಿ |
ಭರದಿ ತವ ಕಷ್ಟಮಂ ತಿಳುಪಿ ಯದುಬಲ ಸಹಿತ |
ಸಿರಿಯರಸನಂ ಕಳುಹಿಸುವೆನಿದಕೆ ತಪ್ಪೆನೆಂದವಳ ಸಂತವಿಸಿ ಮುನಿಪ ||
ಕರದಿ ವೀಣೆಯ ಕೊಂಡು ರಾಮನಾಮವ ನುತಿಸಿ |
ಮೆರೆವ ದ್ವಾರಾವತಿಗೆ ನಡೆತಂದು ವಸುದೇವ |
ತರಳನಂಘ್ರಿಗೆ ನಮಿಸಲೆತ್ತಿ ಮನ್ನಿಸಿ ಕೃಷ್ಣನುಸಿರಿದಂ ಯೋಗಿಯೊಡನೆ    || ೩೬೩ ||
ರಾಗ ಗೌಳ ಏಕತಾಳ
ಎತ್ತ ಗಮನವಿದು | ಬಿತ್ತರಿಸೈ ಮುನಿ | ಪೋತ್ತಮ ಗುಣಸಾರ ||
ಸುವಿಚಾರ | ದಯೆದೋರ | ಕೀರ್ತಿವಿಸ್ತಾರ   || ೩೬೪ ||
ಮೂರುಲೋಕ ಸಂ | ಚಾರವ ಮಾಡುವ | ಕಾರಣಿಕ ವಿಧಾತ್ರ ||
ವರಪುತ್ರ | ಶುಭಗಾತ್ರ | ಸವಾರಿ ವಿಚಿತ್ರ      || ೩೬೫ ||
ರಸೆಯೊಳೇನಾದರು | ಪೊಸ ವಾರತೆಯಿರ | ಲುಸಿರೆನ್ನೊಳು ಜೀಯ ||
ಸುಪ್ರೀಯ | ನಿರ್ಮಾಯ | ತಾಪಸರಾಯ     || ೩೬೬ ||
ರಾಗ ಮಧ್ಯಮಾವತಿ ಏಕತಾಳ
ಕೇಳು ಕೃಷ್ಣ ನಾ ಪೇಳುವ ನುಡಿಯ |
ತಾಳಿ ದಯವ ಕರುಣಾಳು ಎನ್ನೊಡೆಯ || ಕೇಳು || ಪ ||
ಹರಿಯೆ ನೀ ಮರುತೇಂದ್ರ | ತರಳರ ಸಂತಯಿಸಿ |
ತೆರಳಲು ನರವೃಕೋ | ದರರು ಶೌರ್ಯದೊಳು ||
ನೆರೆ ಯುದ್ಧವನು ಮಾಡಿ | ದರೆ ಪಾರ್ಥ ಜಯವ ಹೊಂ |
ದಿರಲು ದ್ರೌಪದಿ ಭೀಮ | ಗೆರವಾಗಿ ಬಂದು || ಕೇಳು   || ೩೬೭ ||
ಶ್ವೇತವಾಹನನನ್ನು | ಧಾತುಗೆಡಿಸಲಭಿ |
ಘಾತಕೆ ನಿನ್ನನು | ಜಾತೆ ಸುಭದ್ರೆ ||
ಕಾತರದಲಿ ಪೋಗಿ | ನೂತನಾಹವ ಗೆಯ್ದು |
ಸೋತು ಬಿದ್ದಿರುವಳು | ಭೂತಳದೊಳಗೆ || ಕೇಳು      || ೩೬೮ ||
ಆಗವಳೆಡೆಗೆ ನಾ | ಪೋಗಿರೆ ನಿನಗಿದ |
ರಾಗಮ ತಿಳುಹಿಸ | ಲಾಗಿ ಕಳುಹಿದಳು ||
ಸಾಗರಶಯನ ನೀ | ಬೇಗ ಸೈನಿಕ ಕೂಡಿ |
ನಾಗವೇಣಿಯ ಬಳಿಗೆ | ಪೋಗಬೇಕಂತೆ || ಕೇಳು      || ೩೬೯ ||
ರಾಗ ಮಾರವಿ ಅಷ್ಟತಾಳ
ಏನನಾಡಿದಿರಿ | ಮೌನೀಂದ್ರರಿಂ | ದೇನನಾಡಿದಿರಿ || ಪ ||
ಮಾನಸ ಕಚ್ಚರಿ | ತಾನಿದು ಶಿವ ಶಿವ || ಏನ || ಅ |||
ಕಡು ಪರಾಕ್ರಮಿಯು ಕಿರೀಟಿ | ಊರು | ಪೊಡವಿಯೊಳಾರಿಲ್ಲ ಸಾಟಿ ||
ಮಡದಿಯು ಗೆಲಿದುದು | ಕಡು ವಿಚಿತ್ರವೆ ಸರಿ || ಏನ   || ೩೭೦ ||
ಬಾಲೆ ಸುಭದ್ರೆಯ ಧುರದಿ | ಪಾಂ | ಚಾಲೆ ಸೋಲಿಸಿದಳೆ ಭರದಿ ||
ಜಾಲವಲ್ಲವಳಿಗೆ | ಕಾಲ ಬಂದಿದೆ ದಿಟ || ಏನ || ೩೭೧ ||
ಒಡಗೊಂಡು ಯದುಸೈನಿಕವನು | ಪೋಗಿ | ತಡೆಯುತ್ತ ಯಾಜ್ಞಸೇನಿಯನು ||
ಬಿಡುವೆನೆ ನಿಲಿಸುವೆ | ಕಡು ಪೌರುಷವನಿಂದು || ಏನ  || ೩೭೨ ||
ಭಾಮಿನಿ
ಕುಂಭಿನೀಪತಿ ಕೇಳು ನಾರದ |
ನಂಬುಜಾಕ್ಷನ ನುಡಿಯನಾಲಿಸು |
ತಂಬರಕ್ಕಡರಿದನು ಶ್ರೀಹರಿನಾಮ ಕೀರ್ತಿಸುತ ||
ಅಂಬುಜಾಕ್ಷನು ಯೋಚಿಸುತ ನೀ |
ಲಾಂಬರನ ಬಳಿಗಯ್ದಿ ಸಲೆ ಸೌ |
ರಂಭದಿಂದುಸಿರಿದನು ತಂಗಿಯ ಪರಿಭವಂಗಳನು     || ೩೭೩ ||
ರಾಗ ಸೌರಾಷ್ಟ್ರ ಅಷ್ಟತಾಳ
ಅವಧರಿಸಯ್ಯ ಪೇ | ಳುವೆನೊಂದು ಪೊಸ ಸುದ್ದಿ | ಅಣ್ಣದೇವ || ಬಲು |
ತವಕದೊಳಿದ ನೀ | ಕಿವಿಗೊಟ್ಟು ಲಾಲಿಸು | ಅಣ್ಣದೇವ || ೩೭೪ ||
ಭಾರತಾಹವ ಗೆಲ್ದ | ಘೋರ ವ್ಯಾಜದೊಳಿಂದು | ಅಣ್ಣದೇವ || ಜಂ |
ಭಾರಿ ಸಮಿರಕು | ಮಾರರ್ ಕಾದಿದರಂತೆ | ಅಣ್ಣದೇವ || ೩೭೫ ||
ಭೀಮ ರಣದಿ ಸೋಲ | ಲಾಮೇಲೆ ದ್ರೌಪದಿ | ಅಣ್ಣದೇವ || ಬಂ |
ದಾ ಮಹಾ ನರನ ವಿ | ಶ್ರಾಮಿಸಿರುವಳಂತೆ | ಅಣ್ಣದೇವ        || ೩೭೬ ||
ಬವರಕೆಮ್ಮಯ ಸಹ | ಭವೆ ಸುಭದ್ರೆಯು ಪೋಗಿ | ಅಣ್ಣದೇವ ||
ಸೋತು | ಭುವನದೊಳೊರಗಿ ಶೋ | ಕವನು ತಾಳಿಹಳಂತೆ | ಅಣ್ಣದೇವ || ೩೭೭ ||
ನಾರದನಯ್ತಂದು | ವಾರತೆಯುಸಿರಿದ | ಅಣ್ಣದೇವ || ಪ್ರವಿ |
ದಾರಣಕೊದಗಲು | ಸಾರಬೇಕೀಕ್ಷಣ | ಅಣ್ಣದೇವ       || ೩೭೮ ||
ರಾಗ ಕಾಂಭೋಜಿ ಏಕತಾಳ
ಒರೆಯದಿರ್ ಕೇಶವನೆ | ವಾಹ್ವಾ | ಪರಿಹಾಸ್ಯದ ವಾಕು ||
ನರನನಗ್ನಿ ಜಾತೆ | ಗೆಲ್ದು | ದರರೆ ಬಹಳ ಠೀಕು        || ೩೭೯ ||
ಸಹಜೆ ಸುಭದ್ರೆಯನು | ತಾ ಜಯಿ | ಸಿಹಳೆ ಯಾಜ್ಞಸೇನೆ ||
ವಿಹಿತವಲ್ಲ ಕುಳಿತಿ | ರುವುದು | ಬಹೆನು ರಣಕೆ ನಾನೆ  || ೩೮೦ ||
ಬರಿದೆ ತಡಮಾಡದಿರು | ಬಲವ | ನೆರಹು ಜವದಿ ರಣಕೆ ||
ಮೆರೆವ ಯದುಸಮೂಹ | ವನ್ನು | ಹೊರಡಿಸಯ್ಯ ಕ್ಷಣಕೆ         || ೩೮೧ ||
ವಾರ್ಧಕ
ಅರಸ ಕೇಳೈ ಹಲಾಯುಧನೊರೆದ ನುಡಿಯನವ |
ಧರಿಸಿ ಚಕ್ರಾಯುಧಂ ನೆರಹಿ ನಿಜಮೋಹರವ |
ಮೆರೆವ ಕೃತವರ್ಮ ರತಿಪತಿಯುಷಾಪತಿ ಸಾಂಬ ಸಾತ್ಯಕಿಯರೊಡಗೂಡುತ ||
ಭರದಿ ನೀಲಾಂಬರನ ಪೀತಾಂಬರಂ ಕೂಡಿ |
ವರಕುರುಕ್ಷೇತ್ರದೆಡೆಗಯ್ತಂದು ಶೋಕಿಸು |
ತ್ತಿರುವಾ ಸುಭದ್ರೆಯನು ಕಂಡಾಗ ಮಾಧವಂ ಸಂತವಿಸುತಿಂತೆಂದನು   || ೩೮೨ ||
ರಾಗ ಸುರುಟಿ ಏಕತಾಳ
ಲಾಲಿಸೆನ್ನ ತಂಗಿ | ಸುಗುಣವಿ | ಶಾಲೆ ಮೋಹನಾಂಗಿ ||
ವ್ಯಾಲವೇಣಿ ಪೊಂ | ಚೇಲಕಿಭದ್ರೆಯೆ |
ಬಾಲೆ ಮರುಗದತಿ | ಲೀಲೆಯೊಳಿರು ಸದಾ   || ೩೮೩ ||
ಸುಂದರಾಸ್ಯವಿಂದು | ಕಂದಲು | ಬಂದುದೇನೆ ಕುಂದು ||
ಹೊಂದಿಹ ಪರಿಭವ | ವಿಂದೆನಗರುಹು ಪು |
ರಂದರನಣುಗನು | ದಂದುಗವಿತ್ತನೆ || ೩೮೪ ||
ಹೊತ್ತಿಹೆ ಚಿಂತೆಯನು | ಕಾಯದಿ | ನೆತ್ತರರಿವುದೇನು ||
ಮತ್ತಗಮನೆ ತವ | ಚಿತ್ತದ ಚಂಚಲ |
ಕಿತ್ತೆನ್ನೊಡನಿದ | ಬಿತ್ತರಿಸೀಕ್ಷಣ      || ೩೮೫ ||
ರಾಗ ಶಂಕರಾಭರಣ ರೂಪಕತಾಳ
ಜಯ ನಮಸ್ತೇ ಕೇಶವಾಯ | ಜಯ ರಮಾವರ ||
ಜಯ ಜನಾರ್ದನಾಚ್ಯುತಾಯ | ಜಯ ಗದಾಧರ      || ೩೮೬ ||
ಕೇಳು ತನ್ನ ಚಿಂತೆಯನು ಕೃ | ಪಾಳು ಹರುಷದಿ ||
ಪೇಳಲೇನು ದ್ರುಪದಜಾತೆ | ಬಾಳ ಗರ್ವದಿ   || ೩೮೭ ||
ಧುರದಿ ಸೋಲಿಸಿದಳು ನೊಂದೆ | ನರಕಸೂದನ ||
ಭರದೊಳವಳ ಶೌರ್ಯ ನಿಲಿಸು | ದುರಿತಭೇದನ      || ೩೮೮ ||
ರಾಗ ಭೈರವಿ ಝಂಪೆತಾಳ
ತಂಗಿ ಬಾರಳಲದಿರು | ಭಂಗಿಸುವೆ ದ್ರೌಪದಿಯ |
ಸಂಗರದೊಳೀಗ ಮನ | ದಿಂಗಿತವನರಿತೆ    || ೩೮೯ ||
ಬೇಡ ಭಯ ನಿನಗೆಂದು | ಮೋಡಬಣ್ಣನು ಸನ್ನೆ |
ಮಾಡಿದನು ಮಾರ್ಬಲಕೆ | ಕೂಡೆ ಗರ್ಜಿಸುತ || ೩೯೦ ||
ಪುಂಡರೀಕಾಂಬಕನ | ಕಂಡು ಪಾಂಚಾಲೆ ಕೋ |
ದಂಡವನು ಪಿಡಿದು ಖತಿ | ಗೊಂಡೊರೆದಳಿಂತು        || ೩೯೧ ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ವೀರನಹೆ ವೈಕುಂಠ ಖರೆ ಖರೆ | ನಾರಿ ಸೌಭದ್ರೆಯ ಸಹಾಯಕೆ |
ಭೋರನಯ್ತಂದಿರುವೆ ಯದುಪರಿ | ವಾರ ಸಹಿತ       || ೩೯೨ ||
ಬೆಕ್ಕಿನಂದದಿ ಗೋಪಿಯರ ಮನೆ | ಪೊಕ್ಕು ಚೌರ್ಯದಿ ಪಾಲುಬೆಣ್ಣೆಯ |
ಮುಕ್ಕಿದಂದವಿದಲ್ಲ ಸಮರವು | ಹಕ್ಕಿಗಮನ  || ೩೯೩ ||
ಶಕ್ರ ತಾವರೆಭವ ಭವಾದ್ಯರ | ವಿಕ್ರಮಕೆ ನಾ ಬೆದರುವೆನೆ ಹಿಡಿ |
ಚಕ್ರವೀಗ ಪರೀಕ್ಷಿಸುವೆನು ಪ | ರಾಕ್ರಮವನು || ೩೯೪ ||
ಭುಗಿಲೆನುತ ರೋಷದಲಿ ಕೋಲ್ಗಳ | ನಗಧರನಿಗೆಸುತಿರಲು ಕಾಣುತ |
ಹಗರಣಕ್ಕಿದಿರಾಗಿ ಗಾಂಧಿನಿ | ಮಗನು ನುಡಿದ         || ೩೯೫ ||
ರಾಗ ಮಾರವಿ ಏಕತಾಳ
ಪೂತುರೆ ದ್ರೌಪದಿ | ಮಾತುಳಮರ್ದನ | ನೇತಕೆ ನಿಂದಿಸುವೆ ||
ನೂತನವಾದಭಿ | ಘಾತಕೆ ನಿಲು ತವ | ರೀತಿಯ ಪರಿಕಿಸುವೆ    || ೩೯೬ ||
ಮುನಿನಾರದನಿಗೆ | ವನಿತೆಯನಿತ್ತಿಹ | ಬಿನುಗಲ್ಲವೆ ನೀನು ||
ಘನತೆಯನರಿತಿಹೆ | ನನುವರದೊಳು ಗಣಿ | ಸೆನು ನಿನ್ನನು ನಾನು       || ೩೯೭ ||
ಕಾಹುರದೊಳು ಬಲು | ಸಾಹಸದೋರುವ | ಬಾಹಿರತನವೇಕೆ ||
ನಾ ಹೆದರುವೆನೆಲೆ | ಸ್ತ್ರೀಹತ್ಯಕೆ ನಡೆ | ಮೋಹರ ಬಿಡು ಜೋಕೆ || ೩೯೮ ||
ಬಿಡು ಬಿಡು ಬವರಕೆ | ನಡೆತಂದೆನ್ನೊಳು | ನುಡಿಯದಿರೀ ಧರ್ಮ ||
ಕಡುಗಲಿಯಾದರೆ ಕೊಡು ಸಂಗರವನು | ತಡೆಯದೆ ಕೃತವರ್ಮ          || ೩೯೯ ||
ಪರಮ ಪತಿವ್ರತೆ | ಯರ ಪದ್ಧತಿ ತೊರೆ | ದಿರುವಂಗನೆ ನಿನ್ನ |
ತರಿಯಲು ಹೊದ್ದದು | ದುರಿತವೆನುತಲತಿ | ಶರ ಸುರಿಸಿದ ಮುನ್ನ        || ೪೦೦ ||
ಮೂಢನೆ ಬಲು ಮಾ | ತಾಡದಿರೆನ್ನುತ | ಗಾಢದೊಳದ ತರಿದು ||
ಜೋಡಿಸಿ ಪ್ರತಿ ಶರ | ಪೂಡಲು ಬಿದ್ದನು | ರೂಢಿಗೆ ಮೈಮರೆದು || ೪೦೧ ||
೫
ಭಾಮಿನಿ
ಜಗತಿಪಾಲ ನಿಧಾನಿಸೀಪರಿ |
ಹಗರಣದಿ ಕೃತವರ್ಮ ದ್ರುಪದನ |
ಮಗಳ ಬಾಣವ ಸಹಿಸಲಾರದೆ ನೆಲದಿ ಬಿದ್ದಿರಲು ||
ಬಗೆಯ ಕಂಡಾ ಸಾತ್ಯಕಿಯು ಭುಗು |
ಭುಗಿಲೆನುವ ರೌದ್ರದಲಿ ನಡೆತರ |
ಲಗಡು ವಿಕ್ರಮಿಯನು ನಿರೀಕ್ಷಿಸಿ ನುಡಿದಳಾ ಕೃಷ್ಣೆ      || ೪೦೨ ||
ರಾಗ ಘಂಟಾರವ ಅಷ್ಟತಾಳ
ಎಲ್ಲಿಗಯ್ದುವೆ ನಿಲ್ಲು ಸಾತ್ಯಕಿ ನಿನ್ನ |
ಗೆಲ್ಲುವೆನು ಕ್ಷಣದಲ್ಲಿ ತನ್ನಯ | ಮಲ್ಲಸಾಹಸ ಬಲ್ಲೆಯ   || ೪೦೩ ||
ಏನೆಂದೆ ಯಾಜ್ಞಸೇನಿ ನಲ್ಲನೊಳು ಸಂ |
ಧಾನಗೊಳದೆ ನವೀನ ಜಗಳವ | ನೀನೆಸಗಿದುದು ಮಾನವೆ     || ೪೦೪ ||
ನೀತಿ ಪೇಳ್ವರೆ ತಾತ ನೀನೆನಗಲ್ಲ |
ರೀತಿಯರಿಯದೆ ಮಾತನಾಡುವೆ | ಕೋತಿಯಂದದಿ ಪಾತಕಿ    || ೪೦೫ ||
ಒದರಬೇಡೆಲೆ ಸುದತಿ ಸ್ತ್ರೀಹತ್ಯಕೆ |
ಬೆದರಿ ನುಡಿದರೆ ಮದದಿ ಕುಣಿವೆಯ | ಸದೆವೆನೀಕ್ಷಣ ಕದನದಿ   || ೪೦೬ ||
ಸಾರೆಲೋ ಹಿಂದೆ ಭೂರಿಶ್ರವನ ಕಯ್ಯೊಳ್ |
ಹೋರಿ ಸಿಲುಕಿದ ಸಾರ ಬಲ್ಲೆನು | ಧೀರತನವನು ತೋರಿಸು    || ೪೦೭ ||
ಬಿಟ್ಟು ಪೋಗೆಲೆ ತಟ್ಟನೆ ಕದನವ |
ಸಿಟ್ಟು ತೋರ್ದರೆ ಕುಟ್ಟಿ ಮಸ್ತಕ | ವಟ್ಟುವೆನು ಯಮಬಟ್ಟೆಗೆ      || ೪೦೮ ||
ಉಸಿರಬೇಡ ನಿನ್ನಸಮ ವಿಕ್ರಮವೆಂದು ||
ಪೊಸಮಸೆಯ ಕಣೆವಿಸರವೆಸೆಯಲು | ವಸುಧೆಗುರುಳಿದ ವ್ಯಸನದಿ       || ೪೦೯ ||
ಭಾಮಿನಿ
ಶರಧಿವಸನಾಧೀಶ ಕೇಳಾ |
ಧುರದಿ ಸಾತ್ಯಕಿ ಮೆಯ್‌ಮರೆಯೆ ತ |
ದ್ದಿರವ ಕಾಣುತ ಸಾಂಬ ಪ್ರಳಯದ ಸಾಂಬನಂದದಲಿ ||
ಕರದಿ ಕೋದಂಡವನು ಧರಿಸುತ |
ವರವರೂಥವನಡರಿ ರೋಷಾ |
ತುರದಿ ರಣಕಯ್ತಂದು ದ್ರುಪದನ ಜಾತೆಗಿಂತೆಂದ      || ೪೧೦ ||
ರಾಗ ಭೈರವಿ ಏಕತಾಳ
ಮಾತುಲಾನಿ ನುಡಿ ಕೇಳು | ನಿನ | ಗೇತಕೆ ಪೌರುಷ ತಾಳು ||
ನೀತಿಯಲ್ಲ ಧುರವರರೆ | ಯದು | ವ್ರಾತವ ಗೆಲಿದೆಯ ಧಿರುರೆ   || ೪೧೧ ||
ಹರಿಯ ಕುಮಾರಕ ಸಾಂಬ | ನೀ | ನೊರೆಯುವುದೇಕೀ ಡಂಭ ||
ಕುರುವರನಣುಗೆಯ ವರಿಸಿ | ಮಿಗೆ | ಸೆರೆಬಿದ್ದಿಹ ಬಲು ಸಹಸಿ   || ೪೧೨ ||
ತೊಲತೊಲಗೆಲೆ ಪಾಂಚಾಲೆ | ರಣ | ದಲಿ ತೋರಿಸದಿರು ಲೀಲೆ ||
ಛಲದಿಂದೇನದೆ ಸ್ವಾರ್ಥ | ಪತಿ | ಯಲಿ ಕಾದಿರುವೆ ನಿರರ್ಥ     || ೪೧೩ ||
ಜನನಿಯರೊಳು ಮನಮಾಡಿ | ತಾ | ತನ ಕೋಪಕೆ ಕಯ್ ನೀಡಿ ||
ಘನ ಶಾಪವ ಪಡೆದಿರುವೆ | ನೀ | ನೆನಗೆ ಸುಬೋಧೆಯನೊರೆವೆ || ೪೧೪ ||
ಬಾಯಿಯ ಕಾಳಗವಿದುವೊ | ಭಟ | ರಾಯತಿಕೆಯ ಸಂಗರವೊ ||
ಕಾಯುವರಾರೈ ನಿನ್ನ | ಪಡೆ | ನಾಯಿಯಪೋಲ್ ನಡೆ ಮುನ್ನ  || ೪೧೫ ||
ಜತನವರಿತು ಮಾತಾಡು | ತವ | ಪಿತನನೀಗ ಬರಮಾಡು ||
ಗತಿ ತೋರಿಪೆನೆಂದೆನುತ | ಶರ | ತತಿ ಸುರಿದಳು ನಸುನಗುತ || ೪೧೬ ||
ಭಾಮಿನಿ
ಉತ್ತರೆಯ ಮೊಮ್ಮಗನೆ ನೀ ಕೇ |
ಳಿತ್ತಲಗ್ನಿಜೆಯೆಸೆದ ಸರಳಿನ |
ಮೊತ್ತ ತಾಳದೆ ಸಾಂಬ ಧರಣಿಯೊಳೊರಗಿರಲು ಕಂಡು ||
ಕೃತ್ತಿವಾಸನ ತೆರದಿ ಖತಿ ಧರಿ |
ಸುತ್ತ ಬಿಲ್ಲನು ಪಿಡಿದು ರಥವೇ |
ರುತ್ತ ನಡೆತಂದಾಕ್ಷಣದೊಳಲರಂಬನಿಂತೆಂದ          || ೪೧೭ ||
ರಾಗ ಭೈರವಿ ಅಷ್ಟತಾಳ
ಅತ್ತೆ ಕೇಳ್ ಸ್ತ್ರೀಹತ್ಯವು | ಮಾಡುವರೆ ಹೇ | ಸುತ್ತಿದೆ ಮನ ಸತ್ಯವು ||
ಮತ್ತಕಾಶಿನಿಯರೊ | ಳುತ್ತಮೆ ಗೆಯ್ದ ಮ |
ಹತ್ತಾದ ದುಷ್ಕೃತ್ಯವು | ಏನ್ ಪಥ್ಯವು         || ೪೧೮ ||
ಧಿರುರೆ ಶಭಾಸೆನ್ನನು | ನೀನೇನೆಂದು | ಜರೆದೆ ಬಲ್ಲೆನು ನಿನ್ನನು ||
ವಿರಹದಿ ಶಂಬರಾ | ಸುರನ ಪಾಕಾಂಗನೆ |
ಗೆರಕ ಕೂಡಿದ ಧೀರನು | ಸೈ ವೀರನು        || ೪೧೯ ||
ಬಿಡು ಬಿಡೀ ಶೌರ್ಯಗಳು | ಪರಾಕ್ರಮ | ನಡೆಯಲಾರದು ಎನ್ನೊಳು ||
ಪೊಡವಿಯೊಳಿಹ ಮುನಿ | ಗಡಣವೆನ್ನಲಗಿಗೆ |
ನಡುಗುವರ್ ಭೀತಿಯೊಳು | ನೀನಿದ ಕೇಳು  || ೪೨೦ ||
ಯೋಗಿಗಳ್ ಬೆದರ್ವರೆಂದೆ | ಕಪರ್ದಿಯ | ತಾಗಿ ಪೂಶರವ ಹಿಂದೆ ||
ರಾಗದಿಂದೆಸೆಯಲು | ದ್ಯೋಗಿಸಲುರಿ ಗಣ್ಣಿಂ |
ದಾಗ ನಿರ್ಗತಿಗೆ ಸಂದೆ | ಏ ಹಂದೆ  || ೪೨೧ ||
ಅರರೆ ಪೂಶರಕಿಂದ್ರನು | ಸರ್ವಾಂಗದಿ | ಧರಿಸಿದನಕ್ಷಿಯನು ||
ಸಿರಿಗೆ ವಕ್ಷವನಿತ್ತ | ಹರಿ ಬೊಮ್ಮನಣುಗೆಯ |
ನೆರೆದನು ನಿಟಿಲಾಕ್ಷನು | ಭಗಪೀಠನು         || ೪೨೨ ||
ಮುಗುಳಂಬನೀ ತೆರದಿ | ಬಗುಳುವುದು | ಸೊಗಸೆ ಗ್ರಹಿಸು ಮನದಿ ||
ಜಗದ ಮುಮುಕ್ಷುಗಳ್ | ಬಗೆಯರು ನಿನ್ನನೆಂ |
ದುಗಿಯೆ ಶರವ ಭರದಿ | ವಿಕ್ರಮದಿ   || ೪೨೩ ||
ವಾರ್ಧಕ
ವರಪರೀಕ್ಷಿತಜಾತ ಲಾಲಿಸೈ ಕಾಮನಂ |
ಪರಿಭವಿಸುತನಿರುದ್ಧನಂ ಗೆಲ್ದು ವಜ್ರನಂ |
ಮುರಿದು ಮಿಗೆ ಕೃತವರ್ಮನುಬ್ಬಟೆಯ ನಿಲಿಸುತಕ್ರೂರನಂ ಜಯಿಸುತಂದು ||
ತ್ವರಿತದಿಂದುದ್ಧವನ ಗರ್ವಮಂ ಮುರಿದು ಯದು |
ಸರಣಿಯಂ ಜವಗೆಡಿಸಿ ಮುಂದೊತ್ತಿ ಬರುತಿರಲ್ |
ಪರಿಯ ಕಂಡಾಗ ಸಂಕರ್ಷಣಂ ಖಾತಿಯೊಳ್ ನುಡಿದ ಪಾಂಚಾಲೆಯೊಡನೆ        || ೪೨೪ ||
ರಾಗ ಶಂಕರಾಭರಣ ಮಟ್ಟೆತಾಳ
ಧಿರುರೆ ಧಿರುರೆ ಕೃಷ್ಣೆ ಸಮರಕೆ | ನಿಲ್ಲೀಗ ನಿನ್ನ |
ಗರುವ ಬಿಡಿಸಿ ಬಿಡುವೆ ನಿಮಿಷಕೆ || ಪ ||
ತರುಣಿ ನಿನಗೆ ಬಹಳ ಧೈರ್ಯ | ವಿರಲು ತೋರಿಸೀಗ ಶೌರ್ಯ |
ದಿರವ ಬಂದೆ ರೌಹಿಣೇಯ | ಸರಸವಲ್ಲ ಸಮರದಾಯ || ಧಿರುರೆ          || ೪೨೫ ||
ನೋಡು ನಿನ್ನ ಬಲವನಿನ್ನು | ರೂಢಿಯೊಳಗೆ ಬಿದ್ದುದನ್ನು |
ಗಾಢ ಪಂಥವೇಕೊ ನಿನಗೆ | ಪಾಡೆ ನೀನು ಬವರದೊಳಗೆ || ಧಿರುರೆ      || ೪೨೬ ||
ಅಲ್ಪ ಬಲರ ಗೆಲಿದು ರಣದಿ | ಜಲ್ಪಿಸದಿರು ಕಡುಹ ಕ್ಷಣದಿ |
ಬಲ್ಪಿನಿಂದ ಮುರಿದು ನಿನ್ನ | ತಲ್ಪಿಸುವೆನು ಜವಗೆ ಮುನ್ನ || ಧಿರುರೆ       || ೪೨೭ ||
ಹರಿಯ ಕೂಡೆ ಭಾಷೆ ನುಡಿದು | ಮರುತಸುತನ ಬಳಿಗೆ ನಡೆದು |
ಧುರದಿ ಸೋತು ಬಂದುದರಿವೆ | ತೆರಳು ನಿನ್ನ ಗರ್ವ ಮುರಿವೆ || ಧಿರುರೆ  || ೪೨೮ ||
ರೀತಿಯರಿತು ಮಾತನಾಡು | ನೀತಿಯಲ್ಲ ತಿಳಿದು ನೋಡು |
ಘಾತಿಸುವೆನೆನುತ್ತ ಶರದ | ವ್ರಾತ ದ್ರುಪದ ಸುತೆಗೆ ಸುರಿದ || ಧಿರುರೆ     || ೪೨೯ ||
ಸರಸಿಜಾಕ್ಷಿ ರೋಷದಿಂದ | ಬರುವ ಕಣೆಯ ತವಕದಿಂದ |
ಮುರಿದು ಪ್ರತಿವಿಶಿಖವನೆಸೆಯ | ಭರದಿ ಬಲನ ಬಿಂಕ ಕುಸಿಯೆ || ಧಿರುರೆ || ೪೩೦ ||
ಭಾಮಿನಿ
ಮಾನವಾಧಿಪ ಕೇಳು ರೋಹಿಣಿ |
ಸೂನು ದ್ರುಪದನ ಸುತೆಯ ಬಾಣವ |
ನಾನಲಾರದೆ ನೆಲದಿ ಬಿದ್ದಿರಲದ ನಿರೀಕ್ಷಿಸುತ ||
ಸಾನುರಾಗದೊಳಂದು ವಿಷ್ವ |
ಕ್ಸೇನನಚ್ಚರಿವಡುತ ಬವರಕೆ |
ತಾನೆ ಬಂದಿದಿರಾಗಿ ಭಗಿನಿಯೊಳೊರೆದನಿಂತೆನುತ    || ೪೩೧ ||
ರಾಗ ಕಾಂಬೋಜಿ ಏಕತಾಳ
ಏನೆ ಭ್ರಮರಭಾಸೆ ಯಾಜ್ಞ | ಸೇನೆ ಕೋಪವೇಕೆ |
ಮಾನವುಳ್ಳ ಸತಿಯರಿಗೆ ನಿ | ಧಾನವಲ್ಲ ಜೋಕೆ ||
ಸಾನುರಾಗದಿಂದ ಯದುವಿ | ತಾನವೆಲ್ಲ ಮುರಿದೆ |
ನೀನೇನರಿಯದವಳೆ ನಮ್ಮೊ | ಳೀ ನಿರೋಧ ಬರಿದೆ   || ೪೩೨ ||
ರಾಗ ಮಾರವಿ ಝಂಪೆತಾಳ
ಮಾಧವನೆ ಲಾಲಿಸು ವಿ | ನೋದದಿಂದೆನ್ನ ನುಡಿ |
ಈ ಧನಂಜಯ ತಾ ವೃ | ಕೋದರನೊಳಿಂದು ||
ಕಾದಿ ಸೋಲಿಸೆ ನರನ | ಭೇದಿಸಿದರಿಂದ ನಿನ |
ಗಾದುದೇ ಕೊರತೆ ಪೇ | ಳೈ ದಯಾಸಿಂಧು  || ೪೩೩ ||
ರಾಗ ಕಾಂಭೋಜಿ ಏಕತಾಳ
ನಾಗವೇಣಿ ವರನೊಳ್ ಮಾಡ | ಲಾಗದಿಂತು ಮುನಿಸು |
ತ್ಯಾಗ ಭೋಗ ಪತಿಯಿಂದಲ್ತೆ | ರಾಗದಿ ನೀ ಗ್ರಹಿಸು ||
ಪೋಗಲದು ಸುಭದ್ರೆಯಳನ | ಭ್ಯಾಗಮದೊಳು ನೀನು |
ತಾಗಿ ಬಹಳ ಭಂಗಬಡಿಸ | ಲಾಗಿ ಬಂದೆ ನಾನು       || ೪೩೪ ||
ರಾಗ ಮಾರವಿ ಝಂಪೆತಾಳ
ಅಣ್ಣ ಕೇಳ್ ಸೌಭದ್ರೆ | ಬಣ್ಣದಿಂದೆನ್ನೊಡನೆ |
ಹಣ್ಣಿದಳು ಧುರವ ಮು | ಕ್ಕಣ್ಣನಂದದೊಳು ||
ಮಿಣ್ಣನಾಕೆಯ ಗರ್ವ | ಮಣ್ಣುಗೂಡಿಸಿದೆನದ |
ನೆಣ್ಣದಿರು ಮನದಿ ಪೂ | ಗಣ್ಣ ಪಿಂತೆರಳು     || ೪೩೫ ||
ರಾಗ ಕಾಂಭೋಜಿ ಏಕತಾಳ
ತರುಣಿರನ್ನೆ ಕೇಳು ಪಿಂತೆ | ದುರುಳ ದುಶ್ಶಾಸನನು |
ಭರದಿ ನಿನ್ನನೆಳೆದು ನೀನು | ಟ್ಟಿರುವ ದುಪ್ಪಟೆಯನು ||
ಧರಧರನೆ ಸೆಳೆಯಲು ಬೆದರಿ | ಸ್ಮರಿಸೆ ಮನದೊಳೆನ್ನ |
ಮೆರೆವ ಮಾನ ಪೊರೆದುದನ್ನು | ಮರೆತೆಯಾ ನೀ ಮುನ್ನ        || ೪೩೬ ||
ರಾಗ ಮಾರವಿ ಝಂಪೆತಾಳ
ವನರುಹಾಕ್ಷನೆ ನಿನ್ನ | ತನಯ ಕಂದರ್ಪನಿಗೆ |
ದಿನವೆಂಟರೊಳು ಮದುವೆ | ಯನು ಮಾಳ್ಪೆನೆಂದು ||
ವನಿತೆಯರೊಳೊರೆದೆನ್ನ | ನೆನೆಯಲಾ ಕಮಲನೃಪ |
ತನುಜೆಯಳನೊದಗಿಸಿದು | ದನು ಯೋಚಿಸಿಂದು      || ೪೩೭ ||
ರಾಗ ಭೈರವಿ ಏಕತಾಳ
ಬಿಡು ಬಿಡು ಶೌರ್ಯವ ತಂಗಿ | ರಣ | ಕಡೆಗೊಡದಿರು ಭದ್ರಾಂಗಿ ||
ಹಿಡಿ ಕಾರ್ಮುಕ ತೊಡು ಶರವ | ತಡೆ | ಗಡಿದಿಳುಹುವೆ ತವ ಶಿರವ       || ೪೩೮ ||
ಸಾರೆಲವೋ ಗೋವಳನೆ | ಬಡಿ | ವಾರವಿದೇಕೆನ್ನೊಡನೆ ||
ಗಾರುಗೆಡದಿರೆಲೊ ರಣದಿ | ದಧಿ | ಚೋರನೆ ತೊಲಗೀ ಕ್ಷಣದಿ   || ೪೩೯ ||
ಕಾಕೋದರಜಡೆ ಕೇಳು | ಸುವಿ | ವೇಕವ ಮನದೊಳು ತಾಳು ||
ಲೋಕಾಕ್ಷನ ಸುತನೆಡೆಗೆ | ನಿನ್ನ | ನೂಕುವೆ ಸತ್ವರದೊಳಗೆ     || ೪೪೦ ||
ಹಕ್ಕಿಗಮನ ಗಳಹದಿರು | ನೀ | ಸಿಕ್ಕಿದೆ ಪಿಂಜರಿಯದಿರು ||
ಸೊಕ್ಕರೆವೆನು ನೋಡೆನುತ | ಶರ | ಘಕ್ಕನೆ ಸುರಿದಳು ನಗುತ  || ೪೪೧ ||
ಬರುವಸ್ತ್ರವ ಕತ್ತರಿಸಿ | ಮುರ | ಹರ ಕೋಪದಿ ಗಹಗಹಸಿ ||
ಧರಿಸಲು ಚಕ್ರವ ಭರದಿ | ಕಂ | ಡೊರೆದಳು ಸತಿಯಬ್ಬರದಿ      || ೪೪೨ ||
ವಾರ್ಧಕ
ನೀನೆಲೆ ರಜಸ್ತತ್ತ್ವತಾಮಸಗುಣಂಗಳೊಳ್ |
ಲೀನನಾಗುತ ಸೃಷ್ಟಿ ಸ್ಥಿತಿಲಯಾದಿಯನೆಸಗಿ |
ಸ್ವಾನುಭವದಾನಂದದೊಳಗಿಹ ಮಹಾ ಮಹಿಮ ಸರ್ವವ್ಯಾಪಕನೆನಿಸಿದು ||
ಮಾನಾವಮಾನವಗುಣಾವಗುಣಗಳನೆಣಿಸ |
ದೀ ನಿರೋಧದೊಳೆನ್ನ ಕೆಣಕಿ ವಿಕ್ರಮದೋರೆ |
ನಾ ನಿನಗೆ ಬೆದರೆನೆನ್ನುತ ಕರದ ಚಕ್ರಮಂ ಸೆಳೆದವಳ್ ಗರ್ಜಿಸಿದಳು     || ೪೪೩ ||
ಭಾಮಿನಿ
ಸಾರಸಾಕ್ಷನೆ ಕೇಳು ತನ್ನ ವಿ |
ಚಾರಿಸದೆ ರಣವೆಸಗಿದೆಯ ಗಂ |
ಭೀರವಾದ ಸುದರ್ಶನಕೆ ಬೆಲೆಯಿಲ್ಲದಾಯಿತಲ ||
ತೋರು ನಿನ್ನ ಪರಾಕ್ರಮವನೆಂ |
ದಾ ರಮಣಿ ಜರೆಯಲ್ಕೆ ಕೇಳಿ ಮು |
ರಾರಿ ಕೋಪದೊಳುಲಿದು ಗಂಗಾಧರನ ಧ್ಯಾನಿಸಿದ    || ೪೪೪ ||
ರಾಗ ಕಟಾವು ಏಕತಾಳ
ಬಾ ಶಂಕರ ಪರ | ಮೇಶ ದಿಗಂಬರ | ಕ್ಲೇಶವಿನಾಶ ಸು | ರೇಶ ನಮಿತ ಜಗ |
ದೀಶ ಪಿನಾಕಿ ಮ | ಹೇಶ ತ್ರಿಯಕ್ಷಗಿ | ರೀಶ ಭಯಂಕರ ದೋಷವಿದೂರ ಧ |
ನೇಶಪ್ರಿಯ ಕುಸು | ಮೇಶಾಂತಕ ಭೂ | ತೇಶ ಕಪರ್ದಿ ಬಿ | ಲೇಶಯಭೂಷ ಪ |
ರೇಶ ಜಟಾಧರ | ಪೂಷಜವೈರಿ ಉಮೇ | ಶ ಭೀಮ ನಭ | ಕೇಶ ಸದಾಶಿವ | ಬಾ ಬಾ ಬಾ  || ೪೪೫ ||
ವಾರ್ಧಕ
ಮಹಿತಳಾಧಿಪ ಲಾಲಿಸೀ ತೆರದಿ ಖಗರೂಢ |
ನಹಿಭರಣನಂ ಧ್ಯಾನಿಸಲ್ಕೆ ಕೈಲಾಸದೊಳ್ |
ಮಹದೇವನರಿತು ಶೂಲವ ಕರದಿ ಪಿಡಿದು ಕಾತ್ಯಾಯನಿಯನೊಡಗೂಡುತ ||
ಗುಹ ಗಣಪ ನಂದಿ ಭೃಕುಟಿಯು ವೀರಬಾಹುದು |
ಸ್ಸಹ ಭೃಂಗಿ ಭೂತಭೇತಾಳರನ್ನೊಡಗೊಳುತ |
ವಹಿಲದಿಂ ಕುರುಕ್ಷೇತ್ರಕಯ್ತಂದು ಚಿಂತಿಸುವ ಕೃಷ್ಣನಂ ಕಂಡೆಂದನು       || ೪೪೬ ||
ರಾಗ ಪಂತುವರಾಳಿ ಏಕತಾಳ
ಶಂಕೆಯೇನಯ್ಯ ವಿಷ್ಣು | ಜನಾರ್ದನ | ಪಂಕಕುಲಾದ್ರಿಜಿಷ್ಣು ||
ಕಿಂಕರನುತ ಸುರ | ಸಂಕುಲರಕ್ಷಭ | ಯಂಕರದಾನವ | ಬಿಂಕವಿಮರ್ದನ |
ಕುಂಕುಮಚರ್ಚಿತ | ಸಂಕಟಹರಣ ಶು | ಭಂಕರ ಹರಿ ಶ್ರೀ | ವೆಂಕಟ ರಮಣನೆ     || ೪೪೭ ||
ಕ್ಷೀರನಿಧಿಯೆ ವಾಸವು | ಮೆರೆವ ಜಗ | ಮೂರು ನಿನ್ನಾಧೀನವು ||
ಶ್ರೀರಮೆಯೇ ಸತಿ | ವಾರಿಜಮಾರ್ಗಣ | ಶಾರದೆವರರು ಕು | ಮಾರಕರೆಲೆ ವೃಂ |
ದಾರಕರೆಲ್ಲ ಪ | ದಾರವಿಂದವನು | ಸೇರಿರುತಿರಲವಿ | ಚಾರವಿದೇನಿದು  || ೪೪೮ ||
ಧರೆಭಾರ ತಿದ್ದಲೆಂದು | ಜಗದೊಳವ | ತರಿಸಿದೆ ಭಕ್ತ ಬಂಧು ||
ಮೆರೆಯುವ ಸಚರಾ | ಚರವನು ನಿತ್ಯದಿ | ಪೊರೆವ ಮಹಾತುಮ | ನರರಂದದಿ ಬಲು | ಮರುಕವ ಮನದಲಿ | ಧರಿಸುತಲೆನ್ನನು | ಸ್ಮರಿಸಿದ ಸಂಗತಿ | ಯರುಹತಿ ತ್ವರಿತದಿ      || ೪೪೯ ||
ರಾಗ ದೇಶಿ ಏಕತಾಳ
ಲಾಲಿಸಿ ಕೇಳೆನ್ನ ನುಡಿಯ | ನೆಲೆ ಸಾಂಬ | ಪಾಂ |
ಚಾಲೆಯ ದುಷ್ಕೃತ್ಯದಿರವ | ನೆಲೆ ಸಾಂಬ     || ೪೫೦ ||
ಭಾರತಾನೀಕ ಧುರದೊ | ಳೆಲೆ ಸಾಂಬ | ಗೆಲ್ದ |
ರಾರೆನುತ ಹರೀಂದ್ರಜಾತ | ರೆಲೆ ಸಾಂಬ     || ೪೫೧ ||
ಕಾದಿರಲು ಭೀಮ ಸೋತ | ನೆಲೆ ಸಾಂಬ | ಬಳಿ |
ಕೀ ದುರಾತ್ಮೆ ಬಂದು ರಣದೊ | ಳೆಲೆ ಸಾಂಬ          || ೪೫೨ ||
ನರ ಸುಭದ್ರೆ ಯದುಸೈನಿಕವ | ನೆಲೆ ಸಾಂಬ | ಜಯಿ |
ಸಿರುವಳವಳ ಗೆಲಲು ನೆನೆದೆ | ನೆಲೆ ಸಾಂಬ || ೪೫೩ ||
ವಾರ್ಧಕ
ಪಕ್ಷೀಂದ್ರಗಮನ ಲಾಲಿಸು ನಿನ್ನ ಲೀಲಾಚ |
ರಿತ್ರಮಂ ಬಿತ್ತರಿಸಲಾರ್ಗಳವು ಸಂಗರದಿ |
ಸುತ್ರಾಮತನುಜ ಬಲರಾಮಾದಿ ಯಾದವರ್ ಸೋತಿರ್ಪುದಾಶ್ಚರ್ಯವು ||
ಚಿತ್ರಮಿದು ಮರುಗದಿರು ದ್ರುಪದಾವನೀಶ್ವರನ |
ಪುತ್ರಿಯ ಪರಾಕ್ರಮವ ನಿಲಿಸುತಲೆ ಕಾಲನ ಧ |
ರಿತ್ರಿಗವಳಂ ಕಳುಹಿಸುವೆನರ್ಧ ನಿಮಿಷದೊಳ್ ನೋಡೆನ್ನ ಸಾಹಸವನು  || ೪೫೪ ||
ಭಾಮಿನಿ
ಕುಂಜರಾವತಿನಾಥ ಕೇಳೈ |
ಕಂಜನೇತ್ರನೊಳಿಂತುಸಿರಿ ಮೃ |
ತ್ಯುಂಜಯನು ಕಳುಹಿದನು ಪ್ರಮಥಗಣಂಗಳನು ಧುರಕೆ ||
ಜಂಜಡದಿ ನಡೆತಂದು ತರಣಿಗೆ |
ಮಂಜು ಕವಿವಂದದಲಿ ಮುಸುಕಿರ |
ಲಂಜದಿರೆ ಪಾಂಚಾಲೆ ಬಳಿಕಾ ಭೃಕುಟಿ ತಾ ನುಡಿದ   || ೪೫೫ ||
ರಾಗ ಭೈರವಿ ಮಟ್ಟೆತಾಳ
ನಿಲ್ಲು ನರಸತಿ | ನೀ | ನೆಲ್ಲಿ ಪೋಗುತಿ ||
ಸಲ್ಲದೀಗ ತೋರ್ಪೆ ಬವರ | ದಲ್ಲಿ ದುರ್ಗತಿ   || ೪೫೬ ||
ಆರು ನೀನೆಲಾ | ಬಲು | ಶೂರನಹೆ ಭಲಾ ||
ಮಿರಿ ಕಲಹ ಕಟ್ಟಿದಾತ | ನಾರು ಹೇಳೆಲಾ    || ೪೫೭ ||
ಪುರವಿನಾಶನು | ಕಳುಹಿ | ಸಿರುವ ತನ್ನನು ||
ಮೆರೆವ ಭೃಕುಟಿಯೆನುವ ಪೆಸರು | ತರಿವೆ ನಿನ್ನನು     || ೪೫೮ ||
ರಣದಿ ನೀ ಕಣಾ | ಸಹಸಿ | ಗಣದಿ ಹೆಗ್ಗಣ ||
ಬಣಗೆ ಮುರಿವೆನೀಗ ನಿನ್ನ | ನೆಣವ ನೀಕ್ಷಣ || || ೪೫೯ ||
ಸಾಕು ಪಂಥವು | ನಿನಗ | ದೇಕೆ ಶೌರ್ಯವು ||
ಭೀಕರಿಸದಿರೆಂದು ಭರದಿ | ನೂಕಲಸ್ತ್ರವು      || ೪೬೦ ||
ತುಂಡುಗೆಯ್ದಳು | ಬಳಿಕು | ದ್ದಂಡ ಶರಗಳು ||
ಹಿಂಡಿ ಬಿಡಲು ಬಿದ್ದ ಸುಪ್ರ | ಚಂಡನಾಗಲು   || ೪೬೧ ||
ಭಾಮಿನಿ
ಭೂಲಲಾಮನೆ ಕೇಳು ದ್ರುಪದನ |
ಬಾಲಿಕೆಯ ಶರಹತಿಗೆ ಭೃಕುಟಿಯು |
ಬೀಳೆ ಕಾಣುತ ಭೃಂಗಿ ರೋಷವ ತಾಳುತಾಕ್ಷಣದಿ ||
ಕಾಲ ಭೈರವನಂತೆ ಗರ್ಜಿಸಿ |
ಶೂಲವನು ಧರಿಸುತ್ತ ವರ ಪಾಂ |
ಚಾಲೆಯೊಳು ಕಂಗಳಲಿ ಕಿಡಿಗಳ ಸೂಸುತಿಂತೆಂದ    || ೪೬೨ ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಫಡ ಫಡಂಗನೆ ಕೇಳು ಭೃಕುಟಿಯ | ತಡೆದು ಜಯಿಸಿದ ಪಿತ್ತ ಮಸ್ತಕ |
ಕಡರಿರುವುದನು ನಿಲಿಸಿಬಿಡುವೆನು | ತಡೆಯದಿಂದು    || ೪೬೩ ||
ಸಾಕು ಸಾಕೆಲೊ ಭೃಂಗಿ ನೀ ಬರಿ | ದೇಕೊರೆವೆ ಜಯ ದೊರಕಲಾರದು |
ಪೋಕತನ ನಿಲಿಸುವೆನು ನಡೆ ನಡೆ | ಜೋಕೆಯಿಂದ   || ೪೬೪ ||
ಕೆಡದಿರೆಂದಾಡಿದರೆ ನೀನೊಡ | ಬಡದೆ ನುಡಿಯುಲ್ಲಂಘಿಸುವೆ ಶಿರ |
ಕಡಿವೆ ಖಡ್ಗದೊಳೀಕ್ಷಿಸೆನ್ನಯ | ಕಡುಹುಗಳನು         || ೪೬೫ ||
ಮರುಳರಂದದಿ ನುಡಿವೆಯೇತಕೆ | ಹರಿಬಲರ ಗೆಲಿದಾಕೆ ತಾನಾ |
ಗಿರಲು ನಿನ್ನಧಟಿಗೆ ಬೆದರ್ವೆನೆ | ಧುರದೊಳಿನ್ನು        || ೪೬೬ ||
ಬಾಲೆಯರ ಸಾಹಸದಿರವು ಮೊಣ | ಕಾಲ ಕೆಳಗೆನ್ನುವರು ಲೋಕದಿ |
ಜಾಲವಲ್ಲೆನು ತಾಗ ತಿವಿದನು | ಲೀಲೆಯಿಂದ || ೪೬೭ ||
ಪೂತುರೇ ಬಲು ವೀರನೆಂದತಿ | ಖಾತಿಯಲಿ ಪಾಂಚಾಲೆ ಮಾರ‍್ಗಣ |
ವ್ರಾತವೆಸೆಯಲು ಬಿದ್ದ ಧರಣಿಗೆ | ಕಾತರಿಸುತ         || ೪೬೮ ||
ಭಾಮಿನಿ
ಕಡಲುಡಿಗೆಯವಳೊಡೆಯ ನೀ ಕೇ |
ಳೊಡನೆ ಭೃಂಗಿಯು ಸತ್ತ್ವ ಗುಂದುತ |
ಪೊಡವಿಗುರುಳಿದ ಪರಿಯನೀಕ್ಷಿಸುತಾಗ ಸತ್ವರದಿ ||
ಘುಡು ಘುಡಿಸುತಲೆ ಲೋಚನದಿ ಕೆಂ |
ಗಿಡಿಯ ಸೂಸುತ್ತಾ ಕ್ಷಣದಿ ಹೇ |
ರೊಡಲ ಗಣಪತಿ ಬಂದು ತಡೆದನು ದ್ರುಪದನಂದನೆಯ         || ೪೬೯ ||
ರಾಗ ಪಂಚಾಗತಿ ಮಟ್ಟೆತಾಳ
ಧಣುರೆ ಕೃಷ್ಣೆ ನಿಲ್ಲು ಬಂದೆ | ರಣವು ಸರಸವಲ್ಲ ನಿನ್ನ |
ಕ್ಷಣದಿ ಮುರಿದು ಭೂತಗಡಣ | ಕುಣಿಸಿ ಬಿಡುವೆನು ||
ಗಣರನೆಲ್ಲ ಗೆಲಿದೆನೆಂದು | ಕುಣಿಯದಿರು ಮದಾಂಧಳಾಗಿ |
ಕಣದಿ ನಿಲಿಸಿಬಿಡುವೆನೀಗ | ನೆಣದ ಕೊಬ್ಬನು || ೪೭೦ ||
ನುಡಿಯದಿರು ಗಣೇಶ ನಿನ್ನ | ಕಡುಹಿಗಂಜುವಾಕೆಯಲ್ಲ |
ಪೊಡವಿಗುರುಳಿರುವುದು ಪ್ರಮಥ | ಗಡಣ ಸಮರದಿ ||
ಒಡನೆ ಮನದಿ ಗ್ರಹಿಸಿ ಹವದ | ತೊಡಕುಗಳನು ಬಿಟ್ಟು ಪಿಂತೆ |
ನಡೆವುದೊಳ್ಳಿತಲ್ಲದಿರಲು | ಕೆಡುವೆ ಸುಮ್ಮನೆ || ೪೭೧ ||
ತಾವರಾಕ್ಷಿ ಕೇಳು ನಿನ್ನ | ಠೀವಿಗೆನ್ನಲೇಸು ಪತಿಯೊಳ್ |
ನೀ ವಿರೋಧದಿಂದ ಸೆಣಸಿ | ದಾವ ನೀತಿಯು ||
ರಾವಣಾರಿ ಸಕಲ ಜಗವ | ಕಾವ ಧಾತನವನ ಗೆಲ್ದೆ |
ಭೂವಲಯದಿ ನಿನಗೆ ದೈವ | ದೇವರಿಲ್ಲವೆ    || ೪೭೨ ||
ಮುಪ್ಪುರಾರಿಯಣುಗ ಬರಿದೆ | ತಪ್ಪು ಮಾತನಾಡಬೇಡ |
ತುಪ್ಪ ಕಬ್ಬು ಕಡಲೆ ಮೋದ | ಕಪ್ಪ ಚಕ್ಕುಲಿ ||
ಚಪ್ಪರಿಸಲು ನಿನಗೆ ಧುರದೊ | ಳಿಪ್ಪುದೇ ನಿರರ್ಥ ಕಾದಿ |
ಸೊಪ್ಪಳಾಗಲೇತಕವನಿ | ಗಪ್ಪಳಿಸುವೆನು     || ೪೭೩ ||
ನಳಿನನೇತ್ರೆ ಲಾಲಿಸೆನ್ನ | ನಿಳೆಯೊಳೆಸಗುತಿಹ ಸುಕಾರ್ಯ |
ಗಳಿಗೆ ಮೊದಲು ಪೂಜಿಸುವುದ | ತಿಳಿ ಸರಾಗದಿ ||
ಕಲಹವೆನಗೆ ಗಣ್ಯವಲ್ಲ | ಕೊಲುವೆ ನಿನ್ನನೆಂದು ಭರಿತ |
ಮುಳಿಸಿನಿಂದ ಗಣಪನಾರು | ಹಿಳುಕವೆಚ್ಚನು || ೪೭೪ ||
ಭೀಕರಿಸುತ ಬರುವ ಕಣೆಯ | ತಾ ಕಡಿದು ಗಜಾಸ್ಯಗೆಂದ |
ಳೇಕೆ ಕಾಕು ಪಂಥ ನಿನಗೆ | ಸಾಕೆನುತ್ತಲಿ ||
ಆ ಕುರಂಗನೇತ್ರೆ ಶರವ | ನೇಕವೆಸೆಯಲಾಗ ಸಹಿಸ |
ದೇಕದಂತ ಬಿದ್ದನಾ ಸ | ಮಿಕಮಧ್ಯದಿ        || ೪೭೫ ||
೬
ಭಾಮಿನಿ
ವಾರಣಾಪುರಧೀಶ್ವರನೆ ಕೇ |
ಳಾ ರಣದಿ ಹೇರಂಬ ಬೀಳಲು |
ಮಾರ ಮದಗರ್ವಾಪಹಾರನ ಬಲದೊಳೆಲ್ಲವರು ||
ಸಾರಿ ಹಿಂಜರಿದಿರಲು ಕಾಣುತ |
ಲಾರುಭಟೆಯೊಳು ಬಂದು ದ್ರುಪಕು |
ಮಾರಿಗಿದಿರಾಗುತ್ತ ತಾರಕಮಥನ ನಿಂತೆಂದ || ೪೭೬ ||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ನಾರಿ ಕುಣಿಯದಿರು ಮದದಲ್ಲಿ | ದೊಡ್ಡ | ಮಾರಿಯಾಗಿರುವೆ ಸಂಗರದಲ್ಲಿ ||
ತೋರಿಸು ಪ್ರಮಥರ ಗೆಲಿದಿರ್ಪ | ಶೌರ್ಯ | ಸಾರ ನಿಲಿಸುವೆ ನಿನ್ನಯ ದರ್ಪ      || ೪೭೭ ||
ಸಾಕು ಸಾಕೆಲೊ ಶಿಖಿವಾಹನ | ಬರೆ | ಕಾಕುಮಾತಿನೊಳೇನ್ ಪ್ರಯೋಜನ ||
ನೀ ಕಲಿಯಾದರೆ ಬವರದಿ | ವಿಕ್ರ | ಮಾಕುಲತೆಯ ತೋರು ತವಕದಿ     || ೪೭೮ ||
ಸುದತಿ ನಿನ್ನೊಳು ರಣ ಮಾಡಲು | ನಾ | ಬೆದರುವ ಧೀರನೆ ನೋಡಲು ||
ವಧಿಸಿದರೀಗ ಸ್ತ್ರೀಹತ್ಯವು | ಬಂದ | ಪುದುತೋರೆ ನಿನ್ನ ದುಷ್ಕೃತ್ಯವು     || ೪೭೯ ||
ಸಂಸಾರದಾಸೆಗಳನು ಬಿಟ್ಟು | ನೀ ನ | ಪುಂಸತ್ವ ಪಡೆದೆ ಕೇಳೆಲೊ ಗುಟ್ಟು ||
ಹಂಸವರೂಥನ ಲಿಪಿಯನು | ಈಗ | ಧ್ವಂಸಮಾಡುವೆ ನಿಮಿಷದಿ ನಾನು  || ೪೮೦ ||
ರೋಗಿಗೌಷಧ ತಂದು ಕೊಡಲದು | ರುಚಿ | ಯಾಗದು ನೀತಿಯ ನುಡಿಯಿದು ||
ತಾಗದು ನಿನಗೆಂದ ಷಟ್‌ಶಿರ | ಬಲು | ಬೇಗದೊಳೆಸೆದನು ಷಟ್‌ಶರ     || ೪೮೧ ||
ಬಿಟ್ಟ ಮಾರ್ಗಣವನ್ನು ತರಿವುತ್ತ | ಸತಿ | ತಟ್ಟನೆ ಪ್ರತ್ಯಸ್ತ್ರವೆಸೆಯುತ್ತ ||
ಧಿಟ್ಟ ವಿಶಾಖನ ಗೆಲಿದಳು | ಮುದ | ಗೊಟ್ಟು ಸತ್ವರದಿ ಮುಂಬರಿದಳು    || ೪೮೨ ||
ವಾರ್ಧಕ
ಭೂನಾಥ ಕೇಳಿಂತು ಪಾಂಚಾಲೆ ಸಂಗರದಿ |
ಸೇನಾನಿಯಂ ಗೆಲಿದು ನಂದಿಯಂ ಭಂಗಿಸುತ |
ಲಾ ನಿಕುಂಭನ ಮುರಿದು ಚಂಡಪ್ರಚಂಡರಂ ಜವಗೆಡಿಸಿ ಭೈರವನನು ||
ಬೇನೆಗೊಳಿಸಿದು ವೀರಬಾಹುಕಮತಂಗರ ನಿ |
ಧಾನಮಂ ನಿಲಿಸುತ್ತ ಪಿಂಗಲನ ಜರ್ಜರಿಸಿ |
ಸಾನುರಾಗದಿ ಮೆರೆದು ಮುಂದಯ್ದಿ ನೀಲ ಕಂಧರನಿದಿರು ಗರ್ಜಿಸಿದಳು   || ೪೮೩ ||
ಭಾಮಿನಿ
ಧಾರಿಣೀಪಾಲಕನೆ ಲಾಲಿಸು |
ನಾರಿ ದ್ರುಪದಾತ್ಮಜೆಯ ಕಡುಹ ಪು |
ರಾರಿ ಕಾಣುತ ವೀರಭದ್ರನ ಕರೆಯಲಾ ಕ್ಷಣದಿ ||
ಕೋರೆದಾಡೆಯ ಕೆಂಜಡೆಯ ಕೆಂ |
ಪೇರಿದಕ್ಷಿ ಕರಾಳವದನದಿ |
ಭೋರಿಡುತ ನಡೆತಂದು ರೋಷದಿ ನುಡಿದನಯ್ಯಂಗೆ  || ೪೮೪ ||
ರಾಗ ಕೇದಾರಗೌಳ ಝಂಪೆತಾಳ
ಏಕೆನ್ನ ನೆನೆದೆ ತಾತ | ಪೇಳ್ ಮನದ | ವ್ಯಾಕುಲವ ಸುಪ್ರಖ್ಯಾತ ||
ಲೋಕ ಮೂರನು ಸುಡುವೆನು | ಸಪ್ತರ | ತ್ನಾಕರದ ನೀರ್ಗುಡಿವೆನು      || ೪೮೫ ||
ಬಾ ಮಗನೆ ವೀರಭದ್ರ | ಸಲಿಸು ಮಮ | ಕಾಮಿತವ ಗುಣಸಮುದ್ರ ||
ಕಾಮಿನೀಮಣಿ ದ್ರೌಪದಿ | ಗಣರ ನಿ | ರ್ನಾಮಗೆಯ್ದಳು ಬವರದಿ || ೪೮೬ ||
ತರುಣಿಗಂಜೆನು ನಿಶ್ಚಯ | ಮನದೊಳಗೆ | ಧರಿಸಲೇತಕೆ ಚಿಂತೆಯ ||
ಧುರದೊಳಾರನು ಗೆಲ್ದಳು | ಪೇಳದರ | ಪರಿಯನತಿ ಸಂತಸದೊಳು     || ೪೮೭ ||
ಸಾರ ಸಾಂಬಕ ರತಿಪತಿ | ರೇವತಿಯ | ನೀರ ಸಾತ್ಯಕಿ ಗಣಪತಿ ||
ತಾರಕಾಂತಕ ಮುಖ್ಯರ | ಜಯಿಸಿದಳು | ನಾರಿ ಸಂಗರದಿ ಕುವರ        || ೪೮೮ ||
ಕೊಡು ನೇಮ ತನಗೆನ್ನಲು | ಅಪ್ಪಣೆಯ | ಮೃಡನೀಯೆ ಭಟನಾಗಲು ||
ಕಡುಗಿ ವೀರಾವೇಶದಿ | ನಡೆತಂದು | ಮಡದಿಗೆಂದನು ರೋಷದಿ          || ೪೮೯ ||
ರಾಗ ಸುರುಟಿ ರೂಪಕತಾಳ
ಭಲಭಲರೇ ನಾರಿ | ನಿಲು ದ್ರುಪದಕುಮಾರಿ || ಪ ||
ಕೇಳ್ತರುಣಿಯೆ ನಿನ್ನನು ಕೊಂ | ದಾಳ್ತನ ತೋರಿದರೆ ||
ತಾಳ್ತಾಳಿದು ಸ್ತ್ರೀಹತ್ಯದ | ಗೋಳ್ ತಟ್ಟುವುದರರೇ     || ೪೯೦ ||
ನಿಲ್ಮದನಾರಿಕುಮಾರಕ | ನಲ್ಮೆಯೊಳೆನ್ನಿದಿರು ||
ಗಾಲ್ಮೇಲೆಮಾಡುವೆ ರಕ್ತದ | ಬಲ್ಮೆಯನುಸಿರದಿರು      || ೪೯೧ ||
ತೋರ್ಬಲುಹೆನ್ನನು ಗೆಲುವವ | ರಾರ್ಭುವನದಿ ಹೇಳು ||
ದೂರ್ಬೇಡೀಕ್ಷಣ ನಿಲಿಸುವೆ | ಕಾರ್ಬಾರನು ತಾಳು     || ೪೯೨ ||
ಸಾರ್ಮತಿಹೀನನೆ ಶೌರ್ಯವ | ಪಾರ್ಮಾಡುವೆ ಭರದಿ ||
ಕಾರ್ಮೆಯ್ಯವ ಸೋತಿರುವನು | ಮಾರ್ಮಲೆತೀ ಧುರದಿ         || ೪೯೩ ||
ಬಲ್ಗಳಹದಿರೆಲೆ ಕಾಮಿನಿ | ಸಲ್ಗೆಯೊಳೇನೊರೆವೆ ||
ಪಲ್ಗಳ ಕಳಚಿ ಶರೀರದ | ಎಲ್ಗಳ ನುಗ್ಗರಿವೆ    || ೪೯೪ ||
ಆರ್ಗುಂಟೀ ಸಾಹಸಗಳು | ಭೋರ್ಗರೆಯದಿರೆಂದು ||
ಕಾರ್ಗಾಲವಿದೆಂಬಂದದಿ | ಕೂರ್ಗಣೆ ಬಿಡಲಂದು        || ೪೯೫ ||
ದುರ್ಧರದಲಗೆಲ್ಲವ ಪಥ | ವರ್ಧದಿ ಕಡಿದಾಗ ||
ದರ್ಧರನೆಸೆದನು ಶರಗಳ | ವರ್ಧಿಸುತತಿ ಬೇಗ       || ೪೯೬ ||
ಐಮೊಗದವನಿಷು ತರಿಯುತ | ನೈಮೆಯ ಕಣೆಗಳನು ||
ಕೈಮಾಡಲಿಕದ ಸಹಿಸದೆ | ಮೈಮರೆದೊರಗಿದನು     || ೪೯೭ ||
ಭಾಮಿನಿ
ಭೂಪ ಕೇಳಿಂತಾಗ ಕೃಷ್ಣೆಯ |
ರೋಷದುರುಬೆಗೆ ವೀರಭದ್ರನು |
ತಾ ಪಿರಿದು ಮೌನದಲಿ ಮಲಗಿರಲಾಗ ಶಂಕರನು ||
ಈ ಪರಿಯ ಕಂಡಾ ತ್ರಿಶೂಲವ |
ಕೋಪದಲಿ ಧರಿಸುತ್ತ ನಡೆತರ |
ಲಾಪಜಾಂಬಕಿ ನುಡಿದಳಾ ಕೈಲಾಸವಾಸಿಯೊಳು      || ೪೯೮ ||
ರಾಗ ಭೈರವಿ ಅಷ್ಟತಾಳ
ಶರ್ವನೆಂಬವನೆ ನೀನು | ನಿನ್ನಣುಗರ | ಗರ್ವವ ಮುರಿದಿಹೆನು ||
ನಿರ್ವಹಿಸಲು ತೀರ | ದಿರ್ವ ತ್ರಿಶೂಲಕೆ | ಸರ್ವಥಾ ಬೆದರೆ ನಾನು         || ೪೯೯ ||
ವರಗಂಜದಿರುವ ನಾರಿ | ಮತ್ತಾರ್ಗೆ ಹಿಂ | ಜರಿವೆ ನೀ ದೊಡ್ಡ ಮಾರಿ ||
ಒರೆಯಲಿನ್ನೇನು ತ್ರೈ | ಧರಣಿಯೊಳಿರುವಂಥ | ತರುಣಿಯರೊಳು ವಿಕಾರಿ || ೫೦೦ ||
ಇರುವುದ್ಯಾರೊಳು ವಿಕಾರ | ವೆಂಬುದನು ನಿ | ರ್ಧರಿಸೀಗ ಗೌರೀ ನೀರ |
ವರರುಂಡಮಾಲವ | ಧರಿಸಿದು ಭಸ್ಮ ಮೆ | ತ್ತಿರುವೆ ಶರೀರ ಪೂರ        || ೫೦೧ ||
ಮಹಿಯ ಭಕ್ತರ ಪೊರೆದು | ಸರ್ವಾಂಗದಿ | ವಹಿಸಿಕೊಂಡಿಹೆ ಬಿರುದು ||
ಸಹಸದೋರಿದರೀಗ | ದಹಿಸಿಬಿಡುವೆ ಹುತ | ವಹಲೋಚನವ ತೆರೆದು    || ೫೦೨ ||
ಕಡುಪತಿವ್ರತೆಯರನು | ನಿಟಿಲಾಕ್ಷಿಯು | ಸುಡುವುದೆ ಗ್ರಹಿಸದನು ||
ಮೃಡ ನಿನ್ನ ವಿಕ್ರಮ | ನಡೆಯದೆನ್ನೊಡನಲ್ಪ | ಕಡುಹನು ನಿಲಿಸುವೆನು    || ೫೦೩ ||
ಕೇಳ್ದೆನೊಂದಿತಿಹಾಸವು | ಸುವ್ರತೆಯರಿ | ನ್ನಾಳ್ದನೊಳತಿ ವೈರವು ||
ತಾಳ್ದವನಿಯೊಳೆಂತು | ಬಾಳ್ದಪರೆನಗೆ ನೀ | ಪೇಳ್ದ ಮಾತಾಶ್ಚರ್ಯವು    || ೫೦೪ ||
ಗಿರಿಜೆ ಮಿನಾಕ್ಷಿಯಾಗಿ | ಜಗದೊಳವ | ತರಿಸಿ ನಿನ್ನೆಡೆಗೆ ಸಾಗಿ ||
ಸರಿಸರಿಯೆನಿಸಿ ಸಂ | ಗರದಿ ಕಾದಾಡಿದ | ಪರಿ ತಿಳಿ ವಿವರವಾಗಿ         || ೫೦೫ ||
ಬಗುಳದಿರೆಂದೆನುತ | ತ್ರಿಶೂಲವ | ನೆಗೆಯಲು ವಿಷ್ಣುಪ್ರೀತ ||
ಬಗೆಯನು ಕಂಡೊಗು | ಮಿಗೆಯೊಳು ದ್ರುಪದನ | ಮಗಳೊರೆದಳು ನಗುತ        || ೫೦೬ ||
ವಾರ್ಧಕ
ಹರ ನಿನ್ನವಸ್ಥೆಗಳನೇನ ಪೇಳಲಿ ಸತ್ತ |
ವರ ರುಂಡಮಾಲೆ ಕಂಧರದಿ ಸರ್ವಾಂಗ ಮೆ |
ತ್ತಿರುವೆ ಭಸಿತ ಶ್ಮಶಾನವೆ ವಸ್ತಿ ದರ್ವೀಕರಾಭರಣ ತೊಗಲುಡುಗೆಯು ||
ಶಿರದಿ ಭಾಗೀರಥಿ ಕಪಾಲದಿ ಹಿಮಾಂಶುವಿಳಿ |
ದಿರುವೀ ಜಟಾಜೂಟದಂದವಾರ್ಗುಂಟು ನೀ |
ಧರೆಗಧಿಕನಹುದಾದರಂಜೆನೆಂದಾ ತ್ರಿಶೂಲವನೆಳೆದು ಬೊಬ್ಬಿರಿದಳು      || ೫೦೭ ||
ಭಾಮಿನಿ
ಭಾಪುರೇ ಪಾಂಚಾಲೆ ಬವರದಿ |
ನೀ ಪರಾಕ್ರಮಿಯಹುದು ನಿನ್ನಾ |
ಟೋಪ ನಿಲಿಸುವೆನೀ ಕ್ಷಣದೊಳೆಂದಾ ಮಹಾರುದ್ರ ||
ಕೋಪದಿಂ ಪಾರ್ವತಿಯ ಕರೆದು ನಿ |
ರೂಪವಿತ್ತಟ್ಟಿದನು ಸಂಗರ |
ಕಾ ಪರಂತಪೆ ಬಂದು ನುಡಿದಳು ದ್ರುಪದನಂದನೆಗೆ   || ೫೦೮ ||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ನಿಲ್ಲು ದ್ರೌಪದಿ ಪೋಪುದೆಲ್ಲಿಗೆ | ರಣ | ದಲ್ಲಿ ಬೆದರೆ ನಿನ್ನ ಜಲ್ಲಿಗೆ |
ನಲ್ಲನೊಳ್ ಸೆಣಸಿದಂತಲ್ಲಿದು | ನಿನ್ನ | ಬಲ್ಲವಿಕೆಯು ತನ್ನೊಳ್ ಸಲ್ಲದು   || ೫೦೯ ||
ಕಂದರ್ಪಾರಿಯ ಸತಿ ಬಂದೆಯ | ಹವ | ಕಿಂದೆನಗಿದಿರಾಗಿ ನಿಂದೆಯ ||
ಚಂದವಾಗಿಹುದು ನಿನ್ನಂದವು | ಭರ | ದಿಂದ ತೋರಿಸುವೆ ನಿರ್ಬಂಧವು  || ೫೧೦ ||
ತರುಣಿ ಲಾಲಿಪುದಿಂದು ಹರಿಯೊಳು | ಕರಿ | ಧುರವೆಸಗುತ್ತಲಿ ಧರೆಯೊಳು ||
ಇರುವುದೆ ಬಿಟ್ಟು ಸಂಗರವನು | ನೀ | ತೆರಳು ನಾ ಕಾಳಿಯಾಗಿರುವೆನು  || ೫೧೧ ||
ಉಮೆಯಾದಡೆನಗೇನು ಸಮರದಿ | ಪಿಂತೆ | ಗಮಿಸುವಳಲ್ಲೊಂದು ನಿಮಿಷದಿ ||
ಶಮೆಗೊಳಿಸುವೆನೆಂದು ಸಮನಿಸಿ | ಬಿಡ | ಲಮಿತ ಶರವ ಬಿಲ್ಲೊಳಮರಿಸಿ          || ೫೧೨ ||
ಭಾಮಿನಿ
ಅವನಿಪಾಲಕ ಕೇಳು ದ್ರುಪದನ |
ಕುವರಿಯೆಚ್ಚಸ್ತ್ರದಿ ಭವಾನಿಯು |
ಭುವನಕೊರಗುತಲೆಚ್ಚರಿಕೆಗುಂದಿದಳು ನಿಮಿಷಾರ್ಧ ||
ತವಕದಿಂದೇಳುತ ಕಡೆಯ ಭೈ |
ರವಿಯೆನಲು ಪಲ್ಗಡಿದು ರೋಷದೊ |
ಳವಘಡಿಸಿ ಮತ್ತಾ ಮಖೋದ್ಭವೆಗೊರೆದಳಿಂತೆನುತ   || ೫೧೩ ||
ರಾಗ ಶಂಕರಾಭರಣ ಮಟ್ಟೆತಾಳ
ಕೇಳು ಕೃಷ್ಣೆ ಧುರದೊಳೊಮ್ಮೆ ಸೋಲಿಸಿದೆ ಖರೆ |
ತಾಳದಿರು ಮಹೋಗ್ರ ಗರ್ವದಾಳಿಕೆಯ ನೆರೆ ||
ಜಾಲವಲ್ಲ ಧನುವ ಪಿಡಿದು ಶರಗಳ ತೊಡು |
ಕಾಲ ಬಂದಿಹುದು ಸಮಿಪ ಕಾಳಗವ ಬಿಡು   || ೫೧೪ ||
ಗಿರಿಕುಮಾರಿ ಸೋಲುತೊಮ್ಮೆ ಧರಣಿಗೊರಗಿದು |
ಭರದೊಳೆದ್ದು ಬಂದು ತನ್ನ ಮರಳಿ ತಡೆವುದು ||
ಸರಿಯಿದಲ್ಲ ವಿಕ್ರಮದೊಳು ಬರಿದೆ ಕೆಡುವೆಯ |
ಮರುಳರಂತೆ ನಿನ್ನ ಶೌರ್ಯದಿರವ ನುಡಿವೆಯ        || ೫೧೫ ||
ಮೊದಲಿನಂದವಲ್ಲವೆನ್ನ ಕದನವೀಕ್ಷಿಸು |
ಹೃದಯದೊಳಗೆ ಸುರವರೇಂದ್ರಪದವಪೇಕ್ಷಿಸು ||
ವಧಿಸಿಬಿಡುವೆನೆಂದೆನುತ್ತ ಗದೆಯೊಳಿಟ್ಟಳು |
ಸುದತಿ ನೊಂದು ಬಳಿಕಲಾ ವಸುಧೆಗೆ ಬಿದ್ದಳು         || ೫೧೬ ||
ಭಾಮಿನಿ
ಇಂದುವಂಶಪಯೋಧಿಶಶಿ ಕೇ |
ಳಂದು ಗೌರಿಯ ಗದೆಯ ಘಾತಕೆ |
ನೊಂದು ದ್ರುಪದಾತ್ಮಜೆ ವಸುಂಧರೆಗೊರಗಿ ಬಳಿಕೆದ್ದು ||
ಬಂದು ವೀರಾವೇಶದಲಿ ಖತಿ |
ಯಿಂದ ಗರ್ಜಿಸಿ ಭೀಕರಸ್ವರ |
ದಿಂದ ಹೈಮಾವತಿಗೆ ನುಡಿದಳು ಸಮರಕನುವಾಗಿ     || ೫೧೭ ||
ರಾಗ ಭೈರವಿ ಏಕತಾಳ
ಓಹೋ ಮೆಚ್ಚಿದೆನಬಲೆ | ನೀ | ಸಾಹಸದೊಳಗತಿ ಪ್ರಬಲೆ ||
ಮೋಹದಿ ನಾ ಬಿಡಲೊಮ್ಮೆ | ಉ | ತ್ಸಾಹದಿ ತೋರುವೆ ಹೆಮ್ಮೆ || ೫೧೮ ||
ತೊಲ ತೊಲಗನಲನ ಜಾತೆ | ಪತಿ | ಯಲಿ ಕಾದಿದ ದುರ್ನೀತೆ ||
ಹುಲುವೀರಳು ನಿನ್ನುವನು | ಕ್ಷಣ | ದಲಿ ಸಂಹರಿಸದೆ ಬಿಡೆನು    || ೫೧೯ ||
ಸರಿಸರಿ ಕಾಂತನೊಳಾನು | ಸಂ | ಗರಗೆಯ್ದುದು ಹೆಚ್ಚೇನು ||
ಪುರಹರನೊಳು ನೀನಂದು | ಕಾ | ದಿರುವುದನರುಹೆನಗಿಂದು    || ೫೨೦ ||
ಜಡಜದಳಾಂಬಕಿ ಕೇಳು | ಬಲು | ಬೆಡಗನುಸಿರದಿರು ತಾಳು ||
ಬಿಡುವೆನು ಭುಜಗಾಸ್ತ್ರವನು | ನೀ | ತಡೆಕೊಳ್ಳೆನುತೆಸಲದನು   || ೫೨೧ ||
ವಾರ್ಧಕ
ಗಿರಿಜೆ ಫಣಿಬಾಣವನ್ನೆಚ್ಚಡೆ ಮಖೋದ್ಭವೆಯು |
ಗರುಡಾಸ್ತ್ರದಿಂ ತರಿಯಲದ್ರಿಬಾಣವನೆಸೆಯೆ |
ವರವಜ್ರವಿಶಿಖದಿಂ ಖಂಡಿಸಿದಳಿನಕಳಂಬದೊಳಂಧಕಾರಶರಮಂ ||
ಪರಿಹರಿಸೆ ಪಾರ್ವತಿ ಬಲಾಹಕಾಸ್ತ್ರವನೆಸಲ್ |
ಮರುತಾಸ್ತ್ರದಿಂದದಂ ತೊಲಗಿಸಲ್ ಶಿಖಿಶರವ |
ನುರುಬಿದಡೆ ಜಲರೋಪದಿಂ ತರಿಯಲದ ಕಂಡಪರ್ಣೆಗೊರೆದಳು ದ್ರೌಪದಿ          || ೫೨೨ ||
ರಾಗ ಭೈರವಿ ಅಷ್ಟತಾಳ
ಗಿರಿಜಾತೆ ಲಾಲಿಸೀಗ | ಹಿಂತಿರುಗಿದ | ಧುರದಿ ಮಹೇಶ ಬೇಗ ||
ಸರಿಯಲ್ಲ ಜಯವಿಂದು | ದೊರಕದು ನಿನ್ನಯ | ಶಿರದೊಳೆಂತಿಹುದೊ ಯೋಗ     || ೫೨೩ ||
ಬಾಲಿಕಾಮಣಿಯೆ ಕೇಳು | ನಿನ್ನೊಳು ನಾನು | ಸೋಲುವುದುಂಟೆ ಹೇಳು ||
ಕಾಳಗದೊಳಗೇಕ | ಕೋಲನೆಸೆದು ಯಮ | ನಾಲಯ ತೋರ್ಪೆ ತಾಳು || ೫೨೪ ||
ರುದ್ರನರ್ಧಾಂಗಿ ನಿನ್ನ | ವಿಭ್ರಮವನ್ನು | ಛಿದ್ರಿಸದಿರೆನು ಮುನ್ನ ||
ಭದ್ರಾದಿ ವೀರರ | ನಿದ್ರಿಸಿದೆನು ನೀನು | ಪದ್ರಿಸಬೇಡ ತನ್ನ      || ೫೨೫ ||
ಧೀರೆ ನೀನಹುದೆನ್ನುತ | ಶೈಲೇಂದ್ರಕು | ಮಾರಿಯು ಗರ್ಜಿಸುತ ||
ಭೋರನೆಚ್ಚಳು ತ್ರಿಪು | ರಾರಿಯ ಧ್ಯಾನಿಸಿ | ಕೂರಲಗನು ನಗುತ         || ೫೨೬ ||
ವಾರ್ಧಕ
ವಸುಧೆಪಾಲಕ ಕೇಳು ಪಾರ್ವತಿಯ ಶರತರಿವು |
ತಸಿಗಳಿಂದೊರ್ಮೆ ಕುಂತಗಳಿಂದಲೊರ್ಮೆ ಪ |
ಟ್ಟಸಗಳಿಂದೊರ್ಮೆ ಗದೆಗಳೊಳೊರ್ಮೆ ಘನತರದ ಸುರಗಿಯಿಂದೊರ್ಮೆಯೊರ್ಮೆ ||
ಮುಸಲಂಗಳಿಂದೊರ್ಮೆ ಮುದ್ಗರದೊಳೊರ್ಮೆ ತಾ |
ವಸಮಸಂಗರದೊಳಿಂತುಭಯನಾರಿಯರಧಿಕ |
ಮಸಕದಿಂದಾಗ ಸರಿಮಿಗಿಲೆನಿಸಿ ಕಾದಿದರ್ ಪೇಳಲೇನದ್ಭುತವನು       || ೫೨೭ ||
ಭಾಮಿನಿ
ಕುರುಕುಲಾಗ್ರಣಿ ಕೇಳು ಸಮರದಿ |
ಮೆರೆದುಕೊಂಡಿರಲಿಂತು ದ್ರೌಪದಿ |
ಭರದಿಯಾಲೋಚಿಸಿದಳಿವಳೊಳು ಸೌಮ್ಯರೂಪಿನಲಿ ||
ವರುಷ ಸಾಸಿರ ಕಾದಿದರೆ ಗೆಲ |
ಲರಿದೆನುತ ಚಂಡಿಸ್ವರೂಪವ |
ಧರಿಸಿ ಭೋರ್ಗುಡಿಸುತ್ತ ಬಂದಿದಿರಾದಳಾ ಕ್ಷಣದಿ      || ೫೨೮ ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಚಂಡಿರೂಪದಿ ಬರಲು ದ್ರೌಪದಿ | ಕಂಡದನು ಶರ್ವಾಣಿ ಖತಿಯಲಿ |
ಡೆಂಡಣಿಸುತುಸಿರಿದಳು ತಾನು | ದ್ದಂಡತನದಿ          || ೫೨೯ ||
ಧಿರುರೆ ಶಾಭಾಸುರೆ ಮಖೋದ್ಭವೆ | ತರಹರಿಸದಿರು ಘೋರರೂಪವ |
ಧರಿಸಿ ಬಂದಿದಿರಾದೆ ಮನಕಾ | ಶ್ಚರಿಯವಾಯ್ತು       || ೫೩೦ ||
ಪಿಂದೆ ತನ್ನನು ಭಜಿಸಿ ಮಮ ರೂ | ಪಂದವಾಗುವ ವರವಪೇಕ್ಷಿಸ |
ಲಂದು ದಯಪಾಲಿಸಿದೆ ನಿನಗಾ | ನಂದದಿಂದ         || ೫೩೧ ||
ದುರುಳ ಭಸ್ಮಾಸುರಗೆ ಪತಿಗಳು | ವರವ ಕೊಡಲು ಪರೀಕ್ಷೆ ಗೋಸುಗ |
ಪುರಹರನ ಬೆದರಿಸುತಲಟ್ಟಿದ | ತೆರನ ಗೆಯ್ದೆ || ೫೩೨ ||
ತಾಳೆನುತ್ತ ಭವಾನಿ ಬಳಿಕ ಕ | ರಾಳಮುಖಿಯಾಗುತ್ತಲೆ ಮಹಾ |
ಕಾಳಿಯಾಕೃತಿ ಧರಿಸಿನಿಂದಳು | ಪೇಳಲೇನು || ೫೩೩ ||
ರಾಗ ಮಾರವಿ ಏಕತಾಳ
ಪೊಡವಿಪ ಕೇಳಾ | ಮೃಡನರಸಿಯು ಕೆಂ |
ಜಡೆಯ ತ್ರಿಶೂಲವ | ಪಿಡಿದು ವೃಷೇಂದ್ರನ |
ನಡರಿ ಚಂಡಿಯನು | ತಡೆದು ಸೆಣಸಿದಳು |
ಘುಡು ಘುಡಿಸುತ ಭರ | ಸಿಡಿಲಾರ್ಭಟೆಯೊಳು || ಏನನೆಂಬೆ     || ೫೩೪ ||
ಹಾರುತ ಕುಳಿತೆ | ದ್ದೇರುತ ನಭವನು |
ಸಾರುತ ಕೆಂಜಲ | ಕಾರುತ ಹತ್ತಿರ |
ಸೇರುತಲತಿ ಖತಿ | ಯೇರುತ ಪಿಂದಕೆ |
ಜಾರುತ ವಿಕ್ರಮ | ದೋರುತ ಸಮರದಿ || ಮೆರೆದರಂದು        || ೫೩೫ ||
ತಗ್ಗಿದ ವಾಸುಕಿ | ಕುಗ್ಗಿದ ಕಮಠನು |
ಬಗ್ಗಿದವಿಭಗಳು | ನೆಗ್ಗಿದ ಕಮಲಜ |
ಮುಗ್ಗಿದವದ್ರಿಯು | ಜಗ್ಗಿದ ಶಂಕರ |
ಹಿಗ್ಗಿದ ಕೇಶವ | ಲೆಗ್ಗಿದ ಸುರಪನು || ಕೇಳೈ ಭೂಪ     || ೫೩೬ ||
ತರಣಿಕಲಾನಿಧಿ | ಯರು ತರಹರಿಸಿದ |
ರುರೆ ಕರ್ಪರ ಘಟ | ಬಿರಿದುದು ಸಪ್ತಮ |
ಶರಧಿಗಳುಕ್ಕಿದ | ವರರೆ ಚರಾಚರ |
ನೆರೆ ಬೆದರಲು ಮೂ | ಧರೆ ನಡನಡುಗಿತು || ಪೇಳಲೇನು       || ೫೩೭ ||
ಜನಪದದೊಳು ಪೊಸ | ತೆನುವಂದದಿ ಗಿರಿ |
ತನುಭವೆ ಕೃಷ್ಣೆಯ | ರನುವರ ಕೊಡುತಲಿ |
ಘನ ಶೌರ್ಯದೊಳಿರೆ | ಮುನಿ ನಾರದ ಬಂ |
ದನುಪಮೆಯರೊಳೆಂ | ದನು ತಡಿರೆನುತಲಿ || ಭೀತಿಯಿಂದ     || ೫೩೮ ||
ರಾಗ ಧನ್ಯಾಸಿ ಏಕತಾಳ
ಕೇಳಿರೆನ್ನ ನುಡಿ | ಕಾಳಿ ಚಂಡಿಯರು | ತಾಳಿ ತಾಳಿ ಸುಡಿ | ಬಾಳುವೆ ||
ಕೋಳುಹೋಯ್ತು ಲೋ | ಕಾಳಿಯೆಲ್ಲ ನಿ | ಮ್ಮಾಳುತನವ ಬಿಡಿ | ಪೇಳುವೆ         || ೫೩೯ ||
ಲೊಟ್ಟೆಯಲ್ಲ ಕಿವಿ | ಗೊಟ್ಟು ಕೇಳಿ ನಿ | ಮ್ಮಟ್ಟಹಾಸ ಧರೆ | ಸುಟ್ಟುದು ||
ಧಿಟ್ಟತನವನಿದ | ಬಿಟ್ಟುಬಿಡಿರಿ ಭಯ | ಪಟ್ಟು ಲೋಕ ಕಂ | ಗೆಟ್ಟುದು       || ೫೪೦ ||
ಒಂದೆ ಗುಣವು ನಿಮ | ಗೊಂದೆ ಶಕ್ತಿ ಬಳಿ | ಕೊಂದೆ ರೂಪು ಸಂ | ಬಂಧವು ||
ಹೊಂದಿ ರೋಷವನು | ಮಂದಬುದ್ಧಿಯೊಳ | ಗಿಂದು ಕಾದಲೇನ್ | ಚಂದವು        || ೫೪೧ ||
ವಾರ್ಧಕ
ಭಾಪುರೇ ಚೋದ್ಯಮಿದು ಚಂಡೀ ಮಹಾಕಾಳಿ |
ರೂಪದೊಳ್ ಶೌರ್ಯದಿ ಸಹಸ್ರಾಬ್ದ ಕಾದಲು ಜ |
ಯಾಪಜಯ ನಿಮಗೆ ಹೊದ್ದುವುದುಂಟೆ ಸಾಕೀ ಸಮಿಕ ಬಿಡಿ ಕ್ರೋಧವೆಂದು ||
ಆ ಪರಂತಪೆಯರನು ಸಂತವಿಸಿ ನಾರದ ರ |
ಮಾಪತಿಯುಮಾಪತಿಗಳಂಘ್ರಿಗೆರಗುತ ವಾತ |
ಗೋಪಸುತರಂ ಭರದಿ ಸಂಧಾನಗೊಳಿಸಿ ಬಳಿಕಿಂತೆಂದ ಸರ್ವರೊಡನೆ  || ೫೪೨ ||
ರಾಗ ಆನಂದಾಹೇರಿ ಝಂಪೆತಾಳ
ಕೇಳಿರೆಲ್ಲವರಿಂದು | ತಾಳದಿರಿ ಸಿಟ್ಟು ||
ಕಾಳಗವ ಬಿಡಿ ಸಾಕು | ಪೇಳುವೆನು ಗುಟ್ಟು || ಕೇಳಿ || ಪ ||
ತಾಲಾಂಕ ಶ್ರೀಗೌರಿ | ಲೋಲ ಶರ್ವಾಣಿವನ | ಮಾಲಶುಗಜಾತ ಪಾಂ | ಚಾಲೆ ದೇವೇಂದ್ರ ||
ಬಾಲನಾಗಿರುವ ಪಾರ್ಥ | ಮುಖ್ಯರಿದ | ನಾಲಿಸುವುದೀಗ ಸ್ವಾರ್ಥ | ಬಿಡಿರಿ ಹವ |
ದಾಲೋಚನೆಗಳು ವ್ಯರ್ಥ | ಮಮ ವಚನ | ಜಾಲವಲ್ಲಿದು ಯಥಾರ್ಥ ||
ಸಂಗರದಿ | ಮೂಲೋಕ ಬೆದರಿಹುದು | ಮೇಲಿರುವ ಸುರರು ಕಂ |
ಗಾಲಾಗಿಹರು ನಿಮ್ಮ | ಲೀಲೆಗಳ ಬಿಡಿ ಸಾಕು || ಕೇಳಿ  || ೫೪೩ ||
ಭಾರತಾರಣ ಗೆಲ್ದ | ರಾರೆನುವ ಸಂಶಯ ನಿ | ವಾರಿಸುವೆನಿದರನು ವಿ | ಚಾರಿಸಿರಿ ಮನದಿ ||
ಮಾರಪಿತನ ಸುದರ್ಶನ | ಸಕಲ ರಿಪು | ವಾರ ಕೊಂದು ಕೃತಾಂತನ | ಪುರಕಟ್ಟ |
ಲಾ ರಸಾಧಿಪ ದ್ರುಪದನ | ತನುಜೆಯು | ಬ್ಬೇರಿ ಕೋಪದಿ ಚಿದ್ಘನ ||
ಚಂಡಿಯಾ | ಕಾರ ಧರಿಸಿದು ರಕ್ತ | ಧಾರೆಯಂ ಕುಡಿಕುಡಿದು |
ಭೂರಿ ವಿಕ್ರಮದಿಂದ | ತಾ ರಂಜಿಸಿದಳಂದು || ಕೇಳಿ   || ೫೪೪ ||
ಹರಿಯ ಚಕ್ರದ ಬಲದಿ | ತರುಣಿಮಣಿ ದ್ರೌಪದಿಯು |
ಧುರ ಗೆಲ್ದಳೆಂದು ನಿ | ರ್ಧರಿಸಿರೆಲ್ಲವರು ||
ನರ ಪವನಜರು ವಿರುದ್ಧ | ಹಿಡಿದೆಸಗ | ದಿರಿ ಬರಿದೆ ಘೋರಯುದ್ಧ |
ಜಗದಿ ನಿ | ಮ್ಮರಸಿ ಬಲು ಶೂರೆ ಸಿದ್ಧ | ಗ್ರಹಿಸಲಿದು |
ಮುರಹರನ ಮಹಿಮೆ ಬದ್ಧ | ನೀವಿನ್ನು | ಹರುಷವನು ತಳೆದು ಮ |
ತ್ಸರವೆಲ್ಲ ಬಿಟ್ಟು ನಿ | ಮ್ಮರಮನೆಗೆ ಪೋಗಿ ಸುಖ | ವಿರಿ ವಿವೇಕದೊಳೆಲ್ಲ || ಕೇಳಿ   || ೫೪೫ ||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ಧರಣಿಪತಿ ಚಿತ್ತವಿಸು ನಾರದ | ನೊರೆದುದನು ಕೇಳುತ್ತ ಭಾರತ |
ಧುರವ ದ್ರೌಪದಿ ಗೆಲಿದಳೆಂಬುದು | ಸರಿಯಿದೆಂದರು ಸರ್ವರು | ಹರುಷದಿಂದ     || ೫೪೬ ||
ಮತ್ತೆ ನಿರ್ಜರಯೋಗಿ ಸುಮನಸ | ಪತ್ತಣಕೆ ಗಮಿಸಿದನು ಶಿವ ಪುರು |
ಷೋತ್ತಮನೊಳಪ್ಪಣೆಗೊಳುತ ಗಣ | ಮೊತ್ತ ಸಹಿತ ತೆರಳ್ದನು | ರಜತಗಿರಿಗೆ       || ೫೪೭ ||
ಪವನಜಾತ ಕಿರೀಟಿಯರ ಶ್ರೀ | ಧವನು ಸಂತವಿಸುತ್ತ ಯಜ್ಞೋ |
ದ್ಭವೆ ಸುಭದ್ರೆಯರೊಡನೆ ತಾನು | ತ್ಸವದಿ ವಾರಣನಗರಿಗೆ | ಕಳುಹಿಸಿದನು       || ೫೪೮ ||
ಬಂದು ಭೀಮ ಧನಂಜಯರು ನಡೆ | ದಂದವಂತಕನಣುಗಗುಸಿರಿ ಮು |
ಕುಂದನಡಿಗಳ ನೆನೆದು ನಿತ್ಯಾ | ನಂದದಿಂದಿರುತಿರ್ದರು | ಸ್ಥಿರಮನದೊಳು       || ೫೪೯ ||
ನರಕಸೂದನನಿತ್ತ ರೇವತಿ | ವರಸಹಿತ ಯದುಬಲದೊಡನೆ ನಡೆ |
ತರಲು ದ್ವಾರಕೆಗಂಗನೆಯರಾ | ದರದಿ ನೀರಾಜನವನು | ತೋರಿಸಿದರು || ೫೫೦ ||
ಭಾಮಿನಿ
ಸಾರಮಣಿ ಜನಮೇಜಯನೆ ಕೇ |
ಳಾ ರಮಾಧವನಂದು ಪಾಂಡು ಕು |
ಮಾರಕರ ಗರ್ವವನು ದ್ರುಪದಕುಮಾರಿಯಿಂ ಮುರಿದು ||
ಧಾರಿಣಿಗೆ ಪೊಸತಾದ ಲೀಲೆಯ |
ತೋರಿ ಹರುಷದೊಳಿರ್ದ ಸಜ್ಜನ |
ವಾರವನು ಸಲಹುತ್ತ ಸೌಮಾಂಗಲ್ಯಯುತನಾಗಿ       || ೫೫೧ ||
ವಾರ್ಧಕ
ಶ್ರೀವಧೂವಲ್ಲಭನ ಲೀಲಾಚರಿತ್ರಮಿದ |
ಭೂವರ ಪರೀಕ್ಷಿತನ ಸುತಗೆ ವೈಶಂಪಾಯ |
ತಾ ವಿವರಿಸಿದ ದ್ರೌಪದೀಪ್ರತಾಪವ ಸಕಲರರಿವಂತೆ ಕನ್ನಡದೊಳು ||
ಭೂವಲಯಕುತ್ತಮ ಕಡಂದಲೆಯ ಗ್ರಾಮದೊಳ್ |
ಠೀವಿಯಿಂದಿರುವ ಭಕ್ತರಗುತ್ತನಾಳ್ವ ಭೂ |
ದೇವಕುಲರತುನ ಸುಬ್ರಾಯನ ಕುಮಾರಕಂ ರಾಮಾಖ್ಯ ವಿವರಿಸಿದನು   || ೫೫೨ ||
ರಾಗ ಆಹೇರಿ ಏಕತಾಳ
ಮಂಗಲಂ | ಜಯ | ಮಂಗಲಂ || ಪ ||
ಶ್ರೀರಮೆಯರಸಗೆ ಯದುವರಗೆ | ವಾರಿಧಿಶಯನಗೆ ಗಿರಿಧರಗೆ ||
ನಾರಾಯಣಗೆ ಕೃಪಾಕರಗೆ | ತಾರಾಪತಿನಗರೇಶ್ವರಗೆ || ಮಂಗಲಂ      || ೫೫೩ ||
ನಿರ್ಮಲಕಾಯಗೆ ಶರ್ವನಿಗೆ | ಕರ್ಮವರ್ಜಿತಗೆ ರುದ್ರನಿಗೆ ||
ಚರ್ಮಾಂಬರಗೆ ಮಹೇಶನಿಗೆ | ಧರ್ಮಸ್ಥಳನೆಲೆವಾಸನಿಗೆ || ಮಂಗಲಂ   || ೫೫೪ ||
ಶರಜನ್ಮಗೆ ಷಾಣ್ಮಾತುರಗೆ | ನಿರುಪಮಚರಿತಗೆ ಷಟ್‌ಶಿರಗೆ ||
ದುರಿತವಿದೂರಗೆ ಶುಭಕರಗೆ | ಮೆರೆವ ಕಡಂದಲೆಪುರವರಗೆ || ಮಂಗಲಂ || ೫೫೫ ||
ಸ್ತಂಭೇರಮನಿಭವಕ್ತ್ರನಿಗೆ | ನಂಬಿದ ಭಕ್ತರ ಪೊರೆವವಗೆ ||
ಲಂಬೋದರನಿಗೆ ಗಣಪನಿಗೆ | ಶಂಬರಪಟ್ಟಣಧಾಮನಿಗೆ || ಮಂಗಲಂ    || ೫೫೬ ||
ಗಿರಿಜಾತೆ ಸರ್ವೇಶ್ವರಿಗೆ | ಕರುಣಾಕರೆಗೆ ವಸುಂಧರೆಗೆ ||
ತರಣಿವಿರಾಜೆ ಪರಾತ್ಪರಗೆ | ವರಪುಳಿನಾಪುರವಾಸಿನಿಗೆ || ಮಂಗಲಂ    || ೫೫೭ ||

|| ಯಕ್ಷಗಾನ ದ್ರೌಪದೀಪ್ರತಾಪ ಮುಗಿದುದು ||

ಶ್ರೀಮನ್ಮಹಾಭಾರತದೊಳಗಣ ಯಕ್ಷಗಾನ ಕನಕಾಂಗಿ ಕಲ್ಯಾಣ
ಪಾತ್ರಗಳು
ಬಲರಾಮ	ಸೌಭದ್ರೆ		ಶ್ರೀಕೃಷ್ಣ		ಧೃತರಾಷ್ಟ್ರ		ಭೀಷ್ಮ		ದ್ರೋಣ		ಕರ್ಣ
ಶಕುನಿ		ಗಾಂಧಾರಿ	ಅಭಿಮನ್ಯು	ಚಾರರು			ಘಟೋತ್ಕಚ	ನಾರದ		ದೇವಕಿ
ವಸುದೇವ	ಅಕ್ರೂರ		ಧರ್ಮಜ		ಪುರೋಚನ		ದ್ರುಪದರಾಜ	ಕನಕಾಂಗಿ	ಭಾನುಮತಿ
೧
ಕಂದ
ಶ್ರೀಗೋಪಾಲಂ ಸುರವರ |
ವಾಗೀಶಾದ್ಯಮಿತಮುನಿನತಪಾದಕಮಲಂ |
ನಾಗಾರಿಧ್ವಜನೊಲಿದುಂ |
ಬೇಗದೊಳೆನಗೀಗೆ ಮುಕ್ತಿಸಾಮ್ರಾಜ್ಯವನುಂ ||
ರಾಗ ಸೌರಾಷ್ಟ್ರ ಆದಿತಾಳ
ಜಯ ಜಯ ಗಣನಾಥ | ದುರಿತ | ಮಯವರ್ಜಿತ ಖ್ಯಾತ   || ಪಲ್ಲವಿ ||
ಉರಗಬಂಧನತೋಷ | ಕರಧೃತ | ನಿರಾತಾಂಕುಶಪಾಶ ||
ಪರಮಪಾವನವೇಷ | ಪಾಹಿ ಶ್ರೀ | ಕರಮೂರ್ತಿ ವಿಘ್ನೇಶ        ||೧||
ಅಂಬಾಸುತ ದೇವ | ದಿವಿಜಕ | ದಂಬಸನ್ಮುನಿಸೇವ ||
ಕುಂಭಿನಿವಕ್ತ್ರಾವ | ಅಂಬನ | ಕುಂಭಿನಿಜನ ಭಾವ       ||೨||
ಸಿಂಧುಸುಗಾಂಭೀರ್ಯ | ಬಹು ವಿ | ಘ್ನಾಂಧಕಾರಾಳಿ ಸೂರ್ಯ ||
ಸುಂದರ ಶತಶೌರ್ಯ | ನಿತ್ಯಾ | ನಂದವೀವುದು ಕಾರ್ಯ       ||೩||
ಭಾಮಿನಿ
ಈಶ ವರಲಕ್ಷ್ಮೀಶ ವಾಣಿವಿ |
ಲಾಸ ಸನ್ಮುನಿ ವ್ಯಾಸ ಶುಕಯೋ |
ಗೀಶ ವಾಲ್ಮೀಕಾದಿಗಳಿಗಭಿನಮಿಸಿ ಸಂತಸದಿ ||
ವಾಸವಾರ್ಚಿತೆ ಗಿರಿಜೆ ಭಾರ್ಗವಿ |
ವೇಷರಹಿತೆ ಸುಶೀಲೆ ಶಾರದೆ |
ಯಾ ಸುಸನ್ಮಂಗಲೆಯರಿಗೆ ಪೊಡಮಡುವೆನನುದಿನದೀ         ||೪||
ಕಂದ
ಗುರು ಬ್ರಹ್ಮಾನಂದಮರೇಂ |
ದ್ರರನೆಡೆಬಿಡದೆನ್ನ ಹೃದಯಕಮಲದೊಳುಂನಾಂ |
ನಿರತಂ ಧ್ಯಾನಿಸುತಲಿ ಹಲ |
ಧರನಾತ್ಮಜೆಗಾದ ಪರಿಣಯವನುಂ ಪೇಳ್ವೆಂ           ||೫||
ರಾಗ ಭೈರವಿ ಝಂಪೆತಾಳ
ಜನಮೇಜಯ ಕ್ಷಿತಿಪ | ನೆನಿಪ ಧಾರ್ಮಿಕರಿಗೆ ಸ ||
ನ್ಮುನಿಪ ವೈಶಂಪಾಯ | ನನು ಮುದದೊಳೊಲಿದು    ||೬||
ಭಾರತದ ಕಥೆಯ ವಿ | ಸ್ತಾರದಿಂ ಪೇಳುತಿರ ||
ಲಾ ರಾಜಶೇಖರನು ಭೂರಿ ಹರುಷದಲಿ      ||೭||
ಒಂದು ದಿನ ಮುನಿಪಾದ | ದ್ವಂದ್ವಗಳಿಗಭಿನಮಿಸಿ ||
ಚಂದದಿಂ ಬೆಸಗೊಂಡ | ನೊಂದ ಪ್ರಶ್ನೆಯನು          ||೮||
ದ್ವಿಪದಿ
ಮುನಿರಾಯ ಲಾಲಿಸೈ ಮತ್ತೆನ್ನ ಮಾತ |
ಮನಸಿನಲಿ ಗ್ರಹಿಸಿ ಮನ್ನಿಸುತ ಪ್ರಖ್ಯಾತ      ||೯||
ಈ ಭಾರತದ ಕಥಾಸಾರದಲಿ ಬಳಿಕ |
ಸೌಭದ್ರೆ ಯಾತ್ಮಜನಿಗಂದು ಜಿತನರಕ       ||೧೦||
ಹಲಧರನ ಸುತೆಯು ಕನಕಾಂಗಿಯೆಂದೆಂಬ |
ಚೆಲುವ ಕನ್ಯಾರತ್ನವನ್ನು ಭಯಗೊಂಬ        ||೧೧||
ಜನರು ಹರುಷಿಸುವಂತೆ ಪರಿಣಯವ ಗೆಯ್ದ |
ಘನತರದ ಚಾರಿತ್ರಮಂ ಪೇಳ್ವುದೆಂದ        ||೧೨||
ಎಂದೆನುತ ಕಯ್ ಮುಗಿದ ಕ್ಷಿತಿಪತಿಯ ನೋಡಿ |
ಮಂದಹಾಸದೊಳೆಂದ ಋಷಿಯು ನಲಿದಾಡಿ ||೧೩||
ದೊರೆರಾಯ ಕೇಳಯ್ಯ ನೀ ಕೇಳ್ದ ಬಗೆಗೆ |
ವಿರಚಿಸುವರಾರಳವು ಹರಿಯ ಚೋರತೆಗೆ    ||೧೪||
ಆದಡುಸಿರುವೆನು ಭಕ್ತಿಯಲಿ ಲಾಲಿಪುದು |
ಸಾಧುಸಜ್ಜನರೆರೆಯ ಸೌಖ್ಯದಿಂದೊಲಿದು     ||೧೫||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಇಂದುವಂಶೋದ್ಭವನೆ ಲಾಲಿಪು | ದಿಂದು ನೀ ಬೆಸಗೊಂಡ ಪ್ರಶ್ನೆಯ |
ಚಂದದಿಂ ವಿಸ್ತರಿಸುವೆನು ಮನ | ದಂದು ಬಳಿಕ        ||೧೬||
ಹಸ್ತಿನಾಪುರವರದಿ ಕೌರವ | ರಿತ್ತ ಪಾಂಡುಕುಮಾರರಿಂದ್ರ |
ಪ್ರಸ್ಥಪುರದೊಳಗಿರ್ದರೈ ಬಲು | ಸ್ವಸ್ಥದಿಂದ   ||೧೭||
ಚಾರುತರ ವೈಭವದಿ ನರನ ಕು | ಮಾರನಾದಭಿಮನ್ಯುವಯ್ವರ |
ಭೂರಿ ತೋಷಂಬಡಿಸುತಿರ್ದಾ | ನಗರದಲ್ಲಿ   ||೧೮||
ಅತ್ತ ದ್ವಾರಕೆಯಲ್ಲಿ ಶ್ರೀಪುರು | ಷೋತ್ತಮನು ಹಲಧರನ ಸಹಿತಲಿ |
ಚಿತ್ತಜಾದಿಗಳೊಡನೆ ಬಲುಮೆರೆ | ವುತ್ತ ಮುದದಿ       ||೧೯||
ಇರುತಿರಲು ಬಲಭದ್ರನಿಗೆ ಶುಭ | ಕರೆಯದಾಗಿಹ ಪುತ್ರಿಯೊರ್ವಳು |
ಪರಮವೈಭವದಿಂದ ಜನಿಸಿದ | ಳುರುತರದಲಿ         ||೨೦||
ದಿನದಿನಕ್ಕಾ ಶುಕ್ಲಪಕ್ಷದ | ವನಜದಂತರ್ಭಕಳು ಬೆಳೆಯಲು |
ಜನಕನದನೀಕ್ಷಿಸುತ ಮನದಲಿ | ನೆನೆದನೊಂದ        ||೨೧||

ಭಾಮಿನಿ
ಆರಿಗೀ ಸುತೆಯಳನು ಪ್ರೇಮದಿ |
ಧಾರೆಯಂ ನಾನೆರೆದು ಕೊಡುವೆನ |
ದಾರಿಹರು ಸಲ್ಲಕ್ಷಣದಿ ಧಾರಿಣಿಯೊಳನವರತ ||
ಸಾರಸಾಸನನನುಮತಿಯು ತಾ |
ನಾರಿಗಿಹುದೆನ್ನುತಲೆ ಮನದಲಿ |
ಭೂರಿ ಚಿಂತೆಯೊಳಿರಲನುಜೆ ಸೌಭದ್ರೆಯಿಂತೆಂದಳ್   ||೨೨||
ರಾಗ ತೋಡಿ ಅಷ್ಟತಾಳ
ಅಣ್ಣ ಚಿಂತಿಪುದೇಕೆ ಸುಮ್ಮನೆ ನೀನೆನ್ನ | ಚಿಣ್ಣನಾದಭಿಮನ್ಯುಗೆ ||
ಕನ್ನೆ ಕನಕಾಂಗಿಯ ಕೊಡುವದೆ ಮತವಗ್ರ | ಗಣ್ಯನೆ ತಿಳಿದು ನೋಡು     ||೨೩||
ತಿಳಿದೆನು ಕಾಣವ್ವ ತಂಗಿ ನಿನ್ನಯ ಮುದ್ದು | ತರಳನಾದಭಿಮನ್ಯುಗೆ ||
ಚೆಲುವಿಸಿ ಕೊಡುವವನಲ್ಲವೆ ಸುತೆಯನ್ನು | ನಳಿನಾಕ್ಷಿ ನಲವಿನಲಿ         ||೨೪||
ಸೋದರಿಕೆಗೆ ಸುತೆಯನು ಕೊಡದಾರಿಗೆ | ನೀ ಧಾರೆಯೆರೆವೆಯಣ್ಣ ||
ಮೇದಿನಿಯೊಳು ಮತ್ತತಿ ಚೋದ್ಯವಾಗಿದೆ | ಯಾದವಾಗ್ರಣಿಯೆಯೀಗ     ||೨೫||
ಎನಲು ಕೇಳುತ ಮತ್ತನುಜೆಯ ಮೊಗ ನೋಡಿ | ವಿನಯದಿ ನಸುನಗುತ ||
ವನಜಾಕ್ಷಿ ಕೇಳೆ ಪೇಳುವೆನೆನ್ನ ಚಿತ್ತದ | ನೆನಹನು ನಿಜವಾಗಿಯೆ ||೨೬||
ಕಂದ
ಭಾವಕಿ ಕೇಳೌ ಸುತೆಯನು |
ಠೀವಿಯೊಳು ಕೌರವೇಶ್ವರನಣುಗಂಗೀವೆಂ ||
ಈ ವಿಷಯಕ್ಕನುಮಾನಮ |
ದಾವುದುಮಿನಿತಿಲ್ಲಮೆನುತ ಹಲಧರನೆಂದಂ  ||೨೭||
ರಾಗ ಸಾಂಗತ್ಯ ರೂಪಕತಾಳ
ಎಂದಗ್ರಜನ ಮಾತ ಲಾಲಿಸಿ ಸೌಭದ್ರೆ | ಅಂದು ಚಿತ್ತದಿ ಕಡುನೊಂದು ||
ಬಂದಳು ಮುರವೈರಿಯೆಡೆಗೆ ಮಾತಾಡದೆ | ಮಂದಹರ್ಷಿತಳಾಗಿ ಬಳಿಕ ||೨೮||
ಕಾಣುತ್ತ ಕಾಮನಯ್ಯನು ಕಿರುತಂಗಿಯ | ಏನಮ್ಮ ಮಾತಾಡದೀಗ ||
ಜಾಣವೆಯುಳಿದು ನಿಂದಿರ್ಪೆ ಯಾಕೆಂದು ಗೀ | ರ್ವಾಣವಂದಿತ ನುಡಿಸಿದನು       ||೨೯||
ನುಡಿಸಿದ ಶ್ರೀಕೃಷ್ಣನೊಡನೆ ಪೇಳ್ದಳು ಮುದ್ದು | ಮಡದಿಯ ಮೋಹನ್ನೆ ಮಣಿದು ||
ಕಡು ಚಿಂತೆಯಿಂದ ಕಂಧರವನ್ನು ತಗ್ಗಿಸಿ | ತಡೆಯದೆ ತಾನೊಂದುತ್ತರವ ||೩೦||
ರಾಗ ಕಾಂಭೋಜಿ ಅಷ್ಟತಾಳ
ದೇವ ಲಾಲಿಸಯ್ಯ | ಅಗ್ರಜ ವಾಸು | ದೇವ ಲಾಲಿಸಯ್ಯ ||
ದೇವ ಲಾಲಿಸು ಭ | ಕ್ತಾವಳಿಯನು ಪೊ | ರೆವ ವೈದರ್ಭೆಯ ರಮಣ || ಹೇ ಅಣ್ಣ   ||೩೧||
ಸಾತಿಶಯಗಳಿಂದ | ಬಲರಾಮ ನಿ | ನ್ನೋತು ಕರುಣದಿಂದ ||
ಖ್ಯಾತಿಯಿಂ ಕೌರವ | ನಣುಗಗೆ ಕುವರಿಯ | ಪ್ರೀತಿಯೊಳೀವನಂತೆ || ತಾ ಮತ್ತೆ   ||೩೨||
ಚಾರುವರಿದು ನಾನು | ಎನ್ನಯ ಸುಕು | ಮಾರನಿಗೀಯೆಂದೆನು ||
ಸಾರತ್ತಲೆನುತ ವಿ | ಚಾರಿಸದೀಮಾತ | ಮೀರಿದ ಸೋದರವ || ಸಂಜೀವ         ||೩೩||
ಭಾಮಿನಿ
ಎಂದನುಜೆಯಾನನವನೀಕ್ಷಿಸಿ |
ಮಂದಹಾಸದಿ ಮಧುರವಚನಗ |
ಳಿಂದ ತಾನಿಂತೆಂದನಾ ಗೋವಿಂದನನುನಯದಿ ||
ಕುಂದಕುಡ್ಮಲರದನೆ ಕೇಳೌ |
ತಂದುಕೊಳಲೇಕಿನಿತು ಚಿಂತೆಯ |
ನಿಂದು ವಿಧಿ ಬರೆದಂತದಾಹುದು ತೆರಳು ಮನೆಗೆಂದ  ||೩೪||
ವಚನ
ಈ ಪ್ರಕಾರ ಹರಿ ನಿರೂಪಿಸಲಾ ಮಾತಿಗಂ ಸೌಭದ್ರೆ ತಾನಿಂತೆಂದಳು _
ರಾಗ ಕೇದಾರಗೌಳ ಝಂಪೆತಾಳ
ಹೋಗಿಬರುತೇನೆ ಮನೆಗೆ | ಶ್ರೀ ಕೃಷ್ಣ | ಹೋಗಿಬರುತೇನೆ ಮನೆಗೆ       || ಪಲ್ಲವಿ ||
ಅತ್ತಲೇ ಪೋದಳೆಂದು | ಕೋಪಿಸುವ | ಳತ್ತೆ ಮನಸಿನಲಿ ನೊಂದು ||
ಮತ್ತೆ ಹಿರಿಯಕ್ಕ ತಾನು | ನೆನೆಸುವಳು | ನಿತ್ಯದಲಿ ಕೇಳು ನೀನು         ||೩೫||
ಭಾವಗಳು ಚಿಂತಿಸುವರು | ಪಾರ್ಥ ತಾ | ನೀ ವಿಧಕ್ಕೊಪ್ಪರವರು ||
ಕೇವಲವು ಕಲಿಗಳಯ್ಯ | ಮಯ್ದುನರು | ಭೂವಲಯದೊಳಗೆ ಜೀಯ      ||೩೬||
ಚಿಣ್ಣ ಚಾಲ್ವರಿವನಲ್ಲ | ಪಾಲ್ಮೊಸರು | ಬೆಣ್ಣೆಯವಗೀವರಿಲ್ಲ ||
ಎಣ್ಣಿಸುವನೇಕೆ ಬಾರ | ನೆಂದೆನ್ನ | ಅಣ್ಣ ನಿಜವಾಗಿ ಶೂರ        ||೩೭||


ಕಂದ
ಎಂದನುಜೆಯ ಹರುಷಗಳಿಂ |
ದಂದದಿ ರಥವೇರಿಸುತ್ತೆ ಬೀಳ್ಗೊಡೆ ಹರಿಯುಂ ||
ಬಂದಳು ಪತಿಯಾಲಯಕಂ |
ಕುಂದೋಪಮರದನೆಯೊಲವಿನಿಂ ಧರಣೀಶಾ          ||೩೮||
ನಡೆತಂದವ್ವೆಯ ಕಾಣು |
ತ್ತೊಡನಂಘ್ರಿಗೆ ಮಣಿದು ಕುವರನಾದಭಿಮನ್ಯುಂ ||
ತೊಡೆಯಳ್ ಕುಳ್ಳಿರಲುಂ ಮೆ |
ಯ್ದಡವಿದಳತಿ ಪ್ರೇಮದಿಂದೆ ಸೌಭದ್ರೆಯು ತಾಂ       ||೩೯||
ವಚನ
ಈ ಪ್ರಕಾರದಿಂದ ಸೌಭದ್ರೆಯು ದ್ವಾರಕೆಯಿಂದಯ್ತಂದು ಮಗನಂ ಮನ್ನಿಸಿ ಪತಿಯಂತರಂಗಮಂ ಸಂತಸಂಬಡಿಸಿ ಭಾವ ಮಯ್ದುನಾದಿಗಳಾವತ್ತೆಯರಿಗಭಿನಮಿಸಿ ದ್ರೌಪದಿಗಂ ಕಯ್ ಮುಗಿದು ವಿಲಾಸದಿಂದಿರುತಿರಲಿತ್ತಲಾ ಬಲಭದ್ರನದೇಂ ಗೆಯ್ದನೆನೆ –
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಬಂದನಾ  ಗಜಪುರಕೆ ಹಲಧರ | ನಂದು ಸಂತಸದಿಂದ ಕೇಳ್ದಾ |
ನಂದದಿಂ ಕೌರವನು ತಾ ನಡೆ | ತಂದು ಬೇಗ         ||೪೦||
ಇದಿರು ಬಂದೆರಗುತ್ತ ತನ್ನಯ | ಸದನಕೊಡಗೊಂಡೊಯ್ದು ಮನ್ನಿಸಿ |
ವಿಧವಿಧದೊಳುಪಚಾರದಿಂ ಸ | ಮ್ಮುದಗೊಳಿಸುತ    ||೪೧||
ಕೇಳಿದನು ಕುಶಲಾದಿಗಳ ವರ | ನೀಲಮೇಘಶ್ಯಾಮ ಮುಂತಹ |
ದೋಳಿಗಳ ಸುಪ್ರೇಮದಿಂದಲೆ | ಭೂಲಲಾಮ          ||೪೨||
ಕಂದ
ಎಂದಂಧನೃಪಾತ್ಮಜನೊಳು |
ಬಂದುರುತರ ತೋಷದಿಂದೆ ಹಲಧರ ನಗುತಂ ||
ಸಂದೇಹಂ ಕೊಳದತ್ಯಾ |
ನಂದದಿ ತಾ ನುಡಿದನೆನಿತು ಸ್ನೇಹಂ ಬಳಿಕಂ ||೪೩||
ರಾಗ ಕಾಂಭೋಜಿ ಝಂಪೆತಾಳ
ಕುಶಲಿಗಳು ನಾವು ಕೇಳ್ ಕೌರವೇಶ್ವರ ನಿನಗೆ | ಕುಶಲವೆ ಸರ್ವ ಬಳಗಕ್ಕೆ ||
ಕುಶಲಮೊಂದಿದೆ ಕೇಳು ಪೇಳ್ವೆ ನಾನತಿಜವದಿ | ಕುಶಲವೋಪಮನ ದಯೆಯಿಂದ ||೪೪||
ಧಾತ್ರಿಯಲಿ ದಯದಿಂದ ಜನಜನಿತದಿಂ ನಿನ್ನ | ಪುತ್ರ ಲಕ್ಷಣನಿಗೀಗೆನ್ನ ||
ಪುತ್ರಿಯಂ ಧಾರೆಯನ್ನೆರೆವೆನಿದು ಮಾಯಾವಿ | ಚಿತ್ರಂಗಳಲ್ಲ ತಾ ಸಿದ್ಧ    ||೪೫||
ಆಗಲೈ ಮನೆಯೊಳಗೆ ಸಕಲ ಸೋಪಸ್ಕರಗ | ಳೀಗ ವೈವಾಹದುತ್ಸವಕೆ ||
ಬೇಗ ಬರಿಸೈ ಪ್ರೀಯರಾದ ಬಾಂಧವರುಗಳ | ಸಾಗರಸುಗಂಭೀರಶೌರ್ಯ        ||೪೬||
ನಿಶ್ಚಯದ ವೀಳೆಯವ ಕೊಡುವೆನಿದಕೊಳ್ಳೆಂದು | ಅಚ್ಯುತಾಗ್ರಜನು ಕೌರವಗೆ ||
ಚಚ್ಚರದೊಳಿತ್ತನೇಂ ಕಾರುಣ್ಯ ಮೂರುತಿಯೊ | ಸಚ್ಚರಿತನಾಲಿಸಾಶ್ಚರ್ಯ ||೪೭||
ವಚನ
ಈ ರೀತಿಯಿಂದ ಪೇಳ್ದ ಹಲಧರನೊಡನೆ ಕೌರವ ಪೇಳ್ದನದೆಂತೆನೆ –
ರಾಗ ಸಾವೇರಿ ಅಷ್ಟತಾಳ
ಬಲು ಚಂದವಾಯ್ತಯ್ಯ ಭಾವ | ನಿನ್ನ | ಒಲುಮೆಗಳೆನಗೆ ಸಂಜೀವ ||
ಛಲದಂಕ ಮಲ್ಲ ನಿಶ್ಚಲದಿಂದಲಿ ಕುರು | ಕುಲವನುದ್ಧರಿಸಿದೆ ಗೆಲವೆಂತು ಪೊಗಳುವೆ         ||೪೮||
ಗೋಪಾಲಗಾ ಪಾಂಡುಸುತರು | ನಿರ್ | ಲೇಪರತ್ಯಾಪ್ತರಿನ್ನವರು ||
ಈ ಪರಿ ವಿಷಯಕೊಡಬಡುವನೆ ಶ್ರೀಕೃಷ್ಣ  | ಹೇ ಪುಣ್ಯಚರಿತ ಪಾವನಕೀರ್ತಿ ವಿಖ್ಯಾತ       ||೪೯||
ದೇವಕಿವಸುದೇವರಲಿ | ಕುಂತೀ | ದೇವಿಗಂತರ್ಯ ನಿತ್ಯದಲಿ ||
ಭಾವೆ ಸುಭದ್ರೆಯ ಸುತ ಸೋದರಳಿಯನು | ಧಾವತಿ ಬಿಡುವರೆ ದ್ರೌಪದಿಮುಖ್ಯರು         ||೫೦||
ಗಂಟಿಕ್ಕಿಕೊಂಡಿದೆ ಜಗಳ | ಅದರೊಳ್ | ತುಂಟನು ಭೀಮನು ದುರುಳ ||
ಕಂಟಕ ನಮಗಾ ಪಾರ್ಥನೆಂಬಾತನು | ನೆಂಟತನಗಳೆಂತಹುದೊ ನಾ ಕಾಣೆ      ||೫೧||
ಎಂದಂಧನೃಪತಿಯಾತ್ಮಜನ | ನುಡಿ | ಯಂದು ಲಾಲಿಸಿ ಹಲಧರನಾ ||
ಸಿಂಧುವಬ್ಬರಿಸುವ ತೆರದಿ ಕಿನಿಸತಾಳು | ತೆಂದನು ಸಭೆಯೊಳ್ ಸತ್ತ್ವಾತಿಶಯಗಳಿಂದ     ||೫೨||
ರಾಗ ಭೈರವಿ ಏಕತಾಳ
ಯಾರಿಂದಾಗುವುದೇನು | ಕಾ | ಮಾರಿಯೆ ತಡೆಯಲಿ ತಾನು ||
ಧಾರೆಯನೆರೆವೆನು ಸುತೆಯ | ಸುಕು | ಮಾರ ಲಕ್ಷಣಗೆ ಕೇಳ್ ರಾಯ     ||೫೩||
ಮುಳಿದರೆ ಪಾಂಡವರಧಟ | ನರೆ | ಗಳಿಗೆ ಮುರಿವೆ ಕೇಳ್ ದಿಟ್ಟ ||
ತಳುವದನುಜನೊಪ್ಪದಿರಲು | ತಾ | ನುಳಿಸೆನೀ ಕಾರ್ಯವ ಕೇಳು        ||೫೪||
ಯಾಕೈ ಇದಕನುಮಾನ | ವಿ | ವೇಕವಿಲ್ಲವೆ ಬಹು ಜಾಣ ||
ಸಾಕು ಸುಮ್ಮನೆ ಧೈರ್ಯನಾಗು | ಇದ | ಕೋ ಕೌರವ ನೀ ಹೋಗು      ||೫೫||
ಭಾಮಿನಿ
ಧರಣಿಪತಿ ಕೇಳೀಪರಿಯ ಹಲ |
ಧರನು ಕೌರವನಣುಗ ಲಕ್ಷಣ |
ಗಿರದೆ ತನ್ನ ಕುಮಾರಿಯನು ಕೊಡಲೆನುತ ನಿಶ್ಚಯಿಸಿ ||
ಕರೆಸಿ ದೈವಜ್ಞರಲಿ ಲಗ್ನವ |
ನಿರಿಸಿದನು ಬಹ ಷಷ್ಠಿಯಲ್ಲದ |
ಡಿರಲು ದಶಮಿಗಳೆರಡರೊಳಗೊಂದರಲಿ ತಡೆಯದಲೆ ||೫೬||
ನಡೆತಹುದು ದಿಬ್ಬಣವ ನೀವೆಂ |
ದೊಡನೆ ದ್ವಾರಕೆಗಯ್ದಿದನು ಬಹು |
ದೃಢತರದಿ ಸರ್ವೇಶ್ವರಿಚ್ಛೆಯದೆಂತೊ ಮೇಲೀಗ ||
ಸಡಗರದೊಳಿನ್ನಿತ್ತ ಗಜಪುರಿ |
ಯೊಡೆಯಗಾಯ್ತತಿ ತೋಷ ಸ್ವಪ್ನದಿ |
ಬಡವಗರಸುತನಂಗಳಾದಂತೀಗಳಿನ್ನೆಂದ    ||೫೭||
ಕಂದ
ಕೇಳೈ ಧರಣಿಪ ಭೀಷ್ಮ ಸು |
ಶೀಲ ದ್ರೋಣಾದಿ ಕರ್ಣ ಶಕುನಿಗಳುರು ಸ ||
ಮ್ಮೇಳದೊಳೊಪ್ಪಿರುವಂಧನೃ |
ಪಾಲನ ಬಳಿಗಯ್ದಿ ಕೌರವಂ ಮಣಿದೆಂದಂ    ||೫೮||
ರಾಗ ಮಾರವಿ ಏಕತಾಳ
ಕೇಳಿದೆಯ | ತಂದೆ | ಕೇಳಿದೆಯ    || ಪಲ್ಲವಿ ||
ನಾ | ಪೇಳುವ ಮಾತನಾಲಸ್ಯವಿಲ್ಲದೆಯೀಗ || ಕೇಳಿದೆಯ       || ಅನು ಪಲ್ಲವಿ ||
ಧಾರುಣಿಯೊಳಗೆ ಬಲು ಧೀರ ಬಲರಾಮದೇವನು |
ಕಾರುಣ್ಯದಿ ನಿನ್ನ ಮೊಮ್ಮಲಕ್ಷಣನಿಗೆ ||
ಭೂರಿ ಮಮತೆಯಿಂ ತನ್ನ ಕುಮಾರಿಯ ನೀವೆನೆಂದೆನುತ |
ದ್ವಾರಕೆಯಿಂದಯ್ದಿ ಎನ್ನೊಳ್ | ಕಾರುಣ್ಯದಿ ನುಡಿದುದನ್ನು || ಕೇಳಿದೆಯ   ||೫೯||
ಬರುವ ಷಷ್ಠಿಯೊಂದದಲ್ಲದಿರಲು ಮೇಲಣ ದಶಮಿ |
ಎರಡರೊಳೊಂದು ಲಗ್ನಕ್ಕೆ ತೆರಳುವದೆಂದು ||
ಬರೆಸಿ ಪತ್ರಿಕೆಗಳನು ತಾ ಭರದಿಂದ ಪೊರಟು ತನ್ನ |
ಪುರಕೆ ಪದುಳದಿಂದಯ್ದಿದ ಪುರಹರನ ಕೃಪೆಯದೆಂತೊ || ಕೇಳಿದೆಯ     ||೬೦||
ಈ ಕಾರ್ಯದೊಸಗೆಗಳು ವಿವೇಕವಾಗಿ ನಡೆಯಲು ಪ |
ರಾಕುಮಾಡುವೆನು ಮುಂದೆ ಪಾಂಡವರನ್ನು ||
ಲೋಕದಿ ಪೆಸರಡಗಿಸಿ ಏಕಧಿಪತ್ಯವನಾಳ್ವೆ |
ನಾಕಾಧಿಪನಂತೆ ನಿರ್ ವ್ಯಾಕುಲತೆಯಿಂದಲಹುದು || ಕೇಳಿದೆಯ         ||೬೧||
ಕಂದ
ಕೌರವನೆಂದುದ ಕೇಳ್ದುಂ |
ಮಾರುತ್ತರವೀಯದಿರಲು ಆ ಧೃತರಾಷ್ಟ್ರಂ ||
ಭೋರನೆ ಭೀಷ್ಮಾಚಾರ್ಯನು |
ಆ ರಾಜಕುಮಾರಗೆಂದನೊಂದುತ್ತರಮಂ     ||೬೨||
ರಾಗ ಘಂಟಾರವ ಝಂಪೆತಾಳ
ಏನಾದರೇನು ಎಲೆ ರಾಜಶೇಖರನೆ |
ಅನುಮಾನವಾಗಿರ್ಪುದೀ ಕಾರ್ಯದೊಸಗೆಗಳು || ಏನಾದರೇನು          || ಪಲ್ಲವಿ ||
ಉರಗ ನಕುಲಗಳೊಂದು ಕೂಡಿ ತಾನಾಡುವದೆ |
ಕರಿಯೊಡನೆ ಹರಿಗೆ ಬಂಧುತ್ವವುಂಟೆ ||
ವರ ರಾಜಕೀರಗೆ ಬಿಡಾಲನೊಳು ಮೈತ್ರತೆಯೆ |
ಬರಿದೊರೆಗೆ ಬಯಸಲಡಗುವುದೆ ತೃಷೆಯಿನ್ನು          ||೬೩||
ಎಂತಾದಡೇನು ಶ್ರೀಕಾಂತನನುಮತಿಯಿಲ್ಲ |
ದಂತ ಕಾರ್ಯಗಳು ಕಡೆಗಂತರಂಗಗಳು ||
ಸಂತಸದೊಳನುಜೆಯ ಸುತಂ ತಾನೆ ಮನೆಯೊಳಿರ |
ಲೆಂತಳುವದಾದ ಈ ಪಂಥ ಹಲಧರಗೆ       ||೬೪||
ಆ ಮೇಲೆ ಪಾರ್ಥನಾ ಕಾಮನಯ್ಯನ ಪ್ರಾಣ |
ತಾ ಮುನಿದರೀ ಮೂರು ಲೋಕವಳಿವ ||
ಭೀಮನೆಂಬುವನು ರುದ್ರಾವತಾರನು ಸುಗುಣ |
ಧಾಮನೇ ಧರ್ಮರಾಯನು ನೋಡು ಬಳಿಕ  ||೬೫||
ದ್ರುಪದರಾಯನ ಕಯ್ಯಕಟ್ಟಿ ತಂದವರಾರು |
ಕಪಿಯು ತಾನ್ಯಾರ ರಥತುದಿಯೊಳಿಹುದು ||
ವಿಪರೀತವಾದ ಬಕನನು ಮುರಿದರಾರಯ್ಯ |
ಕಪಟವಿದರೊಳಗೇನು ಕಾಣೆನತಿಜವದಿ       ||೬೬||
ರಾಗ ಸವಾಯ್ ತ್ರಿವುಡೆತಾಳ
ಗಂಗಾತನಯನೆಂದಗವನೀಕ್ಷಿಸು | ತಂಗಮುಖದಿ ಕರ್ಣನು ತಾನು ||
ಕಂಗಳೊಳಿಂಗಳಮಂಗರೆಯುತ ಬೆ | ಡಂಗಿನೊಳೆಂದನು ಧರಣಿಪಗೆ     ||೬೭||
ಹಾರುವರೆಂಬವರಾರನಾದರು ಗಂ | ಭೀರದಿ ಪೊಗಳುವುದೆ ಸಹಜ ||
ಕೋರುವರ್ ತಮ್ಮ ವಿಚಾರವ ನಮ್ಮೊಳು | ದಾರತ್ವದಿ ಪಿರಿಯರುಯೆಂದು         ||೬೮||
ಇರಲಿರಲಿವರುತ್ತರವಿಲ್ಲಿಗೆ ದೊರೆ | ವರ ನೀನೆಸಗೈ ಕಾರ್ಯವನು ||
ಧರೆಯೊಳಗಾ ಹಲಧರನಸಮರ್ಥನೆ | ಬರಿ ಚಾತುರ್ಯದಿ ಫಲವೇನು    ||೬೯||
ತಡೆವನೆ ಪಾರ್ಥನು ಕೊಡಲೀಸನೆ ಹರಿ | ಬಡಿವಾರಗಳಂತಿರಲೀಗ ||
ಅಡಿಗಡಿಗೇತಕೆ ಕಡು ಚಿಂತೆಯು ತಾ | ನಡೆಯಲಿ ದಿಬ್ಬಣವತಿ ಬೇಗ      ||೭೦||
ವಾರ್ಧಕ
ಈ ರೀತಿಯಿಂ ಪೇಳ್ದ ಭೀಷ್ಮಕರ್ಣಾದಿಗಳ |
ಚಾರುತರ ಸಂವಾದದುತ್ತರವನುಂ ಕೇಳು |
ತಾ ರಾಜಶೇಖರನೆನಿಸಿದ ಧೃತರಾಷ್ಟ್ರ ತಾ ಬಳಿಕ ತನಯಂಗೆಂದನು ||
ಬಾರಯ್ಯ ಕುರುಕುಲೋದ್ಧಾರ ನೀನೆಸಗಿದೀ |
ಕಾರಿಯಕ್ಕನುಮಾನಮೇನಿಹುದು ಪಣೆಯೊಳಂ |
ಸಾರಸಾಸನ ಬರೆದ ಲಿಖಿತಮಿನ್ನೆಂತಿಹುದೊ ಮೀರಲಾರಳವು ಮಗನೆ   ||೭೧||
ವಚನ
ಇಂತೆನುತಾಡಿದ ಪಿತನನುಮತಿಯುತ್ತರಮಂ ಕೇಳಿ ಮಾತೆಯಾದ ಗಾಂಧಾರಿಗಂ ಮಣಿದಿಂತೆಂದನು-
೨
ರಾಗ ಮಧುಮಾಧವಿ ಆದಿತಾಳ
ಮುದದಿಂದಲಿ ತಾಯೆ | ಮೊಮ್ಮನ | ಮದುವೆಯ ಮದವತಿಯೆ ||
ಮದುವಣಿಗಶಾಸ್ತ್ರವನು | ಮಾಡಲು | ಸದನದೊಳಾಹದನು     ||೭೨||
ಸಕಲನುಕೂಲಗಳ | ನೊದಗಿನೊಳ್ | ಸಕಲರೊಡನೆ ಕೇಳ ||
ಶಕುತಿಯಿಂದಾಗಿಪುದು | ದಿನ ಸಮೀ | ಪಕೆ ಬಂದಿದೆಯಿನ್ನು     ||೭೩||
ಷಷ್ಠಿಯ ಲಗ್ನಕ್ಕೆ | ಪೋಗುವ | ಥಟ್ಟನೆ ಪರಿಣಯಕೆ ||
ಕಟ್ಟಿಸಿ ವಡವೆಗಳ | ಬೇಕಾದ | ಪಟ್ಟೆ ಪೀತಾಂಬರಗಳ ||೭೪||
ನಂದನ ನಿಂತೆನಲು | ಕೇಳ್ದಾ | ನಂದದಿ ಮನಸಿನೊಳು ||
ಚಂದದಿ ಗಾಂಧಾರಿ | ರಚಿಸಿದ | ಳಂದುತ್ಸವ ನಾರಿ    ||೭೫||
ಭಾಮಿನಿ
ಮೊಮ್ಮನಿಗೆ ಮದುವಣಿಗಶಾಸ್ತ್ರವ |
ನುಂ  ಮನೋಹರುಷದೊಳಗಾನಿಸಿ |
ಸಮ್ಮತದಿ ಸಕಲಾನುಕೂಲಕ್ಕಾಳಿಯರ ಕರೆಸಿ ||
ನಿರ್ಮಲದಿ ಶೋಭಸ್ಕರವನತಿ |
ರಮ್ಯದಿಂ ಮಾಡುವುದೆನುತ್ತಲೆ |
ಹಮ್ಮಿನಿಂದಪ್ಪಣೆಯನಿತ್ತಳು ಹರದಿ ಗಾಂಧರಿ ||೭೬||
ರಾಗ ಭೈರವಿ ಝಂಪೆತಾಳ
ಹೊರಗೆ ಕೌರವನು ತಾ | ನಿರದೆ ಸಚಿವಾದಿಗಳ |
ಕರೆದು ಪೇಳ್ದನು ಪುರದಿ | ಭರದಿ ಡಂಗುರವ  ||೭೭||
ಹೊಡಿಸಿ ವೈವಾಹಕೆಂ | ದೊಡನೆ ಸಾರಿಸಿ ಸಕಲ |
ರೊಡಗೂಡಿ ಬಹುದೆಂದು | ದೃಢದಿಂದ ನುಡಿದು        ||೭೮||
ಚತುರಂಗ ಬಲವನಿ | ನ್ನತಿಶಯದಿ ನೆರಹುವುದೆ |
ನುತ ಅಪ್ಪಣೆಯಿತ್ತನೀ | ಕಥನಮಿನ್ನೆಂತೊ    ||೭೯||
ವಚನ
ಈ ಪ್ರಕಾರದಿಂದ ಹಸ್ತಿನಾಪುರದೊಳ್ ವೈವಾಹದುತ್ಸವದ ಸಂಭ್ರಮದಿಂದಿರುತಿರಲತ್ತಲಾ ಇಂದ್ರಪ್ರಸ್ಥದೊಳು ಸೌಭದ್ರೆ ತಾನೇಂ ಗೆಯ್ದಳೆನೆ _
ರಾಗ ಭೈರವಿ ತ್ರಿವುಡೆತಾಳ
ಬಂದಳಾಗ | ಭಾವಕಿ | ಬಂದಳಾಗ || ಪಲ್ಲವಿ ||
ಬಂದಳಾ ಗಜಪುರಕೆ ಪದುಳಗ | ಳಿಂದ ಪಾರ್ಥನ ಕಿರಿಯರಸಿ ಮುದ |
ದಿಂದ ಶೃಂಗರವಾಗಿ ತಾನಿ | ನ್ನಂಧನೃಪತಿಯ ದರ್ಶನಕ್ಕೊಲ |
ವಿಂದ ಮೈವೆಳಗುಗಳ ಬೀರುತ | ಚಂದಿರನ ಚಿತ್ತದಲಿ ಜರೆವುತ |
ಧಂ ಧಣಂ ಧಣರೆಂಬ ಮಿಗೆ ಕಾ | ಲಂದುಗೆಯ ರಭಸದಲಿ ರಂಜಿಸಿ || ಬಂದಳಾಗ  ||೮೦||
ವಿಟಜನರ ಮೈಮರೆಸಿ ಬಲು ಸಂ | ಕಟಗೊಳಿಸುತತಿ ಚಚ್ಚರದಿ ವರ |
ಜಟಿಲರೆದೆ ಬಿರಿವಂತೆಯಾ ಧೂ | ರ್ಜಟಿಯ ರಮಣಿಯ ತೆರದಿ ಮತ್ತಾ |
ಕುಟಿಲ ಕುಂತಳೆಯುಟ್ಟ ಪಟ್ಟೆಯು | ಪಟಪಟನೆ ಪಾರುತ್ತಿರಲು ಶ |
ಕಟಹರನನುರೆ ಮನದಿ ನೆನೆಯುತ | ಪಟುತರದ ವೇಗಂಗಳೊಯ್ಯನೆ || ಬಂದಳಾಗ        ||೮೧||
ಮತ್ತೇಭವಿಕ್ರೀಡಿತಂ
ನಡೆಗಂ ನಾಚುತ ಹಂಸರಾಜ ಗಮಿಸೇ ತಾಂ ಮಾನಸಕ್ಕಾಕ್ಷಣಂ |
ನುಡಿಗಂ ಕೀರ ಪಿಕಾದಿಗಳ್ ತೃಷೆಗಳಿಂದೇಕೆತ್ತಲುಂ ಪಾರ್ದವು ||
ಕಡುಗುಂದುತ್ತೆ ಸುವೇಣಿಗಯ್ದೆ ಫಣಿಪಂ ಪಾತಾಳಮಂ ಸಾರ್ದನುಂ |
ಜಡದೊಳ್ ತಾವರೆಯಾದವಂದು ನಳಿನಂಗಳ್ ತನ್ಮುಖದ್ಯೋತಕಂ     ||೮೨||
ಕಂದ
ಇಂತೀ ಪರಿಯಿಂ ಪಾವನೆ |
ದಂತಿಪುರಕಯ್ದಿ ಕಾಣುತ್ತಂಧನೃಪಾಲಂ ||
ಗಂತಳುವದೆ ವಂದಿಸಲುಂ |
ಸಂತಸದಿಂ ನೆಗಹಿ ಪರಸುತೆಂದನು ಭೂಪಂ ||೮೩||
ರಾಗ ಸೌರಾಷ್ಟ್ರ ಆದಿತಾಳ
ಏನವ್ವ ತಾಯೆ ನೀನಿಂದು ದ್ವಾರಕೆಯಿಂದ  | ನೀ ನಡೆತಂದೆಯೆ ಮನೆಗೆ ||
ದಾನವಾಂತಕನು ಸುಕ್ಷೇಮದೊಳಿಹನೆ ತತ್ | ಸೂನುವೇಂಗೆಯ್ವನು ಹೇಳ        ||೮೪||
ಧರ್ಮಜಾದಿಗಳು ತಾವ್ ತಮ್ಮೊಳಗೆಲ್ಲರು | ಒಮ್ಮನದೊಳು ನಡೆವರೇನೆ ||
ನಿರ್ಮಲದಿಂದ ನಿಮ್ಮತ್ತೆ ದ್ರೌಪದಿಯರು | ಸಮ್ಮತದಿಂದೊಪ್ಪುತಿಹರೆ      ||೮೫||
ಊರೊಳೇನಾದರು ಪೊಸ ವಾರ್ತೆಗಳುಂಟೆ | ಭೂರಿ ಹರುಷದಿ ಬಹಳವಾಗಿ ||
ಮಾರುತಾತ್ಮಜ ಪಾರ್ಥರವರೇನ ನೆನವರೆ | ಕಾರಿಯವನು ಮನದಲ್ಲಿ    ||೮೬||
ವಚನ
ಇಂತೆಂಬ ಧೃತರಾಷ್ಟ್ರನೊಳು ಸೌಭದ್ರೆ ತಾನಿಂತೆಂದಳು –
ರಾಗ ತೋಡಿ ಆದಿತಾಳ
ಮಾವ ಲಾಲಿಸು ಮಾತ ಮನೆಗೆ ಬಂದೆನು ಮೊನ್ನೆ | ಶ್ರೀವರನಿಗೆ ಕ್ಷೇಮವೀವರೆಗಣುಗಾ ||
ಠೀವಿಯಿಂ ನಿಮ್ಮಾಶೀರ್ವಾದದಿಂ ಕುಶಲಿಗಳ್ | ಭಾವಮೈದುನರಿಗೆ ಕೇವಲಂತರ್ಯ        ||೮೭||
ಅತ್ತೆಗಳಿಗೆ ಹಿರಿಯಕ್ಕನೊಡನೆ ಪ್ರೇಮ | ವತ್ಯಧಿಕವು ಕೇಳುವಧಿಕ ದಯಾಳು ||
ಮತ್ತೆ ಮರುತಜ ಪಾರ್ಥರನ್ಯತ್ರ ರಾಜಕಾರ್ಯ | ದೆತ್ನದೊಳಿಲ್ಲವಯ್ಯ ತಿಳಿಯಲು ಜೀಯ    ||೮೮||
ಪುರದೊಳಿಂದಿಗೆ ಪೊಸ ಪರಿಯ ವಾರ್ತೆಗಳಿಲ್ಲ | ವರಿತುದನರುಹಿದೆ ದೊರೆ ನಿಮ್ಮ ಪದದ ||
ದರುಶನಕೆಂದಯ್ದೆ ತೆರಳುವೆ ನಾ ಮನೆಗೆ | ಹರುಷದಿಂದಪ್ಪಣೆಯ ಕೊಡಬೇಕಿಂದೆನಗೆ       ||೮೯||
ಕಂದ
ಎಂದರ್ಜುನನರಸಿಯನಾ |
ನಂದದಿ ಪರಸುತ ಕಳುಹಿಸಲಂಧನೃಪಾಲಂ ||
ಬಂದಾ ಗಾಂಧಾರಿಗೆ ತಾ |
ವಂದಿಸಿ ಬೀಳ್ಗೊಂಡಳಯ್ದೆಯೇನ್ ಪಾವನೆಯೋ       ||೯೦||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಬರುತ ಕಂಡಳು ಭಾವೆ ತಾನಿ | ನ್ನರಮನೆಯೊಳಾಳಿಯರು ಬಲು ಚ |
ಚ್ಚರದಿ ವೈವಾಹೋತ್ಸವಕೆ ಪರಿ | ಪರಿಗಳಿಂದ          ||೯೧||
ಎತ್ತ ನೋಡಿದಡತ್ತ ಶೃಂಗರಿ | ಸುತ್ತ ಶೋಭಸ್ಕರವ ರಚಿಸು |
ತ್ತೆತ್ತಿ ಧ್ವನಿಯನು ಸೊಬಗಿ ನಿಂ ಪಾ | ಡುತ್ತಲಿರಲು      ||೯೨||
ಕಾಣುತೀ ವಿಧಗಳನು ವರಕ | ಲ್ಯಾಣಿ ತಾ ಕರೆದೋರ್ವ ತರುಣಿಯ |
ಮಾಣದಾಕ್ಷಣ ಕೇಳಿದಳು ಅನು | ಮಾನದಿಂದ         ||೯೩||
ರಾಗ ಘಂಟಾರವ ಆದಿತಾಳ
ಏನೆ ಲಲಿತಾಂಗಿ | ಈ ವೈಭವದಾನಂದ | ವೇನೆಲೆ ತಂಗಿ       || ಪಲ್ಲವಿ ||
ಪೊಸ ಪೊಸ ಪರಿಯಾಗಿದೆ | ವಿಚಾ | ರಿಸಲರಮನೆಯೊಳಿಂದೆ ||
ಒಸಗೆಯದೇನು ಮುಂದೆ | ನಿಮ್ಮರಸ ತಾ | ನೆಸಗಿದ ಕಾರ್ಯವಿಂದೆ     ||೯೪||
ಎನಗೇನು ತಿಳಿವುದಿಲ್ಲ | ಕಂಡರೆ ಮ | ತ್ತನುಮಾನವಾಹುದೆಲ್ಲ ||
ಘನತರವಾಗಿದೆಲ್ಲ | ಶೃಂಗರಿಸುವ | ದನು ಪರಿಕಿಸೆ ಸುಳ್ಳಲ್ಲ     ||೯೫||
ಭೀತಿಯ ಬಿಟ್ಟುಸಿರೆ | ಈ ವಿಧಗಳ | ನೋತುಯೆನ್ನೊಳು ಶೃಂಗಾರೆ ||
ನೀ ತಳುವದೆಯು ಬೇರೆ | ಕಪಟಗಳ | ಮಾತನಾಡದೆ ಚದುರೆ  ||೯೬||
ರಾಗ ಮಧ್ಯಮಾವತಿ ಆದಿತಾಳ
ಈ ರೀತಿಯಿಂದ ವಿ | ಚಾರಿಸಿ ಕೇಳ್ದ ಶೃಂ ||
ಗಾರಿಯೊಡನೆ ಪೇಳ್ದ | ಳೋರುವಳ್ ಮುದದಿ ||೯೭||
ತಾಯೆ ಲಾಲಿಸು ನಮ್ಮ | ರಾಯ ಕೌರವನ ಸು ||
ಪ್ರೀಯದ ಸುತಗೆ ವಿ | ಡಾಯದಿಂದೀಗ       ||೯೮||
ಬಲರಾಮನಯ್ದಿ ನಿ | ಶ್ಚಲಚಿತ್ತದಿಂದ ತಾ ||
ನೊಲವಿನಿಂ ತನ್ನಾತ್ಮಜೆ | ಯಳನು ನಲವಿಂದ         ||೯೯||
ಕೊಡುವೆನೆಂದೆನುತ ಬೆಂ | ಬಿಡದೆ ನಿಶ್ಚಯದಿ ||
ಪೊಡವೀಶಗಭಯವ | ಕೊಡುತ ಸಂತಸದಿ   ||೧೦೦||
ನಾಳಿನ ಷಷ್ಠಿಗದ | ರೊಳಗಲ್ಲದಿರಲು ||
ಮೇಲಣ ದಶಮಿಗೆ | ಬಾಲೆಲಗ್ನಗಳು ||೧೦೧||
ಬರೆಸಿ ಪತ್ರಿಕೆಯ ಚ | ಚ್ಚರದಿ ತಾನಯ್ದಿದ |
ನರುಹುವೆನೇನ ಪಂ | ಕರುಹದಳಾಕ್ಷಿ         ||೧೦೨||
ಭಾಮಿನಿ
ಎಂದು ಪೇಳಿದ ದೂತಿಯುತ್ತರ |
ಕಂದು ಮನದಲಿ ಚಿಂತಿಸುತ ಭರ |
ದಿಂದ ಮನೆಗಯ್ದುತ್ತ ಮಾತುಗಳಾಡದೋರ್ವರಲಿ ||
ಕಂದಿದಾನನ ಕಾಂತಿಯಿಂ ಸಲೆ |
ಸಂದೆಗಂಗೊಳುತಯ್ದೆ ಸಜ್ಜೆಯ |
ಮಂದಿರದಿ ಪವಡಿಸಿದಳಾ ಸೌಭದ್ರೆಯತಿಜವದಿ        ||೧೦೩||
ಕಂದ
ಆ ಸಮಯದೊಳಭಿಮನ್ಯುಂ |
ಬೇಸರದೊಳ್ ಮಾತೆಯೆಲ್ಲಿಗಯ್ದಿದಳೆಂದುಂ ||
ತಾ ಸೊಬಗಿಂದರಸುತಲಾ |
ಯಾಸಗಳಿಂ ಪೊಕ್ಕನಾಗಲವ್ವೆಯ ಮನೆಗಂ  ||೧೦೪||
ಮಂಚದಿ ಮಲಗಿರ್ದವ್ವೆಯ |
ನುಂ ಚಚ್ಚರದಿಂದಲಿ ಕಾಣುತ ಭೀತಿಯೊಳಂ ||
ಸಂಚಿತ ಚಿಂತೆಯದೇನೆಂ |
ದಂ ಚತುರತೆಯಿಂದ  ಮಣಿದು ನುಡಿಸಿದನಾಗಳ್     ||೧೦೫||
ರಾಗ ಭೈರವಿ ಆದಿತಾಳ
ತಾಯೆ ಚಿಂತಿಪುದೇನು | ಪೇಳೆನ್ನೊಳು | ಮಾಯವಿದರೊಳಿನ್ನು ||
ತೋಯಜಮುಖಿ ಸು | ಪ್ರೀಯದೊಳೇಳುಯಿ | ನ್ನಾಯಾಸಗಳನುಳಿದು   ||೧೦೬||
ಯಾರೇನೆಂದರಮ್ಮ | ನಿಮ್ಮನು  ಮ | ತ್ತಾರು ನಿಂದಿಸಿದರಮ್ಮ ||
ಈ ರೀತಿಯಲಿ ಬರಿ | ಮೋರೆ ಮುಸುಕನಿಟ್ಟು | ಧೀರೆ ಪವಡಿಸುವರೇನೆ    ||೧೦೭||
ಅತ್ತೆ ಕೋಪಿಸಿಕೊಂಡಳೊ | ಹಿರಿಯಕ್ಕನು | ಚಿತ್ತದಿ ಭ್ರಮೆಗೊಂಡಳೊ ||
ಪಾರ್ಥ ತವರ್ಮನೆ | ಯತ್ತ ಪೋದಳು ಯೆಂ | ದುತ್ತರಿಸಲಿಹನೆ  ||೧೦೮||
ಭಾವಮೈದುನರುಗಳು | ಭೇದವ ಮಾಡಿ | ಭಾವಿಸದಿಹರೆ ಪೇಳು ||
ಯಾವ ಕಾರ್ಯಕೆ ಕಿನಿ | ಸುವ ತಾಳಿಹೆ ತಾಯೆ | ದೇವಿ ನೀನಿಂದುಸಿರೆ   ||೧೦೯||
ದುರುಳ ದಾಯಾದ್ಯರಲಿ | ಬಹಳ ನಿ | ಷ್ಠುರ ಸಂಭವಿಸಿತೆಯಲ್ಲಿ ||
ಮರೆಯದೆ ಪೇಳಿದ | ರುರುಳಿಪೆನವರನ್ನು | ಸರಳೊಂದರಿಂದಲೆಂದ      ||೧೧೦||
ವಚನ
ಈ ಪ್ರಕಾರದಿಂದಭಿಮನ್ಯು ನುಡಿಸಿದ ಮಾತಿಗಂ ಸೌಭದ್ರೆ ದುಗುಡದಿಂದಿಂತೆಂದಳ್ –
ರಾಗ ಶಂಕರಾಭರಣ ಆದಿತಾಳ
ಏನ ಹೇಳಲಯ್ಯೊ ನಿನಗೆ | ಕಂದ ಕಂದ | ಯೆನ್ನ |
ಮಾನಹಾನಿಯನು ಕೇಳು | ಕಂದ ಕಂದ      || ಪಲ್ಲವಿ ||
ಹಲಧರ ತನ್ನಯ ಮಗಳ | ಕಂದ ಕಂದ | ಕುರು |
ಕುಲಜ ಕೌರವಣುಗಗೆ | ಕಂದ ಕಂದ ||
ಗೆಲವಿನಿಂದಲೀವನಂತೆ | ಕಂದ ಕಂದ | ಅವನ |
ಛಲವನಿನ್ನೇನನುಸಿರಲಿ | ಕಂದ ಕಂದ        ||೧೧೧||
ಅಂದೆ ನಾ ಕೇಳ್ದರಗ್ರಜ | ಕಂದ ಕಂದ | ಕೊಡೆ |
ನೆಂದು ಶಪಥವ ಮಾಡ್ದ | ಕಂದ ಕಂದ ||
ಮುಂದೆಯೇನುಪಾಯವಯ್ಯೊ | ಕಂದ ಕಂದ | ಯಾರಿ |
ಗಿಂದು ಈ ದೂರನು ಪೇಳ್ವೆ | ಕಂದ ಕಂದ    ||೧೧೨||
ಕರಿಪುರಕ್ಕೆ ತಾನೆ ಪೋಗಿ | ಕಂದ ಕಂದ | ದುಷ್ಟ |
ರೆರೆಯನಿಗಿತ್ತಂತೆ ಮಾತ | ಕಂದ ಕಂದ ||
ತೆರಳುವದಂತೆ ದಿಬ್ಬಣವು | ಕಂದ ಕಂದ | ನಾಳೆ |
ಬರುವ ಷಷ್ಠಿಯ ಲಗ್ನಕ್ಕೆ | ಕಂದ ಕಂದ        ||೧೧೩||
ರಾಗ ಮಾರವಿ ಏಕತಾಳ
ದೂರುವುದಾರಿಗೆ | ತಾಯೆ ಅನ್ಯತ್ರವು | ವಾರಿಜಾಂಬಕನಿರಲು ||
ಬೇರೋರ್ವರುಯಿದ | ಬಿಡಿಸುವರೇ ಮದ | ನಾರಿಯು ತಾ ತಿಳಿಯ       ||೧೧೪||
ಬಿಡು ಬಿಡು ಕೌರವ | ಬಡುಗನ ಮಗನಿಗೆ | ಸಡಗರದಲಿ ಸುತೆಯ |
ಕೊಡಲೀಸುವೆನೇ | ನಾ ಮಾರನ ಬಲು | ಬಡಿವಾರಗಳೇನು    ||೧೧೫||
ಅರಿಯದೆ ಕಾರ್ಯವ | ಮಾಣ್ದರೆ ಕುರುಕುಲ | ವರಿವೆನರೆಕ್ಷಣಕೆ ||
ಗರುವಿಸಿದರೆ ಹಲ | ಧರನ ಪಡೆಯನೀಗ | ಪರಿಕಿಸಲೇನಹುದು  ||೧೧೬||
ಮೂರುಲೋಕದ ಗಂ | ಡನು ನಮ್ಮಯ್ಯನು | ಮಾರುತಾತ್ಮಜನಯ್ದೆ ||
ಧಾರಿಣಿಯೊಳು ತ್ರಿಪು | ರಾರಿಯ ಪರಮವ | ತಾರನು ತಾನಿಹನು        ||೧೧೭||
ಸತ್ಯಸಂಧನು ಧ | ರ್ಮಜನದರೊಳು ನಿನ | ಗೆತ್ತಣದೀ ಚಿಂತೆ ||
ಹೊತ್ತುಗಳೆವದೇ | ತಕೆ ಪೋಗುವ ಪುರು | ಷೋತ್ತಮನೆಡೆಗೆ ನಡೆ        ||೧೧೮||
ಕಂದ
ಮಾತೆಯೊಳಿಂತೆನುತಂ ಯಮ |
ಜಾತನ ಸನ್ನಿಧಿಗೆ ಬಂದು ಮಣಿದಭಿಮನ್ಯುಂ ||
ಇಂತೀ ವಾರ್ತೆಯನರುಹು |
ತ್ತಾತನೊಳಪ್ಪಣೆಯನಾಂತು ಮನೆಗಯ್ತಂದಂ ||       ||೧೧೯||
ಪಡೆದವಳೀಪರಿ ಹದನಂ |
ನುಡಿದು ದ್ವಾರಕೆಗೆ ಪೋಗಲೇಳೆಂದೆನುತಂ ||
ಸಡಗರದಿಂ ರಥಮಂ ತಂ |
ದೊಡನಾಕ್ಷಣ ನಿಲಿಸೆ ನಲಿದಳಾ ಸೌಭದ್ರೇ   ||೧೨೦||
ರಾಗ ಪಂಚಾಗತಿ ಮಟ್ಟೆತಾಳ
ಮಗನ ಮಾತನಾಲಿಸುತ್ತ | ಮುಗುದೆ ಹರುಷದಿ |
ನಗುತ ನಲವಿನಿಂದ ಪೊರಟ | ಳಂದು ವೇಗದಿ ||
ನಗಧರನೊಳು ಪೇಳ್ವೆನೆಂದು | ನಾರಿ ಪದುಳದಿ |
ಬಗೆಬಗೆಯ ಸ್ಮರಣೆಗೆಯ್ದು | ಸುಗುಣೆ ಗಮಕದಿ         ||೧೨೧||
ಪೊರಟ ತಾಯ ರಥವನೇರಿ | ಸುತ್ತ ಪಾರ್ಥನ |
ವರ ಕುಮಾರ ನಡೆದನಾಗ | ಲತಿವಿಚಕ್ಷಣ ||
ಪರಿಪರಿಯ ಧನುಶರಂಗ | ಳಿಂದಲಾಕ್ಷಣ |
ಹರಿಯ ಕಾಂಬ ತವಕದಿಂದ | ಮಧುರಭಾಷಣ         ||೧೨೨||
ರಾಗ ಮಾರವಿ ಏಕತಾಳ
ನಡೆದನು ತನ್ನಯ | ಪಡೆದ ತಾಯೊಡನೆ ಬೆಂ |
ಬಿಡದೆ ರಥವನಂ | ದಡರಿ ಸಂಭ್ರಮದಲಿ ||
ಫಡಫಡಯೆನುತು | ದ್ಘಡಿಸುತ ಹಯವನು |
ಝಡಿದು ಬೋಳಯ್ಸುತ | ಕಡುಗಲಿಯಾದ || ನಡೆದನಾಗ       ||೧೨೩||
ರಥದ ಮಹಾಚಮ | ತ್ಕೃತಿ ಹಯಗಳ ಹೇ |
ಷಿತರವದಲಿ ಭೂ | ಸತಿ ನಡುಗಿದಳು ||
ಪಥದಲಿ ಗಿರಿತರು | ಪೃಥಿವಿಗುರುಳಿ ಮೆರೆ |
ವುತಲಿರ್ದುದು ನರ | ಸುತನ ಸಾಹಸದಿ || ನಡೆದನಾಗ         ||೧೨೪||
ಖಗಮೃಗಗಳು ಸಂ | ಯುಗ ಸಮರ್ಥನ ಬಗೆ |
ಬಗೆಯ ಹೂಂಕೃತಿಗಳ | ಸೊಗಸನಾಲಿಸುತಲಿ ||
ಧಿಗಿಲೆನುತೆದೆಯೊಳು | ಹೊಗುವೆಡೆಯಿಲ್ಲದೆ |
ಗಗನಾಟವಿಗಳ |  ನರಸುತಯ್ದಿದವು || ಕೇಳು ಭೂಪ   ||೧೨೫||
ಬತ್ತಿತು ಸರಸಿಗ | ಳೆತ್ತೆತ್ತಲು ಮುಗಿಲ್ |
ಮೊತ್ತ ಕವಿದು ರವಿ | ಕತ್ತಲೆಯಾಯಿತು ||
ತತ್ತರಿಸಿದರುರು | ದೈತ್ಯರಾವೆಡೆಯೊಳು |
ಗೊತ್ತ ಕಾಣದೆ ಭಯ | ವೆತ್ತು ತಮ್ಮೊಳಗೆ || ಕೇಳು ಭೂಪ        ||೧೨೬||
ಈ ಪರಿಗಳ ಸ | ಲ್ಲಾಪದಿ ಮರುತಜ |
ತಾ ಪಡೆದಸುರಪ್ರ | ತಾಪನ ವಿಪಿನದಿ ||
ಆ ಪಾರ್ಥನ ಕುಲ | ದೀಪನ ರಥ ಬರೆ |
ಕೋಪದಿ ತಡೆದೈ | ತ್ಯೋಪ್ವನಚರರು || ಕೇಳು ಭೂಪ ||೧೨೭||
ಕಂದ
ತಡೆದಸುರಚರರುಗಳನುಂ |
ಬಡಿದೊಡನಟ್ಟುತಮಯ್ದುತಿರಲು ಪಾರ್ಥಸುತಂ ||
ಕಡು ಭಯದಿಂದಂ ಮತ್ತವ |
ರೊಡೆಯನ ಬಳಿಗಯ್ದು ಪೇಳ್ದರೀ ಪರಿ ಹದನಂ         ||೧೨೮||
ರಾಗ ಮಧ್ಯಮಾವತಿ ಆದಿತಾಳ
ಕೇಳು ಖಳಕುಲ | ಶೀಲ ನೀನೊಲಿದು ||
ಪೇಳುವೆ ನಾ ಪೊಸ | ಲೀಲೆಯ ಲಾಲಿಸು     ||೧೨೯||
ಚಿಣ್ಣನೋರ್ವನದೊಂದು | ಹೆಣ್ಣನು ಕರಕೊಂಡು ||
ಬಣ್ಣದಿಂ ರಥವೇರ್ದು | ತಿಣ್ಣ ಗರ್ವದೊಳೀಗ  ||೧೩೦||
ಬಂದೆಮ್ಮ ವಿಪಿನವ | ನಿಂದು ಮುರಿದು ಮುದ ||
ದಿಂದಲಯ್ದುವನೆಲ್ಲಿ | ಗೆಂದರೆ ಪೇಳದೆ        ||೧೩೧||
ತಡೆದರೆಮ್ಮನು ಕೊಂದು | ಕೊಡುಹುತಟ್ಟಿದ ನೋಡು ||
ನುಡಿವೆವೆನವನುರು | ಕಡುಗಲಿತನವ         ||೧೩೨||
ರೂಪಿನೊಳಗೆ ಮದ | ನೋಪನು ವಿಕ್ರಮದಿ ||
ಭೂಪ ನಿಮ್ಮಯ್ಯನಾ | ಟೋಪಗಳಂತಿದೆ     ||೧೩೩||
ಭಾಮಿನಿ
ಚರರ ನುಡಿಯನು ಕೇಳ್ದು ಕಂಗಳೊ |
ಳುರಿಯನುಗುಳುತ ಪ್ರಳಯ ಕಾಲದ |
ಹರನ ಪರಿಯಂತೆದ್ದು ತಾ ಗದ್ದುಗೆಯನಡಹಾಯ್ದು ||
ಕರದಿ ಧನುಶರವಾಂತು ಬಲು ಚ |
ಚ್ಚರದಿ ನರನ ಕುಮಾರನೊಳು ಸಂ |
ಗರವ ಮಾಳ್ಪೆನೆನುತ್ತ ನಡೆದನು ಕಲಿ ಘಟೋತ್ಕಚನು ||೧೩೪||
ಕಂದ
ಇಂತದ್ಭುತದಿಂದಸುರಂ |
ತಾಂ ತವಕದೊಳಯ್ದಿ ತಡೆದು ಪಾರ್ಥನಸುತನಂ ||
ಮುಂತರಿಯದೆ ಮಾತಾಡಿಸಿ |
ದಂ ತಾ ಪಂಥದಿ ಘುಡುಘುಡಿಸುತೆಮತಿರೌದ್ರದೊಳಂ ||         ||೧೩೫||
ರಾಗ ನೀಲಾಂಬರಿ ಏಕತಾಳ
ಆರೆಲವೊ ನಿನ್ನಯ ಪೆಸರೇ | ನೂರಾವುದು ದಾರ ಕುಮಾರ ||
ನಾರಿಯು ತಾನಿವಳಾರೀ ವಿಪಿನಕೆ | ಭೋರನೆ ನೀನಯ್ದಿದುದೇಕೆ         ||೧೩೬||
ಪೋಗುವೆ ಮತ್ತೆಲ್ಲಿಗೆ ಪೇಳೆಲೊ | ಸಾಗದಿರು ಮುಂದಕೆ ಮರುಳೆ ||
ನೀಗಿದೆ ವ್ಯರ್ಥದಿ ನೀ ತನುವನು | ಮೇಗಿನ್ನು ಗತಿಯಾರು ನಿನ್ನ ಬೆಂಬಲಕೆ         ||೧೩೭||
ಹಸುಮಗನಾಗಿಹೆ ನೋಡಲುಯೆ | ನ್ನೆಸುಗೆಗೆ ತಾಳುವೆಯೊ ಇನ್ನೆಂತು ||
ಮಿಸುಕದಿರೆಂದೆನುತಲಿ ಭೋರ್ಮೊರೆ | ದಸುರನು ನಿಂದಿರಲೆಂದನು ಕಂದ         ||೧೩೮||
ರಾಗ ಸೌರಾಷ್ಟ್ರ ಅಷ್ಟತಾಳ
ಕೂಗಲೇಕೊ ಸುಮ್ಮನೆ ನೀ | ನೀಗ ದೈತ್ಯ ಪಿಶಾಚ ನಿ |
ನ್ನಾಗಮವ ಬಲ್ಲೆ ಕಾಣೊ | ಹೋಗಿನ್ನತ್ತತ್ತ     ||೧೩೯||
ಅತ್ತ ಹೋಗೆಂದರೆ ಹೋಗಲ್ | ಮತ್ತಿಲ್ಲಿಗೆ ಬಂದುದಿಲ್ಲ |
ಗೊತ್ತಾವದೆಂದರೆ ಪಸುಳೆ | ಧೂರ್ತತನವೆ   ||೧೪೦||
ಧೂರ್ತನಹುದಲ್ಲವೆಂಬು | ದರ್ತು ನೋಡು ದೈತ್ಯನೆನ್ನ |
ಅರ್ಥಕಾಗಿ ಬಂದುದಿಲ್ಲ | ಗುರ್ತು ಪೇಳ್ವರೆ    ||೧೪೧||
ಕಳ್ಳನೇನೊ ಹೋಗಾದರೆ | ಒಳ್ಳಿತಾಗಿದೆ ಈ ಮಾತು |
ಬಳ್ಳು ಕಾಗೆಗಳ್ಗೆ ಗುರಿ | ಯಾದೆಲೊ ಕಂದ    ||೧೪೨||
ಗುರಿಯು ನಾನೊ ನೀನೊ ತಿಳಿಯೈ | ದುರುಳ ಬಳ್ಳು ಕಾಗೆಗಳ್ಗೆ |
ಶರದ ಮೊನೆಯಿಂದ ತೋರ್ಪೆ | ನರರೆ ತಾಳಿಕೊ      ||೧೪೩||
ರಾಗ ಶಂಕರಾಭರಣ ಮಟ್ಟೆತಾಳ
ನರನ ಕುವರ ಗರ್ವದಿಂದ ದುರುಳ ದೈತ್ಯನ |
ಜರೆಯಲಾತ ಭರದಿ ಭೋರ್ಮೊರೆವುತಾಕ್ಷಣ ||
ಉರಗಬಾಣವೆಸೆಯಲದರ ಸರಸದಿಂದಲಿ |
ಗರುಡ ಬಾಣದಿಂದ ತರಿದ ತರಳ ನಗುತಲಿ  ||೧೪೪||
ವಾರುಣಾಸ್ತ್ರವೆಸೆಯೆ ದೈತ್ಯವೀರರೋಷದಿ |
ಮಾರುತಾಸ್ತ್ರದಿಂದಲದರ ಮುರಿದು ಮಧ್ಯದಿ ||
ಮೀರಿತೆಂದು ಖಳನು ಪರ್ವತಾಸ್ತ್ರವೆಸೆಯಲು |
ತೋರುತದರ ಖಂಡಿಸಿದನು ಕುಲಿಶಶರದೊಳು        ||೧೪೫||
ಮಿಕ್ಕಿತೆಂದು ಸೊಕ್ಕಿನಿಂದಾಗ್ನೇಯಾಸ್ತ್ರವ |
ರಕ್ಕಸನೆಸೆಯೆ ಘಕ್ಕನದರ ತಿಳಿದು ಭಾವವ ||
ಬಿಕ್ಕು ಬಿರಿಯಲೆಚ್ಚನದಕೆ ವನಸುಶಸ್ತ್ರವ |
ಕಕ್ಕಸದಲಿ ಕಲಿ ಸುಭದ್ರೆಯಾತ್ಮಸಂಭವ      ||೧೪೬||
ನೋಡಿ ಪುಣ್ಯಜನರಧೀಶನಮಿತ ಶಸ್ತ್ರವ |
ಮೂಡಿಗೆಗಳೊಳಿಪ್ಪುದುಗಿದು ಬಿಡಲು ಚೋದ್ಯವ ||
ಮಾಡಿ ಮನದಿ ಸವರುತಿರ್ದನಧಿಕ ರೌದ್ರವ |
ಪಾಡು ಪಂಥದಿಂದ ತಾಳ್ದು ಪಾರ್ಥನಂಶವ   ||೧೪೭||
೩
ರಾಗ ಪಂತುವರಾಳಿ ಮಟ್ಟೆತಾಳ
ಕಲಿ ಘಟೋತ್ಕಚ | ಕಾಣು | ತುಲಿದು ಸುರವ್ರಜ ||
ಚಲಿಸಿ ತಮ್ಮೊಳು | ಭೀತಿ | ಗೊಳುವ ತೆರದೊಳು      ||೧೪೮||
ಪರಮಶಕ್ತಿಯ | ತೆಗೆದ | ಸುರ ಸುಭದ್ರೆಯ ||
ತರಳಗಿಟ್ಟನು | ಚ | ಚ್ಚರದಿ ಧಿಟ್ಟನು ||೧೪೯||
ಬರುವ ಬಾಣದ | ಭೀತಿ | ಗಿರದೆ ಕಾಣದ ||
ಗುರುತ ಮರೆತರು | ತ್ರಿಪುರ | ಹರನ ಪ್ರಮುಖರು      ||೧೫೦||
ಸಿಡಿದವದ್ರಿಗ | ಳಾಗ | ಳೊಡನೆ ವಿಪಿನಗ ||
ಳೆಡೆಯ ತರುಗಳು | ಬೀಳ | ಲುಡುಗಣಂಗಳು         ||೧೫೧||
ಉದುರಿತವನಿಗೆ | ಕಡಲು | ಕುದಿದುದೀ ಬಗೆ ||
ಅದುಭುತಂಗಳಾ | ಬಾಣ | ದೊದಗಿತಾಗಳಾ          ||೧೫೨||
ಘೋರ ಶಕ್ತಿಯು | ಬಂದ | ಪಾರ ಮಹಿಮೆಯು ||
ಯಾರು ಪೊಗಳ್ವರು | ಧರೆಯೊಳ್ | ತೋರು ವೀರರು ||೧೫೩||
ಕಿಚ್ಚನುಗುಳುತ | ಬಂದು | ಚಚ್ಚುತಾಗಿ ತಾ ||
ಅಚ್ಯುತನಳಿಯಗೆ | ಬಿಡಲು | ಅಚ್ಚರಿಂ ಮಿಗೆ  ||೧೫೪||
ಕಂದ
ಇಂಥಾ ದೈತ್ಯನ ಶಕ್ತಿಯೊ |
ಳುಂ ತಳುವದೆ ಮೂರ್ಛೆಯಿಂದೆ ಮೆಯ್ಮರೆದೊರಗಲ್ ||
ಕಾಂತಾಮಣಿ ಸೌಭದ್ರೆಯು |
ಮಿಂತಿದನುಂ ಕಾಣುತಯ್ದೆಮತಿಶೋಕಿಸಿದಳ್ ||೧೫೫||
ರಾಗ ನೀಲಾಂಬರಿ ರೂಪಕತಾಳ
ಏತಕೆ ಮಲಗಿದೆ ರಥದಲಿ | ಮಾತುಗಳಾಡದೆ ದೈತ್ಯನೊ |
ಳೀತೆರದಿಂ ಸುಮ್ಮನೆ ಮಮ | ಜಾತನೆ ಜಡದಿಂದ ||
ಭೀತಿಗಳೇನೀ ದಾನವ | ನೇತರ ದೊಡ್ಡಿತು ತಿಳಿಯಲು |
ಭೂತಳದೊಳು ಪರಿಕಿಸಲೀ | ಕೋತಿಯು ನಿನಗಿದಿರೆ   ||೧೫೬||
ಕಾಲವು ಕಷ್ಟಗಳಾಯಿತು | ಬಾಲಕ ಪಣೆಯೊಳು ಬರೆದುದ |
ಮೇಲಾರೈ ಮೀರುವರೀ | ಮೂರ್ಲೋಕದೊಳಿನ್ನು ||
ಆಲೋಚಿಸೆ ನಿನ್ನಯ ಕೈ | ಕಾಲುಗಳ್ ತಣ್ಣಗಾದುದು |
ನಾಲಿಗೆಯೊಳಸರಿದಿದೆ ಕ | ಣ್ಣಾಲಿಗಳ್ ಮುಚ್ಚಿದವು     ||೧೫೭||
ನಾನೊಂದೆಣಿಸಲು ದೈವವು | ತಾನೊಂದೆಣಿಸಿತೆ ಹಾ ಹಾ |
ಕಾನನದೊಳು ಗತಿ ಯಾರೆನ | ಗೇನೆನ್ನಲಿ ವಿಧಿಯೆ ||
ದಾನವಮಥನನು ಮಾವನು | ಸೂನುವೆ ನಿನಗದರೊಳಗೆ |
ತಾನತಿಧರ್ಮನು ಯಮಜನು | ಕಾಣಲಿಕನಿಲಜನು    ||೧೫೮||
ಹಿರಿಯಪ್ಪಗಳಿವರೀರ್ವರು | ನೆರೆ ಪಾರ್ಥನು ಪೆತ್ತಾತನು |
ಕಿರಿಯಯ್ಯಂದಿರು ಕಲಿಗಳು | ವರ ಮಾದ್ರೀಸುತರು ||
ತರುಣಿ ದ್ರೌಪದಿ ಪತಿವ್ರತೆ | ಯರಿಗೆ ಶಿಖಾಮಣಿ ಕುಂತಿಯು |
ವರ ದೇವಿಯು ತಾನಿನ್ನೀ | ಕರಕರೆ ತಾಳುವರೆ         ||೧೫೯||
ಅಣ್ಣ ಘಟೋತ್ಕಚ ತಾನಿರೆ | ಚಿಣ್ಣನೆ ಸೈರಿಸುವನೆ ಈ |
ಪುಣ್ಯಜನೇಶನ ಬಿಡುವನೆ | ಬಣ್ಣಿಸಲೇಕಿರದೆ ||
ಹುಣ್ಣಿಮೆ ಚಂದ್ರನ ಕಾಂತಿಯ | ಬಣ್ಣದ ಮುಖ ಕಂದಿತೆ ಮು |
ಕ್ಕಣ್ಣನ ಕರುಣವು ಕಡೆಯಲಿ | ಕಣ್ಣಿಗೆ ಕನಸಾಯ್ತೆ        ||೧೬೦||
ನಂದನ ನಿನಗಾರಿದ್ದರು  | ಇಂದಿಗೆಯಿಲ್ಲದೆ ಹೋಯಿತೆ |
ಸಂದಿತೆ ಮತ್ತೆನ್ನಯ ಬರಿ | ದಂದುಗದಾಶೆಗಳು ||
ಇಂದಿರೆರಮಣನೆ ಹರಿ ಗೋ | ವಿಂದನೆ ರಕ್ಷಿಸಿಕೊಳ್ಳೈ |
ಯೆಂದಳಲುತ ಸೌಭದ್ರೆಯು | ಅಂದುರುಳಿದಳ್ ಧರೆಗೆ ||೧೬೧||
ಭಾಮಿನಿ
ಪರಿಪರಿಯ ದುಃಖಿಸುವ ಪಾರ್ಥನ |
ತರುಣಿಯನು ಈಕ್ಷಿಸುತ ಮತ್ತ |
ಚ್ಚರಿಯೊಳಾಕ್ಷಣ ಭೀತಿಯಂ ತಾಳ್ದಾಗ ಹೈಡಿಂಬಿ ||
ಹರ ಹರಾಯಿವಳಾರೆನುತ ಬಂ |
ದೆರಗಿ ಪದದಲಿ ಮಧುರವಚನದಿ |
ಸರಸಿಜಾಂಬಕಿಯೊಡನೆ ನುಡಿದನು ಪೊಡವಿಪಾಗ್ರಣಿಯೆ         ||೧೬೨||
ರಾಗ ತೋಡಿ ಆದಿತಾಳ
ಯಾರವ್ವ | ತಾಯೆ | ಯಾರವ್ವ      || ಪಲ್ಲವಿ ||
ಸುರರೊ ಮಾನವರೊ ಸಂಗರ ಶೂರನೀತ |
ಧುರದೊಳೆಮ್ಮೊಡನೆ ಸೆಣಸಲು ಪ್ರಖ್ಯಾತ ||
ಬರುವದೇಕಿಲ್ಲಿಗೆ ಬಳಿಕಲ್ಲಿ ಮಾತ |
ಮರೆಯದುಸಿರೆ ಮಾನಿನಿ ತಿಳಿದರ್ಥ || ಯಾರವ್ವ       ||೧೬೩||
ಈ ಕಲಿ ವೀರ ತಾನೇನಹ ನಿನಗೆ |
ವ್ಯಾಕುಲತೆಗಳ ಬಿಡು ಬಿಡೀ ಮೇಗೆ ||
ಸಾಕಾರಿ ಸರ್ವೇಶ ಸತ್ಯಸೌಂದರಿಯೆ |
ಏಕಾಕಿಯಾಗಿ ಧೃತಿಗೆಡುವರೆ ಹೀಗೆ || ಯಾರವ್ವ        ||೧೬೪||
ಯಮಜಾನಿಲಜಾ ಮಾದ್ರೀಕುಮಾರ |
ಅಮಿತಪರಾಕ್ರಮಿ ಪಾರ್ಥನು ಧೀರ ||
ಅಮಮ ಮತ್ತವರ್ಯಾರು ನಿಮ್ಮ ವಿಚಾರ |
ನಮಗೆ ತೊಳಲುತಿದೆ ತರುಣಿ ಗಂಭೀರ || ಯಾರವ್ವ   ||೧೬೫||
ಇಲ್ಲ ಘಟೋತ್ಕಚನೆಂದು ಹಂಬಲಿಸಿ |
ತಲ್ಲಣಿಸುತ ದುಃಖಿಸಿದೆಯಲ್ಲರಸಿ ||
ನಿಲ್ಲದೆ ಕುಂತಿ ದ್ರೌಪದಿಯರ ನೆನೆಸಿ |
ಘಲ್ಲಣೆಯಿಂ ಘೋಷಿಪೆ ಗುಣರಾಶಿ || ಯಾರವ್ವ         ||೧೬೬||
ಎಂದು ಈ ಪರಿಯ ಹೈಡಿಂಬಿಯು ನರನ |
ಮಂದಗಾಮಿನಿಯನ್ನು ನುಡಿಸಿ ಕೇಳ್ದವನ ||
ಮುಂದುವರಿಯಬೇಡವೆನುತಲೆ ನಾನಾ |
ಸಂದೆಹಗೊಲೆದಳು ನಂಬದಿನ್ನ || ಯಾರವ್ವ  ||೧೬೭||
ರಾಗ ಶಂಕರಾಭರಣ ತ್ರಿವುಡೆತಾಳ
ನಂಬಲಾರೆನು ಕೇಳೊ ದಾನವ | ರೆಂಬವರು ಕಪಟಿಗಳು ಮತ್ತೀ |
ಕುಂಭಿನಿಯೊಳದನೇನ ಹೇಳಲಿ | ಸಂಭ್ರಮಗಳ        ||೧೬೮||
ಹಿಂದೆ ಧರಣಿಜೆಗಳುಪಿ ದಶಶಿರ | ಬಂದು ಯತಿವೇಷದಲಿ ಮೈಮರೆ |
ದಿಂದುವದನೆಯನೊಯ್ದ ಕಾರಣ | ಕುಂದದೀಗ         ||೧೬೯||
ಯಾರು ಬಲ್ಲರು ನಿಮ್ಮೊಳವ ನೀ | ದೂರ ನಿಲ್ಲಿನ್ನೇನು ಮಾತುಗ |
ಳೀ ರಸೆಯೊಳೆನಗೀಗ ಸುಡು ಸುಡು | ಕಾರಿಯವನು   ||೧೭೦||
ಎನಲು ಹೈಡಿಂಬಿಯು ವಿಚಕ್ಷಣೆ | ಯನುನಯದ ಮಾತುಗಳ ಲಾಲಿಸಿ |
ಯನುವಿನಿಂ ತಾ ಪೇಳ್ದ ಮತ್ತಾ | ವನಿತೆಯೊಡನೆ      ||೧೭೧||
ರಾಗ ಮಾರವಿ ಏಕತಾಳ
ದೇವರ ಸಾಕ್ಷಿ ನಂಬಿಕೊಳ್ಳೆ ಇನ್ನು | ಧಾವತಿ ಪಡದೆ ಕೇಳ್ ತರಳೆ ||
ಯಾವ್ಯಾವ ಕಾಲಕ್ಕೇನೇನಾಹುದು | ಭೂವಲಯದಿ ತಿಳಿದವರ್ ಯಾರು  ||೧೭೨||
ಪೂರ್ವಾರ್ಜಿತಗಳ ಮೀರುವರ್ ಯಾರೌ | ತೋರ್ವಿ ಪ್ರಪಂಚಗಳೊಳಗೆ ||
ಮಾರ್ವೋವರು ತ್ರೈಮೂರ್ತಿಗಳಾದರು | ಸರ್ವ ಕಾಲವು ನಿರ್ವಹಿಸದಲೆ  ||೧೭೩||
ಕೊಟ್ಟೆನು ಭಾಷೆಯ ಬಿಟ್ಟೆನು ವೈರವ | ತುಟ್ಟತುದಿಗೆ ನಾ ಶಿವನಾಣೆ ||
ಶ್ರೇಷ್ಠಳೆ ನೀ ಬಂದಿಷ್ಟವನರುಹಲು | ಕಷ್ಟವನುಳಿದು ಕರುಣದಿಂದ         ||೧೭೪||
ರಾಗ ಘಂಟಾರವ ಝಂಪೆತಾಳ
ಹೀಗೆಂಬ ದೈತ್ಯನೊಳು | ನಾಗವೇಣಿಯು ನಯದೊ |
ಳಾಗಳುಸಿರಿದಳು ತ | ನ್ನಾಗಮವನೆಲ್ಲ       ||೧೭೫||
ಖಳರಾಯ ಕೇಳಯ್ಯ | ಕಲಿಪಾರ್ಥನರಸಿ ತಾ |
ನಳಿನಾಕ್ಷನನುಜೆ ಮಂ | ಗಲವತಿಯಾದ      ||೧೭೬||
ಸೌಭದ್ರೆಯೆಂಬವಳು | ಸೌಭಾಗ್ಯವಂತೆಯೀ |
ದೌರ್ಭಾಗ್ಯಕೊಳಗಾದೆ | ನೈ ಬಾಹುಬಲನೆ   ||೧೭೭||
ಭಾವಿಸಲು ಧರ್ಮನೃಪ | ಪಾವಮಾನಿಗಳವರು ||
ಭಾವವಂದ್ಯರೆನಗೆ ಯಿ | ನ್ನಾವ ಸಂಶಯವು  ||೧೭೮||
ವರ ಮಾದ್ರಿಸುತರೆಂಬ | ತರಳರ್ ತಾವ್ ಮೈದುನರು |
ಹಿರಿಯಕ್ಕ ದ್ರೌಪದಿಯು | ನೆರೆ ಕುಂತಿದೇವಿ   ||೧೭೯||
ಅತ್ತೆಯು ಘಟೋತ್ಕಚನು | ಪುತ್ರ ಭೀಮಂಗವನು |
ಮತ್ತೀಕುವರಗೀಗ | ದೈತ್ಯನಗ್ರಜನು ||೧೮೦||
ಕಂದನಭಿಮನ್ಯುವಿನ | ನೊಂದು ಕಾರ್ಯನಿಮಿತ್ತ |
ಬಂದೆವೈ ದ್ವಾರಕೆಗೆ | ಯೆಂದೆನುತವಿಲ್ಲಿ       ||೧೮೧||
ಏನನುಸಿರಲಿ ದೈವ | ವೇನ ಮಾಡಿತು ನೋಡು |
ದಾನವಾಧಿಪನೆಯೆಂ | ದಾ ನಾರಿ ನುಡಿಯೆ   ||೧೮೨||
ಕಂದ
ಬಳಿಕೆಂದಾ ಸೌಭದ್ರೆಯ |
ನೊಲವಿಂ ಸಂತವಿಸಿ ದೈತ್ಯನಭಿಮನ್ಯುವಿಗಂ ||
ಬಳಿದುಂ ಸಂಜೀವನಮಂ |
ಚಳಕದೊಳೆಬ್ಬಿಸಿಯೆ ಪೇಳ್ದನೊಂದುತ್ತರಮಂ ||೧೮೩||
ಭಾಮಿನಿ
ತಾಯೆ ಲಾಲಿಪುದೀಗ ಮತ್ತಾ |
ವಾಯುಸುತನಾತ್ಮಜನು ತಿಳಿಯ |
ಲ್ಕಾಯತಾಂಬಕಿ ವರ ಘಟೋತ್ಕಚನೆನಿಪ ನಾನಿದಕೊ ||
ಪ್ರೀಯನೀಯಭಿಮನ್ಯುವೀ ಬರಿ |
ಮಾಯಕವ ನಾ ತಿಳಿಯದಾದೆನು |
ತಾಯೆ ಪಾಲಿಸು ತಪ್ಪನೆಂದೆರಗಿದನು ಹೈಡಿಂಬಿ       ||೧೮೪||
ಪಾದಕೆರಗಿದ ಪಿರಿಯ ಸುತನನು |
ಮೋದದಿಂ ತೆಗೆದಪ್ಪಿ ಮನ್ನಿಸೆ |
ಸಾಧುಸಜ್ಜನರೆರೆಯನಸುರನು ನಲಿವುತನುನಯದಿ ||
ಸಾದರದಿ ಕೇಳಿದನು ಕೃಷ್ಣನ |
ಸೋದರಿಯೊಳತಿಜವದಿ ದ್ವಾರಕೆ |
ಗಯ್ದುತಿಹ ಸೌಕರ್ಯವೇನೆಂದೆನುತ ಕೈಮುಗಿದು      ||೧೮೫||
ಕಂದ
ಕೈಮುಗಿದುಂ ಕೇಳ್ದಸುರಂ |
ಗೈಮೊಗನುರುಸಖನ ಸೋದರಿಯು ಸಂತಸದಿಂ |
ವೈಮಾನಸವನ್ನುಳಿದುಂ |
ಹೈಮವತಿಯ ವೋಲ್ ಕಟಾಕ್ಷದಿಂದಿಂತೆಂದಳ್        ||೧೮೬||
ರಾಗ ಅಹೇರಿ ಝಂಪೆತಾಳ
ಲಾಲಿಸೊ ವೈರಿಗಜಸಿಂಹ ಸತತ | ಗುಣ | ಶೀಲ ದೈತ್ಯಾಗ್ರಣಿಯೆ ವಿಕ್ರಮದ ಕಣಿಯೆ        || ಪಲ್ಲವಿ ||
ಛಲದಿಂದಲೆನ್ನ ಹಿರಿಯಣ್ಣನೆಂಬಾತ ಕುರು |
ಕುಲದ ಕೌರವನಾತ್ಮಜನಿಗೆ ದಾರನು ಕೇಳ |
ದೊಲವಿನಿಂ ತನ್ನ ಸುತೆಯನು ಕೊಡುವೆನೆಂದೆನುತ |
ನಿಲದೆ ಗಜಪುರಿಗೆ ತಾನಯ್ದಿ || ದಾಯಾದ್ಯ |
ರಲಿ ನೇಹಮಂ ಬಳಸಿ ಮುದದಿ || ನಿಶ್ಚಯತಾಂ |
ಬುಲವಿತ್ತು ಭರದೊಳನುನಯದಿ || ದೈವಜ್ಞ
ರಲಿ ಲಗ್ನಮಂ ಬರೆಸಿ ಬಹಳ ದೃಢಗಳಲಿ      ||೧೮೭||
ಇದಕೊ ನಾಳಿನ ಷಷ್ಠಿಯಲ್ಲ | ದಿರಲಾ ದಶಮಿ |
ಯುದಯದೊಳೆರಡು ಲಗ್ನದೊಳೊಂದು ಲಗ್ನಕ್ಕೆ |
ಒದಗಿನಿಂದೆಲ್ಲರು ಬರ್ಪುದೆಂದೆನುತಾಗ |
ಮದಮುಖರಿಗರುಹಿ ದ್ವಾರಕೆಗೆ || ಬಂದನೆಂ |
ಬುದ ಕೇಳ್ದೆನಯ್ಯ ನಾ ಹೀಗೆ || ಈ ಮಾತ |
ಪದುಮನಾಭಂಗರುಹಿ ಮಿಗೆ || ಪೊರಟೆನೈ |
ಸದನದಿಂ ಸುತನೊಡನೆ ಸಟೆಯಲ್ಲೆ ಮೇಗೆ   ||೧೮೮||
ಆಡಿಗೆರಗುತಗ್ರಜನೊಳೊಡನೆನ್ನ ಚಿಣ್ಣನಿಗೆ |
ಕೊಡುವದೊಳ್ಳಿತು ಕುವರಿಗಿದು ಸೋದರಿಕೆ ಸಹಜ |
ಮಿಡುಕದಿರು ಮನದೊಳೆಂದೆನುತ  ಮಾತಾಡಿದರೆ |
ನುಡಿಯದಾದನು ನೀತಿಗಳನು || ನೋಡು |
ಕಡುಗಲಿಯೆ ಕಾರ್ಯಗಳನಿನ್ನು || ಇದಕಿಲ್ಲಿ |
ತಡವಾಯಿತೇನ ಪೇಳುವೆನು || ಇನ್ನಾದರ್ |
ನಡೆಯಬೇಕೈ ಚಚ್ಚರದಿ ಪೇಳ್ವುದೇನು        ||೧೮೯||
ವಚನ
ಇಂತೀ ಪ್ರಕಾರದಿ ಸೌಭದ್ರೆ ಘಟೋತ್ಕಚನೊಳ್ ಪೇಳಲಾ ಮಾತಿಗಂ ಮತ್ತವನಿಂತೆಂದನು –
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಮಾತೆ ಮಾತಿನ್ನೇನಿದಕೆ ಸಹ | ಜಾತಗೀ ಕಾರ್ಯವನು ಮಾಡಲು |
ನಾ ತೆರಳುವೆನು ಹರಿಯೆಡೆಗೆ ನಡೆ | ಸಾತಿಶಯದಿ    ||೧೯೦||
ನಿಧಿಯಿರಲು ದಾರಿದ್ರ್ಯವೇತಕೆ | ಸದನ ತಾನಿರಲಡವಿ ಯಾತಕೆ |
ಕದವಿರಲು ತಟ್ಟಿಗಳದ್ಯಾತಕೆ | ಪದುಮಗಂಧಿ ||೧೯೧||
ಸರಸಿಜಾಕ್ಷನ ಕೃಪೆಯಿರಲು ಪರಿ | ಪರಿಯ ಚಿಂತೆಗಳೇನು ಫಲ ಹಲ |
ಧರನದೇನಜ್ಞಾನಿಯೇ ಸ | ಚ್ಚರಿತೆ ನೋಡಾ ||೧೯೨||
ಆದರಿದರೊಳು ಮಿಗುವರಿದರೀ | ಕೈದುಗಳು ಕುಡುಗೋಲದಾಯಿತೆ |
ಕೊಯ್ದುಬಿಡುವೆನು ಕೊರಳ ಕುರುಕುಲ | ವಾದಿಯಾಗಿ  ||೧೯೩||
ಬಿಡುವೆನೇ ಹಲಧರನ ಸುತೆಯನು | ಕೊಡದುಳಿದರೀ ತಮ್ಮಗಿನ್ನೆಲೆ |
ಮಡದಿಯರ ಮಾಣಿಕ್ಯವೇ ಕೇಳ್ | ದೃಢಗಳಿಂದ       ||೧೯೪||
ಭಾಮಿನಿ
ವರ ಘಟೋತ್ಕಚನಿಂತೆನುತ ಸ |
ಚ್ಚರಿತೆ ಸೌಭದ್ರೆಯೊಳು ಸೊಬಗಿಂ |
ದೊರೆದು ರಥದಿಂದಿಳಿಸಿಯಭಿಮನ್ಯುವಿನ ಮನ್ನಿಸುತ ||
ಭರದಿ ಪೆಗಲನ್ನೇರಿಸುತ್ತೀ |
ರ್ವರನನಿಲವೇಗದಲಿ ನಿರ್ಜರ |
ರೆರೆಯ ಮೆಚ್ಚುವ ತೆರದಿ ದ್ವಾರಕೆಗಯ್ದಿದನು ಭೂಪ     ||೧೯೫||
ಕಂದ
ಬಳಸಿದ ನಿಶಿಯೊಳಗೊರ್ವರ್ |
ತಿಳಿಯದ ತೆರದಿಂದ ತವಕದೊಳಗಾ ದೈತ್ಯಂ ||
ನಳಿನಾಕ್ಷನ ನಿಲಯದ ಮುಂ |
ದಿಳುಹಿಸುತೀರ್ವರನುಮೈದೆ ಮಿಗೆ ನಿಂದನವಂ        ||೧೯೬||
ತಂಗಿಯ ಬರವಂ ಕೇಳು |
ತ್ತಂ ಘಳಿಲನೆ ಕೃಷ್ಣ ನಗುತವಳಕರೆಸಲ್ಕಂ ||
ಅಂಗನೆ ಸೌಭದ್ರೆಯು ಮಾ |
ಸಂಗರಶೂರರ್ ಸಮೇತಮಯ್ದುತೆ ಮಣಿದಳ್         ||೧೯೭||
ದ್ವಿಪದಿ
ಮಣಿದನುಜೆಯಂ ನೆಗಹಿ  ಮಾಮನೋಹರನು |
ವಿನಯದಿಂ ಮನ್ನಿಸುತಲವಳ ಸೂನುವನು   ||೧೯೮||
ಪರಸಿ ಪದುಳದಿ ಘಟೋತ್ಕಚನ ಕಾಣುತ್ತ |
ಪರಮಪ್ರೀತಿಯೊಳು ಸತ್ಕರಿಸಿದನು ನಗುತ  ||೧೯೯||
ಕೇಳಿದನು ಕುಶಾಲದಿಗಳನು ದೈತ್ಯನೊಳು |
ತಾಳಿ ಸಮ್ಮೋದವನು ಹರಿಯು  ಸರಸದೊಳು         ||೨೦೦||
ಮಾತಾಡಿಸಿದನು ಮಮತೆಯಲಿ ಮತ್ತಾಗಾ |
ಯಾತುಧಾನಾಗ್ರಣಿಯನಯ್ದೆ ತಾ ಬೇಗ       ||೨೦೧||
ಏನಯ್ಯ ನೀ ಬಂದ ಕಾರ್ಯವೇನೆನುತ |
ವೈನತೇಯಧ್ವಜನು ಬೆಸಗೊಳಲು ದೈತ್ಯ     ||೨೦೨||
ಪಾದಕೆರಗುತಲಿ ಪದುಳದಿ ಬಂದಹದನ |
ಮಾಧವನಿಗರುಹಿದನುಮಹಿತವನದಹನ     ||೨೦೩||
ರಾಗ ಕಾಂಭೋಜಿ ಏಕತಾಳ
ಏನ ಹೇಳಲಯ್ಯ ಸ್ವಾಮಿ ಏನ ಹೇಳಲಿ | ನ |
ವೀನವಾದ ಬಿನ್ನಪದ ನಿನ್ನೊಡನಿಲ್ಲಿ  || ಪಲ್ಲವಿ ||
ಆದರೀ ಕಿರಿಯವ್ವ ಸೌಭದ್ರೆ ದುಗುಡದಿ | ತ್ವತ್ |
ಪಾದದರುಶನಕೆಂದು ಮಗನೊಳ್ ಪ್ರೇಮದಿ ||
ಸಾದರದಿ ರಥವನೇರ್ದು ಬರಲು ವೇಗದಿ | ಕಂಡೆ |
ಹೇ ದಯಾನಿಧಿಯೆ ನಾನು ಎನ್ನ ವಿಪಿನದಿ    ||೨೦೪||
ಯಾರವ್ವ ನೀನೆಲ್ಲಿಗೆ ಪಸುಳೆಸಹಿತಲಿ | ಈ |
ಘೋರ ಕಾನನದಿ ಪೋಪೆಯೋರ್ವಳೆನುತಲಿ ||
ದಾರಿಯಡ್ಡಕಟ್ಟಿ ಕೇಳಲಾಗ ಮನದಲಿ | ನೀ |
ನಾರೆಂದೆನುತಲಿ ಎನ್ನ ನುಡಿಸಿದಳಲ್ಲಿ         ||೨೦೫||
ನುಡಿಸಲೆನ್ನ ನಿಜವ ಪೇಳಲ್ ಮರುಕದಿ ತಾನು | ಈ |
ಮಡದಿಯರ್ಮೋಹನ್ನೆ ತನ್ನ ವೃತ್ತಾಂತವನು ||
ಬಿಡದುಸಿರಿದಳೆನ್ನೊಡನೊಂದು ಸ್ಥಿತಿಯನು | ಎ |
ನ್ನೊಡೆಯ ಕೇಳಲದಕಾಶ್ಚರ್ಯಗಳಾಯಿತೇನು         ||೨೦೬||
ಆ ಕ್ಷಣಮೀರ್ವರನು ಪೆಗಲನೇರಿಸಿ | ಕಮ |
ಲಾಕ್ಷ ಕರೆತಂದೆನಯ್ಯ ತಂದೆ ಲಾಲಿಸಿ ||
ಈ ಕ್ಷಿತಿಯೊಳ್ ರಕ್ಷಿಪುದು ಸತತ ಭಾವಿಸಿ | ಸರ್ವ |
ಸಾಕ್ಷಿಯಾದ ಮೂರ್ತಿಯೆ ನಿನ್ನೊಳವ ತೋರಿಸಿ        ||೨೦೭||
ಎನುತ ದೈತ್ಯನೆರಗಲಾಗ ನಿತ್ಯತೃಪ್ತನು | ಮುದ್ದು |
ವನಿತೆ ವೈದರ್ಭೆಯ ನೋಡಿ ನಗುತಲೆಂದನು ||
ದನುಜಾಗ್ರಣಿಯೆ ನೀ ಪೇಳು ಪೇಳೆಲ್ಲವನು | ತಂಗಿ |
ಯನುನಯದಿ ನುಡಿದುದನೆನಲುಸಿರ್ದನಸುರನು       ||೨೦೮||
ರಾಗ ಮಾರವಿ ಏಕತಾಳ
ದೇವರ ದೇವ ಬಿನ್ನಪವ | ಭಾವಿಸಯ್ಯ | ಬಳಿಕ ಒಡೆಯನೆ ಜೀಯ        || ಪಲ್ಲವಿ ||
ನಿನ್ನಗ್ರಜನು | ತಾನು | ತನ್ನ ಸುತೆಯನ್ನು ||
ಕುನ್ನಿ ಕೌರವನಾ | ಮಗಗೆ | ಕೊಡುವನಂತೆನ್ನ         ||೨೦೯||
ದುರುಳ ದಾಯಾದ್ಯ | ರವರು | ಹರುಷದಿ  ಈಗ |
ಬರುವರಂತಯ್ಯ |  ಭರದಿ | ಸಿರಿಯ ಸುಪ್ರೀಯ        ||೨೧೦||
ನಾಳಿನ ಷಷ್ಠಿಗೆ | ಲಗ್ನ | ಘಳಿಗೆಯೊಲುಮೆಗೆ ||
ಸೋಲದೆ ಬಹುದಂತೆ | ನಿಲ್ಲದೆ | ಕಾಲವ್ಯಾಳ್ಯದಿ ಮತ್ತೆ ||೨೧೧||
ಈ ವಾರ್ತೆಗಳನು | ಕೇಳುತ | ಧಾವತಿಯಿಂ ತಾನು ||
ದೇವಿ ಸುಭದ್ರೆಯನು | ಬಂದಿಹ | ಳೀ ವಿವರವದೇನು  ||೨೧೨||
ವಾಶಿ ಪಂಥಗಳಿರ | ಲ | ಕ್ಷ್ಮೀಶನಿದಕೆ ಕುವರ ||
ನೇಸರವನು ಭಾರ | ನಿನ್ನದು | ಕೇಶವ ಗಂಭೀರ       ||೨೧೩||
ವಚನ
ಇಂತೆಂದು ಘಟೋತ್ಕಚಂ |  ನುಡಿಯಲಾ ಮಾತಿಗಂ ಶ್ರೀಕಾಂತನು ಸಂತಸಂ ತಾಳಿ ಕಾಂತಾಶಿರೋಮಣಿಯಾದ ಸೌಭದ್ರೆಯಂ ಸಂತಯಿಸಿ ಘಟೋತ್ಕಚನೊಳ್ ಮತ್ತಿಂತೆಂದನು –
ರಾಗ ಸುರುಟಿ ಏಕತಾಳ
ಲಾಲಿಪುದಸುರೇಶ | ಈ ಕಾರ್ಯವ | ಕೇಳಿದೆನೈ ತೋಷ ||
ಮೇಲುವರಿದಿದೆಯಣ್ಣ | ನೋಲಗದಲಿ ಮೂರ್ಖ |
ರೋಲು ಮತಿಗಳು ವಿ | ತಾಳಿಸಿತೇನೆಂಬೆ    ||೨೧೪||
ಆದರಿನ್ನೊಂದಿಹುದು | ಅದಕೆ ತಕ್ಕ | ಸಾಧನವನು ಮಾಳ್ಪುದು ||
ಹಾದಿಯಲ್ಲದೆ ಬೇರೆ | ವಾದಿಸಲೇನುಂಟು |
ಕಾದುವದೊಳ್ಳಿತಲ್ಲ | ಬಲ್ಲ ಪಿರಿಯರೊಳು     ||೨೧೫||
ನೀತಿಗಳಲ್ಲದಿರೆ | ಮಾಡುವದೇನ್ | ಮಾತಿಗೆ ಬಳಿಕರ್ಯಾರೆ ||
ಆತುರಬಟ್ಟರ | ಹುದೆ ಕಾರ್ಯ ಸುಮ್ಮನೆ |
ಯಾತುಧಾನನೆ ಯುಕ್ತಿ | ಯಿಂ ಗೆಲಬೇಕಯ್ಯ ||೨೧೬||
ಮೇರೆ ತಪ್ಪಿದ ನದಿಯನ್ನು  | ದಾಟಲು ಹರ | ಗೋಲದಲ್ಲದೆ ತಾನಿನ್ನು ||
ಯಾರಿಗಾದರು ಪೊಕ್ಕು | ಸೇರಲುಂಟೇ ದಡವ |
ಧಾರಿಣಿಯಲಿ ಬಲು | ಶೂರರಿನ್ನಾದರು        ||೨೧೭||
ಭಾಮಿನಿ
ಎಲವೆಲವೊ ದೈತ್ಯೇಶ ಕೇಳೈ |
ಹಲವು ಮಾತಿಂದೇನು ನಾಳಿನ |
ಬೆಳಗವೆಂಬುದರೊಳಗೆ ಕೌರವಬಲವನನಿತುವನು ||
ಬಳಿಕ ನೀ ಮಾಯದಲಿ ಸೃಷ್ಟಿಸಿ |
ನಿಲಿಸು ದಿಬ್ಬಣ ಬಂದ ತೆರದಲಿ |
ನಲವಿನಿಂ ಪುರಬಾಹ್ಯ ವಿಪಿನದಿ ಚಚ್ಚರದೊಳೆಂದ      ||೨೧೮||
೪
ಕಂದ
ದಶಮಿಯ ಲಗ್ನಕೆ ಕೌರವ |
ವಿಸರಂ ನಡೆತಪ್ಪುದೆಂಬ ವಾರ್ತೆಯ ಕೇಳೈ ||
ಅಸುರನೆ ನೀನದರೊಳು ವಿರ |
ಚಿಸು ಮಾಯದಿ ನಾಳಿನ ಷಷ್ಠಿಯ ಲಗ್ನಕವರಂ         ||೨೧೯||
ಇಂತೆನೆ ಶ್ರೀಕಾಂತಂ ಕೇ |
ಳ್ದುಂ ತಳುವದಲಾ ಘಟೋತ್ಕಚಂ ಹರುಷದೊಳುಂ ||
ನಿಂತುಳಿದಯ್ದಿವರಂ ತಾ |
ಕಂತುಪಿತಂಗಯ್ದೆ ಬಿನ್ನಹವ ಮಾಣ್ದನಣಂ     ||೨೨೦||
ರಾಗ ಮಾರವಿ ಏಕತಾಳ
ಸ್ವಾಮಿ ಲೇಸಾಯಿತೀ ಕಾರ್ಯದಪ್ಪಣೆಯಿ | ನ್ನೀ ಮಹಿಯೊಳಗೆನಗೆ ||
ನೇಮಿಸಿದಂದದಿ ಮಾಳ್ಪೆ ವಿಚಾರಿಪು | ದೈ ಮಮತೆಯೊಳೆಮಗೆ ||೨೨೧||
ನಿನ್ನ ಕರುಣವಿರಲಿದಕನುಮಾನಗ | ಳಿನ್ನೇತಕೆ ಬರಿದೆ ||
ಹೊನ್ನೊಂದಿರೆ ದಾರಿದ್ರ್ಯ ಸಂಭವಿಪುದೆ | ಪನ್ನಗಾರಿಧ್ವಜನೆ       ||೨೨೨||
ಎಂದೆನುತೀಪರಿಯಿಂದ ಘಟೋತ್ಕಚ | ನಂದು ವಿಪಿನದೆಡೆಗೆ ||
ಬಂದು ಸೃಷ್ಟಿಸಿದಾನಂದದಿ ಕುರುಬಲ | ವೃಂದವ ಮಾಯದಲಿ  ||೨೨೩||
ವಾರ್ಧಕ
ಧಾರಿಣೀಪತಿ ಕೇಳು ಕೌರವಾದ್ಯಖಿಲ ಸುಕು |
ಮಾರ ಕರ್ಣ ದ್ರೋಣ ಭೀಷ್ಮ ಮುಖ್ಯರನಾಗ |
ಭೂರಿ ಸೇನಾದ್ಯಮಿತ ನಾರಿಯರ ನಿವಹಮಂ ಮಾಯೆಯಿಂ ಸೃಷ್ಟಿಸುತಲಿ ||
ಭೇರಿ ಕಹಳಾರವಗಳಾರುಭಟೆಯಿಂದಯ್ದೆ |
ದ್ವಾರಕೆಯ ಬಾಹ್ಯವಿಪಿನದಿ ಕಲಿಘಟೋತ್ಕಚಂ |
ತೋರುತಿಹ ಸೂರ್ಯೋದಯಾನಂತರದಿ ನಿಲಿಸಿ ಮೆರೆದನೇನ್ ವೈಚಿತ್ರ್ಯಮಂ     ||೨೨೪||
ವಚನ
ಇಂತೀ ಪ್ರಕಾರದಿಂ ಘಟೋತ್ಕಚಂ ಮಾಯಾಕೌರವರಂ ನಿರ್ಮಿಸಿ ಪುರಬಾಹ್ಯದೊಳ್ ನಿಲಿಸಲಾ ವೇಳ್ಯದೊಳ್ ಮಾಯಾಚರನಯ್ದಿ ಹಲಧರನೊಡನಿಂತೆಂದನು –
ರಾಗ ಸುರುಟಿ ಆದಿತಾಳ
ಯಾದವಾಗ್ರಣಿಯೆ ಕೇಳು | ಸಂತತ | ನೀ ದಯದಿಂದೇಳು ||
ಆದರಿದಕೊ ಕುರುಭೂಪಾಲನು ಸುವಿ | ನೋದದಿ ದಿಬ್ಬಣವಯ್ದಿದನಿಲ್ಲಿಗೆ   ||೨೨೫||
ಪುರಬಾಹೆಯೊಳಿಹರು | ಭೀಷ್ಮಮು | ಖ್ಯರು ಸನ್ಮುನಿವರರು ||
ಧುರವಿಜಯರು ಕರ್ಣಾಶ್ವತ್ಥಾಮರು | ಪರಮೋಲ್ಲಾಸದಿ ಪರಿತಂದಿಹರೈ   ||೨೨೬||
ಈ ದಿನ ಷಷ್ಠಿಯಲಿ | ಲಗ್ನವ | ಸಾಧಿಸಲೆನುತಲ್ಲಿ ||
ಕಾದಿಹರತಿ ಸಂಭ್ರಮದೊಳಿದಿರುಗೊಳ | ಲಯ್ದುವುದೈ ತಡೆಯದೆ ತವಕಗಳಿಂ     ||೨೨೭||
ಎಂದ ಚರನ ನುಡಿಯ | ಲಾಲಿಸು | ತಂದು ರೋಹಿಣಿತನಯ ||
ಚಂದವಾಯ್ತೆನುತವನನು ಮನ್ನಿಸಿ ನಡೆ | ತಂದನು ಶ್ರೀಗೋವಿಂದನ ಕರೆಯಲು   ||೨೨೮||
ಕಂದ
ಬಂದಗ್ರಜನಂ ಕಾಣು |
ತ್ತಂದು ಶ್ರೀಕೃಷ್ಣನಯ್ದೆ ಪದಕೆರಗಲ್ಕಂ ||
ಚಂದದಿ ಪರಸುತ ತಾನಿಂ |
ತೆಂದಂ ಹಲಧರನುಮಾಗಲತಿ ಸಂಭ್ರಮದೊಳ್       ||೨೨೯||
ರಾಗ ಮಧ್ಯಮಾವತಿ ಆದಿತಾಳ
ಕೇಳು ಶ್ರೀಕೃಷ್ಣ ಕೌರವೇಶ್ವರನ | ಬಾಲಗೆ ಕನಕಾಂಗಿಯ ಕೊಡುವೆನಿದಕೊ         || ಪಲ್ಲವಿ ||
ಈ ದಿನದಿರುಳಿನೊಳಯ್ದು ಗಳಿಗೆಯಲ್ಲಿ |
ಸಾಧಿಸಬೇಕು ಲಗ್ನವನು ಮತ್ತೆ ||
ಕಾದುಕೊಂಡಿದೆ ಕುರುನೃಪನ ದಿಬ್ಬಣವು ತಾ |
ನಯ್ದಿ ವಿಪಿನದಲ್ಲಿ ಹಾದಿಯ ನೋಡುತ್ತ        ||೨೩೦||
ತಡವ ಮಾಡದೆ ಬೇಗ ಇದಿರುಗೊಂಡವರನ್ನು |
ಬಿಡದೀಗ ಕರೆತಂದು ಇಳಿಸಬೇಕಯ್ಯ ||
ಪೊಡವಿಪರಿಲ್ಲದಿದ್ದರೆ ಹಾಸ್ಯವನು ಮಾಳ್ಪ |
ರೊಡನೆ ಪೋಗುವರೇಳು ಮಡದಿಯರ್ ಸಹವಾಗಿ     ||೨೩೧||
ಎಂದಗ್ರಜನ ಮೊಗವ ನೋಡಿ ನಸುನಗುತಲಿ |
ಮಂದಹರ್ಷಗಳಿಂದ ಮಾರಮಣನು ||
ಬಂದುರುತರವಾದೊಂದುತ್ತರವನು |
ಸಂದೇಹವಿಡದೆ ಸಲ್ಲೀಲೆಯೊಳ್ ನುಡಿದನು   ||೨೩೨||
ರಾಗ ಭೈರವಿ ಆದಿತಾಳ
ಭಲಾ ಭಲಾ ಬಲು ಸಂತೋಷವಾಯಿತು | ಯೇನ ಹೇಳಲಿಯೆನ್ನಣ್ಣ ||
ಕುಲಾಲಭವನವ ಕುಲಜರು ಪೊಕ್ಕರೆ | ಬಳಸುವದೇನದು ತಾರ್ಕಣ್ಯ      ||೨೩೩||
ಮನೆಯಂಗಣದೊಳು ಕಲ್ಪತರುಗಳಿರೆ | ವನದೊಳಗಣ ಗಿಡಗಳ ಬಯಸಿ ||
ತನುಬಳಲಿಕೆಯಲಿ ತೊಳಲ್ವರೆ ತುದಿಯಲಿ | ಘನಪರಾಕ್ರಮಿಗಳು ಪಂಥದಲಿ       ||೨೩೪||
ನೀನೆಸಗಿದ ಕಾರ್ಯದ ಸಂಗತಿಯನು | ಮಾನವಾಗಿದೆಯೆನ್ನಯ ಮನಕೆ ||
ಹಾನಿವೃದ್ಧಿಗಳೇನಾಹುದೊ ಕಾಣದು | ಏನ ಹೇಳುವೆನೀ ಸಂಭ್ರಮಕೆ      ||೨೩೫||
ಎತ್ತಲು ಕುರುಕುಲವೆತ್ತಲು ಯಾದವ | ರೆತ್ತಲು ಪರಿಣಯದುತ್ಸಹವು ||
ಎತ್ತೆತ್ತಲು ನಾ ಕಾಣೆನು ಕಡೆಯಲಿ | ಮೃತ್ಯುಂಜಯನೆ ಬಲ್ಲನಿದಕೊ       ||೨೩೬||
ಮೂರ್ಖರ ಮನೆಯಲಿ ಮಾನಿಗಳಾದವರ್ | ನೀರ್ ಕುಡಿವುದು ನೀತಿಗಳೇನೈ ||
ವಾರ್ಕದ ಒಡವೆಯನೆನ್ನಲೆನ್ನನದನು | ತೋರ್ಕೆಗೆ ತನ್ನದಾಗುವುದೆ       ||೨೩೭||
ಪಿರಿಯರ ಕೂಡಿ ನಿತ್ಯಾತಗೆ ಸಲುಗೆ | ಯುತ್ತರಗಳು ನಮಗೆ ತಿಳಿಯಬರಿದೆ ||
ಹರುಷವಾಯ್ತಾಗುವ ಕಾರ್ಯವದಾಗಲಿ | ಪರಿಕಿಸೆ ಚಚ್ಚರದಲಿ ಬಳಿಕ     ||೨೩೮||
ಕಂದ
ಈ ರೀತಿಯೊಳಂ ಹಲಧರ |
ಗಾ ರಾಜೀವಾಕ್ಷ ಪೇಳ್ದು ಮತ್ತಿಂತೆಂದಂ ||
ಚಾರು ನಯೋಕ್ತಿಗಳಿಂದಂ |
ತಾ ರಾಜಿಸುತಯ್ದೆ ಚಿತ್ತದೊಳೆ ನಸುನಗುತಂ ||೨೩೯||
ತಂಗಿಯನುಳಿದೀ ಕಾರ್ಯದ |
ಸಂಗತಿಗಾಂ ಬರಲಯೋಗ್ಯವೆನಗಂ ಮುದದಿಂ ||
ಸಂಗರಶೂರನೆ ಪೋಗೈ |
ಮಂಗಲದಿಂದಾದ ಕಜ್ಜಮಂ ವಿರಚಿಸಲುಂ    ||೨೪೦||
ಭಾಮಿನಿ
ಹರಿಯು ತಾನಿಂತೆನಲು ಕೇಳ್ದವ |
ಗೊರೆಯದಲೆ ಬದಲುತ್ತರವ ಹಲ |
ಧರನು ವಸುದೇವಾದಿ ಸಾತ್ಯಕಿ ನಂದ ಮುಖ್ಯರನು ||
ಸಿರಿಯು ಮೊದಲಾದಷ್ಟಮಹಿಷಿಯ |
ರುರು ಮಹಾದೇವಕಿಯರೆಲ್ಲರ |
ಕರೆದನೈ ಪರಿಣಯದ ವಿಭವಕೆ ದೊರೆಯೆ ಕೇಳೆಂದ    ||೨೪೧||
ಕಂದ
ಹಲಧರನಿಂತೆನಲುಂ ಕೇ |
ಳ್ದೊಲವಿಂ ವಸುದೇವದೇವಕಿಯರಿಂತೆಂದರ್ ||
ನಳಿನಾಕ್ಷಂ ಬಾರದಿಹಾ |
ಕೆಲಸಕ್ಕಾವ್ ಬರಲಯೋಗ್ಯಮುಂ ನಡೆಯೆಂದರ್ ||    ||೨೪೨||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಇಂತೆಂದೆಲ್ಲರ ಮಾತ ಕೇಳುತ್ತ | ತ | ನ್ನಂತರಂಗದಿ ಕಿನಿಸ ತಾಳುತ್ತ ||
ಮುಂತಾಹದರಿಯದೆ ಹಲಧರ | ಬಲು | ಪಂಥದಿ ಬಂದ ಭಾವಿಸದಾರಾ  ||೨೪೩||
ಸಕಲ ಸನ್ನಾಹಯುಕ್ತಗಳಿಂದ | ಮಾಡಿ | ವಿಕಟವೆಂಬುದ ತಿಳಿಯದೆಯಂದ ||
ನಿಕಟವ ಪೊರಟನು ಮುದದಿಂದ | ಪರಿಣ | ಯಕೆ ನಡೆತಂದಿದಿರ್ಗೊಳಲೆಂದ       ||೨೪೪||
ಕಲಶಗನ್ನಡಿವಿಡಿದ ಸತಿಯರ | ಕೂಡಿ | ನಲವಿನಿಂದಲಿ ನಿಜಪರಿವಾರ ||
ದೊಲವಿನಿಂ ವಾದ್ಯರವಗಳಿಂದ | ಮತ್ತಾ | ಹಲಧರನಯ್ದಿದ ಗೆಲವಿಂದ    ||೨೪೫||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಕೇಳಿದೈ ಸಂತಸದೊಳೆಲೆ ಭೂ | ಪಾಲ ಹಲಧರನೀಪರಿಯ ಸ |
ಮ್ಮೇಳದಿಂ ದಿಬ್ಬಣವನಿದಿರ್ಗೊಳ  | ಲಾಲಯವನು     ||೨೪೬||
ಪೊರಟುಬರುತಿರಲಿತ್ತಲಾ ಶ್ರೀ | ವರನನುಜ್ಞೆಯೊಳಾ ಘಟೋತ್ಕಚ |
ಭರದಿ ರೋಹಿಣಿಯಾತ್ಮಜನ ಮಂ | ದಿರವ ಪೊಕ್ಕು    ||೨೪೭||
ಯಾರು ಕಾಣದ ತೆರದೊಳಾ ಸುಕು | ಮಾರಿ ಕನಕಾಂಗಿಯ ತೆರದಿ ಪ್ರತಿ |
ನಾರಿಯನು ನಿರ್ಮಿಸಿಯೆ ಭವನದಿ | ಬೇರೆ ನಿಲಿಸಿ      ||೨೪೮||
ಎತ್ತಿಕೊಂಡಯ್ದಿದನು ಹಲಧರ | ಪೆತ್ತ ಪುತ್ರಿಯ ಹರಿಯನಿಲಯಕೆ |
ಮತ್ತದೋರ್ವರು ತಿಳಿಯದಂದದಿ | ಸ್ವಸ್ಥದಿಂದೆ        ||೨೪೯||
ತಂದ ತರುಣಿಯ ಕಾಣುತಲೆ ಗೋ | ವಿಂದನಂತಃಪುರಕೆ ಕಳುಪಿಯೆ |
ಮಂದಹಾಸದಿ ಮನ್ನಿಸಿದ ತಾ | ನಂದು ಖಳನ         ||೨೫೦||
ಕಂದ
ಇತ್ತಂ ಹಲಧರ ಬೀಯಗ |
ನತ್ಯಧಿಕೋಲ್ಲಾಸದಿಂದಲಿದಿರ್ಗೊಂಡುಂ ತಾ ||
ನಿತ್ತುಡುಗೊರೆಯಂ ಮನ್ನಿಸಿ |
ಕೃತ್ರಿಮರಂ ಮನೆಗೆ ಕರೆದುತಂದಂ ಬಳಿಕಂ  ||೨೫೧||
ರಾಗ ಭೈರವಿ ಝಂಪೆತಾಳ
ಬಳಲಿ ಬಂದಿರಿ ನೀವು | ಕುಳಿರಿ ಗದ್ದುಗೆಯೊಳೆಂ |
ದೊಲವಿನಿಂ ಕೌರವರ | ಹಲಧರನು ನಗುತ  ||೨೫೨||
ಉಪಚರಿಸಿ ಪರಿಪರಿಯೊ | ಳಪರಿಮಿತ ಸಂತಸದಿ |
ಕೃಪೆಯಿಂದ ಸರ್ವರನು | ಶಪಥದಿಂದಾಗ    ||೨೫೩||
ಬಿಸಿಲೂಟ ಬೀಡಾರ | ದೆಸಕಗಳನಾಗಿಸುತ |
ಕುಶಲತರವಾಗಿ ಕುರು | ವಿಸರದೊಳೆ ನಲಿದು         ||೨೫೪||
ನಳಿನಾಪ್ತನಸ್ತಮಿಸೆ | ಘಳಿಗೆಬಟ್ಟಲನಿಡಿಸಿ ||
ಘಳಿಲನಾ ಷಷ್ಠಿಯಲಿ | ಘಳಿಗೆಯಯ್ದಕ್ಕೆ       ||೨೫೫||
ಧಾರೆಯನ್ನೆರೆದು ಸುಕು | ಮಾರಿಯಂ ಹಲಧರನು |
ನಾರಿಯಿವಳ್ ಮಾಯಾವಿ | ಕಾರಿಯೆಂಬುದನು        ||೨೫೬||
ಅರಿಯದಲೆ ಕಪಟದುರು | ಕುರುನೃಪಾಲನ ಸುತಗೆ |
ಸುರರು ಹಾಸ್ಯವ ಮಾಳ್ಪ | ತೆರದಿ ಸಂಭ್ರಮದಿ         ||೨೫೭||
ಭಾಮಿನಿ
ಇತ್ತಲಾ ಪುರುಷೋತ್ತಮನು ವರ |
ಸಪ್ತ ಋಷಿಗಳ ಬರಿಸಿ ಬಳಿಕಾ |
ಮತ್ತಕಾಶಿನಿ ದೇವಕೀವಸುದೇವರನುಮತಿಯಿಂ ||
ದತ್ಯಧಿಕ ಸಂತಸದೊಳಣ್ಣನ |
ನೊತ್ತಿಗೊಳಗಾದಖಿಲ ವಿಭವವ |
ಚಿತ್ತದಲಿ ನೆನೆಸುತ್ತ ನಗುತಲಿ ನೃಪತಿ ಕೇಳೆಂದ        ||೨೫೮||
ವಾರ್ಧಕ
ಕರಿರಾಜನಂ ಬಾಧಿಸಿದುದೇನು ಪುಷ್ಕರದಿ |
ಪರಿಶೋಭಿಸುವುದಾವುದವಧೂತನವನಿಯೊಳ್ |
ತಿರುಗುವನದಾರೊಡನದೆಂತಿರ್ಪ ಗೋರಕ್ಷನಂ ಪಿರಿಯನಾರ್ ತಿಳಿವುತೆ ||
ಬರೆದು ಮೂರಕ್ಷರದಿ ನಾಲ್ಕು ಪಙಯನಯ್ದೆ |
ನೆರೆ ಶೋಭಿಸುತ್ತರೊಳ್ ಮಧ್ಯದಕ್ಷರನೋದ |
ಲುರುತರದ ಪೆಸರಿನಬಲೆಯನನುಜೆಯಣುಗಗಂ ಧಾರೆಯನ್ನೆರೆದ ಹರಿಯು        ||೨೫೯||
ಕಂದ
ಬಳಿಕನುಜೆಯಭೀಷ್ಟವನುಂ |
ಸಲಿಸಿಯೆ ಚಳಕದಲಿ ವಧುವರರ ಮತ್ತವರಂ ||
ಖಳನೊಡನಿಂದ್ರಪ್ರಸ್ಥಕೆ |
ಕಳುಪಿದ ನಳಿನಾಕ್ಷನೆಂತೊ ಮಾಯೆ ವಿಚಿತ್ರಂ         ||೨೬೦||
ರಾಗ ಮಾರವಿ ಏಕತಾಳ
ಈ ಕಡೆಯಲಿ ಹಲಧರನತಿಸಂಭ್ರಮ | ದಾ ಕಡಲೊಳು ಮುಳುಗಿ ||
ಕಾಕು ಮಾಯಾ ವಧೂವರರನುಪಚರಿಸುತ | ನೇಕ ವಿಧಗಳಿಂದ          ||೨೬೧||
ಮಂಟಪದಲಿ ಕುಳ್ಳಿರಿಸಿ ಬಂದಿಹ ಬಹು | ನಂಟರ ಕರೆದೆಂದ ||
ಬಂಟರು ನೀವು ಕಾರ್ಯವ ಗೆದ್ದಿರಿ ನೀಲ | ಕಂಠನ ಕೃಪೆಯಿಂದ ||೨೬೨||
ಬಾರೈ ಕೌರವ ಕರ್ಣ ದ್ರೋಣಾ | ಚಾರ್ಯರು ಭೀಷ್ಮರುಗಳು ||
ಶೂರ ಶಕುನಿಯಶ್ವತ್ಥಾಮರು ಗಂ | ಭೀರದಿ ಹರುಷದಲಿ         ||೨೬೩||
ಭೂಮದ ಪಙಲಿ ಕುಳ್ಳೀರ್ವರು ವೇಗದಿ | ಕಾಮಿನಿಯರು ಸಹಿತ ||
ತಾಮಸವೇಕೆಂದೆನುತಲಿ ಹಲಧರ | ನಾ ಮಹಾಕೃತಕರನು     ||೨೬೪||
ಪೇಳುತ್ತೀಪರಿಯೊಳಗೌತಣವ ವಿ | ಶಾಲದಿ ವಿರಚಿಸುತ ||
ಮೇಲೆ ಚತುರ್ಥಿಯದಾಗಲು ಕುರುಭೂ | ಪಾಲರಿಗೊಂದು ದಿನ  ||೨೬೫||
ಭಾಮಿನಿ
ಭೀಗರೌತಣವೆಂದು ಮಾಡಲು |
ನಾಗಪತಿಯವತಾರಿಯಲಸದ |
ಲಾಗ ಗೃಹದಲಿ ಶಾಕಪಾಕಾದ್ಯಖಿಲ ಭಕ್ಷ್ಯಗಳ ||
ಮೇಗೆ ಚಚ್ಚರದಿಂದ ಮಾಡಿಸಿ |
ಭಾಗಧೇಯರೆ ಬನ್ನಿರೆನುತಲಿ |
ಕಯ್ಗಳನು ಬೀಸುತ್ತ ಕರೆದೆಲ್ಲರನು ಮನ್ನಿಸುತ ||೨೬೬||
ರಾಗ ಭೈರವಿ ಝಂಪೆತಾಳ
ಪಂಕ್ತಿಯಲಿ ಕುಳ್ಳಿರಿಸಿ ತಾಂ ತಳುವದಾ ಕ್ಷಣದಿ |
ಸಂತಸದಿ ಹಲಧರನು ನಗುತ ||
ಶಾಂತಿಯಿಂ  ಶ್ರೀಗಂಧಮಂ ತರಿಸಿ ಪೂಸಿದನ  |
ದೆಂತು ಮೋಹವೊ ಬಳಿಕ ಕುರುಭೂಪನೊಳು         ||೨೬೭||
ಎಡೆಗೆ ಭಕ್ಷ್ಯಾದಿಗಳ ಬಡಿಸಲಪ್ಪಣೆಯಿತ್ತು |
ಮಡದಿಯರ ಸಾಲ್ಗಳನು ಮನ್ನಿಸುತಲಿ ||
ಗಡೆಬಡೆಯೊಳಿರಲು ತಂದೊಡನೆ ಬೀಗರಿಗಿಕ್ಕ |
ಲಡಿಗಡಿಗೆ ಪೊರಟರ್ ಸಾಲ್ ಪಿಡಿದು ಜನರು ||೨೬೮||
ಈಕ್ಷಿಸುತ ನಿಂದಿರ್ದನಾ ಕ್ಷಮಾಪತಿಗಳಂ |
ರಾಕ್ಷಸಾಂತಕನಗ್ರಜನು ನಲವಿನಿಂದ ||
ತತ್‌ಕ್ಷಣದಿ ಮಾಯಾವಿಚಕ್ಷಣೆಯ ರೂಪಿಗಳು |
ಭಕ್ಷಿಸಲ್ಕನುವಾದರಮಿತವಾಗಿ       ||೨೬೯||
ಉಪ್ಪು ಉಪ್ಪಿನಕಾಯಿ ಹಪ್ಪಳದ ಹೆಡಿಗೆಗಳ |
ತುಪ್ಪಗಳ ಕೊಡಗಳನ್ನು ||
ಒಪ್ಪದಿಂದೊಬ್ಬೊಬ್ಬ ತಪ್ಪದೇ ತಿನ್ನುತಲಿ |
ಚಪ್ಪರಿಸಿ ನಾಲಿಗೆಯ ನಲಿವುತಿರ್ದ  ||೨೭೦||
ಶಾಕಗಳ ತರುತಲಿರಲೇಕ ತುತ್ತಿಗೆ ನುಂಗಿ |
ನೂಕು ತಲೆ ಬರಿಯ ಮಡಕೆಗಳನೊಡನೆ ||
ಸೋಕುತಲೆ ಭಕ್ಷ್ಯಗಳ ಬೇಕೆಂದರಿಲ್ಲದಲೆ |
ಕಾಕರೂಪಿಗಳು ನಲಿದರು ಸೌಖ್ಯದಿ ||೨೭೧||
ವಚನ
ಈ ಪ್ರಕಾರದಿ ಭೋಜನಂ ಗೆಯ್ದು ಮಾಯಾವಿಗಳ್ ಪರಿಹಾಸ್ಯಮಂ ಗೆಯ್ವುತಿರ್ದರದೆಂತೆನೆ-
ರಾಗ ಕೇದಾರಗೌಳ ಝಂಪೆತಾಳ
ಯಾಕೆ ಕೈ ತಡೆವಿರಯ್ಯ | ಬಡಿಸುವವ | ರಾ ಕಡೆಯನಿಂದು ಜೀಯ ||
ಶಾಕಾದಿಗಳ ತನ್ನಿರೊ | ಪರಿಹಾಸ್ಯ | ಸಾಕು ಬಿಡಿ ಬಿಡಿ ಕೇಳಿರೊ          ||೨೭೨||
ಅನ್ನಗಳ ಹೆಡಿಗೆಯಲ್ಲಿ | ಬಿಸಿಬಿಸಿಯ | ಚೆನ್ನೆಸೆವ ತೋವೆಯಲ್ಲಿ ||
ತಿನ್ನುವರೆ ತಡವಾಯಿತು | ಹಸಿವಿನಿಂ | ಕಣ್ಣಿನಲಿ ಜೀವ ಹೋಯ್ತು         ||೨೭೩||
ಹರವಿಯಾ ಸಾರತಂದು | ನಮಗೆ ಕುಡಿ | ವರೆ ಸುರಿವರಯ್ಯ ಬಂದು ||
ಒರಲುತಿದೆ ಪಂಕ್ತಿಯೆಲ್ಲ | ಹಲಧರನ | ಪರಿಯು ಸೊಗಸಾಯಿತಲ್ಲ        ||೨೭೪||
ತುಪ್ಪಗಳ ಕೊಡನ ಕಾಣೆ | ಆದರೊಂ | ದುಪ್ಪಿನಕಾಯ ಬಾನೆ ||
ಇಪ್ಪುದಾವಾವ ಕಡೆಯ | ಬಡಿಸಿ ನ | ಮ್ಮಪ್ಪಗಳು ಬಿಡಿ ವಿಡಾಯ         ||೨೭೫||
ನೀರು ಮಜ್ಜಿಗೆಯಿಲ್ಲವೆ | ಪಾಲ್ಮೊಸರ | ನ್ಯಾರು ಕಾಣದೇನಾದವೆ ||
ಯಾರು ಮಾಡಿಸಹೇಳಿದ | ರೌತಣವ | ನೀ ರಾಮಗಿನ್ನು ಬಿಡದ |೨೭೬||
ಬಿಸಿಯ ತೀರಿದರದೇನು | ಪದಾರ್ಥಗಳು | ಹಸಿಯಾದರಾಗಲಿನ್ನು ||
ಮಿಸುಕದಲಿ ತನ್ನಿರೆಂದು | ಮೊರೆಯಿಟ್ಟು | ರಸುರನುರು ಕೃತಕರಂದು     ||೨೭೭||
ಹೀಗೆಂದು ಹಾಸ್ಯವಾಡಿ | ಹಲಧರನ | ನಾಗ ಜರವುತಲೆ ಜೇಡಿ ||
ಬೇಗದಲಿ ತರುಣಿ ಸಹಿತ | ಮಲ್ಲಿಂದ | ಮೈಗರೆದರವರಾಡುತ   ||೨೭೮||
ಭಾಮಿನಿ
ಕಾಣುತೀಪರಿಯದುಭುತದ ಬಿ |
ನ್ನಾಣವನು ಹಲಧರನು ತನ್ನೊಳು |
ಮಾಣದಾಲೋಚಿಸುತ ಮತ್ತೀ ಚೋದ್ಯವೇನೆನೆನುತ ||
ಬಾಣಸಿನ ಮನೆಯನು ವಿಚಾರಿಸಿ |
ಕೌಣಪರೊ ಕೌರವರೊ ಇವರಿರ |
ವೇನದೆಂಬುದನೀಶ ಬಲ್ಲನುಯೆನುತ ಕಡುನೊಂದ     ||೨೭೯||
ದ್ವಿಪದಿ
ಅತ್ತಲಾ ಗಜಪುರದಿ ಕೌರವೇಶ್ವರನು |
ಪುತ್ರನ ವಿವಾಹಕೆಂದೆನುತ ಹರ್ಷವನು       ||೨೮೦||
ತಾಳಿ ತವಕದಲಿ ಭೀಷ್ಮಾದಿಗಳ ಕೂಡಿ |
ಆಲೋಚಿಸುತಲೆ ಸರ್ವರೊಳು ಮಾತಾಡಿ    ||೨೮೧||
ಬೆಳಗಿದರೆ ನಾಳೆ ದಶಮಿಯಲಿ ವರ ಲಗ್ನ |
ಘಳಿಲನೀ ದಿವಸದಲಿ ಪೊರಡೆ ನಿರ್ವಿಘ್ನ       ||೨೮೨||
ಅಂದು ಕುವರನನಲಂಕರಿಸಿ ಬಾಸಿಗವ |
ತಂದು ಶಿರಕಳವಡಿಸಿ ಮಂಗಳಾಷ್ಟಕವ       ||೨೮೩||
ಕೂಗಿಸುತ ವಿಪ್ರರಲಿ ಸೇನೆ ಸಹಿತಾಗ |
ಆಗಮೋಕ್ತದಲಿ ರಥವೇರ್ದು ಬರೆಬೇಗ        ||೨೮೪||
ಕಳಚಿ ಬಿದ್ದುದು ರಥದಿ ಬಾಸಿಗವು ಜಾರಿ |
ಚಳಕದಿಂದನಿತರೊಳು ಕಟ್ಟಿದರು ತೋರಿ     ||೨೮೫||
ಪಥದೊಳುರಗನ ಕಂಡರೀಚೆಯಲಿ ಬಳಿಕ |
ಪತಿಶೂನ್ಯಳಾದ ಸತಿಯಯ್ತಂದಳನಕ        ||೨೮೬||
ಭೂಸುರನದೋರ್ವ ಶಿರಮುಂಡನಂ ಗೆಯ್ದು |
ಹೇಸದಲೆ ಕರದಿ ತಿಲದರ್ಭೆಯನು ಪಿಡಿದು    ||೨೮೭||
ಇದಿರಿನಲಿ ಹಾಯ್ದ ಮಾರ್ಜಾಲ ಬಲದಿಂದ |
ಪದುಳದಿಂ ಪೋಯ್ತೆಡಕೆ ಪುಣ್ಯವೇನೆಂದ      ||೨೮೮||
ಕಲ್ಲೊಳುದಿಸಿದವು ತಾವರೆಗಳಲ್ಲಲ್ಲಿ |
ತಲ್ಲಣಿಸುತುಡುಗಣಗಳುದುರ್ದವೆಡೆಯಲ್ಲಿ     ||೨೮೯||
ಧೂಮಕೇತುಗಳಂಬರದಲಿ ತೋರಿದವು |
ಪ್ರೇಮದಿಂ ಹಂಗ ಬಲಗಡೆಗೆ ಸಾರಿದವು      ||೨೯೦||
ಇಂತದ್ಭುತಗಳೊಳವಶಕುನವಾಗಲಿಕೆ |
ತಾಂ ತವಕದಿಂ ನೋಡಿ ಭೀಷ್ಮ ಕುರುಕುಲಕೆ ||೨೯೧||
ಏನು ಚೋದ್ಯವೊಯೆಂದು ಚಿಂತಿಸುತಲೊಡನೆ |
ತಾನೆಂದ ಕೌರವನೊಳೊಲಿದು ಧರಣಿಪನೆ   ||೨೯೨||
ರಾಗ ಕಾಂಭೋಜಿ ಝಂಪೆತಾಳ
ಕಂಡೆಯ ಭೂಪ ನೀನಪಶಕುನಮುತ್ಪಾತ | ತಂಡತಂಡದಲಿ ತೋರ್ದುದನು ||
ಅಂಡಲೆಯಬೇಡವೇನೆನ್ನಬಹುದಿದಕಿನ್ನು | ಖಂಡಪರಶುವೆ ಬಲ್ಲನಲ್ಲ       ||೨೯೩||
ಮರದುದಿಯೊಳಿರುವ ಫಲವನು ಕಾಂಕ್ಷಿಸುತ ಹೆಳವ |
ಧರೆಯೊಳಗೆ ಬಾಯ್ ಬಿಡುವ ತೆರದಿ ||
ಬರಿದೆ ಬಯಸಿದರೆ ಭ್ರಾಂತರುಯೆಂಬುದೀ ಲೋಕ |
ಮರೆಯದಾಲಿಸು ಎನ್ನ ಮಾತ       ||೨೯೪||
ಕೋಪ ಬಂದರು ಬರಲಿ ಕಡೆಗೆ ಕಾಂಬುದು ಕಾರ್ಯ |
ಈ ಪರಿಯ ಪರಮ ಸಂತೋಷ ||
ಶ್ರೀಪತಿಯನುಳಿದಾಹುದುಂಟೆಯೇನ್ ಮಾಯಕವೊ |
ವ್ಯಾಪಿಸುವುದೆಮ್ಮನನವರತ        ||೨೯೫||
ಎಂದ ಭೀಷ್ಮನ ನುಡಿಯನಾಲಿಸುತ ಕುರುರಾಯ |
ನಂದು ರೌದ್ರವ ತಾಳಿ ಮನದಿ ||
ಮುಂದುಗಾಣದೆ ಪೇಳ್ದ ದುರ್ವೃತ್ತಿಯಿಂ ಹಾಸ್ಯ
ದಿಂದಲೊಂದುತ್ತರವನಾಗ ||೨೯೬||
೫
ಕಂದ
ಹಾರುವರೆನ್ನಂ ಹೆದರಿಸಿ |
ಹೋರುವರಾ ಕಡೆಗೆ ತಮ್ಮ ಬಿಂಕಗಳಿಂದಂ ||
ಧೀರನೆ ನೋಡೈ ಕರ್ಣ ವಿ |
ಚಾರಿಸಲೇನಹುದಿವರೀ ನೀತಿಗಳಿಂದಂ       ||೨೯೭||
ಆದವಶಕುನಂಗಳಿಗಂ |
ಮೇದಿನಿಯೊಳಗ್ಯಾರು ಶಾಂತಿಯನು ವಿರಚಿಸುತಂ ||
ಹಾದಿಯ ಹಿಡಿಯೈಯೆನುತಂ |
ತಾ ಧೈರ್ಯದಿ ನಡೆದ ಮೂರ್ಖನಗ್ರೇಸರನುಂ         ||೨೯೮||
ರಾಗ ಭೈರವಿ ತ್ರಿವುಡೆತಾಳ
ಬಂದನಾಗ | ಕೌರವ | ಬಂದನಾಗ  || ಪಲ್ಲವಿ ||
ಬಂದನಾ ಧೃತರಾಷ್ಟ್ರ ಭೂಪನ | ನಂದನನು ನಲವಿಂದ ತನ್ನಯ |
ಕಂದ ಲಕ್ಷಣಸಹಿತ ಸೇನಾ | ವೃಂದದೊಡಗೊಂಡಾಗ ಪರಿಣಯ |
ಕೆಂದು ದ್ವಾರಾವತಿಗೆ ತಾ ಮನ | ಮುಂದುವರಿದಂದದಲಿ ಸೊಬಗಿಂ |
ಧಂ ಧಣಂ ಧಣರೆಂಬ ಭೇರಿಯ | ನಂದು ಪೊಡೆಸುತ್ತತಿವಿನೋದದಿ || ಬಂದನಾಗ ||೨೯೯||
ಕರಿ ತುರಗ ರಥ ಪದಚರರ ಪರಿ | ಪರಿಯ ಸೇನಾನಾಯಕರ ಭೋ |
ರ್ಮೊರವ ವಾದ್ಯ ಸಂಗೀತ ನೃತ್ಯಗ | ಳೊರಲ್ವ ಪಾಠಕರೋಳಿಯಿಂ ವರ |
ತರುಣಿಯರ ಕರಕಲಶಗನ್ನಡಿ | ಯುರುತರದ ಶೃಂಗಾರದಿಂದಲಿ |
ಸರಿಯದಾ ಮಹಿಯೊಳಗೆ ತನಗೆಂ | ದರಿಯದಾ ಮಾಯಾವಿಲಾಸವ || ಬಂದನಾಗ         ||೩೦೦||
ಗಾಢದಿಂದೀಪರಿಯ ಲಯ್ದುತೆ | ಬೀಡಬಿಟ್ಟನು ಹರಿಯ ಪುರಹೊರ |
ನಾಡಿನೊಳಗದ ಕಾಣುತಲೆ ನಗು | ತೋಡಿ ಬಂದರುಹಿದರು ವನಚರ |
ರಾಡಲೇನದ ಕೃಷ್ಣನೊಳು ಕಯ್ | ಜೋಡಿಸುತ ಕೌರವನ ಬರವನು |
ಪ್ರೌಢಿಯಿಂ ಪದುಳದಲಿ ಕೇಳೆಲೆ | ರೂಢಿ ಪಾಲಕ ರಂಜಿಸುತ್ತಲಿ || ಬಂದನಾಗ     ||೩೦೧||
ಭಾಮಿನಿ
ಚರರ ನುಡಿಯನು ಕೇಳ್ದು ನಗುತಲಿ |
ಸಿರಿಯರಸನಕ್ರೂರನನು ತಾ |
ಕರೆದು ಪೇಳಿದನಾಗ ಪರಿಹಾಸ್ಯಾದಿ ವಚನದಲಿ ||
ಪರಮ ಭಕ್ತನೆ ಕೇಳು ಕುರುಕುಲ |
ರೆರೆಯನುರು ಪರಿಣಯಕೆ ಪುನರಪಿ |
ಮರಳಿ ಬಂದನದೆಂಬರೇಂ ಚೋದ್ಯವೊ ಧರಿತ್ರಿಯಲಿ  ||೩೦೨||
ಕಂದ
ಆದರು ನೀನವನೆಡೆಗಂ |
ಸಾದರದಿಂದಯ್ದೆ ಸೊಬಗನುಂ ತಿಳಿದೊಲವಿಂ ||
ಮೋದದಿ ಬರ್ಪುದೆನುತ್ತಂ |
ಶ್ರೀಧರನವನೆಡೆಗೆ ಕಳುಪಿದನಕ್ರೂರನನುಂ   ||೩೦೩||
ರಾಗ ಕಾಪಿ ಅಷ್ಟತಾಳ
ನಡೆತಂದನಕ್ರೂರನಾಗ | ದೇವ | ನಡಿಗೆ ವಂದಿಸಿ ಕೌರವನೆಡೆಗಾಗ      || ಪಲ್ಲವಿ ||
ಬರುತ ಕಂಡನು ವಿಪಿನದಲಿ | ಭೋ |
ರ್ಮೊರವ ಸೇನೆಗಳ ವಾದ್ಯಗಳ ಘೋಷದಲಿ ||
ಕುರುಕುಲದೆರೆಯನಂದದಲಿ | ನಿಂ |
ದಿರಲು ಕಯ್ ಮುಗಿದು ಕೇಳಿದನು ತೋಷದಲಿ        ||೩೦೪||
ಕ್ಷೇಮವೆ ಶಶಿಕುಲೋದ್ಭವನೆ | ಪರಿ |
ಣಾಮವೆ ಸತಿಸುತಾದ್ಯಖಿಳರ್ಗೆ ಸೇನೆ ||
ಈ ಮಹಿಯೊಳು ನೃಪವರನೆ | ಇನ್ನು |
ಸಾಮರ್ಥ್ಯದಲಿ ನಿನಗೆಣೆಯನ್ನು ಕಾಣೆ         ||೩೦೫||
ನೀ ಬಂದ ವಾರ್ತೆಯ ಕೇಳಿ | ಈಗ |
ಸ್ವಾಭಿಮಾನದಿ ಸತ್ಕೃಪೆಯನು ತಾಳಿ ||
ತಾ ಬಿಡದಟ್ಟಿದ ಮುರಲೀ |  ಧರ |
ವೈಭವದಿಂದೆನ್ನ ತ್ವರಿತಗಳಲ್ಲಿ       ||೩೦೬||
ಎಂದಕ್ರೂರನ ಕರೆದು | ಮುದ |
ದಿಂದ ಲಾಲಿಸಿ ಕುರುಭೂಪಾಲ ನಲಿದು ||
ಚಂದದಿಂದವನ ಕಯ್ ಪಿಡಿದು | ಬಲು |
ಸಂದೇಹದಿಂದ ಮಾತಾಡಿದ ನಲಿದು         ||೩೦೭||
ರಾಗ ಮಧುಮಾಧವಿ ಏಕತಾಳ
ಏತಕಟ್ಟಿದ ಹರಿ ನಿನ್ನ ನಮ್ಮಡೆಗೆ | ಈ | ರೀತಿಯ ಕಾಣಲು ಚೋದ್ಯವಾಯ್ತೆಮಗೆ ||
ಆತಗೆಮ್ಮೊಳು ಸಂಪ್ರೀತಿಯು ಜನಿಪುದು | ಭೂತಳದೊಳಗತಿ ನೂತನವಾಗಿದೆ |
ಮಾತೇನವಿದ್ದರೆ ಪೇಳ್ವುದು ಸಂ | ಪ್ರೀತಿಯಿಂದಕ್ರೂರನೆ ನೀ ತಿಳಿದು     ||೩೦೮||
ಕೌರವನೆಂದುದ ಲಾಲಿಸಿ ಬಳಿಕ | ಅ | ಕ್ರೂರ ನಸುನಗುತ ತಾನೆಂದನು ವಾಕ್ಯ ||
ಧೀರ ನೀ ಮರಳಿ ಗಂಭೀರದೊಳಿಲ್ಲಿಗೆ | ವೋರಣದಿಂ ಬಂದುದೇತಕೆನುತಲಿ ವಿ |
ಚಾರಸೆನುತ ಕಾರುಣ್ಯದಿ ಕಳುಪಿದ | ಮಾರಮಣನು ಕೇಳ್ ಧಾರಿಣಿಪಾಲ ||೩೦೯||
ಆದರಕ್ರೂರ ಕೇಳ್ ನಾ ಬಂದಹದನ | ಆ | ಮಾಧವನರಿಯನೆ ಸಾಕೇನನುಮಾನ ||
ಮೋದದಿ ಲಕ್ಷಣಗವನಣ್ಣನ ಮಗ | ಳಾದವಳನು ಧಾರೆಯನೆರೆಸಿಕೊಳಲು |
ಈ ದಶಮಿಯ ಲಗ್ನಕೆ ತವಕಗಳಿಂ | ಸಾಧಿಸಲಯ್ದಿದೆವೈ ದಯಾಂಬುಧಿಯೆ         ||೩೧೦||
ವಚನ
ಇಂತೆಂದಾ ಕೌರವನುಡಿಯಂ ಕೇಳಿ ಅಕ್ರೂರನತಿಸಂತಸಂ ತಾಳಿ ಮತ್ತವನೊಡನಿಂತೆಂದನು –
ರಾಗ ಶಂಕರಾಭರಣ ತ್ರಿವುಡೆತಾಳ
ಏನ ಹೇಳುವೆನೊಂದು ಚೋದ್ಯವ | ಮಾನನಿಧಿ ಕುರುಭೂಪ ಲಾಲಿಸು |
ತಾನದೇಂ ಕಡು ಚಿತ್ರಮಾಗಿದೆ | ಈ ನಡತೆಯು       ||೩೧೧||
ಕೌರವನು ತಾನೆನ್ನುತಲೆ ಬಲು | ಧೀರತನದಲಿ ದಳಸಹಿತ ಗಂ |
ಭೀರದಲಿ ನಡೆತಂದುಯಿಲ್ಲಿಗೆ | ಭೋರನಿದಕೊ         ||೩೧೨||
ಮೊನ್ನೆ ಷಷ್ಠಿಯ ದಿವಸದಲಿ ವರ | ಕನ್ನೆ ಕನಕಾಂಗಿಯನು ವಿಭವದಿ |
ಮನ್ನಿಸುತ ಹಲಧರನೊಡನೆ ಸಂ | ಪನ್ನರೊಲಿದು      ||೩೧೩||
ಧಾರೆಯನು  ತಾನೆರಸಿಕೊಂಡುರೆ | ತೋರ ಭುಜ ಬಲರಯ್ದಿದರು ಕು |
ಮಾರಿಯನು ಕರೆಕೊಂಡು ಮಾಯದೊ | ಳಾರದೆಂತೊ         ||೩೧೪||
ಇದಕೊ ನಿಮ್ಮಯ ದಿಬ್ಬಣವು ಬಂ | ದದುಭುತದ ವಾರ್ತೆಯನು ಕೇಳುತ |
ಕದನಕರ್ಕಶ ಹಲಧರನು ಕ್ರೋ | ಧದಲಿ ನಿಮ್ಮ        ||೩೧೫||
ಪಡೆಯನೆಲ್ಲವ ಸದೆಬಡಿಯಲೆಂ | ದೊಡನೆ ತಾನಯ್ತಹನು ತಿಳಿಯದೆ |
ತಡವಿದೇತಕೆ ಕಾಲವೇಳ್ಯದಿ | ನಡೆಯಿರಯ್ಯ ||೩೧೬||
ಹೀಗೆನುತ ನಿಮ್ಮೊಡನೆ ಪೇಳೆನು | ತಾ ಗರುಡವಾಹನನು ಕಳುಪಿದ |
ಮೇಗೆ ನಿಮ್ಮೊಳಗೇನಿಹುದೊ ಕೈ | ಲಾಘವಗಳು       ||೩೧೭||
ಕಂದ
ಎಂದಕ್ರೂರನ ಪೆಸರೊಳ |
ಗೊಂದಕ್ಷರಮುಳಿದು ವಾಚಿಸಲ್ಕಾ ಪೆಸರಂ ||
ಅಂದಂ ತಾಳ್ದುದು ಚಿತ್ತದೊ |
ಳಂಧನೃಪಾತ್ಮಜನು ಪೇಳ್ದನಕ್ರೂರನೊಳುಂ  ||೩೧೮||
ರಾಗ ಶಂಕರಾಭರಣ ಅಷ್ಟತಾಳ
ಬಲ್ಲೆನು ಹೊಗೋ | ಇದೆಲ್ಲವ | ಬಲ್ಲೆನು ಹೋಗೋ ||
ಬಲ್ಲೆನು ಹೋಗು ಶ್ರೀ | ವಲ್ಲಭಗೀಗ ನ |
ಮ್ಮಲ್ಲಿ ನೇಹಗಳೆಂ | ಬುಲ್ಲಾಸಗಳನೆಲ್ಲ || ಬಲ್ಲೆನು       ||೩೧೯||
ಚೋರನು ಮೊದಲೇ | ಪಾಂಡವರಿಗೆ | ಚಾರಕನೆಲೆಲೇ ||
ಯಾರರಿಯರು ಈ ವಿ | ಚಾರವ ಗೊಲ್ಲರ |
ಕೇರಿಯೊಳ್ ಕೂಳುಂಬ | ಪಾರ ಮಹಿಮೆಗಳ || ಬಲ್ಲೆನು         ||೩೨೦||
ಸದ್ದಿಲ್ಲದಂತೆ | ವೈದರ್ಭಿಯ | ಕದ್ದೊಯಿದು ಮತ್ತೆ ||
ಬದ್ದಿಸಿ ಭಾವನ | ಗುದ್ದಿ ಭಂಗಿಸಿ ಬಲು |
ಬುದ್ಧಿವಂತನು ತಾನೆಂ | ದಿದ್ದ ಗೋಪಾಲನ || ಬಲ್ಲೆನು ||೩೨೧||
ಮಾತೇನವನೊಡನೆ | ನಮಗೆ ನಡೆ | ನೀತಿಕೋವಿದನೆ ||
ಖ್ಯಾತ ಬಲರಾಮನ | ಪ್ರೀತಿಯೊಂದಿದ್ದರೆ |
ಭೂತಳದೊಳಗೀ | ಘಾತಕನಿಂದೇನ್ || ಬಲ್ಲೆನು       ||೩೨೨||
ವಚನ
ಈ ರೀತಿಯಿಂ ಕೌರವನತಿ ನಿಷ್ಠುರದಿಂ ನುಡಿದಕ್ರೂರನಂ ಕಳುಪಲತಿ ಶೀಘ್ರದಿಂ ಕೃಷ್ಣನೆಡೆಗಯ್ತಂದು ಮತ್ತವನೆಂದನು –
ಭಾಮಿನಿ
ಲಾಲಿಸೈ ಗೋಪಾಲ ಕೌರವ |
ಬಾಲೆ ಕನಕಾಂಗಿಯ ವಿವಾಹಕೆ |
ಮೇಲುವರಿದಾನಂದದಿಂ ದಿಬ್ಬಣವನಯ್ದಿಹನು ||
ಹೇಳಿದರೆ ನಿಜವಾರ್ತೆಗಳ ಬಲು |
ಭಾಳ ಸತ್ತ್ವದಿ ಜರೆದು ನಿಮ್ಮನು |
ತಾಳಿ ಸತ್ಕ್ರೋಧವನು ಕಳುಪಿದನೆಂದನಕ್ರೂರ         ||೩೨೩||
ಕಂದ
ಆ ಸಮಯದೊಳಿತ್ತಂ ನಿಜ |
ವೇಷದ ಕೌರವನ ಚಾರಕನದೋರ್ವಂ ತಾಂ ||
ತೋಷದಿ ಬಂದುಂ ಪರಮೋ |
ಲ್ಲಾಸದಿ ಹಲಧರನಿಗೆರಗಿ ಮತ್ತಿಂತೆಂದಂ      ||೩೨೪||
ರಾಗ ಸಾರಂಗ ಆದಿತಾಳ
ಯಾದವಾಗ್ರಣಿಯೆ ನೀನು | ಲಾಲಿಸು ವಿ | ನೋದದಿ ವಸಗೆಯನು ||
ಆದರೆ ಕೌರವ | ರಾಯನ ದಿಬ್ಬಣ | ವಯ್ದಿ ಹೊರಗೆ ತಾ | ಕಾದಿಹರೀಗಲು ||೩೨೫||
ತರಳ ಲಕ್ಷಣನಿಗಿನ್ನು | ನಿನ್ನಯ ಕು | ವರಿ ಕನಕಾಂಗಿಯನ್ನು ||
ಮರೆಯದೆ ದಶಮಿಯ | ವರ ಮುಹೂರ್ತದಿ ಧಾರೆ |
ಯೆರೆಸಿ ಕೊಂಬರೆ ಬಂದ | ದೊರೆ ದಾರಿಯ ನೋಳ್ಪ   ||೩೨೬||
ತಡವ ಮಾಡದೆ ಏಳಯ್ಯ | ಇದಿರ್ಗೊಂ | ಬಡೆ ಬೀಗರನು ಜೀಯ ||
ಸಡಗರದಿಂದೆನ | ಲೊಡನಾರ್ಭಟಿಸುತ | ಕಡು ಕಿನಿಸಿಂದ ಬೆಂ | ಬಿಡದೆಂದ ಹಲಧರ        ||೩೨೭||
ಕಂದ
ಸುಡು ಸುಡು ನೀನ್ಯಾರೆಲೊ ಖಳ |
ದಡಿಗನೊ ನಡೆಯತ್ತಲೆನುತ ಘರ್ಜಿಸಿ ಮತ್ತಾ ||
ಜಡಜಾಂಬಕನಂ ಕರೆಸು |
ತ್ತುಡುಪತಿಧರನಂತೆ ರೌದ್ರದೊಳಗಿಂತೆಂದಂ ||೩೨೮||
ರಾಗ ಮಾರವಿ ಅಷ್ಟತಾಳ
ಏನಯ್ಯ | ಕೃಷ್ಣ | ಏನಯ್ಯ | ನ |
ವೀನವಾಗಿದೆ ಕಾರ್ಯದನುಭವಗಳಿದು || ಏನಯ್ಯ             || ಪಲ್ಲವಿ ||
ಮೊದಲು ಕೌರವರೆಂದು ಬಂದೆನ್ನ ಮಗಳ |
ಮದುವೆಯ ಮಾಡಿಕೊಂಡೊಯ್ದರು ದುರುಳ ||
ರದುಭುತಮಾಯವಿಚಿತ್ರದಿ ಕೇಳ |
ಹದನೆಲ್ಲವಂತಿರಲಾದರು ಬಹಳ || ಏನಯ್ಯ  ||೩೨೯||
ಮತ್ತೆ ಕೌರವರೆಲ್ಲ ಬಂದಿಹ ಪಾಡು |
ಹೊತ್ತ ಚೋಹದಿ ಮದುವೆಯೆಂದೀ ಕೇಡು ||
ಎತ್ತಣದೇನು ನಾ ಕಾಣೆನು ನೋಡು |
ಸುತ್ತಿದಂತಾಗಿದೆ ತಿಳಿದು ಮಾತಾಡು || ಏನಯ್ಯ       ||೩೩೦||
ಹೆಣ್ಣನು ಮಾಯವ ಮಾಡಿದರಲ್ಲ |
ಪುಣ್ಯ ಜನರು ಪರಿಕಿಸಲವರ್ ಕ್ಷುಲ್ಲ ||
ರೆಣ್ಣಿಸದೀಗಲೆ ಬಳಿಕಿಲ್ಲಿ ಕಳ್ಳ |
ಕುನ್ನಿ ಕೌರವರಾರೊ ಸಣ್ಣ ಮಾತಲ್ಲ || ಏನಯ್ಯ         ||೩೩೧||
ಕಂದ
ಇಂತೆನೆ ಹಲಧರನುಂ ಕೇ |
ಳ್ದುಂ ತವಕದಿಂದ ಕಾಮಪಿತನು ನಸುನಗುತಂ ||
ನಿಂತುಳಿಯಿಂ ಗೆಯ್ದುಂ ನಲ |
ವಿಂ ತಾನರಿಯದ ತೆರದೊಳು ಉಸಿರಿದನಾಗಳ್      ||೩೩೨||
ರಾಗ ಪಂತುವರಾಳಿ ಆದಿತಾಳ
ಯಾರು ಬಲ್ಲರು ಈ ವಿ | ಚಾರದ ಮಹಿಮೆಯ ||
ಧಾರಿಣಿಯೊಳು ತ್ರಿಪು | ರಾರಿಯೋರ್ವನದಲ್ಲದೆ        ||೩೩೩||
ಅಣ್ಣ ನಿನಗೆ ಮೊದ | ಲೆನ್ನ ಮಾತುಗಳೆಲ್ಲ ||
ಸಣ್ಣದಾಯಿತು ಈಗ | ಎಣ್ಣಿಸಲೇನು ಮಾತು  ||೩೩೪||
ಸುರರೊ ನರರೊ ದಾನ | ವರೊ ನಿಜವಿಲ್ಲದಾಯ್ತು ||
ಬರಿಬರಿ ಪರಿಹಾಸ್ಯ | ಕಿರದೆ ಕಾರಣವಿಂತು   ||೩೩೫||
ತಡೆಯದಿಲ್ಲಿಗೆ ಬಂದ | ಪೊಡವಿಪನವನಾರೊ ||
ತಡೆಯದೇನನಹರೊ | ನುಡಿಯಲಸದಳ     ||೩೩೬||
ಮೂರ್ಖರ ಮನೆದೈವ | ತೋರ್ಕೆಗೆ ಕೌರವ ||
ತಾರ್ಕಣ್ಯವಾಯಿತಲ್ಲ | ಯಾರ್ಕೇಳುವದೇನುಂಟು      ||೩೩೭||
ಆದರಿಲ್ಲಿಂದ ಹೆಣ್ಣ | ನೊಯ್ದುದೊಂದಪಕೀರ್ತಿ ||
ಯಾದುದು ಪೋಗುವುದೆಯೀ | ಯಾದವವಂಶಕ್ಕೆ      ||೩೩೮||
ವಾರ್ಧಕ
ಪಿರಿಯವರು ನೀವು ನಿಮಗುತ್ತರಂ ಕೊಡುವರಾಂ |
ಕಿರಿಯನಾದೆಂ ಬಳಿಕಲೀ ಕಾರ್ಯನಿರವಿನೊಳ್ |
ಪರಿಕಿಸಲ್ಕಿಲ್ಲ ನಿಲ್ಲುವಡಸಾಧ್ಯಮದಾಗಿ ತೋರ್ಪುದೇಂ ಗೆಯ್ವೆ ಸತತಂ ||
ಸಿರಿಯ ಸಹಿತಂ ಪೋಪೆನೆತ್ತಲಾದರೆನುತ್ತ |
ಮುರವಿದಾರಣಕೃಷ್ಣನೆರಗಲಾ ಹಲಧರಂ |
ಕರುಣದಿಂ ಹರಿಯನುಂ ಮನ್ನಿಸುತ ಚಿತ್ತದೊಳ್ ರೌದ್ರಮಂ ತಾಳ್ದೆಂದನು ||೩೩೯||
ರಾಗ ಪಂತುವರಾಳಿ ಮಟ್ಟೆತಾಳ
ತಮ್ಮ ಕೋಪಿಸ | ಬೇಡ | ಸುಮ್ಮನಿರೇಲೊ ||
ನಮ್ಮ ನಡತೆಗೆ | ನೋಡು | ಗಮ್ಮನೇ ಮಿಗೆ  ||೩೪೦||
ಆದರಾಗಲಿ | ಇನ್ನು | ಧಾರಿಣೀಯಲಿ ||
ನಾರಿಯೊಯ್ದರು | ಮಹಾ | ಪಾರಮಹಿಮರು ||೩೪೧||
ಇರಲದೆಲ್ಲಿಯು | ಬಿಡದೆ | ತರಿದು ತರುವೆನು ||
ಮರೆದು ನಿಲ್ಲೆನು | ಕ್ಷಣದಿ | ತೆರಳ್ವೆನೆಂದನು  ||೩೪೨||
ಎಂದು ಹಲವನು | ತಿರುಹು | ತಂದು ಮನೆಯನು ||
ಚಂದದಿ ಪೊರಟನು | ರೋಹಿಣಿ | ಕಂದನೆಂಬನು       ||೩೪೩||
ಕಂದ
ಹಲಧರ ಪೊರಟುದ ಕಾಣು |
ತ್ತೊಲವಿಂ ಕೌರವನ ಚರನುಮಯ್ತಂದುಂ ತಾಂ ||
ಗೆಲವಿಂ ನಸುನಗುತಂ ಕುರು |
ಕುಲನೃಪವರಗಯ್ದೆ ಪೇಳ್ದ ಪರಿಪರಿಯಿಂದಂ  ||೩೪೪||
ಬಂದಂ ಬೀಯಗ ನಡೆ ನೀ |
ವಿಂದುಂ ಸನ್ನಾಹಮಾಗಿ ನಿಲುವುದೆನಲ್ಕಂ ||
ಅಂಧನೃಪಾತ್ಮಜ ಸೇನಾ |
ವೃಂದಸಹಿತ ಲೆದ್ದುಮಿದಿರಿನೊಳ್ ನಿಂದಿರ್ದಂ          ||೩೪೫||
ರಾಗ ಭೈರವಿ ಆದಿತಾಳ
ಆ ಸಮಯದಿ ಬಲು | ರೋಷಾವೇಶದಿ |
ಕೇಶವಾಗ್ರಜ ಕೈ | ಲಾಸಾಧಿಪನಂ |
ತೇಸು ಬಣ್ಣಿಸುವೆ ಮ | ಹೀಶನ ಪಡೆಯನು |
ನಾಶಗೆಯ್ವೆನುಯೆಂದು | ಬೇಸರದಂದು || ಬಂದನಾಗ ||೩೪೬||
ಕಂಗಳೊಳಿಂಗಳ | ಮಂ ಕರೆಯುತ ಹಾ |
ರಂಗಳ ತೊಡರ ಕ | ರಂಗಳೊಳ್ ಬಿಡಿಸುತ |
ಮುಂಗಡೆಯೊಳ್ ಬೆ | ಡಂಗಿನೊಳ್ ನಿಂದಿಹ |
ರಂಗವನೀಕ್ಷಿಸು | ತಂಗ ಮುಖದಲಿ || ಬಂದನಾಗ     ||೩೪೭||
ಫಡ ಫಡ ಕೌರವ | ಬಡುಗ ನಿನ್ನಯ ಬಲು |
ಬೆಡಗನು ಪರಿಕಿಸು | ವಡೆ ಮಾಯಗಳಿದು |
ನಡೆ ನಡೆ ನಿಲ್ಲದೆ | ಪಡೆಸಹಿತೆಂದೆನು |
ತೆಡಬಲಗಳ ಬೆಂ | ಬಿಡದೆ ಸವರುತ || ಬಂದನಾಗ    ||೩೪೮||
ಕರಿಗಳ ಸುಂಡಿಲ | ತುರಗಗಳ ಕಾಲ್ಗಳ |
ವರ ಚಕ್ರಂಗಳ | ಮುರಿದು ಕೆಡಹಿ ಪದ |
ಚರರನು ತರಿವುತ | ಲಿರಲು ಕಾಣುತಲಾ |
ಕುರುಕುಲದರಸನು | ಬೆರಗಿನ್ನಾದ || ಬಂದನಾಗ       ||೩೪೯||
ದ್ರೋಣ ಭೀಷ್ಮಾದಿಗಳ್ | ಕಾಣದಾದರು ಕರ್ಣ
ನೇನಾದನೊ ಸು | ಮ್ಮಾನಗಳಡಗಿಯೆ |
ಕಾನನದೊಳಗಿಹ | ವಾನರರಂದದಿ |
ಸೇನೆಗಳೆಲ್ಲವು | ಹಾನಿಗಳಾಗೆ || ಬಂದನಾಗ ||೩೫೦||
ವಚನ
ಈ ಪ್ರಕಾರದಿಂ ಹಲಧರನು ಕೌರವನಂ ಮುಖಭಂಗಿತನಂ ಮಾಡಲಾ ವೇಳೆಯೊಳ್ ಕೌರವನಿಂತೆಂದನು –
ರಾಗ ಮುಖಾರಿ ಆದಿತಾಳ
ಯಾಕೋ ಭಾವ ಅವಿವೇಕವು ನಿನಗೆ | ಈ ಕಡು ಅಪಹಾಸ್ಯಗಳು ಮೊದಲಿಗೆ ||
ನಾಕದವರು ನಗರೇನೈ ಬಿಡು ಬಿಡು | ಸಾಕು ಸಾಕು ಸಮ್ಮತವಲ್ಲ        ||೩೫೧||
ಆಗುವ ಕಾರ್ಯಗಳಾಗಲಿ ಲಗ್ನವ | ನೀಗ ಸಾಧಿಸಬೇಕದರೊಳಗೆ ||
ಹೇಗಾದರು ಹೊತ್ತನು ಕಳೆವುದು ಸಹ | ಜಾಗಮ ಹೋಗುವ ನಡೆ ಮನೆಗೆ         ||೩೫೨||
ಬೆದರುವರೆಲ್ಲರು ಬುಧರಾದಿಗಳಾ | ದದುಭುತದಿಂ ಸುದತಿಯರೆಲ್ಲ ||
ಮದುವಣಿಗನು ಮೆಯ್ ಮರೆದಿಹನೀ ಮೋ | ದದ ಸಂಭ್ರಮಗಳಿಗೇನೆನಲಿ         ||೩೫೩||
ರಾಗ ಭೈರವಿ ಏಕತಾಳ
ಎನ್ನುವದೇನೆಲೊ ಕುನ್ನಿ | ನಡೆ | ಬನ್ನಣೆ ಸಾಕೆಲೊ ಬನ್ನಿ ||
ಎನ್ನುತ ಹಲಧರನಾಗ | ಕರ | ವನ್ನೆಗಹುತಲತಿ ಬೇಗ  ||೩೫೪||
ಹಲ್ಲುಕಳಚಿ ಬೀಳ್ವಂತೆ | ಹೊಡೆ | ದಲ್ಲೆ ನುಡಿದ ತಾ ಮತ್ತೆ ||
ಎಲ್ಲಿಹ ಭಾವನು ಮರುಳೆ | ಮ | ತ್ತಿಲ್ಲಿಗೇತಕೆ ಬಂದೆಗಿರುಳೆ      ||೩೫೫||
ಹೋಗು ಹೋಗೆನ್ನು ತಬ್ಬರಿಸಿ | ಒರೆ | ದಾಗ ಭಂಗಿಸುತಲಿ ಸಹಸಿ ||
ಕೂಗುವರನು ತಾ ನಿಲಿಸಿ | ಮೆಯ್ | ಬೀಗುವ ತೆರದಿಂದೊರಸಿ ||         ||೩೫೬||
ಅಟ್ಟಿದ ಕೌರವಬಲವ | ಕಂಡ | ಬಟ್ಟೆ ಮಾಡುತ ದಿಬ್ಬಣವ ||
ಅಟ್ಟಹಾಸದಿ ಬಲರಾಮ | ನಿಕೊ | ದಿಟ್ಟತನದಿ ನಿಸ್ಸೀಮಾ        ||೩೫೭||
ಓಡಿದರೇನಾಶ್ಚರ್ಯ | ಯೆಂಬ | ಗಾಢದಿ ಭೀಷ್ಮಾಚಾರ್ಯ ||
ರಾಡದೆ ನುಡಿಗಳ ಮತ್ತಾ | ದಾರಿ | ನೋಡುತ ಗಜಪುರದತ್ತ    ||೩೫೮||
ಕೌರವ ಖೋಡಿಯ ದಾರಿ | ತನ್ನ | ಗೌರವಗಳು ಬಲ ಕುಡುಗಿ ||
ಶೌರಿಯಗಳ ಸೊಬಗಳಿದೂ | ಕಾಮ | ವೈರಿಯ ನೆನಸುತಲುಳಿದು       ||೩೫೯||
ದಾರಿಯ ಬಿಡಿ ಕರಿಪುರಕೆ | ನಿ |  ಷ್ಕಾರಣ ಪೆಟ್ಟು ತಿಂದುದಕೆ ||
ಭೂರಿ ನೇತ್ರಾದಿಗಳ್ ನಗುತ | ಅ | ಪಾರ ಹಾಸ್ಯದೊಳಿರ್ದರ್ ಮತ್ತಾ    ||೩೬೦||
ಕಂದ
ಇತ್ತಂ ಹಲಧರ ಕೌರವ |
ಮೊತ್ತಗಳಂ ಕೊಂದು ಕೆಡಪಿ ಮನೆಗಯ್ದುತ್ತಂ ||
ಚಿತ್ತದಿ ಚಿಂತೆಯೊಳಿರಲಿ |
ನ್ನಿತ್ತಂ ಭೀಮಜನುಮಾಗ ಕೌರವ ಬಲಮಂ   ||೩೬೧||
ಬಂದುಂ ಪಥದೊಳ್ ತಡೆದಂ |
ಕುಂದದೆ ಕೋಪಂಗಳಿಂದಮಬ್ಬರಿಸುತ್ತಂ ||
ನಿಂದೀ ಧರೆ ನಡುಗುವ ತೆರ |
ದಿಂ ತಾಂಗರ್ಜಿಸುತ ಪೇಳ್ದನಾ ಕೌರವಗಂ   ||೩೬೨||
ರಾಗ ಪಂತುವರಾಳಿ ಏಕತಾಳ
ಎಲ್ಲಿಗೆ ಪೋಗುವೆ | ಖುಲ್ಲ ಕೌರವ ನೀ ||
ನಿಲ್ಲು ನಿಲ್ಲೆಲೊ ಕಾರ್ಯ | ವಿಲ್ಲದಾಯಿತೆ      ||೩೬೩||
ಎತ್ತ ಹೋದನೊ ಕರ್ಣ | ಧೂರ್ತ ಶಕುನಿಯೆಲ್ಲಿ ||
ವ್ಯರ್ಥವಾಯಿತೆ ಮದುವೆ | ಯತ್ಯುತ್ಸಹಂಗಳು         ||೩೬೪||
ಮೂಢಮತಿಯೆ ನೀ | ಖೋಡಿಯಾದೆಯೆಂದು ||
ಗಾಢದಿಂದಲಿ ಕೈ | ಮಾಡಿದ ಕಲಹಕ್ಕೆ        ||೩೬೫||
ಕಾಣುತ ಕುರುಬಲ | ಭೂನಾಥ ಘಟೋತ್ಕಚ ||
ದಾನವ ತಡೆವ ನಿ | ದಾನವನೆಲ್ಲವ  ||೩೬೬||
ಮಾತನಾಡದಲಾಗ | ಯಾತುಧಾನನೊಳಂದು ||
ತಾತತುಕ್ಷಣದಿ ನಡೆಯಲ್ | ಸೋತು ಸೊಬಗಿನಿಂದೆ   ||೩೬೭||
೬
ರಾಗ ಮಾರವಿ ಏಕತಾಳ
ನಡೆದ ಕೌರವನನು | ತಡೆದ ಘಟೋತ್ಕಚ | ಫಡ ಫಡ ಮುಂದಕೆ | ಅಡಿಯಿಡಬೇಡೆನು |
ತೊಡನೆ ಗರ್ಜಿಸಿ ಬೆಂ | ಬಿಡದೆ ಕಂಗಳೊಳಾಗ | ಕಿಡಿಗರೆವುತ ಪ್ರಳಯ | ದಡುಪತಿಧರನಂತೆ | ಮಿಡುಕುತ ಕೌರವ | ಪಡೆಯನು ಸವರುತ | ಹುಡುಕುತ ಕರ್ಣನ | ಕೆಡಹುತ ಶಕುನಿಯ |
ಕಡಿದು ಕರಿತುರಗಗ | ಳಡಿಗಳರದ ಖಳ | ಪೊಡವಿಗುರುಳಿಸಿ ಕೋಲ್ | ಪಿಡಿದರನೊರಸಿ ಬಾಯ್ | ಬಿಡಿಸಿ ಭೀಷ್ಮನ ಕಂ | ಗೆಡಿಸಿಯಶ್ವತ್ಥಾಮನ | ನಡವಿಯ ಮಧ್ಯದೊಳ್ | ಕೆಡಹಿ ಬೀಳ್ವಂದದಿ | ಸುಡುತಲಿರ್ದನು ಮಿಕ್ಕ | ಧಡಿಗರಾದವರನ್ನು | ತಡಮಾಡದೆ ಹಾಸ್ಯ | ಕೆಡೆಯನು ಮಾಡಲು |
ಜಡಜಸಂಭವ ನಕ್ಕನು || ತಿಳಿದಿದ ಸಿರಿ | ಯೊಡೆಯ ನಲಿವುತಿರ್ದನು ||
ತನ್ನೊಳು ತಾನೆ | ಮೃಡನಾಶ್ಚರಿಯಬಟ್ಟನು || ಏನೆಂಬೆ ಕೇಳ್ |
ದೃಢಮತಿಯಿಂದಲೆ ಧರಣೀಶ ಹರಿಯ ಮಾಯ ವಿಚಿತ್ರಗಳ ಮುದದಲಿ || ಏನನೆಂಬೆ        ||೩೬೮||
ಕಂದ
ಈ ಪರಿಯಂದಂ ಕೌರವ |
ಭೂಪನನುಂ ಭಂಗಿಸುತಂ ಕಳುಹಲ್ಕಾತಂ ||
ತಾ ಪದುಳದಿ ನಡೆತಂದುಂ |
ಕೋಪಗಳಂ ಶಾಂತಿಗೆಯ್ದು ಮಣಿದನೆಮಜಗಂ ||       ||೩೬೯||
ವಚನ
ಈ ಪ್ರಕಾರದಿಂ ಬಂದು ವಂದಿಸಿದ ಘಟೋತ್ಕಚನಂ ಕಂಡು ಧರ್ಮರಾಯನತಿವಿನಯದಿಂದ ಇಂತೆಂದನು –
ರಾಗ ಸೌರಾಷ್ಟ್ರ ಅಷ್ಟತಾಳ
ಏನಯ್ಯ ಬಹಳ ಬಳಲಿ ಬಂದುದಾಗಿದೆ | ದಾನವೇಶ || ನ |
ವೀನ ಕಾರ್ಯಂಗಳದೇನ ಸಾಧಿಸಿದೆಯೈ | ದಾನವೇಶ          ||೩೭೦||
ಹಾನಿವೃದ್ಧಿಗಳಾರಿಗಾಯಿತಿನ್ನದರೊಳು | ದಾನವೇಶ || ನಿ |
ಧಾನಿಸಲನುಮಾನವಾಗಿದೆ ಪೇಳಯ್ಯ | ದಾನವೇಶ   ||೩೭೧||
ಎಲ್ಲಿಗಯ್ದಿದೆ ಯಾವಲ್ಲಿ ಕದನವಾಯ್ತು | ದಾನವೇಶ || ರಣ |
ಮಲ್ಲ ವಿಚಾರಿಸಲುಲ್ಲಾಸವಾಗಿದೆ | ದಾನವೇಶ         ||೩೭೨||
ಖೂಳರು ದಾರಿಯೊಳೆಲ್ಲಿದಿರಾದರು | ದಾನವೇಶ || ಹಮ್ಮಿ |
ನಲ್ಲಿ ಹೇಗಾದರು ಅವರೆಲ್ಲರರುಹಯ್ಯ | ದಾನವೇಶ     ||೩೭೩||
ಹೊತ್ತ ಚೋಹಗಳಿಂದ | ಮತ್ತರಾ | ದವರ್ ಯಾರು | ದಾನವೇಶ || ಹುಚ್ಚು | ಪೃಥ್ವಿಪಾಲಕರೊಳು ಕದನವೇನಾಯಿತು | ದಾನವೇಶ          ||೩೭೪||
ಹೊತ್ತಿಹೊಗೆವುತಿದೆ ಕುಡಿಮೀಸೆಗಳೆಲ್ಲ | ದಾನವೇಶ || ಆದ |
ವೃತ್ತಾಂತವೇನು ವಿಚಾರಿಸುವೆನುಯೀಗ | ದಾನವೇಶ ||೩೭೫||
ರಾಗ ಕೇದಾರ ಅಷ್ಟತಾಳ
ಇಂತೆನೆ ಯಮಜನು  ಮಾತ | ಖಳ | ನಿಂತು ಕೈಮುಗಿದೆಂದ ನಗುತ ||
ಸಂತೋಷಾಬ್ಧಿಯೊಳ್ ಮುಳುಗುತ್ತ | ಮಾ | ಕಾಂತನ ಮನದಿ ನೆನೆವುತ್ತ ||೩೭೬||
ಹಿರಿಯಯ್ಯ ಕೇಳೊಂದು ಮಾತ | ಹಲ | ಧರನ ಸಂಜಾತೆಯನಿತ್ತ
ದುರುಳ ಕೌರವನೆಂಬಾತ | ಕರಿ | ಪುರದಿಂದ ದ್ವಾರಕೆಗಯ್ದುತ  ||೩೭೭||
ಬಂದೆವು ಪರಿಣಯಕೆಂದು | ಸಾ | ನಂದದಿಂದುಸಿರಲು ನಿಂದು ||
ಅಂದು ಕೇಳುತ ರೋಷದಿಂದ | ಗೋ | ವಿಂದನಗ್ರಜ ನಡೆತಂದು         ||೩೭೮||
ಮಾಯಾವಿಗಳು ಬಂದಿರ್ಯಾಕೆ | ಮತ್ತೆ | ಸಾಯಕದಿಂ ಸಾಯಲಿಕೆ ||
ಘಾಯವಡೆದು ಸರ್ವ ಬಲಕೆ | ಕುರು | ರಾಯನೋಡಿದ ಕರಿಪುರಕೆ        ||೩೭೯||
ಕಂಡನಾ ಸಮಯದಿ ನಾನು | ಭಯ | ಗೊಂಡು ಓಡುವ ಕೌರವರನು ||
ಭಂಡು ಮಾಡಿದೆನವರನ್ನು | ಬಲವ | ದಿಂಡುದರಿದು ಕಳುಹಿದೆನು         ||೩೮೦||
ಭಾಮಿನಿ
ಯಾತಕಿನ್ನನುಮಾನ ಧರ್ಮಜ |
ಸಾತಿಶಯದಿಂದಾ ಸುಭದ್ರಾ |
ಜಾತಗಾ ಕನಕಾಂಗಿಯನು ಪರಿಣಯವನಾಗಿಪುದು ||
ಪ್ರೀತಿಪಾತ್ರನ ಕಳುಹಿಸುತ ಶ್ರೀ |
ನಾಥನನು ಕರೆತರಲು ತಳುವದೆ |
ಖ್ಯಾತಿವಂತನೆಯೆಂದು ನುಡಿದನು ವರ ಘಟೋತ್ಕಚನು         ||೩೮೧||
ಕಂದ
ಖಳನೆಂದುದ ಲಾಲಿಸಿ ತಾ |
ನೊಲವಿಂದಂ ದ್ರುಪದರಾಯನೊಡನುಡುಗೊರೆಯಂ ||
ಹಲಧರ ಕೃಷ್ಣಾದಿಗಳಿಗೆ |
ಕಳುಹಿದ ಕರೆತರಲು ಧರ್ಮಜನು ನಸುನಗುತಂ       ||೩೮೨||
ಇತ್ತಂ ಭೀಮನು ಪಾರ್ಥನಿ |
ಗತ್ಯಧಿಕೋತ್ಸಹದಿಂ ಕರೆದು ಪೇಳ್ದ ಪುರಮಂ ||
ಅತ್ಯಧಿಕದಿ ಶೃಂಗರಿಪುದೆ |
ನುತ್ತ ಪರಿತೋಷದಿಂದಂ ತಾನಿರುತಿರ್ದಂ    ||೩೮೩||
ದ್ವಿಪದಿ
ಅಣ್ಣನಾಡಿದ ಮಾತ ಕೇಳಿ ಕಲಿ ಪಾರ್ಥ |
ಚಿಣ್ಣನಭಿಮನ್ಯುವಿನ ಪರಿಣಯಕೆನುತ್ತ         ||೩೮೪||
ಸುರಪುರಕೆ ಬರೆದೋಲೆ ವಿಶ್ವಕರ್ಮನನು |
ಕರೆಸಿ ತತ್ಪುರವ ಶೃಂಗರಿಸಲರುಹಿದನು      ||೩೮೫||
ಕೇಳಿದಾಕ್ಷಣ ಪುರೋಚನ ನಗುತಲಂದು |
ತಾಳಿ ಹರುಷವ ತತೂಕ್ಷಣದಿ ಮನದಂದು    ||೩೮೬||
ನಿಲಿಸಿದನು ಕೇರಿಕೇರಿಯಲಿ ಬೆಂಬಿಡದೆ |
ಒಲವು ಮಿಗೆ ಕುರುಜುಮೇರ್ವೆಗಳ ಚಚ್ಚರದೆ ||೩೮೭||
ತಳಿರುತೋರಣ ಮಕರತೋರಣಗಳಾಗ |
ಚಳಕದಿಂದೆಡೆಯೆಡೆಗೆ ರಚಿಸಿದರು ಬೇಗ      ||೩೮೮||
ನವರತ್ನಖಚಿತದುಪ್ಪರಿಗೆ ಸಾಲ್ಗಳಲಿ |
ಸುವಿಲಾಸಮಾದ ಸುವರ್ಣ ಪ್ರತಿಮೆಯಲಿ     ||೩೮೯||
ತೋರ್ವ ವೈಚಿತ್ರ್ಯಗಳನೆಸಗಿ ದ್ವಾರದಲಿ |
ತೀವಿನಿಂದಿರುವ ರಂಭಾಸ್ತಂಭಗಳಲಿ          ||೩೯೦||
ಮಾದಳಿರನಳವಡಿಸಿ ಮಿಗೆ ಪತಾಕೆಗಳ |
ಕೋದುನಭತಳಕಡರ್ವಂತೆ ಕಟ್ಟಿದರು ಬಹಳ ||೩೯೧||
ಈ ರೀತಿಯಿಂದ ಶೃಂಗರಿಸಲಾ ಪುರವು |
ಭೂರಿನೇತ್ರನ ಪುರಕೆ ಮಿಗಿಲಾಯ್ತು ಠಾವು    ||೩೯೨||
ನೋಡಿ ಉಡುಗೊರೆಯಿತ್ತು ವಿಶ್ವಕರ್ಮನಿಗೆ |
ಗಾಢದಿಂ ಪಾರ್ಥ ಕಳುಹಿದನು ಸುರಪುರಕೆ   ||೩೯೩||
ಧಾರಿಣೀಪತಿ ಕೇಳು ದ್ರುಪದ ತಾನಿತ್ತ |
ದ್ವಾರಕೆಗೆ ನಡೆತಂದನತಿಬೇಗ ನಗುತ        ||೩೯೪||
ಚರರು ಕಾಣುತ ದ್ರುಪದಬರವ ಮುದದಿಂದ |
ಮಣಿದು ಮಾಕಾಂತನಿಗೆ ಮುಗಿದು ಕರಯುಗವ        ||೩೯೫||
ಮುದದಿ ಪೇಳ್ದರುಹಿದರ್ ಕೇಳಿದಾಕ್ಷಣದಿ |
ಕರೆಸಿದನು ಪ್ರೇಮದಲಿ ಕಮಲಾಕ್ಷನೊದಗಿ    ||೩೯೬||
ವಚನ
ಆ ಸಮಯದೊಳು ದ್ರುಪದರಾಯನಯ್ತಂದು ದಾನವಾಂತಕಗಂ ನಮಿಸಲಾ ಶ್ರೀಕೃಷ್ಣನು ಮನೋಹರುಷದಿಂ ಮತ್ತವನೊಡನಿಂತೆಂದಂ –
ರಾಗ ಕಾಂಭೋಜಿ ಝಂಪೆತಾಳ
ಕ್ಷೇಮವೇ ನಿನಗು ಧರ್ಮಜಾದಿಗಳಿಗು ಪರಿ | ಣಾಮದಿಂದಿಹರೆ ಪೇಳಯ್ಯ ||
ನೀ ಮನೋಹರುಷದಿಂದಯ್ತಂದುದೇಕಿಲ್ಲಿ | ಕಾಮಿತವ ನೀ ಪೇಳು ದ್ರುಪದ         ||೩೯೭||
ಇಂತೆಂದ ಗೋವಿಂದನಡಿಗೆರಗಿ ಧರ್ಮಜನು | ಸಂತಸದಿ ಕಳುಹಿದುಡುಗರೆಯ ||
ತಾಂ ತವಕದಿಂದಿಟ್ಟು ತಳುವದವರರುಹಿದುದ | ನಿಂತು ಬಿನ್ನಪಗೆಯ್ದನಾಗ         ||೩೯೮||
ಹರಿಯೆ ಲಾಲಿಪುದು ನಿಮ್ಮ ಗ್ರಜನ ಸುತೆಯ | ದೊರೆಯನುಜ ನರನ ಸಂಭವಗೆ ||
ಪರಿಣಯಂ ಗೆಯ್ಯಲೋಸುಗ ನಿಮ್ಮನೆಲ್ಲರನು | ತೆರಳ್ವುದೆನುತೊಲಿದು ಧರ್ಮಜನು         ||೩೯೯||
ಕಳುಪಿದನು ತನ್ನೆನುತ ದ್ರುಪದನುಸುರಲ್ ಕೇಳು | ತಲೆ ತವಕದಿಂದಂಬುಜಾಕ್ಷ ||
ಒಲವು ಮಿಗೆ ಮನ್ನಿಸುತಲವನೊಡನೆ ಸೂಚಿಸಿದ | ಸಲುಗೆಯಿಂದಾಗ ಶ್ರೀಹರಿಯು ||೪೦೦||
ಕರೆಯಯ್ಯ ಹಲಧರನು ಕಡು ಚಿಂತೆಯಿಂದಿಹನು | ದುರುಳರಿಂದಾದ ಕಾರ್ಯಕ್ಕೆ ||
ತೆರಳುತತಿವಿನಯದಿಂದುಚಿತವರಿತೊಡನೆ ಪರಿ | ಪರಿಯಿಂದ ನಡೆ ನಿಲ್ಲಬೇಡ     ||೪೦೧||
ಶ್ರೀಕಾಂತನಿಂತೆನಲು ದ್ರುಪದರಾಯನು ರೇವ | ತೀಕಾಂತನೆಡೆಗಯ್ದು ತಾನು ||
ಏಕಾಂತಮಂದಿರದೊಳಿರಲುಡುಗೊರೆಯನಿತ್ತು | ತಾ ಕಯ್ಯ ಮುಗಿದು ಬಳಿಕೆಂದ   ||೪೦೨||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಜೀಯ ಲಾಲಿಸು ಹಲಧರನೆ ಸು | ಪ್ರೀಯದಿಂದಲೆ ಶಶಿಕುಲೋದ್ಭವ |
ರಾಯ ಧರ್ಮಜ ಕಳುಹಿಹನು ಸುವಿ | ಡಾಯದಿಂದ    ||೪೦೩||
ಪರಿಣಯವನಭಿಮನ್ಯುವಿಗೆ ತಾ | ವಿರಚಿಸಲು ನಿನ್ನಯ ಸುಪುತ್ರಿಯ |
ತೆರಳ್ವುದೆಲ್ಲರೆನುತ್ತ ತೋಷದಿ | ಪರಮಪುರುಷ        ||೪೦೪||
ಉಡುಗೊರೆಯ ಕಳುಹಿಹನು ಸಂತಸ | ದೊಡನೆ ಪೊರಡುವುದೆನಲು ಕೇಳುತ |
ಘುಡುಘುಡಿಸಿ ನೆಲನೊಡೆವ ತೆರದಲಿ | ಝಡಿದು ಹಲವ          ||೪೦೫||
ನಿದ್ರೆಯಿಂ ಮಲಗಿಹ ಮಹೋರಗ | ರೌದ್ರದಿಂ ತಾನೆದ್ದ ತೆರದಲಿ |
ರುದ್ರನಾವೇಶದಲಿ ಮೆರೆಯಲು | ಕುಧ್ರ ಬಿರಿಯೆ        ||೪೦೬||
ಕಂದ
ಇಂತದುಭುತ ರಭಸದಿ ಬಳಿ |
ಕಂ ತಳುವದೆ ದ್ರುಪದನೊಡನೆಯತಿ ನಿಷ್ಠುರದಿಂ ||
ಚಿಂತೆಯನುಳಿದುಂ ಪೇಳಿದ |
ನೆಂತೈ ಹಲಧರನ ವಿಕ್ರಮಾಟೋಪಗಳಂ    ||೪೦೭||
ರಾಗ ಭೈರವಿ ಝಂಪೆತಾಳ
ಏನೆಲವೊ ದ್ರುಪದ ನೀ | ನೇನಾಡಿದೆಯೊ ಈಗ |
ಸಾನಂದದಿಂದ ಮ | ಹಾನುತೋಷದಲಿ      ||೪೦೮||
ಸತ್ಯದಲಿ ಧರ್ಮಜನೆ | ನುತ್ತ ಪೇಳ್ವುದು ಲೋಕ |
ವ್ಯರ್ಥವಾಯಿತು ಭೀಮ | ಪಾರ್ಥರಿಂ ಪೆಸರು ||೪೦೯||
ಮಂದಮತಿಗಳು ಕಪಟ | ದಿಂದಯ್ದಿ ಮತ್ತೆನ್ನ |
ನಂದನೆಯನೊಯ್ದರೇ | ಹಂದೆಗಳು ಸಹಜ   ||೪೧೦||
ನರನು ಮೊದಲಿಗೆ ಯತೀ | ಶ್ವರನಂತೆ ತಾನಯ್ದಿ |
ವರ ಸುಭದ್ರೆಯನು ಚ | ಚ್ಚರದಿ ಕಳವಿನಲಿ    ||೪೧೧||
ಕೊಂಡೊಯ್ದುದಿಲ್ಲವೇ | ಪುಂಡುತನದಲಿ ಪುರಕೆ |
ಅಂಡಲೆವುದೇಕೆ ನಾ | ಕಂಡ ಕೆಲಸಕ್ಕೆ        ||೪೧೨||
ಭಾಮಿನಿ
ಆದರಾಲಿಸು ದ್ರುಪದ ಕೌರವ |
ರೀ ದುರುಳರಿವರನು ಪರೀಕ್ಷಿಸಿ |
ಮೇದಿನಿಯ ಕೊಡದಟ್ಟಿಹರು ಮತ್ತೇನದಂತಿರಲಿ ||
ಓದುವರು ವೇದವನು ಜಲದಲಿ |
ಸಾಧಿಸುತ ಹಾಕುವರು ಗಾಳವ |
ಮಾಧವನಿಗಿವರಯ್ದೆ ಸ್ನೇಹಿತರಂತೆ ತಿಳಿಯಲ್ಕೆ         ||೪೧೩||
ಕಂದ
ನಡೆ ನಡೆಯೆನುತಂ ದ್ರುಪದನ |
ಕಡು ಕಿನಿಸಿನಿಂ ಹಲವನಯ್ದೆ ತಿರುಗಿಸುತ್ತಂ ||
ಫಡ ಫಡ ಪಾಂಡವರಾ ಪೆಸ |
ರಡಗಿಪೆನೆಂದೆನುತೆ ಪೊರಟನಾ ಕ್ಷಣದೊಳಗಂ        ||೪೧೪||
ವಚನ
ಈ ರೀತಿಯಿಂದಾರ್ಭಟಿಸುತ್ತಂ ಹಲಧರ ಪೊರಟುದನೀಕ್ಷಿಸುತಾ ದ್ರುಪದನಯ್ತಂದು ಶ್ರೀಕೃಷ್ಣನೊಡನಿಂತೆಂದಂ –
ರಾಗ ಆನಂದಭೈರವಿ ಆದಿತಾಳ
ಕೆಟ್ಟಿತು | ಕಾರ್ಯ | ಕೆಟ್ಟಿತು          || ಪಲ್ಲವಿ ||
ಕೆಟ್ಟಿತಯ್ಯ ಕಾರ್ಯವು ಶ್ರೀ | ಕೃಷ್ಣ ನಾನೇನ ಹೇಳಲಿ ||
ಹರುಷದಿ | ಹಾಹಾ | ಸರಸದಿ       ||೪೧೫||
ಬಲರಾಮನೊಡನೆ ಪೋಗಿ | ತಿಳಿಸು ಕಾರ್ಯದೊಲವ ||
ನಲವಿಂದ | ನೀ ನಿ | ಶ್ಚಲದಿಂದ     ||೪೧೬||
ಉಡುಗೊರೆಯನೊಪ್ಪಿಸಲು | ಘುಡುಘುಡಿಸುತ್ತ ತನ್ನೊಳು ||
ಜರೆದನು | ಧರಣಿಪ | ರಿರವನು      ||೪೧೭||
ಹಿಂದಾದ ಮಾಯಗಳು ಪಾಂಡವ | ರಿಂದಲವರ ಕೊಲುವೆನೆನುತ ||
ಪೊರಟನು | ಕೋಪದೊ | ಳಿದ್ದಷ್ಟಾನು        ||೪೧೮||
ನೀನಲ್ಲದನ್ಯತ್ರನವನ | ಕಾಣುತ್ತ ಮನ್ನಿಸುವರೊರ್ವ ||
ರಿಲ್ಲಯ್ಯ | ಸ್ವಾಮಿ | ಕೇಳಯ್ಯ       ||೪೧೯||
ತಡವ ಮಾಡಬೇಡವೆಂದು | ನುಡಿದ ದ್ರುಪದನ ಮಾತಂದು ||
ಲಾಲಿಸಿ | ಭಕ್ತರ | ಪಾಲಿಸಿ ||೪೨೦||
ಪೊರೆವ ಬಿರುದು ತನ್ನದೆಂದು | ಹರಿಯು ತಾ ಭರದೊಳಯ್ತಂದು ||
ನಗುತಲಿ | ಅಣ್ಣಗೆ | ರಗುತಲಿ        ||೪೨೧||
ಪೇಳ್ದನಂತರಂಗದಲ್ಲಿ | ತಾಳ್ದು ಶಾಂತಿಯ ಸರ್ವೇಶ ||
ನೀತಿಗಳ | ನವಗುರೆ | ಮಾತುಗಳ  ||೪೨೨||
ರಾಗ ಮಾರವಿ ಆದಿತಾಳ
ಯಾಕೊ ಈ ಪರಿಹಾಸ್ಯ | ಅಣ್ಣ ವಿ |
ವೇಕಗಳೆಂಬುದ ಮರೆತೆಯ ಬಿಡು ಬಿಡು || ಯಾಕೊ   || ಪಲ್ಲವಿ ||
ವಿಧಿಲಿಖಿತಗಳನ್ನು | ಮೀರುವ | ಸದಮಲರಾರಿನ್ನು ||
ಅದರೊಳಗೀಶ್ವರನಪ್ಪಣೆಯಿಂದಾಹುದು ತಾ | ನದ ತುದಿಗೆ ಕಟೂಗ್ರವೇಕೊ        ||೪೨೩||
ಕಥೆಯನು ಕೇಳ್ದರಿಯ | ನೀ ದಶ | ರಥಭೂಪತಿಯ ||
ಅತಿಶಯದಿಂದುರು ಪರಿಣಯವಾದುದು | ಪೃಥಿವಿಯೊಳಾನರುಹಲು ತಿಳಿಯಲು    ||೪೨೪|
ದೂರುವೆ ಪಾಂಡವರ | ನಿನಗಾ | ಕೌರವರೇನಹರೊ ||
ಧಾರಿಣಿಯಲಿ ಮಾಯಾವಿಗಳೆಂಬುದು | ಮೂರು ಲೋಕದಿ ಪ್ರಸಿದ್ಧ ಕಣಾಯಿಲ್ಲಿ     ||೪೨೫||
ಅರಗಿನ ಮನೆ ಮಾಡಿ | ಕುಂತಿಜ | ರರಿಯದಂದದಿ ಕೂಡಿ ||
ಉರುಹಲದೆಂತೊ ಜೀವಿಸಿದರೊ ನಿನ್ನೊಳ | ಗರಿತು ವಿಚಾರಿಸು ಧರಣಿಪ ಸತ್ಯವ  ||೪೨೬||
ಬಂಧುತ್ವಗಳಲ್ಲಿ | ಸಂತಸ | ಸಂದೇಹಗಳಲ್ಲಿ ||
ಕುಂದನೆಣಿಸುವರೇನೈ ಶ್ರೀಕೃಷ್ಣನೊ | ಳೆಂದನು ಹಲಧರನತಿ ರೌದ್ರಗಳೊಳು      ||೪೨೭||
ಭಾಮಿನಿ
ಬಾರೊ ಬಾರೆಲೊ ಕೃಷ್ಣ ನಿನ್ನ ವಿ |
ಕಾರದುರುಮಾಯಕಗಳೆಂಬುದ |
ನಾರರಿಯರೆಲೆ ಲೋಕದಲಿ ಸಾರತ್ತಲೆಂದೆನುತ ||
ತೋರುತಲಿ ಕಂಗಳಲಿ ಕಿಡಿಗಳ |
ಭೋರನಬ್ಬರಿಸುತ್ತಿರಲು ವರ |
ನಾರದನು ನಡೆತಂದನಾಯೆಡೆಗಾ ತತುಕ್ಷಣಕೆ         ||೪೨೮||
ಕಂದ
ಕಂಡಾ ಋಷಿಯಂ ಈರ್ವರು |
ಮಂಡೆಯನುಂ ಬಗ್ಗಿಸಿ ಮಣಿದುಂ ನಿಂದಿರಲ್ಕವ ||
ರುಂಡವನೊಲೆದುಂ ಭಯಮಂ |
ಕೊಂಡಿಹ ಸಭೆಯೊಳಗೆ ನುಡಿದನಾ ಯತಿತಿಲಕಂ      ||೪೨೯||
ರಾಗ ಶಂಕರಾಭರಣ ಅಟತಾಳ
ಏನಯ್ಯ | ರಾಮ | ಏನಯ್ಯ         || ಪಲ್ಲವಿ ||
ಏನಯ್ಯ ಈ ಅವ | ಮಾನದಚ್ಚರಿಗಳು |
ಕಾಣಲೆಮಗೆ ನ | ವೀನ ತೋರುತಲಿದೆ || ಏನಯ್ಯ     || ಅನು ಪಲ್ಲವಿ ||
ಸಾಕು ಸೈರಿಸು ಸೈರಿಸಯ್ಯ | ಅವಿ | ವೇಕದ ನಡತೆಯು ಜೀಯ |
ಮೂರು | ಲೋಕವು ಮೆಚ್ಚದಲ್ಲಯ್ಯ || ಏ ರಾಯ |
ನಾಕೇಶ ಮೊದಲಾದ | ನೇಕ ಸುರರು ಮಹಾಪ |
ರಾಕಿಂದುಧರ ಸಹ | ವ್ಯಾಕುಲತೆಯೊಳಿಹ || ಏನಯ್ಯ ||         ||೪೩೦||
ಶೇಷಾವತಾರಿಯು ನೀನು | ವೈಕುಂ | ಠೇಶ ನಾರಾಯಣನಿವನು |
ಯಾದ | ವಾ ಸಮೂಹವು ಸುರರಿನ್ನು || ಇದಕೊ |
ಏಸು ಬಣ್ಣಿಸುವಿಯೀ | ರೋಷದಾಯಸಗಳೀ |
ವೇಷಗಳೇಂ ಪರಿ | ಹಾಸ್ಯ ಕಾರಣವೆಲ್ಲ || ಏನಯ್ಯ     ||೪೩೧||
ಯಾರಯ್ಯ ಹೊಣೆ ಪಾಂಡವರಿಗೆ | ಅವರ್ | ಯಾರು ಈ ಭ್ರಮೆ ಯಾಕೆ ನಿನಗೆ |
ಹೊಂತ | ಕಾರಿಗಳಹುದವರ್ಕಡೆಗೆ || ಕಯ್ |
ಮೀರಿಯೆ ಕುಂತಿಕು | ಮಾರರೊಳ್ ಸೆಣಸಲು |
ತೋರುವ ನಿಮ್ಮವ | ತಾರಗಳುಳಿವುದೆ || ಏನಯ್ಯ    ||೪೩೨||
ಬೇಡ ನೀ ಬಿಡು ಆತ್ಮಘಾತ | ಕಯ್ | ಮಾಡುವ ಮನವ ಪ್ರಖ್ಯಾತ |
ಹರಿ | ದಾಡುವ ಹೊಳೆಯೊಳು ನಿರತ || ಓ |
ಡಾಡಿಸಬೇಕ | ಲ್ಲದೆ ಹರ ಗೋಲನ್ನು |
ಕೋಡಗಲ್ಲಿನ ಬೆಟ್ಟ | ದಲಿ ನಡೆಸುವರುಂಟೆ || ಏನಯ್ಯ ||೪೩೩||
ಭಾಮಿನಿ
ಎಂದ ಋಷಿವರನುತ್ತರಕೆ ಮನ |
ದಂದು ಮುಸಲವನಿಳುಹಿ ಹದನೇ |
ನೆಂದು ನಗುತೀಕ್ಷಿಸಿದನಾ ಗೋವಿಂದನಾನನವ ||
ಬಂದೆರಗಿ ಮುನಿಚರಣಕನಿತರೊ |
ಳಂದದಿಂ ಸುರಪುರಕೆ ತೆರಳಿದ |
ನಿಂದುವಂಶೋದ್ಭವನೆ ಕೇಳಾಯತಿ ತತುಕ್ಷಣಕೆ        ||೪೩೪||
ಕಂದ
ಬಳಿಕಂ ಹಲಧರನಿತ್ತಂ |
ನಳಿನಾಕ್ಷಗೆಂದನಾಗಳತಿ ಹರುಷದಿಂದಂ ||
ತಳುವಿನ್ನೇತಕೆ ಪೋಗುವ |
ಯೇಳುವುದು ನೀನು ವಿನಯದಿ ಪಾಂಡವರೆಡೆಗಂ      ||೪೩೫||
ದ್ವಿಪದಿ
ಅಣ್ಣನೆಂದುದ ಕೇಳಿ ಕಡು ಹರುಷದಿಂದ |
ಪನ್ನಗಾರಿಧ್ವಜನು ತಾ ಪದುಳದಿಂದ ||೪೩೬||
ಕರೆಸಿ ದೇವಕಿ ಮುಖ್ಯ ವಸುದೇವರುಗಳ |
ಸಿರಿಯು ಮೊದಲಾದಷ್ಟಮಹಿಷಿಯರ ಕೇಳಾ  ||೪೩೭||
ಸಾತ್ಯಕಿಯೊಡನೆ ರಥವ ತರಿಸಿ ತತ್ ಕ್ಷಣದಿ |
ದೈತ್ಯಾರಿ ಬಲಭದ್ರರೊಡವೆರಸಿ ಭರದಿ       ||೪೩೮||
ದೇವಕಿ ಪ್ರಮುಖ ನಾರಿಯರು ಸಹ ಸೇರಿ |
ಸಾವಧಾನದಿ ಪೊರಟ ಪುರವನಾ ಶೌರಿ      ||೪೩೯||
ಪಥವಿಡಿಯಲಿಂದ್ರಪ್ರಸ್ಥಕೆ ಸೊಬಗಿನಿಂದ |
ಸ್ತುತಿಸುತಿರ್ದರು ನಾಕದವರು ಮೇಲಿಂದ     ||೪೪೦||
ನಿಗಮವಚನಗಳಿಂದ ಪೊಗಳ್ವ ಪಾಠಕರು |
ಬಗೆಬಗೆಗಳಿಂದ ನರ್ತಿಪ ನೃತ್ಯಾಂಗನೆಯರು ||೪೪೧||
ಛತ್ರ ಚಾಮರವಿಡಿದು ಚೆಲುವಂಗನೆಯರು |
ಪಕ್ಷೀಂದ್ರ ಸೇವಿಸುವ ಸುಗುಣ ಚಾರಕರು     ||೪೪೨||
ಭೇರಿ ಶಂಖ ಮೃದಂಗ ಕಹಳೆರವದಿಂದ |
ಧಾರಿಣಿಯದುರ್ವಂತೆ ಹರಿಯು ನಡೆತಂದ    ||೪೪೩||
ಪಯಣದಲಿ ಪಯಣಮಂ ನಡೆಯೆ ಶ್ರೀನಾಥ |
ದಯದಿಂದ ಪಾಂಡವರ ಮನೆಗೆ ಪ್ರಖ್ಯಾತ    ||೪೪೪||
ಆ ಸಮಯದಲಿ ದ್ರುಪದ ಮುಂದಯ್ದಿ ಭರದಿ |
ತೋಷದಿಂ ಸೂಚಿಸದ ಧರ್ಮಜಗೆ ಮುದದಿ   ||೪೪೫||
ಇದಕೊ ಶ್ರೀಹರಿ ಬಂದನೆಂದು ಕುಣಿದಾಡಿ |
ಮಧುಮಥನನನು ಸ್ಮರಿಸಿ ಮುದದಿ ನಲಿದಾಡಿ         ||೪೪೬||
೭
ಕಂದ
ಕೇಳ್ದಾ ಕ್ಷಣದಿಂ ಧರ್ಮಜ |
ತಾಳ್ದು ಹರುಷ ತವಕದಿ ಪೇಳ್ದನು ಪಾರ್ಥನೊಳುಂ ||
ಆಳ್ದನ ದರುಶನಕೆ ಪೊರಟ |
ಪೇಳ್ದನತಿಸಂಭ್ರಮದಿ ಕರಗಳ ಜೋಡಿಸುತಂ ||೪೪೭||
ವಚನ
ಈ ರೀತಿಯಿಂದ ಧರ್ಮಜಾರ್ಜುನರ್ ಸಹಿತ ಶ್ರೀ ಕೃಷ್ಣನಂ ಕಂಡು ಸ್ತುತಿಗೆಯ್ಯಲೊಡನತಿ ಕಾರುಣ್ಯದಿಂ ಕಮಲಾಕ್ಷನವರೊಡನತಿ ವಿನಯದೊಳಿಂತೆಂದಂ –
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಕೇಳು ಧರ್ಮಜ ಕ್ಷೇಮವೇ ನಿ | ನ್ನಾಲಯದಿ ನೀವ್ ಸರ್ವಮಂದಿಯು |
ಹೇಳು ಹೇಳೈ ಹರುಷದಿಂದಲಿ | ಭೂಲಲಾಮ          ||೪೪೮||
ಅತ್ತೆಗಳು ತಾವೇನ ಮಾಳ್ಪರು | ಮತ್ತೆ ದ್ರೌಪದಿ ಸುಖದೊಳಿರುವಳೆ |
ಇತ್ತಲನಿಲಜ ಪಾರ್ಥಯಮಳರು | ಸ್ವಸ್ಥದಿಂದ ||೪೪೯||
ಸೇವೆಗನುಕೂಲಿಗಳೆ ನಿಮಗಾ | ಲಾವರೊಳು ಸಂಶಯಗಳಿಲ್ಲವೆ |
ಭೂವಿಬುಧತತಿಧ್ಯಾನ ನಡೆವುದೆ | ಠಾವಿನಲ್ಲಿ  ||೪೫೦||
ಎಂದೆನುತಲೀ ಪರಿಯೊಳಗೆ ಗೋ | ವಿಂದ ನಮ್ರತೆಯಿಂದ ಬೆಸಗೊಳ |
ಲಂದು ಯಮಜನು ಕರವ ಮುಗಿದಿಂ | ತೆಂದನಾಗ    ||೪೫೧||
ರಾಗ ಮಾರವಿ ಝಂಪೆತಾಳ
ಕಮಲಾಕ್ಷ ಲಾಲಿಸೈ ಕರುಣದಿಂದೊಲಿದು |
ವಿಮಲರತ್ನಾಭರಣ ವಿಶ್ವ ಸಂಚರಣ                 || ಪಲ್ಲವಿ ||
ದೇವ ನಿನ್ನ ಕಟಾಕ್ಷದಿಂದ ಸುಕ್ಷೇಮಿಗಳು |
ಭಾವಿಸಲು ಸರ್ವರೀವರೆಗೆ ಕೇಳು ||
ಪಾವಮಾನಿಯು ಪಾರ್ಥರೀ ಮಾದ್ರಿಸುತರು ತಾವ್ |
ಸೇವೆಗನುಕೂಲಿಗಳ್ ಸತತ ಸೌಖ್ಯದೊಳು   ||೪೫೨||
ತೆರಳಬೇಕೈ ಮನೆಗೆ ತಡವಾಗುತಿದೆ ಮತ್ತೆ |
ಪರಿಪರಿಯೊಳುಪಚಾರವನು ಪೇಳ್ವಡೆ ||
ಧರೆಯೊಳಾನೆಷ್ಟರವ ದಾನವಾಂತಕ ತಿಳಿಯೆ |
ಅರಿಯೆವೆಲೆ ತಮ್ಮಂತಃಕರಣವೆಲೆ ಕೃಷ್ಣ      ||೪೫೩||
ಇಂತೆನಲು ಧರ್ಮಜನ ಸಂತವಿಸಿ ನಡೆತಂದು |
ಸಂತಸದೊಳರಮನೆಯ ಬಾಗಿಲಲಿ ||
ನಿಂತು ರಥವಿಳಿದು ಶ್ರೀಕಾಂತ ಬಲಭದ್ರ ಸಹ |
ಯಿಂತು ಬರೆ ಸರ್ವ ನಾರಿಯರು ಬಳಿಕ       ||೪೫೪||
ಪೊಗಳುತ್ತಲಂತಃಪುರದಿ ಪೀಠದಿಂ ಕುಳಿತು |
ಬಗೆಬಗೆಯ ಪೂಜೋಪಚಾರಗಳನು ||
ಸೊಗಸಿನಿಂ ಕೈಗೊಂಡು ಸರ್ವಸಂಭ್ರಮದಿಂದ |
ನಗಧರನು ಧರ್ಮಜನ ಕರೆದೆಂದನೊಲಿದು   ||೪೫೫||
ಭಾಮಿನಿ
ಬಂದೆವೈ ಭೂಪಾಲ ಕೇಳ್ ನ |
ಮ್ಮಿಂದಲಾಹ ಸುಕಾರ್ಯವೇನದ |
ನಿಂದು ಪೇಳಲು ಮಾಳ್ಪೆ ತವಕದಿ ನಿನ್ನ ದಯದಿಂದ ||
ಎಂದೆನಲು ಶ್ರೀಕೃಷ್ಣನುರುಪದ |
ದ್ವಂದ್ವಕಭಿನಮಿಸುತ್ತ ನುಡಿದನು |
ಚಂದದಿಂ ಕುಂತೀಕುಮಾರಕ ಕೇಳು ಭೂವರನೆ        ||೪೫೬||
ರಾಗ ಭೈರವಿ ಝಂಪೆತಾಳ
ಏನ ಹೇಳಲಿ ಸ್ವಾಮಿ | ಈ ನುಡಿಗೆ ಸಂತಸದಿ |
ಮಾನನಿಧಿ ಭಕ್ತರಾ | ಧೀನ ನೀನೆಂದು        ||೪೫೭||
ಪೊಗಳ್ವದೇನದು ಪುಸಿಯೆ | ಜಗದೊಳಗೆ ಜೀವರನು |
ಮಿಗೆ ಕುಣಿಸಲಿವರ್ಯಾರು | ನಗುವದಿನ್ನೇನು ||೪೫೮||
ನಿನ್ನಗ್ರಜನ ಸುತೆಯ | ನಿನ್ನ ಪಾರ್ಥನ ಸುತಗೆ ||
ಮನ್ನಿಸುತ ಜನಜನಿತ | ದಿಂ ನಲವಿನಿಂದ    ||೪೫೯||
ಪರಿಣಯವನೆಸಗಲೆಂ | ದೆನುತ ಜಯಜಯವೆನಲು ||
ಪರಮ ವೈಭವದಿಂದ | ಪುರದಿ ಪದುಳದಲಿ   ||೪೬೦||
ಕಂದ
ಆದಡೆ ಧರ್ಮಜ ಸುಖದುಃ |
ಖಾದಿಂಗಳಿಗಯ್ದೆ ಪರತ ಸಂತತಿಗಳನುಂ ||
ಮೇದಿನಿಯೊಳು ಪುಟ್ಟಿದವಂ |
ಸಾದರದಿಂ ತಿಳಿದು ನೋಡು ನಿನ್ನಯ ಮನದಿಂ       ||೪೬೧||
ಕರೆಸೈ ಕೌರವನಂ ಚ |
ಚ್ಚರದಿಂದವನರಸಿ ಭಾನುಮತಿ ಮುಖ್ಯರನುಂ ||
ಮರೆವುದಯೋಗ್ಯಂ ಸತ್ಯಾ |
ತ್ಮರಿಗೆಲೆ ಭೂಪವರೇಣ್ಯನೆ ಬಹುವಿತರಣದಿಂ ||೪೬೨||
ಇಂತೆನೆ ಶ್ರೀಕಾಂತನು ತಾಂ |
ಸಂತಸದಿಂ ಯಮಜನಾಗ ನಕುಲನ ಬಳಿಕಂ ||
ತಾಂ ತಳುವದೆ ಸತಿ ದ್ರೌಪದಿ |
ಯಂತಃಪುರಕಯ್ದಿ ಕರೆಸಿ ಮತ್ತಿಂತೆಂದಂ      ||೪೬೩||
ರಾಗ ಆಹೇರಿ ಝಂಪೆತಾಳ
ಕರೆಯಬೇಕಂತೆ ಕೌರವನ | ಇದಕೊ ಅವ | ನರಸಿ ಸಹವಾಗಿ ಪರಿಣಯಕೆ ಬರುವುದಕೆ      || ಪ ||
ನಕುಲ ಕೇಳ್ ಪೇಳುವೆ ನರಕವಿದಾರಣನೆಂದ |
ಯುಕುತಿಯಿದು ಸಹಜ ಅವರಿಂದಾಹುದೇನು ||
ಸಕಲರುವೆರಸಿ ಬಂದರು ಬರಲಿ ಬರದಿರಲಿ |
ಪ್ರಕಟವಾಗಿರಲಿ ಲೋಕಕೆ ಪೋಗು ನೀ |
ನು ಕಳಂಕಿಯಾಗದೆ ಕರಿಪುರಕೆ  ದ್ರೌಪದಿಯ |
ಸುಖತರದೊಳೊಡಗೊಂಡು ಮನಕೆ ||
ದೃಢವಾಂತಿ | ದಕೆ ಕಡೆಯಲಿವರಾಲೋಚಿತದಿ         ||೪೬೪||
ಭಾನುಮತಿ ಮುಖ್ಯರಂ ಕರೆಯಲೀ ದ್ರೌಪದಿಯ |
ನೀನಾ ನರೇಶ್ವರನ ಬರಲು ಪೇಳ್ವದು ಬಳಿಕ ||
ಏನಾದರಾಗಲಿ ತಮ್ಮ | ನಿನ್ನ ಮಾನಾಭಿ |
ಮಾನ ನಮ್ಮದು ಕೇಳು ತಮ್ಮ ||
ಇನ್ನು | ಅನುಮಾನಿಸದೆ ಚಚ್ಚರದಿ ಸುಮ್ಮ | ನೆ ಹೀಗೆ |
ಯಾನವನ್ನಡರಿ ತೆರಳುವುದು ಧರ್ಮ         ||೪೬೫||
ಅಣ್ಣ ನೀ ಕೇಳು ನೀನೆಂದ ನುಡಿ ಸದ್ಧರ್ಮ |
ವೆಣ್ಣಿಸುವೆ ನಾನಾದರಾಗಲಾ ಕೌರವನು ||
ಪುಣ್ಯಜನೇಶ್ವರನ ಮುಖ್ಯರಿಗೆ ತಾ ಗುರುವು |
ತಿಣ್ಣಗರ್ವಗಳಿಂದಲೆನ್ನ | ನಿಷ್ಠುರಗ |
ಳನ್ನು ತೋರ್ಪುದನುಸಿರ್ವೆ ಸಂಪನ್ನ          ||೪೬೬||
ವಚನ
ಇಂತೆನುತ ನಕುಲನುಸಿರಲಾ ಮಾತಿಗೆ ಯಮಜನತಿಸಂತಸಪಡುತಲಿಂತೆಂದಂ –
ರಾಗ ಸಾಂಗತ್ಯ ರೂಪಕತಾಳ
ಸೈರಿಸಲು ಬೇಕಯ್ಯ ತಮ್ಮ ನಮ್ಮಯ ಕಾರ್ಯ | ವೈರಿಗಳೆಡೆಯೊಳು ಪೌರುಷವು ಬೇಡ    ||೪೬೭||
ಪಾಸಟಿಯೆ ನಿನಗಾತ ಗೌರವದಿಂದಲಿ ಬೇಗ | ಬರಹೇಳಿ ನಮ್ರತೆಯಿಂದಲಿ ಬಹುಬೇಗ      ||೪೬೮||
ಎಂದ ಧರ್ಮಜನ ಪಾದ ದ್ವಂದ್ವಕೆರಗಿ ನಲ | ವಿಂದ ನಕುಲದ್ರೌಪದಿಯರು         ||೪೬೯||
ಬಂದರು ದಾರಿವಿಡಿದು ಕರಿಪುರಕೆ ನಿ | ನ್ನಂದದಿಂ ಮತ್ತೆ ಯೋಚಿಸುತ    ||೪೭೦||
ಚಚ್ಚರದಿಂದಯ್ದಿ ಹಸ್ತಿನಾಪುರವ ನಿ | ನ್ನಚ್ಚರಿಯಿಂದಯ್ದೆ ಪೋಗಲು        ||೪೭೧||
ಚಚ್ಚರದಿಂ ಕಂಡು ಚರನಯ್ದಿ ಕೌರವ | ಗೆಚ್ಚರಿಸಿದ ಸೊಬಗಿನಿಂದ         ||೪೭೨||
ಭಾಮಿನಿ
ಚರರ ನುಡಿಯನು ಕೇಳ್ದು ಕೌರವ |
ನರರೆ ತನಗಿದು ಚೋದ್ಯವೆನುತಲೆ |
ಕರೆಸಿ ನಕುಲ ದ್ರೌಪದಿಯರನು ನಿಜ ಸಭಾಸ್ಥಳಕೆ ||
ಮರೆಯದಲೆ ಮನ್ನಿಸುತ ಮನದಲಿ |
ಕರಗಿ ಕಾತರಿಸುತ್ತಲವರೊಳು |
ತರುಣಿ ದ್ರೌಪದಿಯನ್ನು ಕಳುಹಿದನರಸಿಯಿದ್ದೆಡೆಗೆ      ||೪೭೩||
ವಚನ
ಈ ಪ್ರಕಾರ ನಡೆತಂದ ನಕುಲನಂ ಕರೆದು ಕೌರವ ಮತ್ತಿಂತೆಂದಂ –
ರಾಗ ತೋಡಿ ಅಷ್ಟತಾಳ
ಏನಯ್ಯ ನೀ ಬಹು ಬಳಲಿ ಬಂದಿಹೆಯಿಲ್ಲಿ | ಸಾನಂದದಿಂದಲೀಗ ||
ಏನಾದರೀಗ ನವೀನ ಕಾರ್ಯಗಳನು | ಮಾನವಿಲ್ಲದೆ ಪೇಳಯ್ಯ ||೪೭೪||
ಪೇಳುವದೇನಣ್ಣ ಪಾರ್ಥನ ಸುತಗೆ ಸ | ಲ್ಲೀಲೆಯೊಳ್ ಬಲಭದ್ರನ ||
ಬಾಲೆಯ ಲಗ್ನಕ್ಕೆ ಕರೆಯಲು ನಿನ್ನ ಕೃ | ಪಾಳು ಧರ್ಮಜನಟ್ಟಿದ ||೪೭೫||
ಅಟ್ಟಿದ ಮಾತಿದು ಸಹಜವು ನಕುಲ ನಿ | ಮ್ಮಿಷ್ಟವು ಸಂತೆನುತ ||
ದುಷ್ಟ ಭಾವದಲಿ ನಮ್ಮರ್ತಿಗಳೆಯಲು ಪಡ | ಬಿಟ್ಟು ಕಳುಹಿದನೇನೈ      ||೪೭೬||
ಅಣ್ಣ ಕೇಳೀ ಪಾರ್ಥಸಂತತಿಯೊಳಗಾಗ | ರುಣ್ಣದುಳಿದರೆ ಹೇಳು ||
ಪುಣ್ಯವೆ ಕಾರಣ ಪರಿಕಿಸಲೇನಗ್ರ | ಗಣ್ಯ ನೀ ತೆರಳಬೇಕೈ       ||೪೭೭||
ಆದರು ದಾಯಾದ್ಯಮತ್ಸರ ಬಿಡುವುದೆ | ಮೇದಿನಿಯೊಳಗೆ ತಮ್ಮ ||
ಮಾದುದಿಲ್ಲಯ್ಯ ನೀವೆಸಗಿ ದುರುಕ್ತಿಯು | ವೇದಿಸಲೇಕಿದಕೆ      ||೪೭೮||
ಬಂದುದಿಲ್ಲಣ್ಣ ನಾ ಬಾಧಿಸುವರೆ ನಿನ್ನ | ನಿಂದು ಏಕಾಂಗಿಯಾಗಿ ||
ಸಂದೇಹಗೊಂಡು ನಿಷ್ಠುರವಾಡದೆ ಹೀಗೆ | ನಿಂದಿಸಿ ನಮ್ಮ ನೀನು         ||೪೭೯||
ಸಾಕು ನಿಂದಿಸುವದಿದೇತಕೆ ಪೊಸತಾಗಿ | ವ್ಯಾಕುಲದಿಂದ ತಮ್ಮ ||
ಸಾಕಾರಿ ನಿಮಗಾ ಕೃಷ್ಣನೆಂಬವನ | ಪೋಕನು ವಿರಚಿಸಲು      ||೪೮೦||
ವಿರಚಿಸಲೇನಣ್ಣ ಕೃಷ್ಣ ಸಾಕಾರದಿ | ನಿರತ ಜೀವಿಪುದು ಸಹಜ ||
ದುರುಳರುಪದ್ರವಗಿರಿಯ ಸಂಹರಿಸಲು | ವರ ಕುಲಿಶಗಳಲ್ಲದೆ   ||೪೮೧||
ಅಲ್ಲದಹುದುಯೆಂಬುದೆಲ್ಲವ ಬಲ್ಲೆನು | ನಿಲ್ಲು ಸೈರಿಸು ತುದಿಗೆ ||
ಕಳ್ಳನ ಬಲುಮೆಯ ತೋರ್ಪೆನು ತವಕಿಸ | ದಿಲ್ಲಿ ನಿಜದಿ ನಕುಲ ||೪೮೨||
ತೋರುವದೇನೊ ನೀ ನಿಜವಾಗಿ ತುದಿಯಲಿ | ಕೌರವ ಕಂಡ ಮಾತ ||
ಬೇರೆ ಯೋಚಿಸಲೇಕೆ ತಿಳಿಯದೆ ನಿನಗೆ ವಿ | ಚಾರಿಸಿ ಕಾರ್ಯಗಳು       ||೪೮೩||
ಕಾರ್ಯವಿರ್ದಡೆ ನಾ ಕಾಂಬೆನು ಕಡೆಯಲಿ | ಕಾರ್ಯವು ನಿನಗೇತಕೆ ||
ಧೈರ್ಯವೆಷ್ಟೆಲವೊ ಛೀ ನಡೆ ಹೋಗು ತರಳನೆ | ಹೀನಮಾತುಗಳಾಡದೆ ||೪೮೪||
ಛೀ ಎನ್ನನೆಂದರೆ ತರಳ ನಾನಾದರು | ಸೈರಿಸುವೆನು ನೋಡಿಕೊ ||
ಮಾತಿಗೆ ಮಾತಾಡದಿನ್ನೇಕೊ ಧೂರ್ತನೊಳ್ | ಸಾತಿಶಯವು ಕೌರವ    ||೪೮೫||
ಹುಡುಗ ನಿನಗೇತಕಿಂಥ ಸೊಕ್ಕಿನ ಮಾತು | ಬಡತನದಿಂದಿರದೆ ||
ಬಡಿವಾರವನು ಮಾಡಿ ಭ್ರಷ್ಟನಾಗಲು ಬೇಡ | ಜಡಜಾಕ್ಷನಿಂ ಬಳಿಕ       ||೪೮೬||
ಸಿರಿವಂತ ನೀನು ಬಡವರ್ ನಾವು ನಿನ್ನಲ್ಲಿ | ತಿರಿಯಲು ಬಂದುದಿಲ್ಲ ||
ಮರುಳಂಗ ನೀನಾಡಿ ಗರುವಿಸಲೇತಕೆ | ದೊರೆಯಾದರೇನು ಪೇಳಾ     ||೪೮೭||
ಬದುಕಲೆಂದೆನುತ ಬಿಟ್ಟರೆ ಧರ್ಮನೆಂಬಗೆ | ಬದಲಾಗಿ ಬಂತೆ ಭಾಗ್ಯ ||
ಮದದಿಂದ ಮಲಗಿದ ಮೃಗವನೆಬ್ಬಿಸುವರೆ | ಮದವೆಂತಿಪ್ಪುದೊ ಕೂಳು   ||೪೮೮||
ಮಲಗಿದುರಗನು ತಾ ತಲೆಯೆತ್ತಿ ಮರೆಯೆ ನ | ಕುಲ ಕಂಡರುಳಿಸುವುದೆ ||
ಗೆಲವೇಕೆ ಗೂಢವಿನ್ನೇಕೆ ಸಂತೋಷವಾ | ಯ್ತೆಲೆಲೊ ನಾ ಬಂದ ಪರಿ     ||೪೮೯||
ಬಂದ ದಾರಿಗೆ ಸುಂಕವಿಲ್ಲದನು ಕೇಳದ ಹಾ | ಗೊಂದು ಚೀಟನು ಕೊಡುವೆ ||
ಮುಂದುವರಿಯದೀಗ ಕಾಲವೇಳ್ಯದಿ ಪೋ | ಗಣ್ಣಂದಿರಿದ್ದೆಡೆಗೆ    ||೪೯೦||
ಕಂದ
ಕೌರವನಿತ್ತಂ ನಕುಲನೊ |
ಳತಿನಿಷ್ಠೂರಗಳನಾಡಲವನತಿ ಕಿನಿಸಿಂ ||
ಸೈರಿಸದೆಂದಂ ಗರ್ಜಿಸಿ |
ಭೈರವಕೋಪಾಟೋಪದಿ ಜರೆವುತ್ತವನಂ     ||೪೯೧||
ರಾಗ ಆನಂದಭೈರವಿ ಏಕತಾಳ
ಏನ್ಮ್ಯಾ ಕೌರವ ನೀನೆನ್ನ | ಹೀನ ಮಾತುಗಳಿಂದಾಡಲ್ಯಾನ್ಮ್ಯಾ ||
ನಾನಾಪರಿಯೊಳನುಮಾನ ಚಿತ್ತದೊಳೀಗ | ಗಾನರಂದದಿ ಕುಣಿದಾಡಲ್ಯಾಕ್ಮ್ಯಾ    ||೪೯೨||
ಹೊತ್ತ ಚೋಹಗಳೊಳ್ ಮತ್ತೆ ಮಡುವಿನಲ್ಲಿ | ಕುತ್ತಿಗೆ ಕೆಳಗಾಗಿ ಬೀಳಲೇಕ್ಮೆ ||
ಸುತ್ತಿಕೊಂಡಿದೆ ಕೇಳ್ ಮೃತ್ಯು ನಿನಗೆ | ಕತ್ತೆಯಂದದಿ ವರಲುತ್ತಿ ಯಾಕ್ಮೇ ||೪೯೩||
ನಳ ಮಾಂಧಾತರು ಭಾಗ್ಯದೊಳನುಭವಿಸಿದ | ರಿಳೆಯೊಳು  ಸಾಮ್ರಾಜ್ಯದಿ ಬಾಳ್ವರೇನ್ಮೆ ||
ಬಲಿ ಮುಖ್ಯರಾಗಿಹ ಖಳರದೇನಾದರು | ತಿಳಿಯದೆ ಕೆಟ್ಟು ಹೋಗಬೇಡ ಕಾಣ್ಮೆ     ||೪೯೪||
ದಶಕಂಠನೆಂತಿದ್ದನೆಂತಾದ ತುದಿಯಲಿ | ತುಸು ಮಾತ್ರ ಮನಕರುಹಿಲ್ಲವೇನ್ಮೆ ||
ಅಸಹಾಯಶೂರನೆಂದು ನಿನ್ನೊಳು ಹಿಗ್ಗಿ ಹೇರಿದು | ದೆಸೆಗೆಟ್ಟು ಪೋಪೆ ನೋಡು ಪುಸಿಯಲ್ಲೆ ||೪೯೫||
ಏಕಾಧಿಪತ್ಯವು ಎನಗೆಂದು ಕೂಡಿದ | ಕಾಕರ ಸಭೆಯಲಿ ಮೆರವೆಯಲ್ಮೆ ||
ಸೋಕಿಕೊಂಡಿದೆ ನಿನ್ನ ಶುದ್ಧ ಭ್ರಾಂತನ ಪರಿ | ಲೋಕಕಂಟಕದಿಂದಲೆಲ್ಮೆ ||೪೯೬||
ಪರರನು ನಿಂದಿಸಿ ನರಕಭಾಜನನಾಗಿ | ಕುರಿಯಂತೆ ಕೊರಳಕೊಯ್ಸಿ ಕೊಳಬೇಡೆಯಲ್ಮೆ ||
ಕರಿಯಾದರೇನೊಂದು ಇರುವೆ ಕಚ್ಚಲು ತಾ | ನೊರಲಿ ಬಾಯ್ಬಿಡುವ ನಿತ್ಯವಲ್ಮೆ   ||೪೯೭||
ಅಕ್ಕ ಬಾರದಲಮವಾಸೆ ನಿಲ್ಲುವದೆ | ಇಕ್ಕೊ ಸೈರಿಸಿ ಸೈರಿಸಿಕೊಳ್ಮೆ ||
ಸೊಕ್ಕಿನುತ್ತರ ಕರಳ್ದಿಕ್ಕುವನೌಷಧಿಯ | ರಕ್ಕಸಾಂತಕನೆಚ್ಚರಿರಲ್ಮೆ         ||೪೯೮||
ಕಂದ
ಉರುತರ ರೌದ್ರದಿ ನಕುಲನು |
ಕೌರವನಂ ಕಡು ನಿಷ್ಠುರವಚನಗಳಿಂದಂ ||
ಭೋರನೆ ಜರೆಯಲ್ಕಾತಂ |
ಮಾರುತ್ತರವಿತ್ತು ಗರ್ಜಿಸಿದನಾ ಕ್ಷಣದೊಳ್   ||೪೯೯||
ಪಿಡಿಪಿಡಿ ಬಡಿಬಡಿ ಪೋರನ |
ಫಡಫಡ ನಮ್ಮೊಳು ಸಲುಗೆಗೆ ನಿಲ್ವನುಮಕಟಾ ||
ತಡವ್ಯಾಕೆನಲಾ ನಕುಲಂ |
ತಡೆಯದೆ ಪೊರಟನತಿ ಜವದಿ ಸಭ್ಯಸ್ಥಳದಿಂ  ||೫೦೦||
ಇತ್ತಂ ದ್ರುಪದಜೆಯು ಕುರುನೃ |
ಪೋತ್ತಮನಂಗನೆಯಹ ಭಾನುಮತಿಯ ಬಳಿಗಂ ||
ಅರ್ತಿಯೊಳ್ ಪೋಗಲು ಪೀಠವ |
ನಿತ್ತುಪಚರಿಸುತಳವಳೆಂದಳೊಂದುತ್ತರವಂ  ||೫೦೧||
ರಾಗ ಶಂಕರಾಭರಣ ಏಕತಾಳ
ಬಾರವ್ವಾ ಬಂದೆಯ ದ್ರುಪದಭೂರಮಣ ಕುಮಾರಿ |
ದಾರಿದಪ್ಪಿದೆಯೊ ಕಾಣೆ ನಾರಿ ದ್ರೌಪದಿ ||
ದಾರಿಯ ತಪ್ಪಿ ಬರುವ ಭ್ರಾಂತರೊಳು ಪುಟ್ಟಿದವಳಲ್ಲ |
ಕಾರಿಯನಿಮಿತ್ತ ಬಂದೆನಮ್ಮ ಭಾನುಮತಿ    ||೫೦೨||
ಬಂದ ಕಾರಣವದೇನು ಇಂದುಮುಖಿಯೆ ಹೇಳೀಗ |
ಸಂದೇಹವಿಲ್ಲದೆ ಸೊಗಸಿನಿಂದ ದ್ರೌಪದಿ ||
ಸಂದೇಹವ್ಯಾಕಮ್ಮ ಸುಂದರಾಂಗಿ ನಿನ್ನೊಳು |
ಸಂದೇಹವಿಡದೀಗ ಕೇಳು ಪೇಳ್ವೆ ಭಾನುಮತಿ          ||೫೦೩||
ಪೇಳಾದರೊಸಗೆಗಳೇನು ತಾಳಿ ದರ್ಪವ ಜಾತದಿ |
ಕೇಳುವೆ ಕಿವಿಗೊಟ್ಟು ಸೊಬಗಿನಿಂದೆ ದ್ರೌಪದಿ ||
ಕೇಳಾದರಭಿಮನ್ಯುವಿಗೆ ನೀಲಕಾಯನಗ್ರಜನ |
ಬಾಲೆಯ ಲಗ್ನವು ಭಾನುಮತಿ       ||೫೦೪||
ಆಗುವ ಲಗ್ನಕ್ಕದೇನು ಯೋಗಬಂದ ಮೇಲೆ ಬಡವ |
ಗಾಗಲಿಲ್ಲವೆ ಸೌಭಾಗ್ಯವಿದಕೊ ದ್ರೌಪದಿ ||
ನಾಗವೇಣಿ ಸಹಜವು ನೀ ಸಾಗಿ ಬರಬೇಕು ಲಗ್ನಕ್ಕೆ |
ಹೋಗೆಂದೆಮಜ ನೇಮವಿತ್ತನವ್ವ ಭಾನುಮತಿ          ||೫೦೫||
ಕರೆವುದು ಸಹಜವು ಕಾಣೆ ಕರುಣವಿನ್ನೆಂತುಸಿರಲಿ |
ದೊರಕಿತೆ ನಿಮಗೈಶ್ವರ್ಯವು ತರುಣಿ ದ್ರೌಪದಿ ||
ದೊರಕದೇನವ್ವ ನಿಮ್ಮಂಥ ದೊರೆಗಳವಂಶದವರಾಗಿ |
ಮರೆಯಮಾತಿನ್ಯಾತಕೆ ತಾಯೆ ಭಾನುಮತಿ  ||೫೦೬||
ಕಚ್ಚಹರುಕನಣ್ಣನು ತಾ ಲಜ್ಜೆಗೇಡು ಮಾಡಿ ತುದಿಗೆ |
ಹಚ್ಚಡಂಬಟ್ಟು ನಿಮ್ಮನೆಗೆಯಿತ್ತ ದ್ರೌಪದಿ ||
ಹೆಚ್ಚು ಮಾತೇನಕ್ಕ ಅಣ್ಣನು ಲಜ್ಜೆಗೆಡುಕರೊಳು ಬಳಸಲಿಲ್ಲ |
ಹುಚ್ಚನಾಗಲಿಲ್ಲ ಕೇಳೆ ಹೇ ಭಾನುಮತಿ        ||೫೦೭||
ಸಾಕುಸಾಕು ನಿನ್ನಯ ವಿವೇಕದ ಸಾಭಿಮಾನವು |
ಕಾಕವರ್ಣನಿಂದ ಧರ್ಮಜ ಕೆಟ್ಟ ದ್ರೌಪದಿ ||
ಕಾಕವರ್ಣನಿಂದಲೆ ಈರೇಳು ಲೋಕವು ನೀವುಗಳು |
ಕಾಕುತನದ ಮಾತಿದ್ಯಾಕೆ ಹೇ ಭಾನುಮತಿ   ||೫೦೮||
ದಾರಿದ್ರ್ಯಗಧಿಕಾರ ಬರಲು ಏರುವನುಪ್ಪರಿಗೆಯನ್ನು |
ತೋರುವಹಂಕಾರದಿಂದೆ ತಿಳಿಯೆ ದ್ರೌಪದಿ ||
ಯಾರಾದರೇನಧಿಕಾರದೊಳೇರಿದರುಪ್ಪರಿಗೆಯನ್ನು |
ತಾರತಮ್ಯವ ತಿಳಿದಯದಾದೆಯೆಲೆ ಭಾನುಮತಿ       ||೫೦೯||
ಮೇಲು ಕೀಳೆಂಬುದಕೆಲ್ಲ ಬಾಲೆ ನೀನೊಬ್ಬಳೆ ಬಲ್ಲೆ |
ಶೀಲೆ ಗಂಡರೈವರಾದ ಮೇಲೆ ದ್ರೌಪದಿ ||
ಕೇಳೆ ಗಂಡರೈವರಾಗಲ್ಮೂಲ ಕಾರಣವು ಬೇರೆ |
ಬಾಳಲಿಲ್ಲ ಬಹುಜನದೊಳೆಲೆಯೆ ಭಾನುಮತಿ ||೫೧೦||
ಜನರಹಿತರಾಗಿ ಮತ್ತೆ ಜನಪತಿತ್ವವನುಳಿದು |
ಜನುಮ ಹೊರವುದಯೋಗ್ಯವಿದಕೊ ದ್ರೌಪದಿ ||
ಜನುಮ ಹೊರವುದಯೋಗ್ಯವೆನಬೇಡ ನಿಮ್ಮಂಥ ದುಷ್ಟ |
ಜನರ ವಾಸದಡವಿಯು ತಾನೆಲೆಯೆ ಭಾನುಮತಿ      ||೫೧೧||
ಅಡವಿಯು ಸ್ವಸ್ಥವಾಗುವುದು ಕಡೆಗೆ ನಿಮ್ಮ ಪ್ರಾಪ್ತಿಗಳಿಗೆ |
ಮಿಡುಕದಿರು ಮನಸಿನಲ್ಲಿ ಮಡದಿ ದ್ರೌಪದಿ ||
ಮಿಡುಕಲ್ಯಾತಕೆ ಮಾನ್ಯರಿಂಗಡವಿಯೆ ಪಟ್ಟಣವಮ್ಮ |
ದೃಢತರವೊಂದಿರಲು ಧರೆಯೊಳದೆಲೆಯೆ ಭಾನುಮತಿ ||೫೧೨||
ಧರೆಯೊಳು ದೃಢತರವಿರ್ದ ಪರಿಯಿಂದೂರ ಬಿಟ್ಟು ಪೋಗಿ |
ಪೊರೆವಿರೊಡಲನು ತಿರುಕರಂತೆ ತಿಳಿಯೆ ದ್ರೌಪದಿ ||
ತಿರುಕರಿಗೆ ಕಡೆಯಾಗಿ ಮೈಮುರಿಯ ಪೆಟ್ಟತಿಂದು ಮೊನ್ನೆ |
ಮರಳು ಮನೆಗೆ ಬಂದನಾವ ದೊರೆಯೆ ಭಾನುಮತಿ   ||೫೧೩||
ಬಂದ ಕಾರಣವ ನೋಡುವೆನೆಂದು ಬಂದೆಯ ನಾಯಂತೆ |
ನಿಂದಿಸಿ ಬೊಗಳುತ್ತಯೆನ್ನ ಮುಂದೆ ದ್ರೌಪದಿ ||
ಮುಂದೆ ನಿಂತು ಬೊಗಳದೆ ತಾನಿಂದು ನಾಯಿಗಳು ಊರ |
ಹಂದಿಯ ಕಂಡರೆ ತಿನ್ನದೇನೆ ಭಾನುಮತಿ    ||೫೧೪||
ತಿನುವಕಾಲ ಬಂತು ತನಗೆ ತಾನೊಬ್ಬರೊಬ್ಬರ |
ನೆನವರಿಕೆಯಿರಲೆ ನಡತೆ ಹೀನೆ ದ್ರೌಪದಿ ||
ನೆನವರಿಕೆಯಿಹುದು ಕಾಣೆಯೆನುವೆಯಾತಕ್ಕೆ ಸುಮ್ಮನೆ |
ವನಿತೆ ನಡತೆಹೀನರಿಗೆ ಗುರುವು ಭಾನುಮತಿ ||೫೧೫||
ಕೆಟ್ಟ ಮೂಳಿಯರಿಗೆ ಗುರುವು | ಶ್ರೇಷ್ಠವಲ್ಲವೆ ನೀ ಹೇಳು |
ಬಟ್ಟೆ ವಿಡಿದು ನೀ ಬಂದಂತೆ ಪೋಗೆ ದ್ರೌಪದಿ ||
ಬಟ್ಟೆವಿಡಿದು ಪೋಗಲು ಕೊಟ್ಟೆ ಮೂಳಿ ಯಾರಪ್ಪಣೆ |
ಕಟ್ಟಿಕೊ ಸೆರಗಿನಲಿ ಗಂಟನೆಲೆ ಭಾನುಮತಿ   ||೫೧೬||
ಗಂಟುಕಟ್ಟುವದ್ಯಾತಕ್ಕೆ ತುಂಟ ತೊತ್ತೆಯ ನಡೆ |
ಅಂಟಿತೆ ಪಿತ್ತವು ತಲೆಗೆಯೆ ಕೆಟ್ಟ ದ್ರೌಪದಿ ||
ಅಂಟದೆ ತಾ ಬಿಡದು ಕಾಣೆ ತುಂಟೆತೊತ್ತೆಯಪಿತ್ತ |
ಮಂಟಪದ ಮುರಿವುದರಿಯದೇನೆ ಭಾನುಮತಿ         ||೫೧೭||
ಕೈಯ ಮುಗಿವೆ ನಡೆಯೊ ಬಾಯ | ಹೊಯ್ಸಿಕೊಳ್ಳದೆ ನೀ ಮನೆಗೆ |
ಅಯ್ಯೊ ಮಂಟಪ ಮುರಿದೆಡೆಯ ನಿಲ್ಲದೆನೆ ದ್ರೌಪದಿ ||
ಕಯ್ಯ ಮುಗಿವದ್ಯಾತಕೆ ಬಾಯ | ಹೊಯ್ಸಿಕೊಂಡೋಡಿ ಬಂದ |
ಗಯ್ಯಾಳಿಗಳ್ಯಾರು ದಮ್ಮಯ್ಯ ಭಾನುಮತಿ   ||೫೧೮||
ಹಲ್ಲಮುರಿಸಿ ಕೊಳ್ಳದಿರೆ ಖುಲ್ಲೆ ಸೊಕ್ಕಿನುತ್ತರದಿ |
ನಿಲ್ಲದೆ ಬಾಗಿಲ ಬಿಟ್ಟು ನಡೆಯೆ ದ್ರೌಪದಿ ||
ನಿಲ್ಲುವರ್ಯಾರೆ ಹಿಡಿ ಹೊನ್ನ ನಿಲ್ಲಿ ಸುರಿದರೆ ಕಡೆಯಲ್ಲಿ |
ಹಲ್ಲ ಮುರಿಸಿಕೊಂಬೆ ನಾಳೆಯೆ ಭಾನುಮತಿ  ||೫೧೯||
ಉರಗನ ಹಿಂಡಿನೊಳ್‌ಪೊಕ್ಕೂ ಮರಳಿ ಜೀವಿಸಿ ಪೋಪರೆ |
ನರರೊನಲವಿನಿಂದ ನಾಚದರುಹೆ ದ್ರೌಪದಿ ||
ಉರಗನ ಹಿಂಡಾದರೇನೆ ಗರುಡ ಮಂತ್ರವಿದ್ದ ನರರಿ |
ಗರರೆ ನಾಚಿಕೆ ಯಾರಿಗೆಲೆಯೆ ಭಾನುಮತಿ    ||೫೨೦||
ಮುಕ್ಕ ನಿನಗೆಷ್ಟು ಮಾತೆ ಬಿಸಾಡಿಸುವೆ ನೋಡು |
ಹೊಕ್ಕಂತೆ ಹೊರಟು ಹೋಗಿಕೊ ಹೋ ದ್ರೌಪದಿ ||
ರಕ್ಕಸಾಂತಕನಾಣೆಯೆ ಹೊಕ್ಕಂತೆ ಹೊರಟು ಹೋಗದೆ |
ಮುಕ್ಕರಲ್ಲಿ ತಾ ಬಂದೆನೇನೆ ಭಾನುಮತಿ     ||೫೨೧||
೮
ಕಂದ
ಇಂತೆನುತಾಕ್ಷಣ ದ್ರೌಪದಿ |
ಯುಂ ತಳುವದೆ ಭಾನುಮತಿಯ ಜರೆದಲ್ಲಿಂದಂ ||
ಪಿಂತಿರುಗುತ ನಕುಲನ ಸಹ |
ಇಂತಿದನಂ ಗಣಿಸದೆ ಬಂದ ರಾಗ ಪುರಕಂ   ||೫೨೨||
ಹರಿಗಂ ಮಣಿದೀ ವಾರ್ತೆಯ |
ನರುಹಲ್ಕೆಮಜಾದಿಗಳುಂ ನಗುತ್ತಲವನಂ |
ಉರೆ ಮನ್ನಿಸುತಂ ನಕುಲನ |
ದ್ರುಪದಜೆಯೈದಲ್ ಪೇಳ್ದರುಪಚರ್ಯಗಳನುಂ         ||೫೨೩||
ಪರಿಣಯದುರುವೈಭವಕಂ |
ವರಸರಸಿಜನಾಭನ ಅನುಮತಿಯಿಂದಾಗಳ್ ||
ಸೌಭದ್ರಾತ್ಮಜಗಂ ಮಿಗೆ |
ಸೌಭಾಗ್ಯವನುಂ ಹಲಧರ ಹರುಷಗಳಿಂದಂ  ||೫೨೪||
ಮಂಗಲಶಾಸ್ತ್ರದಿ ವಿರಚಿಸಿ |
ಮಂಗಲವತಿಯರು ಮೊದಲಾ ರುಕ್ಮಿಣಿಸಹಿತಂ ||
ಹಿಂಗದೆ ಭೂದ್ವಿಜರಿಂದಂ |
ಕಂಗೊಳಿಸುವ ಮಂಗಳಾಷ್ಟಕವ ಸೊಗಯಿಸಿದರ್      ||೫೨೫||
ಭಾಮಿನಿ
ಕರೆದರಾ ಸಮಯದಲಿ ಧಾರೆಯ |
ನೆರೆಯಲಾ ಹಲಧರನು ಗುರುದ್ವಿಜ |
ವರರ ಸಂತಸದಿಂದ ಕೇಳ್ದಾ ರಾಮನಿಂತೆಂದ ||
ನೀತಿಯಿದುಯೆಂದೆನಲು ಹಲಧರ |
ನೋತು ವಧುವರರಿಂಗೆ ನಾರಿಯ |
ರಾತತೂಕ್ಷಣದಿಂದ ಶೃಂಗರಿಸಿ ನಗುತೊಲವಿನಲಿ      ||೫೨೬||
ವಚನ
ಮತ್ತಾ ವೇಳೆಯೊಳ್ ಸಿರಿ ಮೊದಲಾದ ವೃತ್ತಕುಚೆಯರಯ್ತಂದು ಅತ್ಯಧಿಕ ಹರುಷದಲಿ ಅರಸಿನೆಣ್ಣೆಶಾಸ್ತ್ರ ವಿರಚಿಸಲುಂ ನವರತ್ನ ಖಚಿತಮಾದ ಮಂಟಪದೊಳ್ ಶೋಭಿಸುವ ಹಸೆಮಣೆಗಂ ಪಾಡುತ್ತ ಕರೆತಂದರದೆಂತೆನೆ –
ರಾಗ ತುಜಾವಂತು ಆದಿತಾಳ
ಏಳು ಏಳಯ್ಯ ಪಾರ್ಥನ | ಬಾಲ ಬಿಂಕವದ್ಯಾಕೆ ನಿನ್ನ |
ಮೇಲೆ ಮನವಿಟ್ಟು ಕನ್ಯಾ | ಬಾಲೆಯ ಕರವಿಡಿದು ಸಂಪನ್ನ ವಿ ||
ಶಾಲದಿಂ ಹಸೆಗೆ ಮುದದಿಂದ || ಶೋಭಾನೆ  ||೫೨೭||
ತರಳೆ ನೀ ಕಾಂತಗೆ ಮೆಚ್ಚಿ ಬಂದು | ಶಿರವ ತಗ್ಗಿಸಿಕೊಳಲ್ಯಾತಕಿಂದು ||
ನೆರೆದ ಜನಮಧ್ಯದಲಿ ಪೂರ್ಣೇಂದು | ಪರಿಶೋಭಿಸುತಿಹ ಪತಿಯೊಡನಿಂದು ||
ವೆರದು ಕನಕಾಂಗಿ ಹಸೆಗೇಳು || ಶೋಭಾನೆ  ||೫೨೮||
ಹೊಂತಕಾರಿಗಳೊಳು ರಣಧೀರ | ಕಂತುಸುಮ ಶೃಂಗಾರ |
ದಂತೀಶಾದಿ ಭೋಗೋಲ್ಲಾಸಶೂರ || ಸಂತಸದಿ ಸದ್ವನ ಗಂಭೀರ ನಿ |
ಶ್ಚಿಂತೆಯೊಳು ಪಾರ್ಥಜನೆ ಹಸಗೇಳು || ಶೋಭಾನೆ   ||೫೨೯||
ಪಟ್ಟೆಸೀರೆಯ ನೆರಿವಿಡಿದುಟ್ಟು | ಶ್ರೇಷ್ಠ ತರದ ಆಭರಣವ ತೊಟ್ಟು |
ಬಟ್ಟ ಕುಚೆಯರ ಕೈಗಳ ಮುಟ್ಟು | ತಿಟ್ಟಣಿಪಜನರೆಡೆಯೊಳೊಡಂಬಟ್ಟು |
ತಟ್ಟನೆ ಕನಕಾಂಗಿ ಹಸೆಗೇಳು || ಶೋಭಾನೆ  ||೫೩೦||
ಈ ಪರಿಯಲಿ ರುಕ್ಮಿಣಿ ಮೊದಲಾದ | ದ್ರೌಪದಿಯು ಸಹ ನಿತ್ಯಾನಂದ |
ರೂಪನಾದ ಶ್ರೀಕೃಷ್ಣನ ನೆನೆದಾ | ಭೂಪನಭಿಮನ್ಯ ಕನಕಾಂಗಿಯರನಂದೀ |
ಚಾಪಲದಿಂ ಹಸೆಗೆ ಕರೆದರು || ಶೋಭಾನೆ   ||೫೩೧||
ಕಂದ
ಹಸೆಮಣೆಗೀಪರಿಯಿಂದಂ |
ಶಶಿಮುಖಿಯರು ಪಾಡಿ ಕರೆದು ವಧೂವರರುಗಳಂ ||
ಕುಶಲದಿ ಕುಳ್ಳಿರಿಸಿಯೆ ಸಂ |
ತಸದಿಂ ರಚಿಸಿದರುಮರಿಸಿನೆಣ್ಣೆಯ ಶುಭಮಂ          ||೫೩೨||
ರಾಗ ಸೌರಾಷ್ಟ್ರ ಅಷ್ಟತಾಳ
ಕಲ್ಯಾಣಂ | ಶುಭ | ಕಲ್ಯಾಣಂ                 || ಪಲ್ಲವಿ ||
ಕಲ್ಯಾಣಂ ಕಾಮಿನಿ ಕನಕಾಂಗಿಗೆ | ಕಲ್ಯಾಣಂ ಶುಭ ಕಲ್ಯಾಣಂ          || ಅ ||
ಸಿರಿಮುಖ್ಯಾಂಗನೆಯರು ಕೂಡಿ | ಪರಿ ಪರಿಯ ಸ್ವರದಲಿ ಪಾಡಿ |
ಕರೆದೆಬ್ಬಿಸಿ ಕನಕಾಂಗಿಯ ಕಯ್ಯೊಳ | ಗರಸಿನವಿತ್ತು ಪೂಸೆಂದರರಸಗೆ || ಕಲ್ಯಾಣಂ         ||೫೩೩||
ನಸುನಗುತ ಮಾನಿನಿ ಬಳಿಕ | ಬಿಸಜ ಬಾಂಧವನ ಪೋಲುವ ಮೊಗಕಾ |
ಗೆಸೆವರಸಿನವನು ಕರದಲಿ ಧರಿಸುತ | ಕುಶಲದಿಂದಯ್ತಂದು ಪೂಸಿದಳು || ಕಲ್ಯಾಣಂ       ||೫೩೪||
ಧನುಶರಗಳನಾಂತು ವೈರಿ | ಗಣವನಧಿಯ ಬತ್ತಿಸುವ ಕರಗಳ |
ವಿನಯದಿ ತನ್ನಯ ಮೃದುಹಸ್ತದಿಪಿಡಿ | ದನುವಿ ಪೂಸಿದಳರಸಿನವ || ಕಲ್ಯಾಣಂ    ||೫೩೫||
ಶರದೇಂದು ಭಾಸಗೆ ಮುದ್ದು ಮೊಗ | ದರಸಿಯು ಕೆಮ್ಮೆಣ್ಣೆಯ ಬೆರೆಸಿದ |
ಅರಶಿನವನು ಆ ಚೆಲುವಗೆಸ| ತ್ಕರದಿ ಪೂಸಿದಳತಿಸೊಬಗಿನಿಂ || ಕಲ್ಯಾಣಂ        ||೫೩೬||
ಮೃಗಮದತಿಲಕವ ಫಣೆಯೊಳಗೆ | ಮುಗುದೆ ತಾನಿಡುತ ಕೊರಳೊಳಗೆ |
ಮುಗುಳ್ಮಲ್ಲಿಗೆ ಹಾರಧರಿಸುತೀಶಗೆ | ನಗುತ ವೀಳ್ಯವನಿತ್ತು ಕುಳ್ಳಿರ್ದಳ್ || ಕಲ್ಯಾಣಂ        ||೫೩೭||
ಅನಿತರೊಳಭಿಮನ್ಯುವ ದ್ರುಪದ | ತನುಜೆಯು ನೆಬ್ಬಿಸಿ ಕೃಷ್ಣನ ನೆನೆದಾ |
ಕನಕಾಂಗಿಗೆ ಅರಸಿನವ ಪೂಸೆನುತ | ತನಯನ ಕೈಯೊಳಿತ್ತಳರಸಿನವ || ಕಲ್ಯಾಣಂ        ||೫೩೮||
ಎಡಬಲಗಳನೀಕ್ಷಿಸುತಾಗ | ಕಡುಗಲಿ ಪಾರ್ಥನಸುತನು ತಾ ಬೇಗ |
ಉಡುಪತಿಯನು ಪೋಲ್ವಾನನವನು ತಾರೆಂ | ದೊಡನೆ ಪೂಸಿದನರಸಿನವ || ಕಲ್ಯಾಣಂ    ||೫೩೯||
ಹಸ್ತಕಡಗ ಕಂಕಣದಿಂದ | ವಿಸ್ತರವಾದ ಮುದ್ರಿಕೆಯಿಂದ |
ಸ್ವಸ್ತದಿ ತೋರ್ಪ ಹಸ್ತಗಳ ತಾರೆಂದು ಪ್ರ | ಶಸ್ತದಿ ಪೂಸಿದಳರಸಿನವ || ಕಲ್ಯಾಣಂ ||೫೪೦||
ಕಾಲನೂಪುರ ಗೆಜ್ಜೆಗಳಿಂದ | ಮೇಲಾದಪಿಲ್ಲಿ ಮೆಂಟಿಕೆಯಿಂದ |
ಬಾಲೆ ವಿಡಾಯದಿ ನಡವ ಚರಣವ ತಾರೆಂ | ದೋಲಾಡಿ ಪೂಸಿದನರಸಿನವ || ಕಲ್ಯಾಣಂ   ||೫೪೧||
ನೊಸಲುತಿಲಕವ ತಿದ್ದುತ | ಕುಸುಮ ಮಾಲೆಯ ಮುಡಿಗೆ ಮುಡಿಸುತ |
ಅಸದೃಶವೆನಲಾ ಕಾಂತೆಗೆ ವೀಳ್ಯವ | ನೊಸೆದಿತ್ತು ಸೇಸೆಯ ತಳುವುತ್ತ || ಕಲ್ಯಾಣಂ        ||೫೪೨||
ನಿತ್ಯಾನಂದಾತ್ಮಕಹರಿಯ | ಮತ್ತೆ ಮನದಿ ನೆನೆವುತ ಕ್ಷಿತಿಯ |
ಮುತ್ತಿನ ಪೀಠದಿ ಕುಳ್ಳಿರೆ ಬಾಸಿಗ | ವೃತ್ತಕುಚೆಯರಳವಡಿಸಿದರು || ಕಲ್ಯಾಣಂ      ||೫೪೩||
ವಚನ
ಈ ರೀತಿಯಿಂ ಅರಸಿನೆಣ್ಣೆಯ ಶಾಸ್ತ್ರಮಂ ವಿರಚಿಸಿ ಆರತಿಯೆತ್ತಿದರದೆಂತೆನೆ –
ಶೋಭಾನೆ
ಅಂಬುಜಾಕ್ಷಿಗೆ ಅಮಿತ ವಿಭವೆಗೆ ಜಂಭವೈರಿಯ ಮೊಮ್ಮಗೆ |
ಕಂಬು ಕಂಠಿಗೆ ಕರುಣವಾರ್ಧಿಗೆ ಕುಂಭಿನೀಶರ ಗಂಡಗೆ ||
ಕುಂಭಕುಚೆಗೆ ಕಲಾವಿನೋದೆಗೆ ದಂಬಹರಣೆಗೆ ಶರಣೆಗೆ |
ಜಾಂಬವತಿ ಸಿರಿಮುಖ್ಯ ಮಹಿಷಿಯರೆಂಬವರು ನಲಿದಾಡಿ ಪಾಡುತ |
ಅಂಬುಜದಾರತಿಯ ಬೆಳಗಿರೆ        ||೫೪೪||
ತೋರ ಮುತ್ತಿನ ಹಾರದಿಂ ಶೃಂಗಾರಮಾಗಿ ಶೋಭಿಪಳಿಗೆ |
ಮಾರನನುಪಳಿದೋರಣದಿ ರಣಧೀರನಾಗಿಹ ಶೂರಗೆ |
ವಾರಣೇಂದ್ರನ ಗಮನಗತಿಯ ಉದಾರ ವಿಕ್ರಮನಿಗೆ |
ನಾರಿಭಾಮಾದೇವಿ ಸುಭದ್ರೆಯ ಸಾರತರದಿಂ ಸೊಗಸುತೊಲವಿಂ |
ಮೇರುವೆಯಾರತಿಯ ಬೆಳಗಿರೆ      ||೫೪೫||
ಚಂದದಿಂ ಹಲಧರಜೆಗೆ ಅಮರಪತಿನಂದನನ ನಂದನನಿಗೆ |
ಮುಂದುವರಿದುರೆ ಪರಸುತಿಹ ದ್ವಿಜ ವೃಂದದಿಂ ಶೋಭಿಸಿಮಿಗೆ |
ಬಂದರುಲ್ಲಾಸದಲಿ ಭಾವಕಿ ರುಗ್ಮಿಣಿಯರು ವಧುವರರಿಗೆ |
ಇಂದಿರಾಪತಿಯಾದ ನಿತ್ಯಾನಂದ ಹರಿ ನೀ ಸಲಹೆನುತ ವರ |
ಕುಂದಣದಾರತಿಯ ಬೆಳಗಿರೆ        ||೫೪೬||
ಭಾಮಿನಿ
ಜನಪ ಕೇಳಿಪರಿಯ ವಿಭವದಿ |
ದಿನ ಚತುಷ್ಟಯವನ್ನು ಕಳೆವುತೆ |
ಘನತರದ ಚೂರ್ಣೋತ್ಸವದ ಮಂಗಲವ ರಚಿಸುತ್ತ ||
ತನತನಗೆ ನಡೆತಂದ ದ್ವಿಜರಿಗೆ |
ಕನಕಮುಖ್ಯಾಭರಣ ದಕ್ಷಿಣೆ |
ಯನು ವಿನಯದಿಂದಿತ್ತು ತೃಪ್ತಿಯ ಬಡಿಸಿ ಬಹುವಿಧದಿ  ||೫೪೭||
ಕಂದ
ಬಲರಾಮಂಗುಳಿದುರುಯಾದವ |
ಬಲವು ವಸುದೇವದೇವಕಿ ಮುಖ್ಯರ್ಗೆಲ್ಲಂ ||
ಚಳಕದೊಳವುತಣ ಮಾಡಿಸಿ |
ಬಳಸಿದರುಪಚರ್ಯದಿಂದೆ ಯಮಜಾದಿಗಳುಂ         ||೫೪೮||
ರಾಗ ಭೈರವಿ ಝಂಪೆತಾಳ
ಪೊಡವಿಪಾಗ್ರಣಿ ಕೇಳು | ಜಡಜಾಕ್ಷ ರಾಮರಿಗೆ |
ಮಡದಿಯರಿಗಾದಿಯರ | ನೊಡನಿಪ್ಪವರಿಗೆ   ||೫೪೯||
ಪೀತಾಂಬರಗಳ ಬಹು | ನೂತನಾಭರಣಗಳ |
ಭೂತಳೇಶ್ವರರಯ್ವರ್ | ಪ್ರೀತಿಯಿಂದಾಗ     ||೫೫೦||
ತಂದೊಪ್ಪಿಸುತ ನಂದ | ನಂದನನ ಪದಕಮಲ |
ದ್ವಂದ್ವಗಳಿಗಭಿನಮಿಸ | ಲಂದು ಶ್ರೀಕೃಷ್ಣ     ||೫೫೧||
ನುಡಿದನೆಲೆ ಧರ್ಮಜನೆ | ಉಡುಗೊರೆಯ ನಮಗಿತ್ತೆ |
ಪೊಡವಿಪರೊಳೌದಾರ್ಯ | ದೃಢವು ನಿನಗೆಂತೊ      ||೫೫೨||
ಯಾರು ಬಲ್ಲರೆನುತ್ತೆ | ಧೀರ ಹರಿ ರಾಮರಾ |
ನಾರಿ ಕನಕಾಂಗಿಯನು | ಧಾರಿಣಿಪರಿಂಗೆ     ||೫೫೩||
ಪರಸುತೊಪ್ಪಿಸಿ ದ್ರುಪದ | ವರಸುತೆ ಸುಭದ್ರೆಯರ |
ನೆರವಿಯಿಂ ಕುಂತಿಯಂ | ಕರೆದೆಂದರಾಗ     ||೫೫೪||
ತಂಗಿಯರುಗಳು ಕೇಳಿ | ಯಿಂಗಿತದೊಳೀ ಸೊಸೆಯ |
ಸಂಗಡಾಡಿಸುತ ಸೌ | ಖ್ಯಂಗಳಿಂದಿಹುದು    ||೫೫೫||
ವಚನ
ಈ ರೀತಿಯಿಂ ಮುರಾರಿ ಮನೋಹರುಷದಿಂ ಪಾಂಡವರಂ ಮನ್ನಿಸಿ ಮತ್ತಿಂತೆಂದನು –
ರಾಗ ಶಂಕರಾಭರಣ ತ್ರಿವುಡೆತಾಳ
ಹೋಗಿಬರುವೆವು ಪೊಡವಿಪರೆ ಸ |
ರಾಗದಿಂ ನೀವ್ ನೆನೆಸಲಿಲ್ಲಿಗೆ |
ಕೂಗದಿಳಿತಹೆಯಿದು ಯಥಾರ್ಥದಿ | ಯೋಗಿಗಳಿರ     ||೫೫೬||
ಎಂದೆನುತ ರಥವೇರ್ದು ಹಲಧರ |
ರಿಂದಿರೆಯು ರೇವತಿಯು ಮುಖ್ಯ |
ನಂದಮಹಿಷಿಯರಾದಿಯಾದ ಸ್ತ್ರೀ | ವೃಂದದಿಂದ       ||೫೫೭||
ನಡೆಯಲವರನು ಬಿಡದೆ ಬಂದರು |
ತಡೆಯದಡಿಗಡಿಗೆರಗಿ ಪೊಡವಿಪ |
ರೊಡನೆ ನಡುಮಾರ್ಗಗಳ ಪರಿಯಂ | ತೆಡೆಯವಿಡಿದು ||೫೫೮||
ಆ ಸಮಯದೊಳು ಉಪಚರಿಸಿ ಪರಿ |
ತೋಷದಿಂ ಪಾಂಡವರ ಪಿಂದಕೆ |
ಕೇಶವನು ಕಳುಹುತ್ತ ಬಂದ ವಿ | ಲಾಸದಿಂದ ||೫೫೯||
ಸಾತ್ಯಕಿ ಪ್ರಮುಖಾದಿಗಳ ಪೊಗ |
ಳ್ದತ್ಯಧಿಕ ಸಂಭ್ರಮದಿ ಸೊಗಸುತ |
ದೈತ್ಯಮರ್ದನ ಬಂದ ದ್ವಾರಕಾ | ಪತ್ತಣಕ್ಕೆ   ||೫೬೦||
ಕೇರಿಕೇರಿಯ ಜನರು ಹರುಷದೊ |
ಳಾರತಿಯ ಬೆಳಗುತ್ತಲಿರಲು ಮು |
ರಾರಿಯಯ್ದಿದನರಮನೆಯ ಹೊರ | ದ್ವಾರದೆಡೆಗೆ      ||೫೬೧||
ರಥವನಿಳಿದಾಕ್ಷಣದಿ ಉದ್ಧವ |
ಪತಿಕರಿಸಿ ಹಸ್ತದಿ ಸುಹಸ್ತವ |
ನತಿಶಯದೊಳಿಳಿದಂತು ಪೀಠಕೆ | ಸತಿಯು ಸಹಿತ    ||೫೬೨||
ಇರದೆ ಕುಳ್ಳಿರಲೆಡಬಲದಿ ಹಲ |
ಧರನತಿಥಿಯಾಗಿಹರು ಬಾಂಧವ |
ರಿರಲು ಸತಿಸುತ ವೈಭವದಿ ಕೇಳ್ | ಧರಣಿಪಾಲ      ||೫೬೩||
ಕಂದ
ತರುಣಿಯರಾ ವೇಳೆಯೊಳುಂ |
ಪರಿಪರಿಯ ಸೊಡರ್ಗಳ ಸುಳಿದು ಚೆಲ್ಲುತ ಬಳಿಕಂ ||
ತರತರದಾರತಿಗಳನುಂ
ಸ್ವರವೆತ್ತಿ ತಾವ್ ಪಾಡುತೆತ್ತೆತ್ತಿ ನಮಿಸಿದರಾಗಳ್      ||೫೬೪||
ಇತ್ತಂ ಪಾಂಡವರಿಂದ್ರ |
ಪ್ರಸ್ಥದೊಳ್ ಮನದೊಳಗೆ ಹರಿಯನುಂ ನೆನೆನೆನೆದುಂ ||
ಸ್ವಸ್ಥದೊಳಿರ್ದಂ ಧಾರಿಣಿ |
ಪೋತ್ತಮ ಜನಮೇಜಯ ಕ್ಷಿತೀಶನೆ ಮುದದಿಂ         ||೫೬೫||
ಧರ್ಮಜ ಭೀಮಾರ್ಜುನರಿಂ |
ಗಂ ಮಿಗೆ ವಿನಯದಿ ಮಣಿದಾ ಘಟೋತ್ಕಚಂ ಸೌ ||
ರಮ್ಯದೊಳಯ್ದಿದ ಪುರಕಂ |
ಕಾಮಾರ್ಥಮದಾಯಿತೆಂದು ಕಡು ತವಕದೊಳಂ      ||೫೬೬||
ದ್ವಿಪದಿ
ಹೀಗೆಂದ ಕಥೆಯ ವಿಸ್ತಾರಂಗಳೊಲಿದು |
ಯೋಗಿ ವೈಶಂಪಾಯನನು ತಾಮನದಿ ನಲಿದು       ||೫೬೭||
ಜನಪ ಜನಮೇಜಯ ಕ್ಷಿತಿಪಗರುಹಿದನು |
ವನಜಾಕ್ಷನಂ ನೆನೆದು ವಿನಯದಿಂ ತಾನು    ||೫೬೮||
ಈ ಕಥೆಯ ಭಕ್ತಿಯಿಂದೊಲಿದು ಸಜ್ಜನರು |
ಶ್ರೀಕಾಂತನೊಲುಮೆಯಿಂದೋದೆ ಮತಿಯುತರು      ||೫೬೯|
ಇಷ್ಟಾರ್ಥಮಂ ಪಡೆದು ಪೊಡವಿಯೊಳ್ ತುದಿಗೆ |
ಶ್ರೇಷ್ಠದಿಂ ವೈಕುಂಠಮಂ ಸಾರ್ವರ್ತಡಿಗೆ     ||೫೭೦||
ದುರಿತ ದುರ್ಬಾಧೆಗಳು ದೂರವಾಗುವುದು |
ನಿರತವಾ ಮೋದವಕ್ಕರದಿ ಮೋಹಿಪುದು     ||೫೭೧||
ಸಂಶಯಗಳಲ್ಲದಲೆ ಸರ್ವರೀ ಕೃತಿಯ ||
ಪುಂಸ್ತ್ರೀಗಳ್ ಬರೆದೋದಿ ಪಡೆಯಿರೋ ಮತಿಯ       ||೫೭೨||
ಭಾಮಿನಿ
ಪರಮಗುರುವೆಂದೆನಿಸುವಾ ಮಹ |
ವರ ಚಿದಾನಂದಾವಧೂತರ |
ಕರುಣದಿಂ ಭಾರತದಿ ಮೆರೆವ ಸಭಾಸುಪರ್ವದಲಿ ||
ನೆರೆ ಪುಡುಕುತಚ್ಚರಿಯ ಕಥೆಯೆಂ |
ದರಿತು ಚರಿತೆಯ ತೆರದಿ ವಿರಚಿಸಿ |
ಬರೆದುದನುಮೋದುತ್ತ ಕಂಡವರರಿವುದರೆ ತಿಳಿದು     ||೫೭೩||
ಕಂದ
ನಿತ್ಯಾನಂದವಧೂತನು |
ಮತ್ಯಧಿಕೋತ್ಸವದಿಂದಾ ಗುರುವಂ ನೆನೆದುಂ ||
ಮತ್ತೀ ಧರೆಯೊಳು ಸುಲಭ ಸ |
ಮರ್ಥದೊಳಿದನೆಕ್ಷಗಾನದಿಂ ವಿರಚಿಸಿದಂ     ||೫೭೪||
ತಪ್ಪುಗಳಿರಲುಂ ಬಲ್ಲವ |
ರೊಪ್ಪಿ ತಿದ್ದುವುದು ಕುಂದನ್ನೆಣಿಸದೆ ಸತತಂ ||
ಕಪ್ಪೆಯು ಹಳಿದೊಡೆ ಕಡಲಂ |
ಉಪ್ಪತಿಶಯಮಿರಲಬ್ಧಿಗೆ ಬಪ್ಪುದೆ ಕೊರತೇ   ||೫೭೫||
ಓದಿದ ಬಲದಿಂದೀಕಥೆ |
ಯಾದುದು ತಾನಲ್ಲ ನಿಜದಿ ಸದ್ಗುಣವನಧಿಂ ||
ಮೋದದೊಳಪ್ಪಣೆಗೊಡಲಿಂ |
ತಾದುದು ಮೊದಲಿಂ ಪೇಳ್ದುದಲ್ಲವಿನ್ನಿಲ್ಲವಣಂ ||೫೭೬||
ಮಂಗಲ
ರಾಗ ಸೌರಾಷ್ಟ್ರ ಆದಿತಾಳ
ಮಂಗಲಂ ಜಯ ಮಂಗಲಂ || ಮೋಹನಾಂಗಗೆ ಶ್ರೀರಂಗಧಾಮಗೆ ಮಂಗಲಂ     || ಪ ||
ಜಲದಿ ತಮನ ಕೊಂದಾತನಿಗೆ | ಕುಲಗಿರಿಯನು ತಾಳ್ದ ಕೂರ್ಮನಿಗೆ ||
ನೆಲನನೊಯ್ದಸುರನ ಗೆಲಿದವಗೆ | ಸುಲಭದಿ ಪ್ರಹ್ಲಾದನಿಗೊಲಿದನಿಗೆ | ಮಂಗಲಂ  ||೫೭೭||
ವಾಮನನಾಗಿ ಬಲಿಯೊಳಯ್ದೆ | ಭೂಮಿದಾನವ ಕೇಳಿ ಧರಣಿಯ ಸೆಳೆ ||
ದಾಮಹಾತ್ಮಗೆ ಭಾರ್ಗವ | ರಾಮನೆನಿಸಿದ ರಾಜೀವಾಕ್ಷನಿಗೆ     ||೫೭೮||
ಧರಣಿಜೆಗಾಗಿ ದಶಶಿರನ ಶಿರ | ವರಿದವಗೆ ಶ್ರೀಕೃಷ್ಣನಿಗೆ ||
ದುರುಳ ತ್ರಿಪುರರ ಪತಿವ್ರತೆಯರ | ಹುರುಳು ಗೆಡಿಸಿದ ಬೌದ್ಧರೂಪನಿಗೆ   ||೫೭೯|
ದುಷ್ಟರ ಮಡುಹಲೋಸುಗವಾಗಿ | ಶ್ರೇಷ್ಠತರದ ವಾಜಿಯನೇರಿ ||
ಸೃಷ್ಟಿಯ ಭಾರವನಿಳುಹಿದಗೆ | ಅಷ್ಟಮನಾರಿ ಮುಖ್ಯಾಂಗನೆಯರಿಗೆ       ||೫೮೦||
ದೈತ್ಯಾಬ್ಧಿಯ ವಡಬಾನಲಗೆ | ಪ್ರತ್ಯಕ್ಷಸಾಕ್ಷಿ ತಾನೆನಿಸುವಗೆ ||
ನಿತ್ಯಾನಂದವಧೂತನಿಗೆ | ಸತ್ಯಾತ್ಮನಿಗೆ ಸರ್ವೇಶ್ವರಗೆ          ||೫೮೧||

ಯಕ್ಷಗಾನ ಕನಕಾಂಗಿ ಕಲ್ಯಾಣ ಮುಗಿದುದು
|| ಶ್ರೀ ಕೃಷ್ಣಾರ್ಪಣಮಸ್ತು ||

ಯಕ್ಷಗಾನ ಕಲಾವತಿ ಪರಿಣಯ
ಪಾತ್ರಗಳು
ಬೃಹದ್ರಥ	ಕುವಲಯ	ಕುಂಡಲಶ್ರವ	ಮಂಜುಭಾಷಿಣಿ	ಮಹೋದರಿ	ವೀರಸೇನ	
ಮೋಹನಾಂಗಿ	ಚಂಪಕಗಂಧಿ	ಯುಗಂಧರ	ಚಾರರು		ಘಂಟಾಕಂಠ	ನೃತ್ಯಗಾತಿಯರು
ಹೀರಾಮಾತ್ಯ	ಉಲ್ಕಲ		ಮಧುಸಂಧಾನ	ಕಾರೀಷಮುನಿ	
೧
ಶಾರ್ದೂಲವಿಕ್ರೀಡಿತವೃತ್ತ
ಸರ್ವೇಶಂ ರಜತಾದ್ರಿವಾಸಮಗಜಾ ಸರ್ವೋಪಚಾರಪ್ರಿಯಂ |
ಉರ್ವೀಭಕ್ತಜನಾಶ್ರಯಂ ಚ ವರದಂ ಚರ್ಮಾಂಬರಂ ಧೂರ್ಜಟಿಂ |
ಶರ್ವಾಖ್ಯಂ ಶತಪತ್ರಸಂಭವನುತಂ ಕಾಲಾಂತಕಂ ಭೈರವಂ |
ಸರ್ವಾನಂದಪಯೋನಿಧಿಂ ಅಘಹರಂ ವಂದೇ ಶಿವಂ ಶಂಕರಂ ||೧||
ರಾಗ ನಾಟಿ ತ್ರಿವುಡೆತಾಳ
ಹರತನಯ ಕರಿವದನ ಗಣಪತಿ | ವರದಮೂಷಿಕವಾಹ ಲಂಬೋ |
ದರನೆ ನಿನ್ನನು ದಿನವು ಭಜಿಸುವೆ | ಕರುಣನಿಧಿ ಸಲಹೆನ್ನನೂ | ಜಯತು ಜಯತೂ ||೨||
ವಿಘ್ನಶರಧಿಗೆ ಕುಂಭಸಂಭವ | ವಿಘ್ನಪನ್ನಗಕುಲಕೆ ಖಗಪತಿ |
ವಿಘ್ನವಿಪಿನದವಾನಲನೆ ನಿ | ರ್ವಿಘ್ನದಾಯಕ ನಂಬಿದೇ ||೩||
ವಿಘ್ನಮೇಘಗಗಳಿಂಗೆಮಾರುತ | ವಿಘ್ನಗಜಪಂಚಾಸ್ಯವಿಕಟನೆ |
ವಿಘ್ನಪರ್ವತಚಯಕೆ ಘನಪವಿ | ವಿಘ್ನರಾಜನೆ ಪಾಹಿಮಾಂ | ಜಯತು ಜಯತೂ    ||೪||
ಭಾಮಿನಿ
ಅಭಯವರದಜಪಾಕ್ಷಮಾಲಾ |
ನಿಭೃತಪುಸ್ತಕಹಸ್ತೆ ಶಶಿಸಂ |
ನಿಭೆಸರೋರುಹನೇತ್ರೆ ಸಕಲ ಸುರಾಸುರಸ್ತುತ್ಯೇ ||
ತ್ರಿಭುವನೇಶ್ವರಿ ಸಾಧುಸನ್ನುತೆ |
ಶುಭಫಲಪ್ರದೆ ಮಾಳ್ಕೆ ವಾಚೋ |
ವಿಭವವನು ಎನಗೊಲಿದು ಕಾರುಣ್ಯದಲಿ ವಾಗ್ದೇವೀ     ||೫||
ದ್ವಿಪದಿ
ಜನನಿಜನಕರ ಪಾದಪಂಕಜವಸ್ಮರಿಸಿ |
ಚಿನುಮಯಾತ್ಮಕ ಕೃಷ್ಣ ಮೂರ್ತಿಗಭಿನಮಿಸೀ ||೬||
ವಿನಯದಿಂ ನೆನೆದು ಸದ್ಗುರುಪದಾಬ್ಜವನೂ |
ಅನುನಯದಿ ಬಲಗೊಂಡು ಕವಿಗಳೆಲ್ಲರನೂ  ||೭||
ಪಕ್ಷತ್ರಯೋದಶಿಯ ವ್ರತದ ಮಹಿಮೆಯನೂ |
ಮೋಕ್ಷಪೊಂದಿದ ಬೃಹದ್ರಥನ ಚರಿತವನೂ   ||೮||
ಶೌನಕಾದಿಗಳಿಂಗೆ ಸೂತಮುನಿವರನೂ |
ಸಾನುರಾಗದಿ ಪೇಳ್ದ ಸರಸವೃತ್ತವನೂ        ||೯||
ಧರೆಯ ಜನರರಿವಂತೆ ಯಕ್ಷಗಾನದಲೀ |
ವಿರಚಿಸಿದೆ ನೀಕೃತಿಯೊಳೆಷ್ಟು ತಪ್ಪಿರಲೀ      ||೧೦||
ತಿಳಿದವರು ತಿದ್ದಿ ಮೆರೆಸುವುದು ಕೃಪೆಯಿಂದ |
ಸಲೆಭೇದವಿಡದೆಯೆನ್ನೊಳು ನಲುಮೆಯಿಂದ  ||೧೧||
ಭಾಮಿನಿ
ಹರಿಯಸುತನೆಂದೆನಿಸಿ ವಿಭವದಿ |
ಹರಿಯನುತ್ತರಿಸುತ್ತ ರೋಷದಿ |
ಹರಿಬದೊಳು ನಿಕಷಾತ್ಮಜರ ಹರಿಪುರಿಗೆ ಕಳುಹಿಸುತಾ ||
ಹರಿವರದಿ ಚಿರಜೀವಿಯಾಗುತೆ |
ಹರಿಸುತನ ರಥಕೇತನೆನಿಸಿಹ |
ಹರಿಗೆ ವಂದಿಪೆ ಕೃತಿಗೆ ಮಂಗಳವೀಯಲೆಂದೆನುತಾ   ||೧೨||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಸೂತಮುನಿ ಸತ್ಕಥೆಯ ಶೌನಕ |
ವ್ರಾತಗಳಿಗರುಹುತ್ತಲಿರೆ ಮನ |
ಸೋತು ಪುನರಪಿ ಎರಗಿ ಕೇಳ್ದರು | ಪ್ರೀತಿಯಿಂದ      ||೧೩||
ವರಮನೋಹರ ಮೂರ್ತಿ ಪೂರ್ವದಿ |
ತರಣಿ ವಂಶೋದ್ಭವ ಬೃಹದ್ರಥ |
ದೊರೆಯು ಲೀಲಾವತಿಯ ಪಾಲಿಸು | ತಿರಲು ಮುದದಿ ||೧೪||
ಪರಮ ವೀರಾವತಿಯ ಪುರದೊಳು |
ಧರಣಿಪತಿಕುವಲಯನ ಮೋಹದ |
ತರಳೆಯನು ಪರಿಣಯದೊಳೊಲಿಸುತ | ತೊರೆದನೇಕೆ          ||೧೫||
ತರುಣಿ ತನ್ನಯ ಪಂಥವನು ಅನು |
ಕರಿಸಿ ಪತಿಯೊಳು ಮೋಡಿಯಿಂದಲಿ |
ಬೆರೆತು ಗರ್ಭವಧರಿಸಿ ಜನಕನ | ಪುರಿಗೆ ತೆರಳೀ       ||೧೬||
ಸುತನ ಪಡೆಯಲು ವಿದ್ಯೆ ಬುದ್ಧಿಯೊ |
ಳತುಳ ವಿಕ್ರಮಿ ಕುಂಡಲಶ್ರವ |
ಪಿತನ ಧುರದೊಳು ಕರವಬಂಧಿಸು | ತತಿಶಯದೊಳು ||೧೭||
ಮಾತೆಗೊಪ್ಪಿಸಿದಂಥ ಕಥೆ ಮುನಿ |
ನಾಥ ವಿಸ್ತರಿಸೆಂದು ನುತಿಸಲು |
ಪ್ರೀತಿಯಿಂದರುಹಿದನು ನಡೆದಿಹ | ಕೌತುಕವನೂ      ||೧೮||
ಭಾಮಿನಿ
ಒರೆವೆ ಕೇಳಿರಿ ಪಿಂದೆ ವಾಣೀ |
ವರನ ಸಭೆಗೈತಂದ ವಿದ್ಯಾ |
ಧರೆ ತರುಣಿಮಣಿ ಮಂಜುಭಾಷಿಣಿ ವಾಯುರಭಸದಲೀ ||
ಧರಿಸಿದಂಬರ ಹಾರಿಹೋಗಲು |
ಪರಿಕಿಸುತ್ತಜರೋಷದಿಂದಲಿ |
ಧರೆಯೊಳಿರು ರಕ್ಕಸಿಯರೂಪದೊಳೆಂದು ಶಪಿಸಿದನು ||೧೯||
ಬಂದು ವೀರಾವತಿಯ ನಗರದಿ |
ವಂದಿಮಾರ್ಬಲಗಳನು ನಿಶಿಯೊಳು |
ತಿಂದು ಮೆರೆಯುತಲಿರೆ ಮಹೋದರಿಯೆಂಬ ನಾಮದಲೀ ||
ಒಂದು ದಿನ ಧರಣೀಶ ಕುವಲಯ |
ಚಂದದಿಂದೋಲಗದೊಳಿರಲೈ |
ತಂದು ವಂದಿಸಿ ಪೇಳ್ದರೂರಿನ | ಮಂದಿಯಳುತ       ||೨೦||
ರಾಗ ಕೇತಾರಗೌಳ ಅಷ್ಟತಾಳ
ಸೋಮವಂಶಜ ಲಾಲಿಸಾ ಮಹೋದರಿ ನಮ್ಮ | ಪ್ರೇಮದ ಸತಿಸುತರಾ ||
ಯಾಮಿನಿಯೊಳು ತಿಂದಳಾಗದು ಎಮಗಿನ್ನೀ | ಭೂಮಿಯೊಳ್ಬಾಳುವರೇ  ||೨೧||
ಧರಣಿಪ ತನ್ನಯ ಮನದೊಳು ಶೋಕದಿ | ಕರಗುತ್ತ ಪೇಳಿದನು ||
ಪುರಜನರೆಲ್ಲರು ದುರುಳೆಗೆ ಬಲಿಯಾಗಿ | ಬರಿದಾಯಿತೀ ರಾಜ್ಯವೂ       ||೨೨||
ಪಿತಪಿತಾಮಹನ ಕಾಲದ ನಮ್ಮ ಪ್ರಜೆಗಳು | ವ್ಯಥೆಯಿಂದ ಬಳಲಿದರೂ ||
ಹತಭಾಗ್ಯತಾನೆಂದು ನೊಸಲಿಗೆ ಕರಚಚ್ಚಿ | ಧೃತಿಗೆಟ್ಟು ಮರುಗಿದನೂ    ||೨೩||
ಹರಹರ ತನಗಿಂಥ ಉರುತರ ಕಷ್ಟವು | ದೊರಕಿತಯ್ಯೋ ವಿಧಿಯೇ ||
ಬರಿದೇಕೆ ಬಾಳುವೆ ತನಗೆಂದು ಮರುಗಲು | ಒರೆದುದಾಕಾಶದೊಳು     ||೨೪||
ಭಾಮಿನಿ
ಲಾಲಿಸಲೆ ಭೂಪತಿಯೆ ನಿನ್ನಯ |
ಬಾಲಕಿ ಕಲಾವತಿಯ ಪರಿಣಯ |
ಲೀಲೆಯಿಂದೆಸಗಯ್ಯ ರಕ್ಕಸಿಯನ್ನು ಕೊಂದವಗೇ ||
ಲೋಲನೇತ್ರೆಯ ನೀವುದೆಂದೇ |
ವೋಲೆ ಕಳುಹಿಸು ದೇಶದೇಶಕೆ |
ಮೇಲುಸಿದ್ಧಿಯ ಪಡೆವೆ ಸಂಶಯ ಬೇಡ ನಿನಗೆನುತ    ||೨೫||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಹರುಷದೊಳುನೃಪನಭ್ರವಾಣಿಯ | ತೆರದಿ ಪ್ರಜೆಗಳಿಗಭಯವೀಯುತ |
ಕರೆದು ಮಂತ್ರಿಯ ನೃಪರಿಗೋಲೆಯ | ಬರೆಯಿಸೆಂದ  ||೨೬||
ಎನೆಹಸಾದವೆನುತ್ತಸಚಿವನು | ಘನತರದ ಕರೆಯೋಲೆ ಬರೆಯಿಸಿ |
ಜನಪರೆಲ್ಲರ ಬಳಿಗೆ ಕಳುಹಿದ | ಜನರನಂದು ||೨೭||
ಚರರುವೋಲೆಯ ಸಕಲ ದೇಶದ | ಧರಣಿಪಾಲಕರಡಿಗೆ ಒಪ್ಪಿಸಿ |
ಪರಿಪರಿಯ ಉಡುಗೊರೆಯಕೊಳ್ಳುತ | ಚರಿಸಲಾಗ    ||೨೮||
ಮೆರೆವಕಾಶ್ಮೀರಾಖ್ಯ ದೇಶದ | ಧರಣಿಪತಿಯಾ ವೀರಸೇನನು |
ಭರದೊಳೊಡ್ಡೋಲಗವನಿತ್ತನು | ಹರುಷದಿಂದ         ||೨೯||
ರಾಗ ಭೈರವಿ ಝಂಪೆತಾಳ
ವರಮೋಹನಾಂಗಿಎಂಬರಸಿಮತ್ತಾತನಿಗೆ | ತರಳೆಚಂಪಕಗಂಧಿ ಎನುತಾ ||
ಪರಿಪರಿಯ ರಾಜಕಾರ್ಯವಗೈಯ್ಯುತಿಹ ಯುಗಂ | ಧರನೆಂಬ ಸಚಿವನನು ಕೂಡಿ  ||೩೦||
ಇರಲು ಒಡ್ಡೋಲಗದಿ | ಚರನೋರ್ವನೊಳಪೊಕ್ಕು | ಧರಣಿಪಾಲಕನಡಿಗೆ ಮಣಿದೂ |
ಪರಮ ವೀರಾವತಿಯ ಪುರದರಸ ಪತ್ರವನು | ಬರಸಿಕಳುಹಿರ್ಪನೆಂದೆನಲೂ       ||೩೧||
ಕೇಳುತಾಕ್ಷಣದಿ ಭೂ | ಪಾಲ ಪತ್ರಿಕೆಕೊಂಡು | ಶೀಲಸಚಿವನ ಕರಕೆ ಕೊಡಲೂ ||
ಮೇಲೆಮುತ್ತಿನತೆರದೆ ಪೊಳೆಯುತಿಹ ಅಕ್ಷರವ | ಲೋಲ ತಾ ವಾಚಿಸಿದ ಮುದದೀ ||೩೨||
ರಾಗ ಕೇತಾರಗೌಳ ಅಷ್ಟತಾಳ
ಸ್ವಸ್ತಿಶ್ರೀಮತುವೈರಿಗಜಕೆಪಂಚಾಸ್ಯ ಭೂ | ಪೋತ್ತುಮನೆಂದೆನಿಸೀ |
ಉತ್ತುಂಗ ವೀರಸೇನಕನೆಂಬ ಕಾಶ್ಮೀರ | ಪೃಥ್ವಿಯಪಾಲಕಗೇ    ||೩೩||
ಧರೆಯೊಳಗಿಂದುವಂಶಜವೀರಾವತಿ ಪುರ | ಕರಸಾನುಕುವಲಯನಾ |
ಶಿರ ಸಾಷ್ಟಾಂಗವು ನಿಮ್ಮ ಕುಶಲವ ದಯದಿಂದ | ಬರೆಸುವುದೈಸೆ ಮತ್ತೇ          ||೩೪||
ಇರುವಳು ನಮ್ಮ ರಾಷ್ಟ್ರದಿ ಮಹೋದರಿ ಎಂಬ | ದುರುಳೆ ನಿಶಾಚರಿಯೂ ||
ಭರದಿಂದ ಬಂದೆಮ್ಮನಗರದಿ ನಿಶಿಯೊಳು | ನರರ ಭಕ್ಷಿಸುತಿಹಳೂ        ||೩೫||
ತ್ವರಿತದಿ ಬಂದು ರಕ್ಕಸಿಯ ಸಂಹರಿಸಲು | ವರಕಾಳಿಕಾಂಬಿಕೆಯಾ ||
ವರದಿಂದ ಪುಟ್ಟಿದ ತರಳೆಯ ನಿಮಗಿತ್ತು | ವಿರಚಿಪೆ ವೈವಾಹವ ||೩೬||
ಮುನ್ನ ರಕ್ಕಸಿ ಬಾಧೆಯನು ಪರಿಹರಿಸುತ್ತ |  ಕನ್ನೆಕಲಾವತಿಗೇ |
ಇನ್ನುನೀವ್ ಪತಿಯಾಗಬೇಕೆಂದು ನಾನಿಂತೀ | ಬಿನ್ನಹಗೈದಿಹೆನೂ        ||೩೭||
ರಾಗ ಘಂಟಾರವ ಅಷ್ಟತಾಳ
ಎಂದುವಾಚಿಸೆ ಕೇಳುತ್ತಭೂಪನು |
ಅಂಧಕಾರಿಯತೆರದಿಘರ್ಜಿಸು | ತೆಂದನಾತನಸಭೆಯೊಳು      ||೩೮||
ಈತನಗ್ರಜೆಯಾ ವಿವಾಹದಿ |
ಈ ತೆರೆದ ಪಣವಿಟ್ಟು ಭೂಪರ | ಯಾತುಧಾನಿಗೆ ಕೊಡಿಸಿದ      ||೩೯||
ಮತ್ತೆ ಈತನು ಪೃಥ್ವೀಶನಾಶಕೆ |
ಚಿತ್ತದಲಿ ಯೋಚಿಸಿಹ ದುರುಳನ | ಕತ್ತರಿಸಿ ಜಗ ಕಾವೆನೂ      ||೪೦||
ಹೊಡಿಸು ಡಂಗುರ ಮಂತ್ರಿಲಲಾಮನೆ |
ಸಡಗರದಿಧನುಶರವ ಕೊಳ್ಳಲಿ | ಒಡನೆ ನಮ್ಮಯ ಪಡೆಗಳೂ   ||೪೧||

ಭಾಮಿನಿ
ಇಂತು ಬಹುಪರಿಯಿಂದಖತಿಯಲಿ |
ಕಂತುಹರನಂತತುಳರೋಷದಿ |
ಹೊಂತಕಾರಿಯು ಘರ್ಜಿಸಲು ವರಸಚಿವನಾಜ್ಞೆಯಲೀ ||
ದಂತಿರಥಮೊದಲಾಗಿ ಪಡೆಬರ |
ಲೆಂತುಬಣ್ಣಿಪೆ ವೀರರೆಲ್ಲರ |
ಸಂತಸದೊಳೊಡಗೊಂಡು ಪೊರಟರು ಕಡುಪರಾಕ್ರಮದೀ      ||೪೨||
ರಾಗ ಮಾರವಿ ಏಕತಾಳ
ಅಟ್ಟಹಾಸದೊಳಿಹ ಸಚಿವನಕೂಡುತ | ಸೃಷ್ಟಿಪ ತೋಷದೊಳೂ ||
ಥಟ್ಟನೆ ಮಾರ್ಬಲವೆರಸುತ ಮುಂದಡಿ | ಯಿಟ್ಟನು ವಿಭವದೊಳೂ        ||೪೩||
ಕೆಂಧೂಳಿಯುನಭಕಡರಲು ಯಮಭಟ | ರಂದದಿ ಪಟುಭಟರೂ ||
ಸಿಂಧುವಿನಾರ್ಭಟೆಯಂತೆ ಬೊಬ್ಬಿಡುತಲೆ | ಬಂದರು ವೀರಾವತಿಗೆ        ||೪೪||
ಪುರದ್ವಾರವ ಮುರಿದೊಳಪೊಗುವಾರಿಪು | ಪರಿವಾರವ ಕಂಡೂ ||
ಕರದಿ ಶಸ್ತ್ರಾಸ್ತ್ರವ ಪಿಡಿದಾ ದ್ವಾರದೊ | ಳಿರುತಿಹ ಚರರಂದೂ   ||೪೫||
ರಾಗ ಘಂಟಾರವ ಅಷ್ಟತಾಳ
ಆರೆಲೋ  ಚೋರರಂದದಿ ಬಂದೀಗ |
ದ್ವಾರವನು ಮುರಿದೊಳಗೆ ಪೊಗುತಿಹ | ಕಾರಣಂಗಳಿದೇನಿದೂ ||೪೬||
ಕಡುಮದಾಂಧರ ಮುರಿವ ಕಾಶ್ಮೀರದ |
ಪೊಡವಿಪಾಲಕ ವೀರಸೇನನು | ಬಿಡಿರಿ ದ್ವಾರವ ಬೇಗದೀ       ||೪೭||
ಧುರಪರಾಕ್ರಮಿ ಕುವಲಯಾಖ್ಯನ ನೇಮ |
ವಿರದೆ ದ್ವಾರವ ಬಿಡೆವುಪಾಮರ | ತೆರಳು ಸುಮ್ಮನೆ ಪಿಂದಕೆ    ||೪೮||
ಮರುಳು ಚಾರರೆ ನಮ್ಮಯ ಸರಿಸದಿ |
ಮೆರೆದಪುದೆ ಪೌರುಷಗಳೆನ್ನುತ | ಬರೆದ ಹಣೆಯೊಳುನಾಮವ   ||೪೯||
ಭಾಮಿನಿ
ಪೋಗಿ ನಿಮ್ಮಯ ದೊರೆಯೊಡನೆ ನಿಮ |
ಗಾಗಿರುವ ಪರಿಗಳನು ಉಸುರಿ ಸ |
ರಾಗದಿಂದೈತಂದು ಶಿರಬಾಗುತ ಕಲಾವತಿಯಾ ||
ಬೇಗದಿಂದೆನಗಿತ್ತುದಾದರೆ |
ತಾಗುಬಾಗುಗಳನ್ನು ಕ್ಷಮಿಸುವೆ |
ತಾಗದಿರೆ ಸಮರದಲಿ ಲಲನೆಯ ಪಡೆವೆನೆಂದರುಹೂ  ||೫೦||
ವಚನ
ಈ ಪರಿಯಾಗಿ ನುಡಿದ ವೀರಸೇನನ ವಾಕ್ಯಮಂ ಕೇಳಿ ದೊರೆಯಾದ ಕುವಲಯಭೂಪನೋಳ್ ಚರರ‍್ಮೊರೆಯಿಡುವರದೆಂತೆನೆ   ||೫೧||
ರಾಗ ಮುಖಾರಿ ಏಕತಾಳ
ಲಾಲಿಸು ವೀರಾವತಿಯ ದೊರೆಯೆ | ಸದ್ಗುಣ ನಿಧಿಯೇ || ಲಾಲೀಸು       || ಪಲ್ಲವಿ ||
ಕಾಲಕಾಲದಿ ಬಾಗಿಲನ್ನು | ಕಾದಿರ್ಪ ನಮ್ಮ | ಗೋಳನಾರೊಳು ಪೇಳ್ವುದಿನ್ನು |
ಹಾಳುಗೆಲಸವಿದು ಬೇಡವೊ ಹಿಂದಿನ | ಕೂಲಿಯ ಕೊಟ್ಟರು ಕೊಡು ನೀ ಕೊಡದಿರು |
ಕೇಳುವರ್ಯಾರೈ ತಿರುಕು ಗುಲಾಮರು | ಬಾಳುವೆವೆಲ್ಲಾದರು ನಾವ್ ಜೀವದಿ     ||೫೨||
ಧಿಂಡ್ಯಾ ಕಾಶ್ಮೀರ ಧರಣಿಪನಂತೇ | ವೀರಸೇನನೆಂದು | ಪುಂಡನ ಪೆಸರ ಕರೆವರಂತೇ |
ದಂಡಧರನ ಪಡೆಯಂದದೊಳಾತನು | ತಂಡತಂಡದ ಮಾರ್ಬಲಗಳ ಕೂಡುತ |
ಚಂಡ ಪರಾಕ್ರಮಿ ನಮ್ಮನು ಗರ್ವದಿ | ದಂಡಿಸಿ ಬಹುಪರಿ ಲತ್ತೆಯನಿಕ್ಕಿದ ||೫೩||
ಪೋಗಿ ನಿಮ್ಮಯನೃಪತಿಯಲ್ಲೀ | ಪೇಳಿರಿ ಸುತೆಯ | ಬೇಗದಿಂದಿತ್ತು ಪಾದದಲ್ಲೀ |
ಬಾಗಲು ಶಿರವನು ಗೈದಿಹ ಫಣವನು | ಸಾದರದಿಂದಲಿ ಕ್ಷಮಿಸುವೆನಲ್ಲದೆ |
ಈಗಲೆ ಕೊಡದಿರೆ ಸಮರದಿ ಮುಂದಕೆ | ನೀಗುವೆನೆಲ್ಲರ ಹರಣವನೆಂದನು         ||೫೪||
ರಾಗ ಕೇತಾರಗೌಳ ಝಂಪೆತಾಳ
ದೂತರಿಂತೆನೆ ಕೇಳುತಾ | ಕುವಲಯನು | ಖಾತಿಯೊಳು ಪಲ್ಗಡಿಯುತಾ ||
ಘಾತಿಸುವೆನರೆಕ್ಷಣದೊಳು | ಇಂದಿವಗೆ | ಸೋತಮೇಲೇಕೆ ಬಾಳು        ||೫೫||
ಕೊಡೆನು ತರಳೆಯನಿವನಿಗೇ | ರಾಕ್ಷಸಿಯು | ಮಡಿದನಕ ಶಪಥದೊಳಗೇ |
ಕೊಡುವೆನೀತನ ಶಿರವನೂ | ಶಾಕಿನಿಯ | ಪಡೆಗಳಿಗೆ ಔತಣವನೂ       ||೫೬||
ಎನುತಲೆದ್ದತಿರೋಷದೀ | ಧಾರುಣಿಪ | ಧನುಶರವಗೊಂಡು ಭರದೀ ||
ಮಣಿಮಯದ ರಥವಡರುತಾ | ಸೈನ್ಯಗಳ | ಘನಜವದಿ ತಾ ಕೂಡುತಾ  ||೫೭||
ಪೊರಟು ಬರುತಿರೆ ದ್ವಾರದೀ | ಭೋರಿಡುವ | ಅರಿಬಲವ ಕಂಡು ಭರದೀ |
ಉರುತರದ ಕೋಪದಿಂದಾ | ಕಾಶ್ಮೀರ | ಪುರಪತಿಯ ನುಡಿಸುತೆಂದಾ    ||೫೮||
ರಾಗ ಮಾರವಿ ಏಕತಾಳ
ಆರೆಲೊ ಚೋರರ ತೆರದೊಳು ಸೇನಾ | ವಾರಿಧಿಯನೆ ದಾಂಟೀ |
ಭೊರನೆ ಬಂದೀ ನಗರವ ಮುಸುಕಲು | ಕಾರಣವೇನಿಹುದೂ    ||೫೯||
ದೊರೆಯೆ ಕೇಳ್ನಿನ್ನಯ | ತರಳೆಯ ವರಿಸಲು | ತ್ವರಿತದಿ ಬಂದಿಹೆನೂ |
ದೊರೆ ಕಾಶ್ಮೀರದ ವೀರಸೇನಾಖ್ಯನು | ಜರಗಿಸು ಲಗ್ನವನೂ     ||೬೦||
ಎಲವೋ ಧೂರ್ತನೆ ಗರ್ವಗಳಿಂದಲಿ | ಗಳಹಿದರೇನಹುದೂ ||
ಸಲಿಗೆಗಳ್ಯಾತಕೊ ಸಮರಾಂಗಣದಲಿ | ಲಲನೆಯನೊಲಿಸುವುದು         ||೬೧||
ಪೊಡವಿಪ ಕೇಳೈ ನಿನ್ನಯ ತರಳೆಯ | ಬಿಡುವವನಲ್ಲೀಗ ||
ಕಡೆಯಲಿ ಸಮರದಿ ಸೋತೀವುದು ಅಳಿ | ನಡತೆಯು ತಿಳಿಯೀಗ         ||೬೨||
ರಾಗ ಕೇತಾರಗೌಳ ಅಷ್ಟತಾಳ
ಪೃಥಿವೀಶ ಮತ್ಸುತೆಯ ವರಿಸಬೇಕಾದರೆ | ಮಥಿಸು ರಕ್ಕಸಿಯ ನೀನೂ |
ವ್ಯಥೆಯೊಳಗಿರುವೆನ್ನ ಪೃಥುವಿಯ ಜನರೆಲ್ಲ | ಸ್ತುತಿಸಿಕೊಂಡಾಡುವರೂ   ||೬೩||
ಕರದೊಳು ಬಳೆಯ ತೊಟ್ಟವನಲ್ಲ ಪೆಣ್ಣಿನೋ | ಳ್ಧುರವನು ಗೈಯ್ಯುವರೇ ||
ತರಳೆಯನೀವೆಯೊ ಸರಿಧುರಗೈವೆಯೊ | ಅರುಹು ನೀ ಬೇಗದೊಳು      ||೬೪||
ಹಿಂದೆ ತ್ರೇತಾಯುಗದೊಳು ದಶರಥರಾಮ | ಚಂದ್ರನು ತಾಟಕಿಯಾ ||
ಕೊಂದನಾತನಿಗೆ ನೀನಧಿಕನೆ ಗಳಹಬೇ | ಡೆಂದನು ಕುವಲಯನೂ       ||೬೫||
ಧರಣಿಪ ಕೇಳ್ ಗಾಧಿತನಯನ ವಾಕ್ಯವ | ತೊರೆದನೆ ರಘುವರನೂ ||
ದುರಿತ ದುಃಖವು ಮುಂದೆ ಬರುವುದು ತನಗೆಂದು | ತರಿದನು ದುರುಳೆಯನೂ     ||೬೬||
ಅನಕದುಂದುಭಿ ಪುತ್ರನೆನಿಸಿ ಗೋಕುಲ ದಿ ಪೂ | ತನಿಯನ್ನು ಸದೆಯುವರೇ |
ಮುನಿಗಳ್ಯಾರವಗೆ ಅಪ್ಪಣೆ ಇತ್ತರೆಂಬುದ | ಘನ ಜವದಿಂದ ಪೇಳೋ      ||೬೭||
ಭಾಮಿನಿ
ಅರಸ ಕೇಳೆನ್ನೊಡನೆ ಪೂರ್ವದ |
ಚರಿತೆಗಳನರುಹುತ್ತ ಕಾಲವ |
ಹರಿಸುವುದು ಸರಿಯಲ್ಲ ಬೇಗದಿ ಸುತೆಯ ಕೊಡದಿರಲೂ ||
ಹರಿಹರಾದ್ಯರ ಕೂಡಿ ನೀ ಧುರ |
ಕೆರಗಿ ಬಂದರು ಬಿಡೆನು ಕಾಲನ |
ಪುರದ ಮಾರ್ಗವ ತೋರಿಪೆನು ಕೇಳ್‌ಮರುಳೆ ಸಾರಿದೆನೂ     ||೬೮||
ರಾಗ ಶಂಕರಾಭರಣ ಮಟ್ಟೆತಾಳ
ಅರರೆ ಧೂರ್ತ ನಿನ್ನೊಳೀಗ | ಧುರಕೆ ಹರಿಹರಾದ್ಯರೇಕೆ |
ಧರಿಸು ಕರದಿ ಧನುವನೆನ್ನ | ಪರಿಯ ತೋರ್ಪೆನು     ||೬೯||
ಎನುವ ನುಡಿಗೆ ವೀರಸೇನ | ಮನದಿ ಬಹಳ ರೋಷತಾಳಿ |
ಘನತರಾಸ್ತ್ರಗಳನೆ ಸುರಿದ | ನೆಣಿಕೆಯಿಲ್ಲದೇ  ||೭೦||
ಬಿಟ್ಟ ಶರವ ಮಧ್ಯಪಥದಿ | ಕುಟ್ಟಿ ಕುವಲಯಾಖ್ಯ ಪೇಳ್ದ |
ಥಟ್ಟನೀಗ ತೆರಳು ಆಸೆ | ಬಿಟ್ಟು ಬಾಲೆಯ    ||೭೧||
ತೆರಳಿಸುವೆ ನಿನ್ನನೀಗ | ತರಣಿಜನ ಪುರಕೆ ಬೇಗ |
ಪರಿಕಿಸೀಗಲೆನುತಲುರಗ | ಶರವನೆಸೆದನೂ  ||೭೨||
ಗರಳವನ್ನು ಸುರಿಸಿ ಬರುವ | ಉರಗಶರವ ಕಂಡು ಭೂಪ |
ಗರುಡ ಬಾಣದಿಂದ ತರಿದು | ವರುಣಶರವನೂ        ||೭೩||
ಕನಲಿ ವೀರಸೇನಗೆಸೆಯೆ | ಅನಿಲ ಶರದಿ ಶಮಿಸಿ ತಿಮಿರ |
ಕಣೆಯ ನೆಸೆಯಲಾಗ ತರಿದ | ದಿನಪಶರದೊಳು       ||೭೪||
ಭಾಮಿನಿ
ಅರೆನಿಮಿಷವಾಲಸ್ಯವಿಲ್ಲದೆ |
ಧುರವ ಗೈಯ್ಯುತಲಿರಲಿಕಿತ್ತಲು |
ತರಣಿ ಪಶ್ಚಿಮಶರಧಿಸಾರಲ್ಕುಭಯ ವಿಕ್ರಮರೂ ||
ತೆರಳಿದರು ತಂತಮ್ಮ ಡೇರೆಗೆ |
ಒರೆವೆ ನಾ ಮುಂದಾದ ಕಥನವ |
ಹರುಷದಿಂದಿನನಾಥನಡರಿದ ಪೂರ್ವಶಿಖರವನೂ      ||೭೫||
ರಾಗ ಕೇತಾರಗೌಳ ಅಷ್ಟತಾಳ
ಇತ್ತ ಲೀಲಾವತಿಯೊಳಗೆ ಬೃಹದ್ರಥ | ನಿತ್ತಿರಲೋಲಗವಾ |
ಉತ್ತಮಸಚಿವ ಸಾಮಂತರ ಮನ್ನಿಸು | ತತ್ಯಾದರದೊಳೆಂದನೂ         ||೭೬||
ಹೀರಾಮಾತ್ಯನೆ ನಮ್ಮ ವಸುಧೆಯೊಳ್ಪ್ರಜೆ ಪರಿ | ವಾರವು ಕುಶಲಿಗಳೇ |
ಧಾರುಣಿಪಾಲರ ಕಪ್ಪವು ಕಾಲವ | ಮೀರದೆ ಬರುತಿಹುದೇ       ||೭೭||
ಪೊಡವಿಪ ಕೇಳ್ ಸುರಕಲ್ಪಭೂರುಹನಂತೆ | ಒಡೆಯ ನೀನಾಗಿರಲೂ |
ಬಡತನಕಷ್ಟಗಳೊದಗದು ಕಪ್ಪವು | ನಡತೆಯೊಳ್ಬರುತಿಹುದೂ  ||೭೮||
ತಪ್ಪದೆ ನಡೆಯುವ ಕಲೆಯ ಪ್ರದರ್ಶನ | ವಪ್ಪದಿ ನಡೆಯುವುದೇ ||
ಇಪ್ಪುದೀದಿನ ಯಾವ ಕಲೆ ಯಾವ ವೇಳೆಗೆ | ಒಪ್ಪಿಸು ತನಗೆಂದನೂ      ||೭೯||
ಇಂದು ಬಾಲೆಯರ ಸಂಗೀತನಾಟ್ಯದ ದಿನ | ಬಂದಿದೆ ಮೇಳವಿಸೀ |
ಕುಂದಿಲ್ಲ ದಿನಕೊಂದು ಕಲೆಯ ಪ್ರದರ್ಶನ | ಚಂದದಿ ನಡೆಯುವುದೂ     ||೮೦||
ಲಾಲೀಸಮಾತ್ಯ ಈ ದಿನದ ಪ್ರದರ್ಶನ | ವೋಲಗದೊಳು ಸಾಗಲೀ ||
ಬಾಲೆಯರ್ಬರಲವರ ಮೇಳ ಸಹಿತವೆನೆ | ಕೇಳುತ್ತ ಸಚಿವೇಶನೂ         ||೮೧||
ಕರೆಸಲು ಮೇಳವ ಸುರುಚಿರಾಭರಣದಿ | ಪರಿಪರಿ ಶೃಂಗಾರದೀ ||
ಅರಮನೆಯೋಲಗಕೈದಲಂಬುಜ ಮಿತ್ರ | ತೆರಳಿದ ಪಡುಗಡೆಗೇ ||೮೨||
೨
ರಾಗ ಸುರುಟಿ ಏಕತಾಳ
ಆಡಿದರ್‌ನಾಟ್ಯವನೂ | ಶ್ರುತಿಗತಿ | ಗೂಡುತ ಗಾನವನೂ       || ಪಲ್ಲವಿ ||
ಆಡುತ ಪಾಡುತ ನೋಡುತ ನಲಿಯುತ | ಹಾಡಿದರಾಮಧುಮಾಸದ ವರ್ಣನೆ     || ಅ ಪ
ಮಂದಮಾರುತವನದೀ | ಬೀಸುವಾ | ನಂದದ ಸಂಭ್ರಮದೀ |
ಚಂದದ ಚಿಗುರುಗ | ಳಿಂದಕೆಂಪೇರಿದ | ಸುಂದರ ಸುಮನಸ | ವೃಂದವು ಮೆರೆವುದು        ||೮೩||
ಘಮಘಮಿಸುತ ವನದೀ | ಜಾಜಿಯ | ಸುಮರಸಸೇವನದೀ |
ಭ್ರಮರಂಗಳು ಝೇಂಕರಿಪಾನಂದವ | ಕಮಲಾನನೆಯರು ಪೊಗಳುತ ವಿಭವದಿ   ||೮೪||
ಕಲಹಂಸಗಳ್‌ಶುಕವೂ | ಹಾಡುವ | ಕಿಲಕಿಲ ಧ್ವನಿಕರವೂ |
ಮಲಯಮಾರುತರಥವೇರುತಸಂಗಡ | ಗಿಳಿದೇರನ ಕರೆತಂದಿಹನೆನುತಲಿ        ||೮೫||
ಇಂತೀಪರಿಯೊಳಗೇ | ವರ್ಣಿಸಿ | ಸಂತಸಕೊಡೆಸಭೆಗೇ |
ಮಂತ್ರವಿಮೋಹಿತ | ನಂತೆಯೆ ಭೂಮೀ | ಕಾಂತನು ಮನದಾನಂದದೊಳಿರುತಿರೆ ||೮೬||
ವಾರ್ಧಕ
ಇರುತಿರ್ದನಿತ್ತ ಘಂಟಾಕಂಠ ಋಷಿಯೆಂದು |
ಪರಮದ್ವೈತಾರಣ್ಯದೊಳಗೆ ತಪಗೈಯ್ಯುತಂ |
ತರಣಿಗರ್ಘ್ಯವನೀಯಲೆಂದು ಸುರಗಂಗೆಗಂ ವರಶಿಷ್ಯನನುದಿನದೊಳೂ ||
ಕರೆದೊಂದು ಅಂಜನವನಕ್ಷಿಗಿಡುತವನಕಂ |
ಧರದಲ್ಲಿ ಹಾರವೊಂದನು ತೊಡಿಸಿ ಪರಸಲ್ಕೆ |
ತರುತಲಿರ್ದನು ಜಲವನರುಣನುದಯಕೆಮುನ್ನ ಚರಿಸಿ ಮನವೇಗದಿಂದ  ||೮೭||
ರಾಗ ಕಾಂಭೋಜಿ ಝಂಪೆತಾಳ
ನಿತ್ಯನಂದದಿ ತಾಪಸೋತ್ತಮನು ಉಲ್ಕಲಗೆ | ಇತ್ತ ಅಂಜನ ಹಾರಧರಿಸೀ ||
ಭಕ್ತಿಯಿಂ ನಭದೊಳಗೆ ಬರುತಿರಲು ಸಂಗೀತ | ನೃತ್ಯಧ್ವನಿ ಕಿವಿಗೆ ಕೇಳಿಸಿತೂ      ||೮೮||
ಮನವತ್ತ ಸೆಳೆಯಲ್ಕೆ | ತನುಸಹಿತ ಉಲ್ಕಲನು | ಜನಪನೆಡೆಗತಿವೇಗದಿಂದ ||
ಮಿನುಗುತಿಹ ಕಾಂಚನದ ಗೋಪುರ ವರಾಂಗಣವ | ಘನತೆಯಿಂದೊಳಪೊಕ್ಕನಾಗ          ||೮೯||
ಬಂದಲ್ಲಿ ಅರಮನೆಯ ಬಂಧುರದ ಚಿತ್ರವನು | ಮುಂದಿರ್ಪ ವಜ್ರಸ್ತಂಭವನೂ |
ಇಂದ್ರ ಶಿಖಿವರುಣ ಅಳಕಾಧಿಪನ ಗೃಹದಂತೆ | ಸುಂದರವಾಗಿಹುದ ನೋಡಿ        ||೯೦||
ವಾರ್ಧಕ
ಆ ಋಷಿಯ ಶಿಷ್ಯ ನೇತ್ರಾಂಜನದ ಬಲದಿಂದ |
ದ್ವಾರವೆಲ್ಲವ ದಾಂಟಲಾರು ತಡೆಗಟ್ಟದಿರೆ |
ಸಾರಿ ನವರತ್ನದಿಂ ಕೆತ್ತಿರುವ ಕಂಬತೊಲೆಬೋದಿಗೆಯ ರಚನೆಗಳಲೀ ||
ತಾರೆಗಳ ಮಿಗಿಲೆನಿಪ ಬೊಂಬಾಳದೀವಿಗೆಯೊ |
ಳ್ತೋರುತಿಹ ದಿವ್ಯಶಯ್ಯಾಗಾರಕಡಿಯಿಡಲ್ |
ಧಾರುಣಿಪ ತಾ ನಿತ್ಯ ಪವಡಿಸುವ ವರ ವಜ್ರಪರಿಯಂಕಮಂ ಕಂಡನೂ   ||೯೧||
ಭಾಮಿನಿ
ಭರದೊಳಾ ಋಷಿಶಿಷ್ಯ ತಲ್ಪದಿ |
ಹರುಷದಿಂ ಮಂಡಿಸಲಿಕಾ ದಶ |
ಶಿರನನುಜ ಮಡಿದಂದಿನಿಂದಲಿ ದುಃಖಿಸುತ್ತಿರುವಾ ||
ತರುಣಿ ನಿದ್ರಾಂಗನೆಯು ಬೀರಲು |
ಪರಿಪರಿಯ ಗಾಢಾನುರಾಗವ |
ಪರವಶದಿ ಪವಡಿಸಲು ನಿದ್ರಾಂಗನೆಯ ಕೇಳಿಯಲೀ    ||೯೨||
ರಾಗ ಭೈರವಿ ರೂಪಕತಾಳ
ಬಂದನಾಗ ವೀರಾವತೀಶ ಬೇಗ              || ಪಲ್ಲವಿ ||
ಬಂದನಾನರ್ತಕರಿಗುಡುಗೊರೆ | ತಂದು ನೀಡಲು ಹರುಷಗೊಳೆ ಸಚಿ |
ವೇಂದ್ರಸಭ್ಯರನ್ನೆಲ್ಲ ಕಳುಹುತ | ಮಂದಿರದೊಳೈದುತ್ತ ಸಂಧ್ಯಾ |
ವಂದನಾರೋಗಣೆಯ ಗೈದಾ | ನಂದದಿಂ ತಾಂಬೂಲ ಸವಿಯುತ |
ಹೊಂದೆ ಶಯನಾಲಯಕೆ ನಿದ್ರೆಯ | ದಂದುಗಕೆ ತರಹರಿಸಿ ಭೂಪನು || ಬಂದನಾಗ         ||೯೩||
ರಾಗ ಕೇತಾರಗೌಳ ಅಷ್ಟತಾಳ
ಜನಪಾಲ ತನ್ನಯ ಶಯನದೊಳೊರಗಿದ | ಮುನಿಶಿಷ್ಯನನು ಕಾಣುತ್ತಾ ||
ಘನತರ ಚೋದ್ಯವ ತಾಳುತ್ತಲೆಂದನು | ಅನುಮಾನಗೊಳ್ಳುತಾಗ        ||೯೪||
ಹರನುರಿಗಣ್ಣಿನ ಉರುಬೆಯ ಸಹಿಸದೆ | ಶಿರದೊಳಗಿಹ ಶಶಿಯೂ ||
ವರಶೈತ್ಯತಲ್ಪದಿ ಪವಡಿಸಿ ಶ್ರಮಪರಿ | ಹರಿಸಲೋಸುಗ ಬಂದನೋ      ||೯೫||
ಸುರಪನು ದುರುಳರ ಬಾಧೆಗೆ ಬೆದರುತ್ತ | ಧರಣಿಗೆ ತಾನಿಳಿದೂ ||
ಅರಿಗಳಿಲ್ಲಿವಗೆಂದು ಮರೆಯನು ಸಾರ್ದನೊ | ಉರುತರ ಕ್ಲೇಶದಿಂದ      ||೯೬||
ಶ್ವಾಸವ ನೋಡಲಾ ಶೇಷನು ಧನದಭಿ | ಲಾಷೆಗೆ ಒಳಗಾಗುತ್ತಾ |
ಈ ಸುಖತಲ್ಪದಿ ಪವಡಿಸಿದರೆ ವಿಷ | ಭಾಸವ ನಾಕಾಣೆನೂ      ||೯೭||
ಹದನವಿದೇನೆಂದು ತಿಳಿವೆ ತಾನೆನುತಲಿ | ವಿಧವಿಧದಿಂದಾತನಾ |
ಚದುರಿಸಲಾಕ್ಷಣ ಕುಳಿತನು ಋಷಿಶಿಷ್ಯ | ಅದುಭುತವಾಯ್ತೆನುತ ||೯೮||
ಆರು ನೀನೆನ್ನಯ ತಲ್ಪದೊಳೊರಗಲು | ವಾರಣವಾಹನನೂ |
ಸೇರಲು ಪಥವಿಲ್ಲದಂತೆ ಕಾದಿರುವಂಥ | ಶೂರರ ವಂಚಿಸುತಾ  ||೯೯||
ರಾಗ ಸಾಂಗತ್ಯ ರೂಪಕತಾಳ
ಪೊಡವಿಪಕೇಳ್ಕಡು ಬಡವನು ನಾನೆನ್ನ | ದೃಢಗುರು ಘಂಟಾಕಂಠಮರೂ |
ಜಡಜಮಿತ್ರನಿಗರ್ಘ್ಯ ಕೊಡೆಗಂಗೆ ತಹುದೆಂದು | ಬಿಡದಟ್ಟುವರು ದಿನದಿನದಿ        ||೧೦೦||
ಮುನಿದತ್ತವಾದ ದೃಶ್ಯಾಂಜನ ಹಾರವ | ತನುವಿಗೆ ಧರಿಸುತಾಗಸದಿ |
ಜನರಿಗೆ ತೋರದಂತೈದಿ ಗಂಗೆಯನು ನಾ | ದಿನಕೊಂದು ಬಾರಿ ತಹೆನನಲೂ    ||೧೦೧||
ಎಂದಿನಂತಿಂದು ಬರಲಂದುಗೆ ಗೆಜ್ಜೆಗ | ಳ್ಮಂದವಾಗಿರುವ ಸುಸ್ವರವೂ ||
ಸಂಧಿಸಿತೈಯನ್ನ ಶೃತಿಗಳು ಮನ ಸೋತು | ಬಂದುದಿಲ್ಲಿಗೆ ತನುಸಹಿತಾ ||೧೦೨||
ನೋಡುತೈದಲು ತಡೆ ಮಾಡದಿಹುದರಿಂದ | ನೋಡಿದೆ ನೀ ತಲ್ಪವನ್ನು |
ಮಾಡಬಾರದ ಕೃತ್ಯ ಗೈದೆನಾ ಕರುಣಿ ಕಾ | ಪಾಡಬೇಕೆನುತೆರಗಿದನು    ||೧೦೩||
ಭಾಮಿನಿ
ಕೇಳುತಾನುಡಿ ನೃಪನು ನುಡಿದನು |
ತಾಳು ತಾಳೈ ಅಂಜದಿರು ಸರಿ |
ವೇಳೆಯಲಿ ಜಾಹ್ನವಿಯನೊಪ್ಪಿಸದಿರಲು ಮುನಿವರನೂ ||
ತಾಳಿ ಕೋಪವನೀವ ಶಾಪವ |
ಪಾಲಿಸುವರಾರಿಹರು ನಿನ್ನನು |
ಲೀಲೆಯಲಿ ನೀಪಡೆದು ಗುರುವಿನ ಸೇವೆಮಾಡೆಂದಾ   ||೧೦೪||
ರಾಗ ಮಾರವಿ ಅಷ್ಟತಾಳ
ಪೋಪೆನೈ ಭೂಪ ಪೋಪೆನೈ   || ಪಲ್ಲವಿ ||
ಪೋಪೆನೈ ಭೂಮಿನೀನೆನ್ನೊಳು ಹಿತದೀ |
ಈಪರಿಯರುಹಿದ ನುಡಿ ಸತ್ಯ ಭರದೀ           || ಅ ಪ ||
ಅರಸನು ಪವಡಿಸೆ ಮುನಿಶಿಷ್ಯನಾಗ |
ಸುರಗಂಗೆ ತಡಿಗಾಗಿ ತೆರಳಿದ ಬೇಗ |
ಶರಧಿಯೊಳ್ಮಜ್ಜನಗೈದು ಶ್ರದ್ಧೆಯೊಳು |
ಪರಮ ಪಾವನೆಯನ್ನು ತುಂಬಿ ಕುಂಭದೊಳು ||೧೦೫||
ಕಂದ
ಇಂತೀಪರಿಯೊಳಗುಲ್ಕಲ |
ತಾಂ ತವಕದಿ ತನ್ನ ಶಿರದೊಳಾಜಲಘಟಮಂ |
ಆಂತೈದಲ್ ಋಷಿಯೆಡೆಗಂ |
ಅಂತಕಪಿತನೇರಿದನುದಯಾಚಲ ಶಿರವಂ    ||೧೦೬||
ರಾಗ ಕೇತಾರಗೌಳ ಝಂಪೆತಾಳ
ಅರುಣನುದಯಾತ್ಪೂರ್ವದೀ | ಜಲವತಂ | ದಿರಿಸದಿರೆ ಮುನಿತಾಪದೀ ||
ತರಣಿಗರ್ಘ್ಯದ ಕಾಲವೂ | ಮೀರಿತೆಂ | ದುರೆ ನೊಂದು ಬರೆಕೋಪವೂ   ||೧೦೭||
ಅನಿತರೊಳು ಶಿಷ್ಯನೈದಿ | ಜಲವಿರಿಸಿ | ಮುನಿಗೆರಗೆ ತಾ ವಿನಯದೀ ||
ದಿನಪಗರ್ಘ್ಯವನೀಯುತಾ | ಋಷಿವರ್ಯ | ಘನ ಶಿಷ್ಯನನು ನುಡಿಸುತಾ  ||೧೦೮||
ಎಲವೊ ಮೂಢನೆ ಜಲವನೂ | ಕಾಲಗಳ | ಕಳೆದು ತಂದಾ ಪರಿಯನೂ ||
ತಿಳುಹು ನೀನೀಗ ಜವದೀ | ಪೇಳದಿರೆ | ಸಲೆ ಶಾಪವೀವೆ ಕ್ಷಣದೀ         ||೧೦೯||
ರಾಗ ಸುರುಟಿ ಏಕತಾಳ
ಲಾಲಿಸು ನುಡಿಗಳನೇ | ಎನ್ನನ್ನು | ಪಾಲಿಸೊ ಗುಣಯುತನೇ     || ಪಲ್ಲವಿ ||
ಲೀಲೆಯೊಳಭ್ರದಿ ತೆರಳಲು ನಿಶಿಯೊಳು |
ಕೇಳಿಸಿತೈ ನಟಿಯರ ಸಂಗೀತವು   ||೧೧೦||
ಮನ ಪೋಗಿಹ ಎಡೆಗೇ | ಯೆನ್ನಯ | ತನುವಾ ಅರಮನೆಗೇ |
ಕ್ಷಣದೊಳಗಿಳಿಯಲು | ಜನಪನ ತಲ್ಪವು |
ಮಿನುಗುತಲಿರೆ ಕಂಡೆನು ನಾನದರಲಿ         ||೧೧೧||
ಹರುಷದಿ ಪವಡಿಸಲೂ | ನಿದ್ರೆಯು | ಸರಸದಿ ತಾ ಬರಲೂ |
ಧರಣಿಪ ಬೃಹದ್ರಥ ಬಂದೆನ್ನನು ಬಹು |
ಪರಿಯಿಂದೆಬ್ಬಿಸಿ ಮನ್ನಿಸಿ ಕಳುಹಿದ  ||೧೧೨||
ನುಡಿಯಲಿಕಸದಳವೂ | ಸುರರಿಗೆ | ಒಡೆಯನ ಸಂಪದವೂ ||
ಪೊಡವಿಪತಿಯ ವಶವಾದುದೊ ನೋಡಲು |
ಕಡಲಜೆ ಕಾಲ್ಗಳು ಮುರಿದು ಬಿದ್ದಿಹಳೋ      ||೧೧೩||
ಇನಿತೆಂದುದ ಕೇಳಿ | ಹರುಷವ | ಮನದೊಳು ಮುನಿ ತಾಳಿ |
ಜನಪನ ರಾಜ್ಯವ ನೋಡಬೇಕೆನುತಲಿ |
ಘನಹಾರವನಳವಡಿಸಿದ ಗಳದಲಿ   ||೧೧೪||
ಭಾಮಿನಿ
ಅಂದು ಮುನಿಪನು ಹರುಷದೊಳು ಧರ |
ಣೀಂದ್ರನಲ್ಲಿಗೆ ಪೋಪ ತ್ವರಿತದಿ |
ಚಂದದಿಂದಾಕಾಶ ಪಥದೊಳು ಪೋಗಿ ಅರಮನೆಯ ||
ಮುಂದೆ ನಿಲೆ ಸೌವೀರಪತಿ ತಾ |
ನಂದವಾಗಿಹ ಸಭೆಯೊಳೊಪ್ಪಿರೆ |
ಬಂದು ತಿಳುಹಿದ ಚಾರ ಋಷಿಯಾಗಮನ ನೃಪತಿಯೊಳು       ||೧೧೫||
ರಾಗ ಸಾಂಗತ್ಯ ರೂಪಕತಾಳ
ವಸುಧೆ ಪಾಲಕನಾಗ | ಋಷಿಯನ್ನು ಕರೆತಂದು | ಪೊಸತಾದಾಸನವನೇರಿಸುತ |
ಎಸೆವ ಪಾದಗಳ ಸನ್ನುತಿ ಗೈದು ಪೂಜಿಸಿ | ಅಸಮಾನ ಯತಿಗೆಂದನು   ||೧೧೬||
ವರ ಯತಿಗಳೆ ನಿಮ್ಮ | ದರುಶನದಿಂದಲಿ | ಹರಿವುದೀ ನರನ ಕಿಲ್ಬಿಷವೂ ||
ಬರಲೂ ಕಾರಣವೆನ್ನೊ | ಳಿರುತಿರ್ಪ ಕಾರ್ಯವ | ಅರುಹಬೇಕೆನುತ ವಂದಿಸಲೂ   ||೧೧೭||
ವರ ಚಕ್ರವರ್ತಿ ನೀ | ನಿರುವ ವೈಭವನೋಳ್ಪಾ | ತುರದಿ ಧಾವಿಸಿ ಬಂದೆನೀಗಾ ||
ಹರುಷವೆ ನಿನ್ನಯ ಸಚಿವರ್ಗೆ ಪ್ರಜೆಗಳ್ಗೆ | ಪರಿವಾರಗಳಿಗೆ ಪೇಳ್ಮುದದಿ    ||೧೧೮||
ರಾಗ ಕಾಪಿ ಅಷ್ಟತಾಳ
ಕೇಳೈಯ್ಯ ಮುನಿಪ ವಿಖ್ಯಾತ | ರಾಷ್ಟ್ರ | ದೇಳಿಗೆಯಿರವಿನ ವೃತ್ತಾಂತ ||
ಶ್ರೀಲಕ್ಷ್ಮಿವರನ ಕಟಾಕ್ಷದಿ ಸರ್ವರು | ಲೀಲೆಯಿಂದಿರುತಿರ್ಪರೀಗೆನ್ನ ದೇಶದಿ         ||೧೧೯||
ಮಂತ್ರಿಗಳುಭಯರಾಗಿಹರೂ | ಕಾರ್ಯ | ತಂತ್ರಿಗಳೆನಿಸಿ ಕೊಂಡಿಹರೂ ||
ಸಂತಸದಿಂ ನಿಮ್ಮ ಕರುಣಾಕಟಾಕ್ಷದಿ | ಇಂತು ಸದ್ಧರ‍್ಮದಿ ರಾಜ್ಯವಾಳುವೆನೆಂದು   ||೧೨೦||
ಎನಲು ಕೇಳುತ ಮುನಿವರ್ಯನೂ | ತನ್ನ | ಮನದೊಳು ಯೋಚಿಸುತೆಂದನು |
ಜನಪಗೆ ತನ್ನೊಳಗಿರುತೀರ್ಪ ಕರವಾಲ | ಘನ ಮುಕ್ತಹಾರವ ನೀವೆ ತಾನೆನುತಲಿ ||೧೨೧||
ಭಾಮಿನಿ
ಅರಸ ನಿನಗೊಲಿದೀವೆ ಕೊಳ್ಳೈ |
ಹರನ ಕರವಾಲವನು ಕೇಳೈ |
ಧರಿಸು ಈ ಮುಕ್ತಾಕಲಾಪವಗಳದಿ ಸಂತಸದಿ ||
ಧರೆಯೊಳಿರುತಿಹ ದುಷ್ಟರನು ನೀ |
ತರಿದು ಕೀರ್ತಿಯ ಗಳಿಸಿ ಅಂತ್ಯದಿ |
ಹರಿಯ ಸಾಯುಜ್ಯವನೆ ಪಡೆಯೆನುತಿತ್ತ ಪರಸುತಲೀ  ||೧೨೨||
ಧರಣಿಪಾಲಕ ಕೇಳು ಎನಗಿದ |
ಹರನು ಇತ್ತಿಹ ಕಂಠಮಾಲೆಯ |
ಧರಿಸಿದರೆ ಪೋಗುವುದು ತನುಮನ ಧಾವಿಸಿದ ಎಡೆಗೆ ||
ಸುರನರೋರಗ ದಿತಿಜ ಮೊದಲಾ |
ಗಿರುವರೊಳಗಪಜಯಗಳೆಂದಿಗು |
ಬರದು ಕರವಾಲವನು ಧರಿಸಿದ ಮಾನವೇಶ್ವರಗೇ     ||೧೨೩||
ರಾಗ ಕೇತಾರಗೌಳ ಝಂಪೆತಾಳ
ಮುನಿಯಿತ್ತವಸ್ತುಗಳಿಗೇ | ತನುವುಬ್ಬಿ | ಜನಪ ಸಂತೋಷದೊಳಗೇ |
ವಿನಯದಿಂದಪಾಲ್‌ಹಣ್ಣನೂ | ತರಿಸಿತ್ತು | ಮಣಿದು ಮಮತೆಯೊಳ್‌ನಿಂದನೂ     ||೧೨೪||
ಹರುಷದಿಂ ಕೈಕೊಳ್ಳುತಾ | ಋಷಿವರ್ಯ | ಧರಣಿಪಾಲನ ಪರಸುತಾ ||
ತೆರಳಿದನು ಸಂತಸದಲೀ | ವನಕಾಗ | ಹರಿಯ  ನುತಿಸುತ ಭರದಲಿ     ||೧೨೫||
ಧರೆಯೊಳಗೆ ಬೃಹದ್ರಥನನೂ | ಪೋಲುತಿಹ | ಧೊರೆಯಿಲ್ಲವೆಂಬುದನ್ನೂ ||
ಸುರನರೋರಗರರಿಯಲೂ | ಮುಂಗಥೆಯ | ನೊರೆವೆ ಕೇಳ್ನಿಮಗೀಗಲೂ ||೧೨೬||
ರಾಗ ಕೇತಾರಗೌಳ ಅಷ್ಟತಾಳ
ಇತ್ತ  ವೀರಾವತಿಯೊಳು ವೀರಸೇನನು | ಪೃಥ್ವೀಶಕುವಲಯನೂ |
ನಿತ್ಯದೊಳುದಯಾಸ್ತಮಯ ಪರಿಯೊಳು ಕರ | ವೆತ್ತಿ ಕಾದುತ್ತಿರಲೂ       ||೧೨೭||
ವಸುಧೆಪಾಲಕ ಬೃಹದ್ರಥನು ಒಡ್ಡೋಲಗ | ವೆಸಗಿರೆ ಬಂದೆರಗೀ |
ದೆಸೆದೆಸೆ ಗೈದಿರ್ವ ಪ್ರತಿಹಾರಿನುಡಿದನು | ಪೊಸವಾರ್ತೆ ಇಹುದೆನ್ನುತ್ತ   ||೧೨೮||
ಒಡೆಯನೆ ಲಾಲಿಸು ನುಡಿಗಳ ಕಿವಿಗೊಟ್ಟು | ಪೊಡವಿಯ ತಿರುಗುತಲೀ |
ಒಡನೆ ಕಾಶ್ಮೀರ ಕಾಂಭೋಜದ ವಾರ್ತೆಯ | ಸಡಗರದಿಂ ತಿಳಿದೂ       ||೧೨೯||
ಸಾರಿ ವೀರಾವತಿಯೊಳಗಲ್ಲಿ ಗೈದ ಶೃಂ | ಗಾರವನೀಕ್ಷಿಸುತಾ ||
ಊರೊಳಲ್ಲಲ್ಲಿ ವಿಚಾರಿಸೆ ಪ್ರಜೆಗಳ್ಗೆ | ಭೂರಿಕಷ್ಟಗಳು ಕೇಳೈ     ||೧೩೦||
ನಿಶಿಯೊಳು ಬ್ರಹ್ಮರಾಕ್ಷಸಿ ಬಂದು ತಿನುವಳಾ | ವಸುಧೆಯೊಳೋರ್ವರನೂ ||
ಅಸಮಸಾಹಸಿಗಳಾಗಿರುವರಾ ದುರುಳೆಯ | ವಶದ ಭೊಜನಕೆಂಬರೂ   ||೧೩೧||
ಧುರಪರಾಕ್ರಮಿ ಸತ್ವವುಳ್ಳಭೂಪಾಲರು | ದುರುಳೆಯ ಮಥಿಸುತಲೀ ||
ತರಳೆ ಕಲಾವತಿಗರಸನಾಗಲಿ ಎಂದು | ಬರೆಸಿಹ ಕುವಲಯನೂ          ||೧೩೨||
ಈ ರೀತಿಯಾದ ಪತ್ರವನೋಡಿ ಕಾಶ್ಮೀರ | ವೀರಸೇನಾಖ್ಯನೈದಿ |
ಧಾರುಣಿಪತಿಯೊಳುರೋಷದಿ ಕಾದುವ | ನಾರಿಯ ಕೊಂಡೊಯ್ಯಲೂ     ||೧೩೩||
ಭಾಮಿನಿ
ಶಿರವತೂಗುತಲೆಂದ ಪೊಡವಿಪ |
ನರರೆ ಬಂದನೆ ವೀರಸೇನನು |
ಪರಿಪರಿಯ ದುಃಖವನು ಕೊಡುವನೆ ಸಾಧು ಕುವಲಯಗೇ ||
ಭರದಿ ನಾ ಪೋಗುವೆನು ರಕ್ಕಸಿ |
ಕೊರಳರಿದು ನಿರ್ನಾಮಗೈಯ್ಯುತ |
ತರುಣಿಯನು ಪಣದಂತೆ ವರಿಸುವೆನೆನುತ ಕರ ಜಡಿದಾ         ||೧೩೪||
ರಾಗ ಮಾರವಿ ಅಷ್ಟತಾಳ
ಹೀರಾಮಾತ್ಯನೆ ಲಾಲಿಸೈಯ್ಯಾ | ನಮ್ಮ | ಧಾರುಣಿಗಳ ನೋಡಿ ಕೊಂಡಿಹುದೈಯ್ಯಾ ||
ವೀರಾವತೀಪುರಿಗೀಗ | ಚಂದ್ರ | ತಾರನ ಕೂಡುತ್ತ ಪೋಪೆನು ಬೇಗ      ||೧೩೫||
ಕರೆಸು ಚಾರಕರಟ್ಟಿ ನೆಂಟರ | ಚಿತ್ರ | ವಿರಚೀಪ ಶಿಲ್ಪಿವರೇಣ್ಯರ |
ತ್ವರಿತದಿ ಹೊಯಿಸು ಡಂಗುರಗಳ | ಮತ್ತೆ | ಪುರದ ಕಾವಲಿಗಿಡು ಜನಗಳ          ||೧೩೬||
ವಾರ್ಧಕ
ಮಂತ್ರಿ ಪೇಳಿದ ಬಂಧು ದಿಬ್ಬಣವೆ ಮೊದಲಾಗಿ |
ದಂತಿರಥವಾಜಿಗಳ ಅತಿರಥರ ಬಲಯುತರ |
ಹೊಂತಕಾರಿಗಳೆನಿಪ ಸಾಮಂತರೈತಂದ ವೃತ್ತವನು ನೃಪತಿಯೊಡನೆ ||
ಇಂತುಪಡೆ ಸಂಧಿಸಿದ ಪರಿ ಕೇಳಿ ನೃಪವರ್ಯ |
ಸಂತಸದಿ ಪುರವ  ಪೊರಮಡಲಿಕಾ ಸಮಯದಲಿ |
ಎಂತು ಬಣ್ಣಿಪೆ ಗೀತ ವಾದ್ಯಾದಿ ಮಾಗಧರು ನಿಂತು ಪೊಗಳುವ ಪರಿಯನೂ       ||೧೩೭||
ನಾರಿಯರ ಕಲಶ ಕನ್ನಡಿಗಳಿಂ ರಥಗಳಿಂ |
ಭೂರಿಮಾರ್ಬಲಗಳಿಂ ಬಂಧುಸಂದಣಿಗಳಿಂ |
ಸೇರಿದರು ಪಯಣ ನಾಲ್ಕಾರರಿಂ ಶೂರರಾ ವೀರಾವತೀ ನಗರಕೆ ||
ಆರಾಮಮಂ ಕಂಡು ಬೀಡಿಕೆಯ ಬಿಡಲು ಮೇಣ್ |
ಧಾರುಣಿಪ ಚಿಂತಿಸುತ ಮೌನದಿಂದಿರೆ ಚಂದ್ರ |
ತಾರ ತಾಂ ಕೇಳಲ್ಕೆ ಮುನಿಸಿದೇತರದೆಂದು ನುಡಿದನವನೀಶನವಗೇ    ||೧೩೮||
ರಾಗ ಸುರುಟಿ ಏಕತಾಳ
ಲಾಲಿಸು ಸಚಿವೇಂದ್ರಾ | ವ್ಯಸನವ | ಪೇಳುವೆ ಗುಣಸಾಂದ್ರಾ    || ಪಲ್ಲವಿ ||
ಬಾಲೆ ಕಲಾವತಿ ರೂಪುಲಾವಣ್ಯವ |
ವೋಲೈಸುವರುಸು |  ಶೀಲೆ ಎಂದೆನುತಲಿ || ಲಾಲಿಸು ||೧೩೯||
ತರುಣಿಯ ನೀಕ್ಷಿಸದೇ | ಮನದೊಳು | ಹರುಷವು ಪುಟ್ಟುವುದೇ ||
ತರವಲ್ಲವು ಯೌವ್ವನ ಲಕ್ಷಣಗಳ | ಪರಿಕಿಸಿ ಕಾರ್ಯವ ವಿರಚಿಪೆ ಕಡೆಯೊಳು       ||೧೪೦||
ಮುನಿಯೆನಗಿತ್ತಿರುವಾ | ಪಾವನ | ಘನಮೌಕ್ತಿಕ ಸರವಾ ||
ತನುವಿನೊಳ್ಧರಿಸುತ ಪೋಗಿ ನಾನಾಕೆಯ | ಗುಣಲಾವಣ್ಯವನೀಕ್ಷಿಸಿ ಬರುವೆನು    ||೧೪೧||
ಭಾಮಿನಿ
ವರ ಸಚಿವನಿಂಗುಸುರಿ ಭೂಮಿಪ |
ಧರಿಸಿ ಮುಕ್ತಾಹಾರವನು ಖೇ |
ಚರದೊಳೈದುತಲಿರಲಿಕಿತ್ತಲು ಪೇಳ್ವೆ ಮುಂಗಥೆಯಾ ||
ಧರಣಿಪತಿ ಕುವಲಯನ ಮೋಹದ |
ತರಳೆಯಾದ ಕಲಾವತಿಯು ಸಖಿ |
ಯರನೆ ಕೂಡುತ ವನವಿಹಾರಕೆ ಪೊರಟು ಬಂದಿರಲೂ ||೧೪೨||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅನಿತರೊಳಗಭ್ರದಲಿ ಗಮಿಸುವ | ಜನಪನಕ್ಷಿಗೆ ಕುವಲಯಾಖ್ಯನ |
ತನುಜೆ ವಿದ್ಯುತ್ಕಾಂತಿಯಂದದಿ | ಮಿನುಗುತಿರಲೂ    ||೧೪೩||
ಪರಿಕಿಸುತಲಾ ಕ್ಷಣದಿ ಕೆಳಗಿಳಿ | ದರಸ ಮನದೊಳು ಶಂಕಿಸುತ್ತಲಿ |
ಅರರೆ ವನದೇವತೆಯೊ ಆರಿವ | ಳರಿಯೆನೆನುತಾ      ||೧೪೪||
ಭಾಮಿನಿ
ಸರಸಿಜೋದ್ಭವೆ ಧರೆಯೊಳಗೆ ಶ್ರೀ |
ಹರಿಸುತನ ಸತಿ ಚಂದ್ರಶೇಖರ |
ನರಸಿ ಕಮಲಾಸನನ ಮೋಹದ ರಾಣಿ ಎಂದೆನುತಾ ||
ಮೆರೆದಪರು ಈರೆರಡು ಸತಿಯರು |
ಬರಿದೆ ಚೆಲುವೆಯರೆಂಬ ಪೆಸರಿಲಿ |
ಪರಮ ಸುಂದರಿಯಿವಳ ಚಲ್ವಿಕೆಗವರು ಸರಿಯಹರೇ   ||೧೪೫||
ವಾರ್ಧಕ
ಹರಿಣಾಂಕನಾನನವು ಹರಿಪೆಡೆಯ ತೆರ ಜಡೆಯು |
ಹರಿಜದಳದಂತಕ್ಷಿ ಹರಿಯಂತೆ ನಡು ದಿಟ್ಟಿ |
ಹರಿಣಿಯಾ ತೆರನಂತೆ ಹರಿವಾಲುಕವ ಪಿಡಿದು ಹರಿತರಲಿಕಾಗ ಮುಂದೇ ||
ಹರಿವರೂಥಾಧಿಪತಿ ಗಮನೆಯನ್ನೀಕ್ಷಿಸುತ |
ಹರಿಸಿದಂ ನೃಪ ಮನವನಾಕೆಯೋಳ್ ಮೋಹದಿಂ |
ಹರಿಯಣುಗ ಕಂಡು ಪೂಬಾಣಮಂ ಹೊಡೆಯಲ್ಕೆ ಹರಿಯೆಂದು ಮೂರ್ಛೆಗೊಳಲೂ ||೧೪೬||
ರಾಗ ಸಾಂಗತ್ಯ ರೂಪಕತಾಳ
ಹರುಷದೊಳ್ಬರುತಿಹ | ತರುಣಿಯು ಜನಪನ | ಪರಿಕಿಸಿ ಚಿತ್ತ ಚಂಚಲದಿ ||
ಹರಹರ ಇವನ್ಯಾರು | ಸ್ಮರನೊ ಮೇಣ್ಸುರಪನ | ತರಳನು ಧರೆಗಿಳಿದಿಹನೋ      ||೧೪೭||
ಪರಿಕಿಸುವನಿತರೊಳ್ | ತರಹರಿಪುದು ಮನ | ಹರಿಯಣುಗನ ಬಾಧೆಯೊಳಗೇ ||
ವರ ಮನೋಹರನನ್ನು | ಅರಸನ ಮಾಡಿಕೊಂ | ಡರಿಯುವೆನಾ ಪುಷ್ಪಶರವಾ      ||೧೪೮||
ಎಂದು ಯೋಚಿಸುತಾಗ | ತಂದೆಯ ಪಣವನಾ | ನಿಂದು ತಪ್ಪಿದರಿಹಪರದೀ ||
ಚಂದ್ರ ಸೂರ‍್ಯರು ಇಹ ತನಕಪಕೀರ್ತಿಯು | ಮುಂದೆನ್ನ ಭುವನದಿ ಬಿಡದು          ||೧೪೯||
ಭಾಮಿನಿ
ಪಿತನರಕ್ಷಣೆಯೊಳಗೆ ಬಾಲ್ಯವ |
ಗತಿಸಿ ಕೌಮಾರದೊಳು ತಮ್ಮಯ |
ಪತಿಯ ವಾಕ್ಯಗಳಂತೆ ಚರಿಸುತ ಸುತರಕಾಲದೊಳು ||
ವ್ಯಥೆಗೊಳುತ ವಾರ್ಧಕ್ಯ ಕಾಲದಿ |
ಸುತನರಸಿ ಕೈಕೆಳಗೆ ಅಕಟಾ |
ಸತಿಯ ಜನ್ಮವೆ ಸಾಕು ಹರಹರಬೇಡ ಸರ್ವಥವೂ     ||೧೫೦||
ರಾಗ ಕಾಪಿ ಅಷ್ಟತಾಳ
ಮಾರನ ಕೂರ‍್ಗಣೆಹತಿಯೂ | ಮಿತಿ |
ಮೀರಿತೆನ್ನಯಗೃಹ ಸೇರುವ ಪರಿಯೂ ||
ತೋರದು ಕಂಗೆಟ್ಟು ಕತ್ತಲೆಯಾಯ್ತೆಂದು |
ವಾರಿಜಲೋಚನೆ ಸಾರೆ ನಾಲ್ಕಡಿಗಳ         ||೧೫೧||
ಕಂದ
ಧರಣಿಪ ಚೇತರಿಸುತ್ತತಿ |
ಭರದಿಂದೀಕ್ಷಿಸೆ ನಾಲ್ದೆಸೆಗಾಗಳ್ ಮನವಂ ||
ಸೆರೆಪಿಡಿದೊಯ್ವಬಲೆಯನಾ |
ದರದಿಂ ಕರೆಯುತೆ ವಿಚಾರಿಸುವೆನೀಕೆಯನುಂ         ||೧೫೨||


೩
ರಾಗ ಕೇತಾರಗೌಳ ಅಷ್ಟತಾಳ
ತರುಣಿ ನಿನ್ಯಾರೆಂಬ | ಪರಿಯನು ನಿನ್ನಯ | ಪುರವ್ಯಾವುದೆಂಬುದನೂ ||
ಅರಹುಬೇಗದಿ ಪೆತ್ತ ಜನಕನ ಪೆಸರೇನು | ಹರಿತಂದುದ್ಯಾಕಿಲ್ಲಿಗೇ         ||೧೫೩||
ರಾಗ ಜಂಜೂಟಿ ಅಷ್ಟತಾಳ
ಅವನಿಪಾಲಕ ಕೇಳು ನೀನೂ | ಜನಕ | ಕುವಲಯಭೂಪನೆಂಬುವನೂ ||
ಯುವತಿ ಕಲಾವತಿ ಎಂಬಭಿದಾನವು |
ತವಕದೊಳು ಸಮವರಸಿ ಬಂದೆನು |
ತವಪೆಸರನರುಹುವುದು ಬೇಗದಿ    ||೧೫೪||
ರಾಗ ಕೇತಾರಗೌಳ ಅಷ್ಟತಾಳ
ತರಣಿ ಕುಲಜ ಬೃಹದ್ರಥನೆಂಬ ನಾಮವು | ಧರಣಿ ಚಕ್ರಾಂಕಿತನೂ ||
ಪುರವು ಲೀಲಾವತಿ ಸೌವ್ವೀರ ರಾಷ್ಟ್ರವು | ತರುಣಿರನ್ನಳೆ ಲಾಲಿಸೂ       ||೧೫೫||
ರಾಗ ತೋಡಿ ಅಷ್ಟತಾಳ
ದೊರೆಯೆ ನೀನೀಗೆಮ್ಮ ವನದೊ | ಳಿರುವ ಕಾರಣಗಳು ಬಂದ |
ಪರಿಯದಾವುದೆಂಬ ನಿಜವ | ನರುಹಬಾರದೆ ||೧೫೬||
ರಾಗ ಕೇತಾರಗೌಳ ಅಷ್ಟತಾಳ
ವರಮನೋಹರೆ ನಿನ್ನ ಪರಿಣಯವೆನೆ ಕೇಳಿ | ಹರಿತಂದೆನಭ್ರದಲಿ ||
ಧರಣಿಯೊಳಗೆ ವಿದ್ಯುತ್ಕಾಂತಿಯಿಂದದೊಳೈದು | ತ್ತಿರುವ ನಿನ್ನನು ಕಾಣುತಾ      ||೧೫೭||
ಕೆಳಗಿಳಿಯಲು ಯೆನ್ನ ಮನ ಸೂರೆಯಾದುದು | ಲಲನೆ ನೀನೊಲಿಸೆನ್ನನು |
ಮಲಯಮಾರುತನ ಸಹಾಯದಿ ಸುಮಬಾಣ | ನಲಗೆನ್ನ ಬಾಧಿಪುದೂ    ||೧೫೮||
ಮನುಜೇಶ ನೀನೆಂತು ಅಭ್ರದಿ ಚರಿಸುವ | ಘನ ಮಹಿಮೆಯ ಪೊಂದಿದೆ |
ಸನುಮತದಲಿ ಪೇಳು ಕೇಳಲು ಬಯಸಿಹೆ | ದಿನಪಕುಲೇಶ್ವರನೇ         ||೧೫೯||
ರಾಗ ಪಂತುವರಾಳಿ ಏಕತಾಳ
ಕೋಮಲಾಂಗಿಬಾಲೆ | ಸತ್ಕುಲ | ಸೋಮವಂಶಶೀಲೆ | ನಿನ್ನೊಳು |
ಪ್ರೇಮದಿಂದ ಪೇಳ್ವೆ | ಅಪ್ಪುತ | ಕಾಮನಲಗ ಸೀಳ್ವೆ                    || ಪಲ್ಲವಿ ||
ಸಾಮಜ ಗಮನೆಸು | ದಾಮಸಖನ ಸುತ |
ನಾಮಹಶರವನಿ | ಸ್ಸೀಮೆ ನೀ ಶಮಿಪರೆ                              || ಅ ಪ ||
ಮುಕ್ತಹಾರವಿದನೂ | ಧರಿಸುತ | ಲೆತ್ತ ಪೋಗಲಾನು | ಮನಸಿಡ |
ಲತ್ತಪೋಪುದಿದನೂ | ಜೊತೆಗೊಳಿ | ಸುತ್ತಲಿ ಕರವಾಲವನೂ ||  ನಾಧರಿ
ಸುತ್ತ ಪೋಗೆಧುರ | ವೆತ್ತಲದುವೆ ಜಯ |
ಸ್ತುತ್ಯವಿಹುದು ಮುನಿ | ಪೋತ್ತಮನೋರ್ವನು |
ಇತ್ತನೆನ್ನಗುಣ | ವೃತ್ತಿಗೆಮೆಚ್ಚುತ |
ಮತ್ತೇತರ ಭಯ | ಪೃಥ್ವಿಯ ನಡುಗಿಸೆ || ಕೋಮಲಾಂಗಿ        ||೧೬೦||
ಭಾಮಿನಿ
ಬಿಸಜಸಖಕುಲತಿಲಕ ಕೇಳೈ |
ನಿಶಿಯ ಮಧ್ಯೆ ಮಹೋದರೀಯೆಂ |
ಬಸುರೆ ಮಮ ರಾಷ್ಟ್ರದೊಳು ಭಕ್ಷಿಪಳೋರ್ವನನು ದಿನಕೇ ||
ವಸುಧೆ ಜನವಾ ದುರುಳೆ ದೆಸೆಯಿಂ |
ದಸುವ ನೀಗಲು ಕಾಣುತಲೆ ಬಹು |
ವ್ಯಸನದೊಳಗಿರಲಾಗಲೆನ್ನಯ ಜನಕ ಕುವಲಯನೂ  ||೧೬೧||
ಒರೆದುದಾಗಸವಾಣಿ ನಭದಲಿ |
ದುರುಳೆಯನು ಸಂಹರಿಸುತಿಹ | ಭೂ |
ವರಗೆ ತರಳೆಯನೀವೆನೆನುತಲಿ ಪಣದೆ ದೇಶಗಳಾ ||
ದೊರೆಗಳನು ಕರೆಸೆಂದು ಪೇಳಲಿ |
ಕರಸ ದೇಶಾಧಿಪರ ನೆರಸಿಹ |
ವುರು ಪರಾಕ್ರಮಿ ನೀನು ವರಿಸೈ ದುರುಳೆಯನು ಕೊಂದೂ      ||೧೬೨||
ರಾಗ ಶಂಕರಾಭರಣ ತ್ರಿವುಡೆ (ಸಂವಾದ)
ವನಿತೆ ಕೇಳ್ ಕರವಾಲದಿಂದ | ದನುಜೆಯಗಳವನರಿವೆಕಡೆಗೆ |
ಮನವ ಮೆಚ್ಚಿ ಕರವ ಪಿಡಿಯೇ | ಕ್ಷಣವು ತಡೆಯದೇ    ||೧೬೩||
ಅರಸಕೇಳೈ ಪಿತನ ಭಾಷೆ | ತೊರೆಯಲೆನ್ನ ಧರಣಿಮುಂದೆ |
ಹೊರಳು ಪರದಿ ಕಾಲನೆನ್ನ | ನರಕಕದ್ದನೇ   ||೧೬೪||
ಕೋಮಲಾಂಗಿ ಖೂಳೆಯನ್ನು | ನಾ ಮಹೇಶನಾಣೆ ಕೊಲುವೆ |
ಪ್ರೇಮವಿಟ್ಟಿದೀಗ ಸಲಿಸು | ಕಾಮಿತಾರ್ಥವ   ||೧೬೫||
ಭಾಮಿನಿ
ಅರಸ ಕಿವಿಗೊಟ್ಟೆನ್ನ ವಚನವ |
ಹರುಷದಲಿ ಮನ್ನಿಪುದು ಪಣವಿದೆ |
ತರಿದನಕ ರಕ್ಕಸಿಯ ಒಲಿದವಳಲ್ಲ ನಿನಗೀಗಾ ||
ಮರುಳರಂದದಿ ದುಡುಕ ಬೇಡವೊ |
ದುರುಳೆಯನು ಸಂಹರಿಸೆ ವರಿಸುವೆ |
ಅರಿಯೆಯಾ ನೀತಿಗಳ ನೇಮದ ಗುರುತ ದೊರೆಯೆನಿಸೀ        ||೧೬೬||
ರಾಗ ಭೈರವಿ ಝಂಪೆತಾಳ
ತರುಣಿಯಳ ನುಡಿ ಕೇಳಿ | ದೊರೆ ರೋಷದೊಳು ನುಡಿದ |
ಅರರೆ ನಿನ್ನಯ ಗರ್ವವೀಗಾ ||
ಪರಿಕಿಸಿದೆ ಛಲವ ಗೈದಿಹಪರಿಗೆ ತೋರಿಸುವೆ |
ಪುರಿಯೊಳಿಹ ದುರುಳೆಯನು ತರಿದೂ        ||೧೬೭||
ನಿನ್ನ ಜನಕನ ಮುಂದೆ ಕನ್ನೆ ನಿನ್ನನು ವರಿಸಿ |
ಮುನ್ನ ಸಂಯೋಗವನೆ ತೊರೆದೂ ||
ಬನ್ನಕ್ಕೆ ಗುರಿಮಾಡಿ ಪೋಗುವೆನು ಪುರಕೆಂದು |
ರನ್ನೆಯೊಳು ಶಪಥ ಮಾಡಿದನೂ    ||೧೬೮||
ರಾಗ ಯರಕಲ ಕಾಂಭೋಜಿ ತ್ರಿವುಡೆತಾಳ
ಬೇಡಾ ಬೇಡವೊ ಭೂಪ | ಎನ್ನಮೇಲಿಂತು | ಮಾಡಬೇಡವೋ ಕೋಪ   || ಪಲ್ಲವಿ ||
ರೂಢಿಯೊಳಗತಿಶ್ರೇಷ್ಠ ತವ ನುತಿ | ಮಾಡಿ ಕಪ್ಪವ ಭೂಮಿ ಪಾಲರು |
ನೀಡುವರು ಮನದಿಷ್ಟ ಕಾರ್ಯವ | ಮಾಡಲವ ಬೇಡೆಂಬರ್ಯಾರೈ || ಬೇಡ        ||೧೬೯||
ಮಾನವೇಶನೆ ಲಾಲಿಸೀ | ಕೇಳುವುದೆನ್ನ | ಸಾನುರಾಗದೊಳೊಲಿಸೀ |
ನೀನೆ ನಿಷ್ಕಾರಣದಿ ತೊರೆಯಲು | ಭಾನುಕುಲಕತಿಕೀರ್ತಿ ಬರ್ಪುದೆ |
ಮಾನಿನಿಯ ತ್ಯಜಿಸುವರೆ ಪಂಥವ | ಮಾನವರಿಯದೆ ಗೈಯ್ಯಬಹುದೇ ||
ಬೇಡ ಬೇಡವೋ ಭೂಪಾ  ||೧೭೦||
ರಾಗ ಭೈರವಿ ಝಂಪೆತಾಳ
ದಿಟ್ಟೆ ನಿನ್ನೊಳು ಪಿಂದೆ | ಎಷ್ಟು ಪೇಳಿದರು ಕಿವಿ |
ತಟ್ಟದೇ ಛಲಗೈದ ಪರಿಗೇ ||
ಕೆಟ್ಟಮೇಲಕೆ ಬುದ್ಧಿಬಹುದೆಂಬ ನಾಣ್ನುಡಿಯು |
ಬಟ್ಟೆ ತೋರುವುದು ಕೇಳ್ | ಸೃಷ್ಟೀಶಬಾಲೆ   ||೧೭೧||
ರಾಗ ಸಾಂಗತ್ಯ ರೂಪಕತಾಳ
ದೊರೆರಾಯ ಲಾಲಿಸು | ಬರಿದೆ ಎನ್ನೊಳು ಪಂಥ |
ವರಶೂರತನದಿ ನೀ ಗೈದೆ ||
ಧರೆಯೊಳ್ನಿನ್ನಂಥ ಧೀರರನೆಲ್ಲೂ ಕಾಣೆನು |
ಅರುಹಲು ನಗೆಗೀಡಾಗುವೆಯೋ    ||೧೭೨||
ನಿನ್ನ ವೀರ್ಯಕೆ ಪುತ್ರ | ನನ್ನೂ ಪಡೆದು ಧುರ |
ವನ್ನು ಗಂಟಿಕ್ಕುತಲಾಗ ||
ಚೆನ್ನಾಗಿ ಕರಕಟ್ಟಿ ತರಿಸದೆ ಇರಲು ಮೇ |
ಣೆನ್ನದು ಬಾಳ್ವೆಯೆ ಜಗದಿ  ||೧೭೩||
ಭಾಮಿನಿ
ಮಂದಗಮನೆಯ ನುಡಿಗಳಿಗೆ ಭಾ |
ಪೆಂದನಾ ಧರಣೀಂದ್ರ ವನಿತೆಗೆ |
ಸಂಧಿಸಿದ ಶಪಥವನು ತೀರ್ಚಿಪ ಬಗೆಯ ಯೋಚಿಸುತ ||
ಬಂದನಾಕೆಯನಗಲುತಲಿ ಭೂ |
ಮೀಂದ್ರನಾಗಳು ತನ್ನ ಬಿಡದಿಗೆ |
ಇಂದುಮುಖಿ ತೆರಳಿದಳು ತನ್ನಯ ನಿಲಯಕೊಲವಿನಲೀ        ||೧೭೪||
ವಾರ್ಧಕ
ಅರುಹುವೆನು ಶೌನಕಾದಿಗಳೆಲ್ಲ ಕೇಳಿ ನಿ |
ರ್ಜರವಾಜಿಯಂ ದಿನಪ ಪಡುಗಡಲಿಗೊಯ್ಯಲ್ಕೆ |
ದುರುಳೆ ರಕ್ಕಸಿ ನಿತ್ಯದಂದದೊಳ್ಪುರದೊಳಗೆ ನರರನರಸುತ ರೌದ್ರದೀ ||
ಬರಲಿಕಾ ಸಮಯದಲಿ ಕೇಳಿಸಿತು ಬೃಹದ್ರಥಗೆ |
ತರತರದ ಘರ್ಜನೆಯು ಮುದದಿ ನೃಪವರ ತನ್ನ |
ಕರವಾಲಮಂ ಕೊಂಡು ಮುಕ್ತಾಕಲಾಪವಂ ಧರಿಸಿ ಕಂಠದಿ ಪೊರಡಲೂ  ||೧೭೫||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಧರಣಿಪಾಲಕ ವಜ್ರಕವಚವ | ಧರಿಸಿ ನಭಕೈದುತ್ತಲಾಕೆಗೆ |
ಸರಳ ಮಳೆಗರೆಯುತ್ತ ನುಡಿಸಿದ | ಭರದೊಳವಳ     ||೧೭೬||
ದುರುಳೆ ರಕ್ಕಸಿ ನಿಶಿಯ ಕಾಲದಿ | ತಿರುಗುತಿಹೆ ನೀನ್ಯಾಕೆ ನಭದಲಿ |
ಪುರವದಾವುದು ನಿನ್ನ ಪೆಸರೇ | ನರುಹು ಬೇಗ         ||೧೭೭||
ರಾಗ ಭೈರವಿ ಝಂಪೆತಾಳ
ಆ ದುರುಳೆ ನುಡಿದಳೀ | ಮೇದಿನಿಯೊಳನುದಿನದಿ |
ಸಾದರದೊಳೋರ್ವರನು ತಿಂದು ||
ಮೋದದಿಂದಿರುತೀರ್ಪ ನನ್ನೊಡನೆ ಪುರಪೆಸರ |
ಈ ದಿವಸ ಕೇಳುವವನ್ಯಾರೋ      ||೧೭೮||
ಎಂದ ದುರುಳೆಯ ನುಡಿಗೆ | ಚಂದದಿಂನೃಪನೆಂದ |
ಇಂದಿಗೋ ನಿನ್ನ ಹರಣಕ್ಕ್ಕೆ |
ಮುಂದೆ ಶೈಮಿನಿಪುರವ ಅಂದದಿಂ ತೋರಿಸಲು |
ಬಂದೆನಾ ಧುರಕಾಗಿ ನಭಕೇ        ||೧೭೯||
ದುರುಳ ನರ ನೀನೆನ್ನ | ತರಿಯುವೆಯ ಕೇಳ್ಮುನ್ನ |
ಇರುವೆ ನೀ ದಿವಸ ಪರಿಯಂತ ||
ವರಧರ್ಮದಲಿ ದೃಷ್ಟಿ | ಇರಿಸುತೋರ್ವರ ತಿಂದು |
ತೆರಳುತಿರ್ದೆನು ನೋಡಲೀಗ       ||೧೮೦||
ಎನ್ನೆದುರಿನೊಳು ನಿಂದು | ಕುನ್ನಿಯಂದದಿ ಬಗುಳ್ವ |
ಮುನ್ನ ನಿನ್ನನೆ ತಿಂದು ಬಳಿಕ ||
ಚೆನ್ನಾಗಿ ಭಕ್ಷಿಸುವೆ ಪುರಿಯೊಳಿರುವರನೆಲ್ಲ |
ನೆನ್ನುತಲೆ ಖತಿಗೊಂಡು ಬರಲೂ    ||೧೮೧||
ಬಂದ ರಕ್ಕಸಿಯುರಕೆ | ಸಂಧಿಸಿದ ಸರಳೆಸೆಯ |
ಲಂದು ಮುರಿಯುತ ದುರುಳೆಯಾಗ ||
ಚಂದದಿಂ ಕಾಲಾಗ್ನಿ ಕಿಡಿಗಳನ್ನುಗುಳುತಿಹ |
ದೊಂದು ಶೂಲವ ಭರದಿ ಬಿಡಲು    ||೧೮೨||
ಬರುವ ಶೂಲವ ಪಥದಿ | ಮುರಿಯುತ್ತ ನೃಪನಾಗ |
ಹರಿನಾದಗೈಯ್ಯಲಾಕ್ಷಣದೀ ||
ಇರುವಷ್ಟದಿಕ್ಕುಗಳು ಕಂಪಿಸಲು ಉಭಯರಾ |
ಧುರದೊಳಗೆ ಬೊಬ್ಬಿರುವ ಭರಕೆ    ||೧೮೩||
ಭಾಮಿನಿ
ದುರುಳೆಯಾರ್ಭಟಿಸುತಲಿ ನೃಪನಿಗೆ |
ಗಿರಿತರುವ ಮುರಿದೆಸೆಯೆ ಭರದಲಿ |
ತರಿಯುತದನೆಲ್ಲವನು ಖತಿಯೊಳಗೆಂದನಾಕೆಯೊಳೂ ||
ಶಿರವನುಳುಹಿಕೊ ಪಾಪಿ ಎನುತಲಿ |
ಹರನ ಕರವಾಲವನು ಬಿಡಲಾ |
ಪರಿಗಳೇನುಸುರುವೆನು ಕಾಲನ ಪುರಿಗೆ ಸಾರಿದಳೂ   ||೧೮೪||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಇತ್ತಲಾಕಾಶ್ಮೀರದರಸನ | ಮತ್ತ ಸೇನಾನಿವಹಮಧ್ಯದಿ |
ಕತ್ತರಿಸಿದಾ ಶಿರವು ಬೀಳಲು | ಪೃಥ್ವಿ ನಡುಗೆ  ||೧೮೫||
ಒರೆಯಲೇನದ್ಭುತವು ಸೈನ್ಯದಿ | ಮುರಿದವಾರಕ್ಷೋಹಿಣೀಗಳು |
ತೆರಳಿದನು ಅಳಿದುಳಿದ ಬಲದಿಂ | ಪುರಕೆ ಬೆದರಿ      ||೧೮೬||
ಕೇಳಿ ಕುವಲಯ ಸೂರ್ಯನುದಯದಿ | ಪೇಳದೈದಿದ ವೀರಸೇನನ |
ಕಾಳಗದಿ ಬೃಹದ್ರಥನು ದುರುಳೆಯ | ಸೀಳ್ದ ಪರಿಯಾ  ||೧೮೭||
ಭಾಮಿನಿ
ಒರೆದನಾ ಸಚಿವನೊಳು ಕುವಲಯ |
ಪರಮ ಶಿಲ್ಪಿಗಳೆಲ್ಲಪುರ ಶೃಂ |
ಗರಿಸಿ ವಾರಾಂಗನೆಯರೆಲ್ಲರು ಪಿಡಿದು ಚಾಮರವಾ ||
ಪರಿಪರಿಯ ವಾದ್ಯಗಳ ಮೊಳಗಿಸು |
ತರಸ ಬೃಹದ್ರಥನನ್ನು ಕರೆವರೆ |
ಪೊರಡಬೇಕೆನೆ ಕೇಳ್ದು ಸನ್ನಹಗೊಂಡನೊಲವಿನಲೀ    ||೧೮೮||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಬರಲಿಕುದ್ಯಾನದಲಿ ಶೋಭಿಪ |  ಧರಣಿಪತಿ ನಕ್ಷತ್ರಚಂದ್ರನ
ಹರುಷದಿಂ ಕಂಡಾಗಮಣಿಯುತ | ಲೊರೆದನೃಪನೂ   ||೧೮೯||
ಭಳಿರೆಭೂಪನೆ ನಿನ್ನ ಕರುಣದಿ | ಉಳಿದರೀಖಂಡಾಶ್ರಯರು ಮನ |
ದೊಳಗೆಸುಡುತಿಹ ವಹ್ನಿಶಮಿಸಿತು | ಬಳಲ್ದೆ ನೀನೂ    ||೧೯೦||
ಎಂದು ಬಹುಪರಿಯಿಂದ ಪೊಗಳುತ | ಚಂದದಿಂದಲೆ ಸೇನೆಸಹಿತಲಿ |
ಮಂದಿರಕೆ ಬಹುದೆಂದು ಪೇಳ್ದಾ | ನಂದದಿಂದಾ        ||೧೯೧||
ಭಾಮಿನಿ
ಬಂದನಾ ನೃಪನರಮನೆಗೆ ಸುರ |
ವೃಂದವಂದ್ಯನ ತೆರದಿ ವಿಭವದಿ |
ತಂದು ಹರಿವಿಷ್ಠರದಿ ಕುಳ್ಳಿರಿಸುತ್ತ ಕುವಲಯನೂ ||
ನಿಂದಿರುವ ಹಸ್ತ್ಯಶ್ವರಥಿ ಕರಿ |
ಗಂದದಿಂದಲ್ಲಲ್ಲಿ ಬಿಡದಿಯ |
ಚಂದದಿಂ ನೇಮಿಸುತಲಿತ್ತನು ಭೋಜ್ಯವಸ್ತುಗಳಾ      ||೧೯೨||
ರಾಗ ಸಾಂಗತ್ಯ ರೂಪಕತಾಳ
ಮೆರೆಯುವ ಅರಮನೆಯೊಳು ಗೈದ ನವರತ್ನ | ಕುರುಜುಮೇರುವೆ ಮಂಟಪಗಳಾ ||
ಪರಿವಾರಗಳಿಗೆ ಸಭೆಯ ಗೈಯ್ಯೆ ಪುರಜನ | ಧರಣಿಪರಿಗೆ ಬೇರೆ ರಚಿಸೀ  ||೧೯೩||
ಇರುತಿರೆ ಬಂದರೈವತ್ತೈದು ದೇಶದ | ಧರಣಿಪಾಲರ ಕಂಡು ಭೂಪ |
ಕರೆತಂದು ಮನ್ನಿಸಿ ಸಭೆಯೊಳ್ಕುಳ್ಳಿರಿಸುತ್ತ | ಪರಿಪರಿಯಿಂದುಪಚರಿಸೆ    ||೧೯೪||
ಹರುಷದಿ ಮಂಗಳ ಸ್ನಾನವಗೈಸುತ್ತ | ತರತರಾಭರಣ ವಸ್ತ್ರಗಳ ||
ತರಿಸಿತ್ತು ಕನ್ನೆಯ ಕರೆತಂದು ಕುವಲಯ | ವರವಜ್ರ ಮಂಟಪದೊಳಗೆ    ||೧೯೫||
ರಾಗ ಜಂಜೂಟಿ ಅಷ್ಟತಾಳ
ವರವೇದಘೋಷದಿ ದ್ವಿಜರೂ | ವಧು | ವರನ ಗೋತ್ರವನೆ ಪೇಳಿದರೂ ||
ಧರಣಿಪಾಲಕ ಬೃಹದ್ರಥನ ಹಸ್ತದೊಳಾಗ | ತರಳೆಯ ಕರವಿಟ್ಟು ಧಾರೆಯನೆರೆದನು         ||೧೯೬||
ಪೃಥುವಿಪಾಲಕರ ಮನ್ನಿಸುತಾ | ವಿಪ್ರ | ತತಿಗೆ ದಕ್ಷಿಣೆಗಳ ಕೊಡುತಾ ||
ಕೃತಕೃತ್ಯನಾದೆ ತಾನೆನುತಲೆ ಸಕಲರ್ಗೆ | ಅತಿ ಹಿತದಿಂದ  ಕೈಮುಗಿದು ನಿಂದಿರಲಿತ್ತ       ||೧೯೭||
ಭಾಮಿನಿ
ಆರತಿಯನೆತ್ತಿದರು ಸೊಬಗಿನ |
ನಾರಿಯರು ಶೋಭಾನಗೈದರು |
ಭೂರಿಭೋಜನದಿಂದ ಸಂತೈಸಿದನು ಸಕಲರನೂ ||
ಕೀರವಾಣಿಯರರಸಿನೆಣ್ಣೆಯ |
ಸಾರಿಸಲು ಬುಧರಾಶಿಷಂಗಳ |
ಚಾರುದಂಪತಿಗಳ್ಗೆ ಮಾಡಿದರಂದು ಸಂತಸದೀ        ||೧೯೮||
ರಾಗ ಸಾಂಗತ್ಯ ರೂಪಕತಾಳ
ಜನಪ ಬೃಹದ್ರಥನೊಡನೆ ಸಂಯೋಗಕ್ಕೆ | ವನಜಲೋಚನೆ ಕಲಾವತಿಯ |
ಘನತೆಯಿಂ ಶಯನಮಂದಿರಕೆಂದು ಕಳುಹಲು | ವನಿತೆಯರಾಗ ಸಂತಸದೀ       ||೧೯೯||
ಮಲಯಜಗಂಧಿತಾ | ಗೆಳತಿಯರೊಡನ್ಹಿಂದೆ | ನಿಲೆ ಭೂಮಿಪಾಲ ಮುಂದಾಗೆ |
ಪೊಳೆಯುವ ನವರತ್ನದಿಂ ತೋರ್ಪಪರಿಯಂಕ | ದೊಳಗೆ ಶೋಭಿಸುವಾತಲ್ಪವನೂ         ||೨೦೦||
ಮುತ್ತಿನಿಂಮೇಲುಗುಜ್ಜುಗಳನ್ನು ಕಟ್ಟಿರೆ | ಸುತ್ತ ಸುಜ್ಯೋತಿಯ ಬೆಳಕು ||
ಚಿತ್ತಜನಾಟವ ಗೈಯ್ಯುವ ಅಪರಂಜಿ | ಚಿತ್ರದ ಬೊಂಬೆಯ ನೋಡಿ       ||೨೦೧||
ಅತ್ಯಂತ ಹರುಷದಿ ಮತ್ತಕಾಶಿನಿಯೊಳು | ಚಿತ್ತಜನಾಟದಿ ಮೆರೆವಾ |
ಪೃಥ್ವಿಪ ತಾ ಧನ್ಯನೆನುತ ಹಿಗ್ಗುತಲೊಮ್ಮೆ | ಮತ್ತೆ ದುಃಖಿಸುತೆಂದನಾಗ  ||೨೦೨||
ವಾರ್ಧಕ
ಹಿಂದೆ ನಾ ವನದೊಳಗೆ ಮಂದಗಾಮಿನಿಯೊಡನೆ |
ಮುಂದಪ್ಪಪರಿಗಳನ್ನರಿಯದೆಲೆ ಶಪಥವನು |
ಸಂಧಿಸಿದೆನೀ ಗತಿಯು ದೊರಕಿಹುದೆ ಶಿವ ಎಂದು ಹೊಂದೆ ಮೂರ್ಛೆಯ ತಲ್ಪದೀ ||
ಸುಂದರನ ಪರಿಗಳನ್ನರಿಯದತಿಲಜ್ಜೆಯೋಳ್ |
ಬಂದೆಡದ ಭಾಗದೊಳ್ಪವಡಿಸಲು ತರುಣಿಮಣಿ |
ನಿಂದು ಹಾರೈಸುತಿಹ ನಿದ್ರಾವಿಲಾಸಿನಿಯು ಚೆಂದದಿಂ ತಕ್ಕೈಸಲೂ       ||೨೦೩||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅರೆನಿಮಿಷದೊಳಗಾಗ ಭೂಪನು |
ತರಹರಿಸಿ ವನಿತೆಯನೆ ತಡವುತ |
ಸ್ಮರನ ಬಾಧೆಗೆ ಸಿಲುಕಿ ನುಡಿದನು | ಪರಿಪರಿಯಲೀ   ||೨೦೪||
ಪೇಳಿದೆನು ಬಹುಪರಿಯ ನೀತಿಯ |
ಬಾಲೆಯೊಳು ವರಿಸೆಂದು ಎನ್ನನು |
ಕೇಳದಿರೆ ಶಪಥವನುಗೈದೆ ಸು | ಶೀಲೆಯೊಡನೆ        ||೨೦೫||
ಭಾಮಿನಿ
ಇನಿತು ದುರ್ಜನರಂತೆ ಪಂಥದಿ |
ಮನಸಿಜನ ಸತಿಯನ್ನು ಮೀರುವ |
ವನಜಮುಖಿಯೊಳು ವೈರ ಬೆಳೆಸುತ ಕೆಟ್ಟೆಮುರಹರನೆ ||
ಎನುತಲಾನೃಪತಿಲಕ ಬಹುಪರಿ |
ನೆನೆದು ಶೋಕಾಬ್ಧಿಯಲಿ ಪೊರಳುತ |
ತನಗೆ ಮುಂದೇಂ ಗತಿಯು ಹಾ ಎಂದೆನುತ ಹಲುಬಿದನೂ      ||೨೦೬||
ರಾಗ ಸಾವೇರಿ ಆದಿತಾಳ
ಹೇಗೇ ಈ ತರುಣಿಯನೂ | ತ್ಯಜಿಸುತೊಮ್ಮೆ | ಈಗ ಪೋಗುವುದು ತಾನೂ ||
ನಾಗವೇಣಿಯ ಸಂಗವಾ | ಬಿಟ್ಟಿರಲಾರೆ | ಹೋಗಿ ಹೇಗಿಡಲಿ ಜೀವ        ||೨೦೭||
ವನಿತೆಯ ಬಿಟ್ಟು ಪೋದರೇ | ಲೋಕದ ಜನರು | ಮನಕೆ ಬಂದಂತೆ ಬೈಯ್ಯರೇ ||
ಘನ ಪಾಪಿ ನೀಚನೆಂಬರೂ | ಈಕೆಯ ಪೆತ್ತ | ಜನನೀಜನಕರೀರ್ವರು     ||೨೦೮||
ಮಂದಗಮನೆ ಸಂಗದಿ | ಸುರತಕೇಳಿ | ಇಂದೂ ಗೈಯಲು ಮೋದದಿ ||
ಮುಂದೆನ್ನ ತರಣಿಜನೂ | ನರಕದೊಳೊಯ್ದು | ಎಂದೂ ಅದ್ದದೆ ಬಿಡನೂ  ||೨೦೯||
ತರಣಿವಂಶದಿ ಕ್ಷಾತ್ರಿಯ | ಜನ್ಮವನೆತ್ತಿ | ತೊರೆಯಲಾರೆನು ನುಡಿಯಾ ||
ವರವೇದ ಶಾಸ್ತ್ರವನೂ | ನೋಡಿರುವೆನು | ತರುಣಿಯ ತ್ಯಜಿಸಲಾನು     ||೨೧೦||
ಆವಕರ್ಮವ ಗೈಯ್ಯಲೂ | ನಿಷ್ಪಲವಹುದು | ಜೀವಿತವಲ್ಲವೆನಲೂ ||
ಸಾವುಬಾರದೆ ಎನಗೆ | ಭೂಮಿಯೊಳು ಸಂ | ಭಾವಿತನಲ್ಲ ಕಡೆಗೇ        ||೨೧೧||
ಬಿಟ್ಟುಪೋದನೆ ಪತಿಯೆಂದೂ | ಪಂಕೇರುಹಾಕ್ಷಿ | ನಿಟ್ಟುಸಿರನು ತಾ ತಂದೂ |
ಕೆಟ್ಟದಾರಿಯ ತುಳಿದರೇ | ಉಭಯ ಕುಲದ | ಶ್ರೇಷ್ಠ ಪಿತೃಗಳು ನೋಯರೇ       ||೨೧೨||
ಭಾಮಿನಿ
ಮುರಿದು ತಾನೇ ತನ್ನ ಮಾತನು |
ಸರುವಥಾ ಇರಲಾರೆನೆನ್ನುತ |
ಧರಿಸಿದನು ಮುಕ್ತಾಕಲಾಪವ ಪೋಪೆ ಪುರಕೆನುತಾ ||
ಭರದೊಳಂತರ್ಧಾನದಿಂ ನಿಜ |
ಪುರಕೆ ಸಾರಲ್ಕಿತ್ತ ನಿದ್ರಿಪ |
ತರುಣಿಗೆಚ್ಚರವಾಗೆ ತಲ್ಪವನೆಲ್ಲ ತಡವರಿಸೀ  ||೨೧೩||
ರಾಗ ನೀಲಾಂಬರಿ ತ್ರಿವುಡೆತಾಳ
ಅಷ್ಟದಿಕ್ಕನು ನೋಡಿ ತರುಣಿಯು | ಕೆಟ್ಟೆನೆಂದೆನುತಾಗಲಳಲುತ |
ಪಟ್ಟದರಸನು ಗೈದ ಶಪಥವು | ನಟ್ಟು ಮನದೀ        ||೨೧೪||
ಉರಿಯು ಸೋಂಕಿದ ತಳಿರಿನಂದದಿ | ಸೊರಗಿ ಸಂಫುಲ್ಲಾನನವು ಸು |
ಸ್ವರವು ಕುಗ್ಗುತೆ ಮುಸುಕೆ ಶೋಕವು | ಪರಿಪರಿಯಲಿ   ||೨೧೫||
ರಾಗ ಸಾಂಗತ್ಯ ರೂಪಕತಾಳ
ಎಲ್ಲಿಗೈದಿದೆ ಎನ್ನಾ | ವಲ್ಲಭ ಮೋಹನ್ನ | ನಿಲ್ಲದು ಹರಣವೀಗೆನಗೇ ||
ಎಳ್ಳೆನಿತಾದರೂ ಕರುಣವಿಲ್ಲವೆ ನಿಶಿ | ಯಲ್ಲೆನ್ನ ಬಿಟ್ಟು ಪೋಗುವುದೇ      ||೨೧೬||
ಧರಣಿಯೊಳಗೆ ಬಹು | ಪರಿಯಿಂದ ನಿಂದಕ | ರಿರುವರವರ ಮುಂದೆ ನಾನು ||
ಧರಿಸಿ ಈ ಜೀವವ | ಹೊರೆಯಲೆಂತೊಡಲನ್ನು | ತೊರೆದು ಯೆನ್ನನು ನೀನು ಪೋಗೆ         ||೨೧೭||
ಹರಹರ ಕೆಟ್ಟೆನು | ವರಗುಣ ಮಣಿಯನ್ನು | ತೊರೆದು ಜೀವಿಸಲಾರೆನಿನ್ನೂ ||
ಎರೆಯನಿದ್ದರು ಎನಗಿರದಂತಾಯಿತು ಮುಂದೆ | ಹರಿಯೇ ಇನ್ಯಾಕೆ ಬಾಳುವೆಯೂ ||೨೧೮||
೪
ವಾರ್ಧಕ
ಇನಿತಾಗಿ ಮಾನಿನಿಯು ಮರುಗುತಿಹುದಂ ಕಂಡು |
ಜನಪನಿಂಮುಕ್ತಳಾಗಿರುವಾ ಮಹೋದರಿಯು |
ನೆನೆದು ಉಪಕಾರಮಂ ಪೂರ್ವಾಕೃತಿಯಗೊಂಡು ವೈಮಾನದಿಂದಿಳಿಯುತಾ ||
ವನಿತೆಯಂ ತೆಗೆದೆತ್ತಿ ಸಂತೈಸಲವಳಡಿಗೆ |
ತನುವೆರಗುತಾರು ನೀನೆಂದು ಪೇಳಲ್ಕುಸುರೆ |
ವನಜಲೋಚನೆಗೆಲ್ಲ ಪೂರ್ವ ವೃತ್ತಾಂತಮಂ ಮನಮೆಚ್ಚುವಂದದೊಳಗೇ ||೨೧೯||
ರಾಗ ಜಂಜೂಟಿ ರೂಪಕತಾಳ
ವಾರಿಜಾಕ್ಷಿ ಕೊಡುವೆ ನಿನಗೆ ಮೋಹ ಹಾರವಾ |
ಧಾರಿಣೀಶ ನಿನ್ನ ನೋಡಿ ಮೋಹಗೊಳ್ಳುವಾ  || ಪಲ್ಲವಿ ||
ಆರುಧರಿಸಲವರ ರೂಪು ಬೇರೆ ತೋರ್ಪುದೂ |
ಧಾರುಣೀಶನೊಡನೆ ಬೆರೆದು ಸುತನ ಪಡೆವುದೂ       ||೨೨೦||
ವೀಣೆಡಿಂಡಿಮಾದಿ ತಾಳತತಿಯ ನೀವೆನೂ ||
ಜಾಣೆತವಜಿಹ್ವೆಯೊಳು ಬೀಜಾಕ್ಷರವ ಬರೆವೆನೂ        ||೨೨೧||
ಪ್ರಾವೀಣ್ಯಳಾದೆ ಸಂಗೀತ ಕಲೆಯೊಳೂ |
ನೀ ಎನುತ ಪರಸುತೈದೆ ನಾಕಕಾಗಳೂ      ||೨೨೨||
ವಾರ್ಧಕ
ಸುರವನಿತೆ ತೆರಳಲ್ಕೆ ಪರಿಚಾರಿಣಿಯು ಬಂದು |
ಒರೆಯೆ ಕುವಲಯನೊಡನೆ ಸುತೆಯ ಬಲುವ್ಯಥೆಗಳಾ |
ಚರಿಸಿ ಬಾಲಕಿಯು ರೋದಿಪುದ ಕಂಡಾಕೆಯಂ ತಕ್ಕೈಸಿ ನುಡಿಸಲಾಗಿ ||
ಧರಣಿಪನ ಭಾಷೆಗಂ ಪ್ರತಿಭಾಷಿಸುತೆಗೈದ |
ಪರಿಗಳೆಲ್ಲವನು ತಾಂ ಕೇಳಿ ಮನಮರುಗುತಂ |
ಹರಿವಶ್ರುಧಾರೆಯಿಂ ಮೈಮರೆದು ಬೀಳಲ್ಕೆ ಜನಕನಂ ಪಿಡಿದೆತ್ತುತಾ      ||೨೨೩||
ಭಾಮಿನಿ
ತಂದೆ ಲಾಲಿಸು ನಮ್ಮ ಪುರದೊಳು |
ಹಿಂದೆ ಮೆರೆವ ಮಹೋದರಿಯ ಧರ |
ಣೀಂದ್ರ ತರಿಯಲಿಕಜನಶಾಪಗಳಂದು ಪೋಗಲ್ಕೇ |
ಇಂದುಮುಖಿ ವಿದ್ಯಾಧರಾಕೃತಿ |
ಯಿಂದ ತಾನಾಗಮಿಸುತಿತ್ತಳು |
ಚೆಂದದಿಂ ಸಂಗೀತ ಸಾಹಿತ್ಯಾದಿಹಾರವನೂ ||೨೨೪||
ರಾಗ ಜಂಜೂಟಿ ಮಟ್ಟೆತಾಳ
ತರಳೆ ಕೇಳ್ಕಳುಹುವೆ | ವರ ಸಚಿವನ ಮುನ್ನ |
ಅರಸನು ಶಪಥಾದೊ | ಳಿರುತಿಹ ನಿನ್ನಾ ||
ತೊರೆಯದ ತೆರದಲಿ | ಸರಿಯಾದ ಮಾರ್ಗದೊ |
ಳ್ಕರೆದೈದುವಂತೆ ನಾ | ನರುಹುವೆನೀಗಾ     ||೨೨೫||
ಎನುತೊಡಂಬಡಿಸಿ ನಂ | ದನೆಯನ್ನು ಬಳಿಕಲಾ |
ತನು ಮಧುಸಂಧಾನ | ನೆನುವಾಮಾತ್ಯನನೂ ||
ವನಿತೆ ದಾಸಿಯರೀರ್ವ | ರನು ಕರೆದವರನು |
ತನುಜೆಯೊಡನೆ ಪೋಪು | ದೆನುತ ನೇಮಿಸಿದಾ       ||೨೨೬||
ರಾಗ ನೀಲಾಂಬರಿ ಮಟ್ಟೆತಾಳ
ಪಿತನೆ ಕರುಣಿಸೋ | ಆಶಿರ್ವಚನವಾ | ಪತಿಯ ಸಂಗದೀ | ಸೇರಿ ಬಾಳುವಾ ||
ಗತಿಯ ಕಾಂಬೆನೂ | ಎನುತ ನಮಿಸಿದಾ | ಸುತೆಯನೆತ್ತಿ ಭೂ | ಪತಿಯು ಪರಸಿದಾ         ||೨೨೭||
ತಂದೆಯಾಜ್ಞೆಯಾ | ಪಡೆದು ನಾಲ್ವರೂ | ಅಂದು ಪುರವನೂ | ಪೊರಟು ಪೋದರೂ ||
ಸುಂದರಾಂಗನೇ | ಚಿತ್ತದಲ್ಲಿ ತಾ | ಮುಂದಕೆಸಗುವಾ | ಪರಿಯ ನೆನೆಯುತಾ      ||೨೨೮||
ಅಲ್ಲಿಗಲ್ಲಿಗೇ | ಪಯಣವಿರಿಸುತಾ | ಫುಲ್ಲಲೋಚನೇ | ನಡೆದು ದಣಿಯುತಾ ||
ನಿಲ್ಲದೈತರೇ | ನೀಲವತಿಗೆ ತಾ | ವೆಲ್ಲ ಬಂದರೂ | ಬಿಸಿಲೊಳಳಲುತಾ   ||೨೨೯||
ಭಾಮಿನಿ
ಪುರದ ಹೊರ ಬಾಹೆಯಲಿ ಶೋಭಿಪ |
ಪರಿಪರಿಯ ತರುಲತೆಯ ಸಾಲಿನೊ |
ಳಿರುವ ಕೂಪಾರಾಮಗಳ ಕಾಣುತ್ತ ಹರುಷದೊಳೂ ||
ಧರಣಿಪಾಲನ ವನವಿದೇಯೆಂ |
ದರಿತು ಸರ್ವರು ಕುಳಿತರಿತ್ತಲು |
ತೆರಳಿದನು ಭಾಸ್ಕರನು ಪಶ್ಚಿಮ ಶರಧಿಗೊಲವಿನಲೀ   ||೨೩೦||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಒಡನೆ ಪಾದವ ತೊಳೆದು ಸರ್ವರು | ಸಡಗರದಿ ಭೋಜನವ ಗೈಯುತ |
ಜಡಜವದನೆಯು ಕರದಿ ವೀಣೆಯ | ಪಿಡಿಯಲಾಗ      ||೨೩೧||
ಒರೆವೆ ಕೇಳ್ ಶ್ರುತ್ಯೇಕಮತ್ಯದಿ | ಧರಿಸಿ ಸಖಿಯರು ತಾಳಗತಿಗಳ |
ಹರಿಯ ಧ್ಯಾನಿಸುತಾಗ ಕುಳಿತರು | ಹರುಷದೊಳಗೇ  ||೨೩೨||
ರಾಗ ಭೈರವಿ ಅಷ್ಟತಾಳ
ಪಾಲಿಸೋ ಮುಕುಂದ ಎನ್ನ | ಕಾಲಿಗೆರಗುವೆ ನಿನ್ನ |
ಶ್ರೀಲತಾಂಗಿ ರಮಣನೆನ್ನ | ಶೀಲಕಾಂತನೊಲಿವ ತೆರದಿ              || ಪಲ್ಲವಿ ||
ಪಸುಳೆ ಧ್ರುವನಿಗಿತ್ತೆ ಮುದದಿ | ಪೆಸರ ಪಡೆದೆ ಪದವಿಯಾ ||
ದಶಕಂಧರನ ಅನುಜನಿಗೆ | ವಸುಧೆ ಇತ್ತು ಕಾಯ್ದ ತೆರದಿ || ಪಾಲಿಸೋ   ||೨೩೩||
ಪಶುಪತಿಯ ಪಿಂದೆ ಬರುವ | ಅಸುರಭಸ್ಮನ ಮಡುಹಿದೇ |
ವಸುಧೆಯೊಳಗೆ ಅಂಬರೀಷಗೆ  | ಋಷಿಯು ಇತ್ತ ಶಾಪ ತರಿದೇ || ಪಾಲಿಸೋ ||   ||೨೩೪||
ನಿನ್ನ ನಂಬಿರುವೆನು ಕಾಯೋ | ಮುನ್ನ ಪ್ರಾಣ ಪತಿಯಸೇರಿ |
ಇನ್ನು ಬಾಳುವಂತೆ ಎನಗೆ | ಸನ್ನುತನೆ ನೀ ದಯವ ತೋರಿ || ಪಾಲಿಸೋ         ||೨೩೫||
ಭಾಮಿನಿ
ಒರೆವೆ ಕೇಳಾವನಿತೆಯಳಸು |
ಸ್ವರದ ಸೊಬಗಿನ ಗಾನವನು ವನ
ಚರರು ಕೇಳ್ದಾನಂದದಿಂದೈತಂದು ಪರಿಕಿಸುತಾ ||
ಭರದೊಳಾಕೆಯ ನೋಡಿ ಬೆರಗಿಲಿ |
ತೆರಳಿದರು ತಮ್ಮರಸನೊಳು ತಾ |
ವರುಹಬೇಕೆಂದೆನುತ ಯೋಚಿಸಿ ತರಣಿಯುದಯದೊಳೂ       ||೨೩೬||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅಂದವಾಗಿಹ ಸಭೆಗೆ ಚಾರರು |  ಬಂದು ನೋಡೆ ಬೃಹದ್ರಥಾಖ್ಯನು ಚೆಂದದಿಂದೋಲಗದೊಳಿರಲವ | ರೊಂದಿಸುತಲೀ ||೨೩೭||
ರಾಗ ಮುಖಾರಿ ಏಕತಾಳ
ಲಾಲಿಸು ದಿನಪ ವಂಶೋತ್ತಮನೆ | ನಾವೆಂಬ ನುಡಿಯ | ಶೀಲಸದ್ಗುಣ ಬೃಹದ್ರಥನೇ        || ಪಲ್ಲವಿ ||
ಮೇಲಾಗಿ ನಿಮ್ಮುಪವನವನ್ನು | ಕಾದಿರೆನಿನ್ನೆ |  ಪೇಳಲೇನೊಂದು ಚೋದ್ಯವನ್ನು |
ಬಾಲೆಯರ್ಮೂವರು ಬೆಡಗಿನೊಳೀರ್ಪರು | ಪೇಳಲಿಕಸದಳವವರ ಸೌಂದರ್ಯವ |
ಮೇಲವರ ಜೊತೆಯೊಳಗೋರ್ವ ಮುದುಕ ನಿಶಿ | ಕಾಲದಿ ನಾವಿಹ ಠಾವಿಗೈತಂದರು        ||೨೩೮||
ಹುಡುಗಿಯರ್ಮೂರು ಮಂದಿಯೊಳಗೇ | ಓರ್ವಳು ಇಹಳು | ಪೊಡವಿಯೊಳ್ಚೆಲ್ವೆ ರೂಪಿನೊಳಗೇ ||
ಜಡಜದಳಾಂಬಕಿ ಬೆಡಗಿನಭಾವಕಿ | ಕಡುಗಂಭೀರಳು ಬಡನಡು ಬಳುಕುತ
ನುಡಿಸುವ ವೀಣೆಯ ಪಾಡುವ ಪದ್ಯದ | ಗಡಣದ ಪರಿಗಳನುಸುರಲಿಕಹುದೇ       ||೨೩೯||
ತರುಣಿಯ ನೋಡದೀ ಮಾನವನಾ | ಜನ್ಮವು ವ್ಯರ್ಥ | ವರ ಶುಕವಾಣಿ ಗುಣಮಣಿಯಾ ||
ಪರಿಕಿಸಿದರೆ ಮನ ಕರಗುವದಿದು ದಿಟ | ಒರೆಯಲಿಕಸದಳ ಲಲನೆಯನೊಲಿಸಿದ |
ಪುರುಷನೆ ಧನ್ಯನು ಕೇಳೈ ಸುಗುಣಾ | ಕರ ನಿನ್ನೊಡನಿದನರುಹಲು ಬಂದೆವು ||    ||೨೪೦||
ಭಾಮಿನಿ
ಎಂದನುಡಿಗಾಸ್ಥಾನ ವಿಸ್ಮಯ |
ದಿಂದ ನಿಶ್ಯಬ್ದದಲಿ ಚಾರರು |
ಬಂದು ಪೇಳಿದ ವಾರ್ತೆಯನು ಮನದೊಳಗೆ ತರ್ಕಿಸುತಾ ||
ಇಂದಿದೇನಾಶ್ಚರ್ಯವೆನೆ ನೃಪ |
ನಂದು ತಾ ಶಶಿಮುಖಿಯ ಕರೆತರ |
ಲೆಂದು ಅಟ್ಟಲಿಕಾಗ ಪೋದರು ಚರರು ವನದೆಡೆಗೆ     ||೨೪೧||
ರಾಗ ಕೋರೆ ಏಕತಾಳ
ಆರೆಲೆ ತರುಣಿ ನಿನ್ನ | ಸೇರಿ ಬಂದವರಿವರು |
ಯಾರಮ್ಮ ಹೇಳು ಬೇಗದಿ | ಮರೆಮಾಚಬೇಡ | ಯಾರಮ್ಮ ಹೇಳು ಬೇಗದಿ       ||೨೪೨||
ಕರೆದು ತರಲು ನಿಮ್ಮ | ದೊರೆಯು ಅಟ್ಟಿಹನಮ್ಮ |
ತ್ವರೆಯಿಂದಲೇಳಿ ಪೋಗುವಾ | ಅರಮನೆಗೀಗ | ತ್ವರೆಯಿಂದಲೇಳಿ ಪೋಗುವಾ    ||೨೪೩||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಧರಣಿಪಾಲಕನಾಜ್ಞೆಯಾಗಿರೆ | ಪರಮದೀನರು ತಪ್ಪಿ ನಡೆದರೆ |
ಇರಲಿಕಸದಳ ಬರುವೆವೆನ್ನುತ | ಪೊರಟರಾಗ          ||೨೪೪||
ಆ ಲತಾಂಗಿಯ ಉಭಯ ಪಾರ್ಶ್ವದಿ | ತಾಲವೃಂದವ ಪಿಡಿದು ಸಖಿಯರು |
ವೋಲಗಕೆಬಹ ತರುಣಿ ಸೊಬಗನು | ಪೇಳಲಹುದೇ   ||೨೪೫||
ವಾರ್ಧಕ
ಕರಿಯೆಂದೆನಲ್ ದ್ವಿಪಾದವು ಚತುಷ್ಟಯವಿಲ್ಲ |
ಪರಿಕಿಸಲು ಪಂಚಾಸ್ಯ ಕ್ರೂರನಖ ಮುಖವಿಲ್ಲ |
ವರದೃಷ್ಟಿಗತಿರಮ್ಯಮಾದೆರಡು ಗೋಪುರಗಳಿರುತಿಹುದು ಹರ್ಮ್ಯವಲ್ಲಾ ||
ಹರಿಜದಂತೆಸೆಯುವುದು ಭ್ರಮರ ಝೇಂಕೃತಿಯಿಲ್ಲ |
ಉರಗಭೂಷಣನೆಂಬರಿಂದು ಶಿರದೊಳಗಿಲ್ಲ |
ತರುಣಿ ಸೊಬಗೀ ಪಂಚರೂಪು ಮತ್ತೊಂದಲ್ಲ ಪರಮೇಷ್ಠಿಕುಶಲವೆಲ್ಲಾ     ||೨೪೬||
ರಾಗ ಸುರುಟಿ ಏಕತಾಳ
ಕೋಮಲಾಂಗಿ ಕೇಳೇ | ಬೆದರದೆ | ಪ್ರೇಮದಿ ಗುಣಶೀಲೆ  || ಪಲ್ಲವಿ ||
ಭೂಮಿಯೊಳ್ನಿನಗೆಣೆಗಾಣೆನು ಮೆಚ್ಚಿದೆ |
ಸೋಮನಿಭಾನನೆ ಸಾಮಜಗಮನೇ                     || ಅ ಪಲ್ಲವಿ ||
ಪುರವಾವುದು ನಿನಗೇ | ನಿನ್ನಯ | ವರನಾಮವನೆನಗೇ |
ಅರುಹು ನೀನೆಮ್ಮಯ | ಧರಣಿಗೆ ಬಿಜಯವಾ |
ಗಿರಲೇಂ ಕಾರಣವೆಂಬುದನೆಲ್ಲವ |   ||೨೪೭||
ರಾಗ ರೇಗುಪ್ತಿ ಏಕತಾಳ
ಧರಣಿಪಾಲ ಕೇಳು | ಮಧುರಾ | ಪುರದಿ ಜನಿಸಿದವಳೂ | ನಿನ್ನೊಳ |
ಗರುಹಲೆಮ್ಮ ಬಾಳು | ಸುಖವಾ | ಗಿರದು ನಿನ್ನ ಆಳು | ತಂದಾ |
ವರಿಗೆಮ್ಮನು ಬಲುಮೆಯಿಂದ        || ಪಲ್ಲವಿ ||
ಮದನಮಂಜರೀಯು | ನಾಮವು | ಸದುಗುರುಗಳ ಕೃಪೆಯೂ | ಎನ್ನೊಳ |
ಗುದಿಸಿದ ಸಂಗೀತಗಳೂ | ನಾಟ್ಯದ | ಚದುರತೆ ಸಾಹಿತ್ಯಗಳೂ ||
ಮುದದಿ ಮುಗಿಯೆ ನೆ | ಮ್ಮದಿ ಯಿಂದೆಲ್ಲರು | ವಿದಿತ ಯಾತ್ರೆಯಿಂ | ದಧಿಕಾಯಾಸದಿ | ಸದಯ ನಿಮ್ಮವನ | ದಿದಿರು ಬರಲು ನಿಶಿ | ಯೊದಗಲ್ಕಲ್ಲಿಯೆ ಬೀಡಿಕೆ ಬಿಟ್ಟೆವು
ನೋಡು | ನಾವ್ ಪೋಗಲು ಅಪ್ಪಣೆ ಮಾಡು ||         ||೨೪೮||
ರಾಗ ಸೌರಾಷ್ಟ್ರ ಅಷ್ಟತಾಳ
ತರುಣಿ ನಿನಗೆ ಮದುವೆಯಾಗಿ | ಇರುವುದೋ ಇವೋ ಎಂಬ |
ಪರಿಯನರಿಯದಾದೆ ನಿಜವ | ನರುಹು ಬೇಗದಿ        ||೨೪೯||
ಎಂದ ನುಡಿಯ ಕೇಳುತಾಗ | ಇಂದುಮುಖಿಯು ನಾಚಿ ತಿರುಗಿ |
ಪಿಂದೆ ಪೋಪ ತೆರದಿ ನಟಿಸು | ತೆಂದಳಾಗಳೆ         ||೨೫೦||
ಭಾಮಿನಿ
ಧರಣಿಪಾಲಕ ಪೋಗಿಬರುವೆವು |
ಇರಲಿ ನಮ್ಮೊಳು ಪ್ರೀತಿ ಎನ್ನುತ |
ತೆರಳುವರೆ ಅಡಿ ಇಡಲಿಕಾಕ್ಷಣ ಪೇಳ್ದ ಭೂವರನೂ ||
ತರುಣಿ ಪೋಗದಿರೆನಗೆ ಮನ್ಮಥ |
ಶರವು ನಾಂಟಿಹುದದನು ನೀ ಪರಿ |
ಹರಿಸಿ ಸಂತಸವಿತ್ತು ಪೋಪುದೆನುತ್ತ ಪೇಳಿದನೂ      ||೨೫೧||
ರಾಗ ಜಂಜೂಟಿ ಅಷ್ಟತಾಳ
ಘನಸತ್ಯವಂತನಿಹೆ ನೀನು | ಎಂಬು | ದನು ಕೇಳಿರ್ದೆನು ಪಿಂದೆ ನಾನು |
ಇನಿತಾದ ತುಚ್ಛಕಾರ್ಯವು ನಿನಗುಚಿತವೆ |
ಸನುಮತದ ನುಡಿಯಲ್ಲ ನಿಮ್ಮರ | ಮನೆಗೆ ಬಂದಿಹರೆಂದು ಪೇಳ್ವುದು    ||೨೫೨||
ವರವೇಶ್ಯಾ ವನಿತೆ ನಾನಲ್ಲ | ಸುಮ | ಶರನುರುಬೆಯ ಶಮಿಸುವ ಕಾಲವಲ್ಲ |
ಮರುಳಾಟವಾಯಿತೆ ನಾವಿಲ್ಲಿಗೈದುದು |
ಪರಮದೀನರಿಗಪ್ಪಣೆಯ ನೀ | ಕರುಣಿಸುತ ಕಳುಹುವುದು ದಯದೊಳು  ||೨೫೩||
ರಾಗ ಸುರುಟಿ ಏಕತಾಳ
ಮತ್ತಕಾಶಿನಿ ನಿನ್ನಾ | ಮಾತಿಗೆ | ಉತ್ತರವಿಲ್ಲೆನ್ನಾ |
ಚಿತ್ತಜಬಾಣಕೆ | ಹತ್ತಿದ ಬೇಗೆಯ | ನುತ್ತರಿಸುವೆ ನೀ | ನಿತ್ತರೆ ನೇಹವ ||   ||೨೫೪||
ರಾಗ ಜಂಜೂಟಿ ಅಷ್ಟತಾಳ
ಈಗ ನಿನ್ನೊಳು ರತಿಸುಖವನೂ | ಲಗ್ನ | ವಾಗದ ತರುಣಿಯು ತಾನು |
ಸಾಗಿಸುವುದು ಯೋಗ್ಯಮಪ್ಪುದೆ ತಿಳಿದವ |
ನಾಗಿ ಅಜ್ಞರ ತೆರದಿ ಮುಂದರಿ | ದೀಗ ಬಯಸುವುದೇಕೆ ಸುಮ್ಮನೆ        ||೨೫೫||
ರಾಗ ಕೇತಾರಗೌಳ ಅಷ್ಟತಾಳ
ಗಂಧರ್ವವಿಧಿಯಿಂದಲೆನ್ನ ನೀನೊಲಿಸುತ್ತ | ಲಿಂದು ಸಂತಸಬಡಿಸೇ |
ಚಂದಿರವದನೆ ಕೇಳೆನ್ನದೇಹವ ನಿನ | ಗಿಂದು ನಾನರ್ಪಿಸಿದೇ    ||೨೫೬||
ಅರಿತಿಹ ದೇಹ ಬಂಗಾರವೆ ಮೊದಲಾಗಿ | ಸುರತಕ್ರೀಡೆಯ ನೆವದೀ |
ತರುಣಿ ಶಕುಂತಲೆಗಿತ್ತಿಹ ಪರಿಗಳ | ಪುರುಷರ ಸವಿನುಡಿಯಾ   ||೨೫೭||
ರಾಗ ಕೇತಾರಗೌಳ ಝಂಪೆತಾಳ
ಕೊಡುವೆ ನೀ ಬೇಡಿದುದನೂ | ಆಡಿರುವ | ನುಡಿಗೆ ತಪ್ಪಿದರೆ ತಾನೂ |
ಜಡಜಸಖಕುಲತಿಲಕನೇ | ಯಾಕಿನಿತು | ನುಡಿಯುತಿಹೆ ನೀ ಸುಮ್ಮನೇ ||          ||೨೫೮||
ರಾಗ ಜಂಜೂಟಿ ಅಷ್ಟತಾಳ
ಸೃಷ್ಟಿಪಾಲಕ ಕೇಳು ನಿನಗೇ | ಬಹು | ನಿಷ್ಠೆಯಿಂದಲಿ ಒಲಿವ ಎನಗೇ  |
ಪುಟ್ಟುವ ಬಾಲಕರಿಂಗೆ ಈ ರಾಜ್ಯದ |
ಪಟ್ಟಗಟ್ಟುವೆನೆಂದು ನಂಬುಗೆ | ಕೊಟ್ಟರಪ್ಪುದು ನೆನೆದ ಕಾರ್ಯವು         ||೨೫೯||
ರಾಗ ಕೇತಾರಗೌಳ ಅಷ್ಟತಾಳ
ಕರವನೀಡೀಗಲೀಯುವೆ ನಿನ್ನ ಮನದೊಳ | ಗಿರುತಿಹಭೀಷ್ಟವನೂ |
ಮರೆಯದೆ ಸಲಿಸುವೆನೆಂದು ನಂಬುಗೆ ಇತ್ತ | ತರುಣಿಯ ಹಸ್ತದೊಳೂ    ||೨೬೦||
ಭಾಮಿನಿ
ಬಳಿಕ ಕೇಳ್ಪಡುಗಡೆಯ ಕಡಲಲಿ |
ಮುಳುಗೆ ದಿನಪನು ಕಂಡು ಭೋಜನ |
ಗಳನೆ ಮಾಡುತ ವನಿತೆಯನು ಗಾಂಧರ್ವವಿಧಿಯಿಂದಾ ||
ಒಲಿಸಿ ಕೈ ಪಿಡಿದಾಗ ಶಯ್ಯಾ |
ನಿಲಯದೊಳು ಸುಂದರಿಯ ಮೋಹದಿ |
ಇಳೆಯಧಿಪನಿರಲಂದು ಸುರತಕ್ರೀಡೆ ಸಂಭ್ರಮದೀ     ||೨೬೧||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಮುಂದಕಾಗಿಹ ಕಥೆಯನರುಹುವೆ | ಸುಂದರಾಂಗನೆ ಸಂಗದಲಿ ಧರ |
ಣೀಂದ್ರ ಕೆಲಕಾಲಗಳು ಕಳೆಯಲಿ | ಕೊಂದು ದಿನದಿ    ||೨೬೨||
ತರುಣಿ ಗರ್ಭಿಣಿಯೆಂದು ತನ್ನೊಳ | ಗರಿತು ತತ್ಕಾಂತನೊಳು ಪೇಳ್ದಳು |
ಅರಸ ಲಾಲಿಸುಯೆನ್ನಮನದೊಳ | ಗಿರುವ ವ್ಯಥೆಯಾ ||೨೬೩||
ಜನನಿಜನಕರ ನೋಡದೆನ್ನಯ | ತನುವು ಬೇಸರಗೊಂಡಿಹುದು ಕೇ |
ಳಿನಿಯ ನಿಮ್ಮನು ಬಿಟ್ಟು ತೆರಳಲು | ಮನವು ಬರದೂ ||೨೬೪||
ತರುಣಿ ಪೋಗುವುದುಚಿತವೈ ಸಲೆ | ತೆರಳಿ ಬೇಸರ ಕಳೆದು ನೀ ಪಿಂ |
ತಿರುಗಿ ಬಾರೆಂದೆನುತ ಪೇಳಿದ | ಧರಣಿಪಾಲ ||೨೬೫||
ರಾಗ ಜಂಜೂಟಿ ಅಷ್ಟತಾಳ
ಭೂವರೇಣ್ಯನೆ ನಿನ್ನನಗಲೀ | ಎನ್ನ | ಜೀವಿತವಹುದೆ ಪ್ರೀತಿಯಲೀ |
ಸೇವೆಯಗೈದು ಆನಂದಸಾಗರದೊಳು |
ಈವರೆಗೆ ಜಲಕೇಳಿಯಾಡಿದ | ಠೀವಿಯನು ಬಿಟ್ಟೆಂತು ಪೋಗಲಿ  ||೨೬೬||
ಆದರೀಗೊಂದಭಿಮತವನೂ | ಪೇಳ್ವೆ | ಮೇದಿನಿಪಾಲ ಮುದ್ರಿಕೆಯನೂ |
ನೀ ದಯಪಾಲಿಸಲದನು ನಾನನುದಿನ |
ಮೋದದಿಂದೀಕ್ಷಿಸುತ ಮನ್ಮನ | ಆದರಿಸಿ ಬಹೆನೆಂದು ಪೇಳಲು ||೨೬೭||
ರಾಗ ಬೇಹಾಗ್ ರೂಪಕತಾಳ
ವನಿತೆ ಬೇಕಾದುದ | ಅನುಮಾನಗೊಳ್ಳದೆ | ಘನಜವದಿಂ ಪೇಳು ನಿನಗೆ ನಾನೀವೇ ||
ಸನುಮತದಿಂದ ಕೈಕೊಂಡು ನಿನ್ನನು ಪೆತ್ತ | ಜನನಿ ಜನಕರನ್ನು ನೋಡಿ ನೀ ಬಹುದೂ      ||೨೬೮||
ಅರಸ ಲಾಲಿಸು ತಮ್ಮ ಕೊರಳೊಳು ಧರಿಸುವ | ವರಮುಕ್ತಹಾರವೀ ಪಟ್ಟಗತ್ತಿಯನೂ ||
ಕರುಣಿಸೆ ತೋರಿಸಿ ಜನನಿಜನಕರಿಗೆ | ಅರುಹುವೆ ನಾ ನಿಮ್ಮ ಅರಸಿಯಾದುದನೂ ||೨೬೯||
ಭಾಮಿನಿ
ವನಿತೆ ಪೇಳಿದ ನುಡಿಗೆ ಹರುಷದಿ |
ಮುನಿಪನಿತ್ತಿಹ ಮುಕ್ತಹಾರವ  |
ಕನಕ ನವರತ್ನದಿ ಪ್ರಕಾಶಿಪ ಮುದ್ರೆಯುಂಗರವಾ ||
ಘನತರಾಭರಣವನು ಪಟ್ಟಸ |
ವನು ಸಹಿತ ಕಾಂತೆಯೊಳು ಮೋಹದಿ |
ಜನಪನಿತ್ತನು ಕಪಟವಾಗಿಯೆ ವನಜಲೋಚನೆಗೇ      ||೨೭೦||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಕರೆಸಿದನು ಹಸ್ತ್ಯಶ್ಚರಥಗಳ | ನೆರಹಿ ಸೇನೆಯ ದಾಸಿಯರುಗಳ |
ಹರುಷದಿಂ ಕಳುಹಿದನು ಭೂಮಿಪ | ತರುಣಿಯೊಡನೇ ||೨೭೧||
ಕರೆದುಕೊಂಡೈತಂದು ಸಚಿವನ | ಪರಿಚರೀಯರಕೂಡಿ  ಭೂಪಗೆ |
ಎರಗುತೇರಲು ರಥವ ಸರ್ವರು | ಹರುಷದೊಳಗೇ    ||೨೭೨||
ಪೋಗಿಬಾರೆಂದೆನುತ ಹರಸಲು | ಆ ಗರುವೆ ಪೇಳಿದಳು ನೆನಪಿರ |
ಲೀಗ ಕೊಟ್ಟಿಹುದೆಲ್ಲ ಮರೆಯದೆ | ಭೋಗಿಸುವೆನೂ     ||೨೭೩||
ನಡೆಸು ವೀರಾವತಿಗೆ  ರಥವೆನೆ | ಪೊಡೆಯೆ ಸೂತನು ಜವದಿ ಬಂದರು |
ಪೊವವಿಪತಿ ಕುವಲಯನಿಗೆರಗಲು | ಪರಸಲಾಗ       ||೨೭೪||
ತಂದ ಗುರುತುಗಳೆಲ್ಲವನು ಮುದ | ದಿಂದ ತೋರಿಸೆ ಜನನಿಪಿತರಾ |
ನಂದದಿಂ ತಕ್ಕೈಸಿ ಗರ್ಭಿಣಿ  | ಎಂದು ತಿಳಿದು          ||೨೭೫||
ರಾಗ ಕೇತಾರಗೌಳ ಅಷ್ಟತಾಳ
ತರಳೆಯ ಬಯಕೆಯ ಜನನಿ ಪೂರೈಸುತ್ತ | ಪೊರೆಯುತ್ತಲಿರಲಾಗಳೂ ||
ತರುಣಿಮಣಿಗೆ ನವಮಾಸಮಾಗಲು ಗರ್ಭ | ಹೊರೆದೂದು ಪರಿಪೂರ್ಣದಿ ||೨೭೬||
ಶರದಿಂದುಸನ್ನಿಭ ಮುಖಕಾಂತಿ ಕುಗ್ಗಿತು | ಸುರಿವಶ್ರುಧಾರೆಯಿಂದಾ |
ಮರುಗುತ್ತಲಿರಲಂತರಂಗವರಿದಾಗ | ತರುಣಿ ಮಾತೆಯು ಬೇಗದಿ        ||೨೭೭||
ಅರಮನೆ ಹೆರಿಗೆಯ ಸತಿಯರ ಕರೆಸುತ್ತ | ಪರದೆಯನಿಕ್ಕಿಸುತಾ ||
ತರುಣಿಯ ಕರೆತಂದು ಉಪಚರಿಸುತ್ತಲಿ | ಮುರಹರನನು ಧ್ಯಾನಿಸೇ      ||೨೭೮||
ಶುಭತಿಥಿ ಶುಭವಾರ ಶುಭಯೋಗ ಶುಭಲಗ್ನ | ಶುಭತಾರೆ ನಕ್ಷತ್ರದಿ |
ಇಭರಾಜಗಮನೆಯು ಪೆತ್ತಳರ್ಭಕನನ್ನು | ವಿಭವನ್ನೇನೆಂಬೆನೂ  ||೨೭೯||
ಭಾಮಿನಿ
ತರಳ ಕುಂಡಲಯುಕ್ತನಾಗಿರೆ |
ಧರಣಿಪತಿ ನಡೆತಂದು ಪರಿಕಿಸಿ |
ಕರೆಸಿ ಜೋಯಿಸರೊಡನೆ ಜನಿಸಿಹ ಘಟಿಯ ಕೇಳಿದನೂ ||
ಪರಿಕಿಸುತ ಪಂಚಾಂಗವನು ಹಿರಿ |
ಹಿರಿಯ ಹಿಗ್ಗುತ ಬೆರಳನೆಣಿಸುತ |
ಬರೆದು ಬಾಲನ ಜಾತಕವ ವಿವರಿಸಿದ ಭೂಮಿಪಗೇ    ||೨೮೦||
ಕಂದ
ಧನುರರ್ಧವ ಗತಿಸಿಹರೈ |
ಇನಶಶಿಗಳು ತಾವತೀವ ಬಲಯುತರಾಗಲ್ ||
ಶನಿ ತಾ ಕುಳಿತಿರೆ ಲಗ್ನದಿ |
ಜನಿಸಿಹ ಕುವರಂ ಮಹೀಜನುಚ್ಚದಿ ಮೆರೆಯೇ ||೨೮೧||
ಅರ್ಥ
(ಸೂರ್ಯ ಮತ್ತು ಚಂದ್ರರು ಧನುರಾಶಿಯ ಅರ್ಧವನ್ನು ಕಳೆದು ಸ್ಥಿತರಾಗಿದ್ದಾರೆ. ಲಗ್ನಾಧಿಪತಿ ಶನಿಯು ಸ್ವಕ್ಷೇತ್ರದಲ್ಲಿ ವರ್ಗೋತ್ತಮಾಂಶದಲ್ಲಿ ಬಲಿಷ್ಠರಾಗಿರುವನು. | ಕುಜನು ತನ್ನ ಉಚ್ಚರಾಶಿಯಲಿದ್ದಾನೆ. ಮಹಾಪ್ರತಾಪಿಯಾದ ರಾಜಯೋಗವು ಈ ಕುವರನ ಜಾತಕದಲ್ಲಿ ಇರುವುದೈಯ್ಯಾ) –
ವಾರ್ಧಿಕ
ನೆರೆಹೊರೆಯ ಬಂಧುಗಳ ಕರೆದು ಭೋಜನಗೈಸಿ |
ತರಳನಿಗೆ ಕುಂಡಲಶ್ರವನೆಂದು ಪೆಸರಿಟ್ಟು |
ಕರಿಮುಖನ ಗಂಧಪುಷ್ಪಗಳಿಂದಲರ್ಚಿಸುತಲಿರಲು ಕುವಲಯಭೂಪನು ||
ಶರದ ಋತುಪೂರ್ಣಿಮೆಯೊಳುದಿಪಿಂದು ಭಾಸದಿಂ |
ಪರಿಶೋಭಿಸುತಲೀರ್ಪ ತರಳನಂ ತೆಗೆದೆತ್ತಿ |
ಕರಿರಾಜಗಮನೆಯರು ಪೊನ್ನತೊಟ್ಟಿಲೊಳಿರಿಸಿ ಪರಸಿ ತೂಗಿದರಾಗಳೂ ||೨೮೨||
೫
ರಾಗ ಕಾಂಭೋಜಿ ಝಂಪೆತಾಳ
ಧರಣಿಪನು ಬಾಲಕನ | ಹರುಷದಿಂ ಮುದ್ದಿಸುತ |
ತರತರದ ವಿದ್ಯೆಗಳನುಪದೇಶಗೈದು ||
ತರಳ ವೃದ್ಧಿಸೆ ಕಾಲಕಾಲಕ್ಕೆ ಸರಿಯಾಗಿ |
ವಿರಚಿಸಿದ ಚೌಲೋಪನಯನಗಳ ಮುದದೀ  ||೨೮೩||
ಚೆಂಡನಾಡಲು ಪೋಗುತಲ್ಲಿ ಬಾಲರ ಗೆದ್ದು |
ಕುಂಡಲಿಯು ಮೂದಲಿಸೆ ಕಂಡೋರ್ವ ಕುವರಾ ||
ಗಂಡುಗಲಿ ನೀನಹುದು ಮಿಂಡರಿಗೆ ಪುಟ್ಟೀರ್ಪ |
ಭಂಡನೀನಮ್ಮೊಡನೆ ಸರಸಬೇಡೆನಲೂ      ||೨೮೪||
ಮನಕೆ ಬಂದಂತೆ ನೀವಿನಿತು ಪೇಳಲುಬಹುದೇ |
ಘನತೆಯೇನಿದು ನಿಮಗೆ ಎಲೆಬಾಲಕರಿರ
ಎನೆ ಕೇಳ್ದು ನಮಗೆಲ್ಲ ತಂದೆಯಿರುವರು ನಿನಗೆ |
ಜನಕನೆಲ್ಲಿಹನೆನಲು ಅರಿಯದಿರೆ ತರಳಾ     ||೨೮೫||
ಕರದ ಚೆಂಡನು ಬಿಸುಟು ತರಳನಾಕ್ಷಣ ಜನಿಸಿ |
ದಿರವ ತಿಳಿಯುವೆನೆಂದು ಗೃಹಕೇ  ||
ಭರದಿಂದ ಬಂದಾಗ ಶಿರಬಾಗಿ ಮಾತೆಯೊಳು |
ಒರೆದನಾ ಕುವರ ಗರ್ಜಿಸುತಾ      ||೨೮೬||
ಮಾತೆ ಲಾಲಿಸು ನಿನ್ನ ವರಿಸಿ ನನ್ನನು ಪಡೆದ |
ತಾತನೆಲ್ಲಿಹನೆಂಬ ನಿಜವಾ |
ಈ ತತೂಕ್ಷಣ ಪೇಳದಿರಲು ಖಡ್ಗದಿ ನಿನ್ನ |
ಘಾತಿಸುತ ಸಾವೆತಾನೆಂದಾ        ||೨೮೭||
ವಾರ್ಧಕ
ಜನಕ ಪರಿಣಯಗೈಯ್ಯಲೆನುತ ದೇಶಾಧಿಪರ |
ಘನತೆಯಿಂ ಕರೆಸಲಾ ವೇಳೆಯೊಳು ಬೃಹದ್ರಥನ |
ವನದೊಳಗೆ ಕಂಡು ಉಭಯರು ಘೋರ ಶಪಥದಿಂ ಮನವ ಕಠಿಣವ ಗೈಯ್ಯುತಾ ||
ದನುಜೆಯನ್ನರಿದು ವರಿಸುತ ತನ್ನ ಭಾಷೆಯಂ |
ಜನಪ ಯೋಚಿಸಿ ತೆರಳಲರಿತು ತನ್ನಯ ವಾಕ್ಯ |
ಇನಿಯನೋಳ್ ಸಲಿಸಿ ತಂದಿಹ ಗುರುತನೆಲ್ಲಮಂ ತನಯನಿಗೆ ತೋರಿಪೇಳೆ      ||೨೮೮||
ರಾಗ ಮಾರವಿ ಏಕತಾಳ
ಎಲೆ ಮಾತೆಯೆ ನೀ | ನಳಲುವದೇತಕೆ | ಬಳಲಿದರೇನಹುದೇ ||
ಜಲರುಹಭವ ಪಣೆ | ಯೊಳು ಗೈದಿಹ ಲಿಪಿ | ಗಳ ತಪ್ಪಲಿಕಹುದೇ         ||೨೮೯||
ಬಿಡು ಶೋಕವನೀ | ಕೊಡು ಎನಗಪ್ಪಣೆ | ಪೊಡವಿಪನೊಳು ನುಡಿದ ||
ಕಡುಗಲಿ ಶಪಥ ನಿ | ನ್ನೊಡಲೊಳು ಪುಟ್ಟಿಹ | ಹುಡುಗನು ತೀರಿಸುವಾ    ||೨೯೦||
ರಾಗ ಸೌರಾಷ್ಟ್ರ ಅಷ್ಟತಾಳ
ಸೈರಿಸು ನಿನ್ನಯ | ಧೈರ್ಯಕ್ಕೆ ಮೆಚ್ಚಿದೆ | ಕಂದ ಕೇಳು ||  ಸಣ್ಣ |
ಪೋರ | ನೀನಾಗಿಹೆ | ಶೂರನ ಗೆಲುವರೆ | ಕಂದ ಕೇಳು ||
ಭೂರಿಸೈನ್ಯಗಳಿಂದ | ಧಾರುಣಿಯಾಳುವ | ಕಂದ ಕೇಳು | ಮತ್ತೆ |
ಬಾರದು ಜಯವೀಗ | ಸಾರಿದೆ ಧುರದೊಳು | ಕಂದ ಕೇಳು      ||೨೯೧||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಯಾಕೆ ಪೊಗಳುವೆ ನೃಪನ ಶೌರ್ಯವ | ಲೋಕವಾತಗೆ ಮಾರಿ ಹೋಯಿತೆ |
ನಾಕವಾಸಿಗಳೆದುರು ಧುರದೊಳು | ಸಾಕೆನಿಸುವೇ    ||೨೯೨||
ರಾಗ ಸೌರಾಷ್ಟ್ರ ಅಷ್ಟತಾಳ
ಬೇಡ ಶೌರ್ಯವು ನಿನಗೀಗ ಸಾಲದು ಶಕ್ತಿ | ಕಂದ ಕೇಳು | ಮತ್ತೆ |
ರೂಢಿಯೊಳವನ ಪೋಲುವರಿಲ್ಲ ಧುರದೊಳು | ಕಂದ ಕೇಳು ||
ಆಡುವ ಬಾಲ ನೀನಾಗಿಹೆ ಛಲವೇಕೆ | ಕಂದ ಕೇಳು | ನಿನ್ನ |
ನೋಡೆ ಕಪೋಲದಿ ಹಾಲು ರಕ್ತಗಳಯ್ಯೋ | ಕಂದ ಕೇಳು       ||೨೯೩||
ವಾರ್ಧಕ
ವರಜನನಿಯೆಂದ ನುಡಿ ತರಳನಾ ಕರ್ಣದಲಿ |
ಶರಗಳಾಡಿಸಿದಂತೆ  ಕೊರೆಯುವನಿತರೊಳಾಗ |
ಧರಿಸಿ ಹಸ್ತದಿ ಧನುವನುರಿಸೂಸಿ ಕಂಗಳೊಳ್ ಭರದೊಳೆಂದನು ಗರ್ಜಿಸೀ ||
ಧರಣಿಪನ ಕರಕಟ್ಟಿ ತರದಿರಲು ದಿನವೆಂಟು |
ತೆರಳಿದರೆ ವೈಶ್ವಾನರಂಗರ್ಪಿಸುವೆ ದೇಹ |
ಮರೆಸಿದರೆ ಮತ್ತಿದಕೆ ಸುರಭಿವಿಪ್ರರ ತರಿದ ದುರಿತವಿರಲೆಂದ ತನಗೇ     ||೨೯೪||
ಕಂದ
ಇನಿತೀ ನುಡಿಯಾ ಕುವರನ |
ಜನನಿಯ ಜಠರದಲುರಿಯುತ ಭೇದಿಸಲಾಗಳ್ ||
ಘನಶೋಕದಿ ತಾಂ ಮೂರ್ಛಿಸೆ |
ತನಯನ ಪೊರೆವಾತನಾರೆನುತ್ತಲಿ ಸುಯ್ದಳ್ ||೨೯೫||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಮತ್ತೆ ಕುಂಡಲಿ ಪೇಳ್ದ ಮಾತೆಯ | ನೆತ್ತಿ ಕಂಬನಿಗಳನೆ ಒರಸುತ |
ಚಿತ್ತಶುದ್ಧಿಯೊಳೆನಗೆ ಅಪ್ಪಣೆ | ಇತ್ತು ಕಳುಹೇ ||೨೯೬||
ಎನ್ನ ಸತ್ವವ ತೋರುವೆನು ಮು | ಕ್ಕಣ್ಣ ಹರಿಪರಮೇಷ್ಟಿಯೆದುರಿನೊ |
ಳಿನ್ನು ತಡವೇಕೆನಗೆ ಅಪ್ಪಣೆ | ಯನ್ನು ಕೊಡಿಸೂ        ||೨೯೭||
ಎನಲು ಲೇಸಹುದೆಂದು ಮಾತೆಯು | ತನಯನನು ಪರಸುತ್ತಲಿತ್ತಳು |
ಇನಿಯನಿತ್ತಿಹ ಮುಕ್ತ ಹಾರವ | ಅನುನಯದೊಳು      ||೨೯೮||
ಕೊರಳಹಾರವ ಧರಿಸುತಮ್ಮನ | ಚರಣಕಭಿವಂದಿಸುತ ಧನು ಝೇಂ |
ಕರಿಸಿ ಪಿತನಿತ್ತಿರುವ ರಥವನು | ತರಿಸುತಡರೀ        ||೨೯೯||
ಭಾಮಿನಿ
ಕಡುಪರಾಕ್ರಮದಿಂದಲೋರ್ವನೆ |
ಪಿಡಿದು ಚಮ್ಮಟಿಕೆಯನೆ ರಥವನು |
ಪೊಡೆಯೆ ಪೊಡವಿಯಪೊತ್ತ ದಿಗ್ಗಜ ಶಿರವ ತಗ್ಗಿಸಲೂ ||
ಅಡರೆ ಕೆಂಧೂಳುಗಳು ನಭವನು |
ನಡುಗೆ ಸುಮನಸಗಡಣ ನೋಡುತ |
ನುಡಿಯಲೇನದನೊಂದರಣ್ಯಕೆ ತೆರಳಲಾ ದಿನದೀ     ||೩೦೦||
ವಾರ್ಧಕ
ಪೊಡವಿಯಿಂದಭ್ರಮಂ ಚುಂಬಿಸುವ ತರುಗಳಂ |
ಸಡಗರದೊಳೊಪ್ಪಿರುವ ಪೂಪಣ್ಣ ಲತೆಗಳಂ |
ಮಡುಗಳೆನೆ ತುಂಬಿ ನಿರ್ಮಲಮಾದ ಕೊಳಗಳಿಂ ಗಡುಸಾದ ಮೃಗಗಳನ್ನೂ ||
ಕಡುಪರಾಕ್ರಮಿ ಕಂಡು ರಥವಿಳಿದು ಸರಸಿಯೊಳು |
ಬಿಡದೆ ಪಾದವ ತೊಳೆದು ಕರದೊಳುದಕವಧರಿಸಿ |
ಪಡುಗಡಲ ಸಾರುತಿಹ ದಿನಪಗರ್ಘ್ಯವನಿತ್ತು ಎಡಬಲವನೀಕ್ಷಿಸಿದನೂ     ||೩೦೧||
ಕಂದ
ಕಾರೀಷಾಖ್ಯಮುನೀಶಂ |
ಭೂರಿಶ್ರದ್ಧೆಯೊಳಸಂಖ್ಯ ಶಿಷ್ಯಸಮೇತಂ ||
ಗೌರೀಶವ್ರತ ದೀಕ್ಷಿತ |
ನೇರಿರ್ದಂ ಧ್ಯಾನಯೋಗದೊಳ್ ಕಾಡಿನೊಳಂ        ||೩೦೨||
ರಾಗ ಸಾಂಗತ್ಯ ರೂಪಕತಾಳ
ಜಯ ಜಯ ಜಗದೇಕನಾಥ ಸಂಕಟದೂರ | ಜಯ ಪಾಪತಿಮಿರ ಮಾರ್ತಂಡ ||
ಜಯ ಮೋಕ್ಷದಾತನೆ ಭವದಿಂದುತ್ತರಿಸೆನ್ನಾ | ಜಯ ಮಹೇಶ್ವರನೇ ನೀ ಸಲಹೈ   ||೩೦೩||
ರಾಗ ಕೇತಾರಗೌಳ ಅಷ್ಟತಾಳ
ಈ ರೀತಿಯೊಳಗೆ ಲೋಕೇಶನ ಸ್ತುತಿಸುತ್ತ | ಕಾರೀಷಮುನಿ ಪತಿಯೂ |
ಮಾರಾರಿವ್ರತವ ಗೈಯುತ್ತಿರಲಲ್ಲಿಗೆ | ಸಾರಿದ ಕುಂಡಲಿಯೂ    ||೩೦೪||
ಮುನಿಪನು ಮಂಗಳಾರತಿಯ ಮಹೇಶಗೆ | ಘನಭಕ್ತಿಯೊಳು ಬೆಳಗಿ ||
ವಿನಯದಿ ಶಿಷ್ಯರ ಕಡೆಗೆ ತಿರುಗೆ ಕಂಡ | ದಿನಪಕುಲೋದ್ಭವನಾ ||೩೦೫||
ಕುಂಡಲಿಕರವ ಜೋಡಿಸಿ ತಲೆಬಾಗೆ ಪ್ರ | ಚಂಡ ಮುನಿಪನಡಿಗೇ ||
ಮಂಡೆಯ ಪಿಡಿದೆತ್ತಿ ಬೆದರಬೇಡೆನುತಪ್ಪಿ | ಕೊಂಡು ಶಿರವ ಘ್ರಾಣಿಸೀ     ||೩೦೬||
ಅರಿತೆ ನೀ ಬಂದಿಹ ಕಾರ್ಯವನೆಲ್ಲವ | ವರಜ್ಞಾನದೃಷ್ಟಿಯಿಂದಾ ||
ಪುರವ ಸೇರಲು ಘೋರಕಾನನವನೆ ದಾಂಟಿ | ಚರಿಪುದು ಕಡುಕಷ್ಟವೈ    ||೩೦೭||
ಧೀರ ನೀನಹುದು ನಿನ್ನೆಯ ತಾಯಸ್ತನಗಳ | ಕ್ಷೀರವನುಂಡುದಕೇ |
ಧಾರುಣಿಪತಿಯ ತಂದೊಪ್ಪಿಸಿ ಭಾಷೆಯ | ಶೂರತನದಿ ಸಲಿಸು ||೩೦೮||
ರಾಗ ಬೇಗಡೆ ಆದಿತಾಳ
ತರಳನೇ ಸ್ವೀಕರಿಸೊ ಪರಶಿವನ | ಪ್ರಸಾದಗಳ ನೀ |
ಹರುಷದಿಂದಲಿ ಗೆಯ್ಯೊ ವ್ರತವಿದನಾ |
ಬರುವ ಮಾಸದೊಳೆರಡು ಪಕ್ಷದಿ | ವರತ್ರಯೋದಶಿಯೊಳು ಪ್ರದೋಷದಿ |
ಭರಿತ ವಿಧಿಯಿಂ ಪೂಜಿಸುವರಿಗೆ | ಹರನು ಕೊಡುತಿಹ ಸರ್ವಸಂಪದ     ||೩೦೯||
ಮುನಿಪನಡಿಗೆರಗುತ್ತ ಬಾಲಕನೂ | ಭಕ್ತಿಯೊಳು ಗೈಯ್ಯುವೆ |
ಮನಸಿಜಾರಿಯ ವ್ರತದ ವಿಧಿಗಳನೂ |
ತನಗೆ ಕರುಣದಿ ಪೇಳ್ವುದೆನಲಾ | ವನಜಸಖಕುಲತಿಲಕಗಾಗಳು |
ಅನುನಯದೊಳಭಯಗಳ ನೀಡುತ | ಮನದಿ ತೋಷವ ತಾಳುತೆಂದನು ||೩೧೦||
ವಾರ್ಧಕ
ಅರುಣನುದಯದೊಳೆದ್ದು ವ್ರತವ ಸಂಕಲ್ಪಿಸುತ |
ಕರೆದಿಷ್ಟ ಬಂಧುಗಳನುಪವಾಸದೊಳಗಿರ್ದು |
ವಿರಚಿಸುತ ಮಂಟಪವ ಕಲಶಮಂ ಪೂಡುತಂ ಹರಶಾಂಭವಿಯ ಪ್ರತಿಮೆಯಾ ||
ಗುರುವರನ ಕೂಡುತಂ ಸ್ಕಾಂದ ಪೌರಾಣೋಕ್ತ |
ವರ ಷೋಡಶೋಪಚಾರದ ಪೂಜೆಗೈಯ್ಯುತಲಿ |
ಹರ ಕಥಾಶ್ರವಣದಿಂದಾನಂದಮಂ ಪೊಂದಿ ನೀರಾಜನವಗೈಯ್ಯುತಾ    ||೩೧೧||
ಇತ್ತು ಗುರುವರಗೆ ದಕ್ಷಿಣೆಗಳಂ ಬಾಂಧವರಿ |
ಗಿತ್ತು ಪ್ರಸಾದಮಂ ಸ್ವೀಕರಿಸಿ ಕರ್ತ ತಾಂ |
ಪ್ರತ್ಯಕ್ಷ ಪರಶಿವಾರ್ಪಿತಮಾಗಿ ಭೋಜನದಿ ತುಷ್ಟಿಯಂಪಡಿಸಿ ಜನರಾ ||
ಅರ್ತಿಯಿಂ ನೃತ್ಯಗೀತಾದಿಗಳ ಬಳಕೆಯಿಂ |
ಮತ್ತಾದಿಮಧ್ಯಾಂತ್ಯದೊಳಗೆ ಉದ್ಯಾಪನೆಯ |
ಭಕ್ತಿಯಿಂ ಗೈಯ್ಯಲಿಹದೊಳಗೆ ಇಷ್ಟಾರ್ಥಮಂ ಮುಕ್ತಿಯಂ ಪಡೆವ ಪರದೀ ||೩೧೨||
ರಾಗ ಕೇತಾರಗೌಳ ಅಷ್ಟತಾಳ
ವ್ರತದ ವಿಧಾನವನರಿತು ಬಾಲನು ಮುನಿ | ಪತಿಗೆ ವಂದಿಸಿ ಪೇಳ್ದನೂ ||
ಗತಿಸಿತು ದಿನವೊಂದು ಪೋಪೆನು ಪುರಕೆನೆ | ಮತಿವಂತನಿಂತೆಂದನೂ  ||೩೧೩||
ತರಳನೆ ನಿನಗೆ ಮಂತ್ರಾಸ್ತ್ರದ ವಿಧಿಗಳ | ನರುಹುವೆ ಕಲಿತದನೂ ||
ತೆರಳಲ್ಕೆ ಜಯವಹುದೆಂದು ಪೇಳಲು ಮುನಿ | ಹರುಷದಿಂ ಕೈಗೊಂಡನೂ         ||೩೧೪||
ಉರಗಬಾಣಕೆ ವೈನತೇಯರು ವೈರಿಯು | ಗಿರಿ ವಜ್ರ ಶತ್ರುಗಳೂ |
ಹರಿಯಸ್ತ್ರ ಶತ್ರುವಾ ತಿಮಿರಕ್ಕೆ ವಹ್ನಿಗೆ | ನೆರೆ ವೈರಿ ವರುಣಾಸ್ತ್ರವೂ       ||೩೧೫||
ಮುನಿಪನೀಪರಿಯ ಮಂತ್ರಾಸ್ತ್ರದ ವಿಧಿಗಳ | ಘನ ಮೂಲಮಂತ್ರವನೂ |
ಇನಕುಲೋದ್ಭವಗುಪದೇಶವ ಗೈದನು | ದಿನಗಳೆರಡರೊಳಗೇ  ||೩೧೬||
ವಾರ್ಧಕ
ತರಳನತಿಭಕ್ತಿಯಿಂ ನುತಿಸಿ ಮುಕುಟವ ಚಾಚಿ |
ಚಿರಋಣಿಯು ಮೂಲಮಂತ್ರವನೆನಗೆ ಕಲಿಸಿದಿರಿ |
ಗುರುದಕ್ಷಿಣೆಯನೇನ ಕೊಡಲಿ ಧನಕನಕಗಳ ವರದರ್ಪಣದೊಳಿರ್ಪುದೂ ||
ಕರುಣದಿಂದುಪದೇಶವಿತ್ತ ನಿಮ್ಮಯ ದಿವ್ಯ |
ಚರಣಕರ್ಪಿಸಿದೆ ಭಕ್ತಿಗಳೆಂಬ ನವರತ್ನ |
ಶರಣಜನ ರಕ್ಷಕನೆ ಜಯತು ಎನಗಪ್ಪಣೆಯ ಹರುಷದಿಂದೀವುದೆನಲೂ    ||೩೧೭||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಶಿರಕೆ ಕೈ ಚಾಚುತ್ತ ರಕ್ಷಾ | ವರಮಹಾಮಂತ್ರವನೆ ಜಪಿಸುತ |
ಹರಸಿ ಕಳುಹಿದ ಜಯಿಸು ಪಿತನನು | ತರಳ ಎನುತಾ ||೩೧೮||
ಭರದಿ ರಥವೇರುತ್ತ ಬಾಲನು | ಪುರದ ಮಾರ್ಗವ ಪಿಡಿದು ಬರುತಿರೆ |
ಒರೆವೆ ಕೇಳ್ಕಾಂಭೋಜದರಸನ | ತರಳನೋರ್ವ      ||೩೧೯||
ಹುಡುಗನಾಗಿಹ ಚಂದ್ರಸೇನನು | ಅಡವಿಯಲಿ ಕಾಷ್ಠಗಳ ನೆರಹುತ |
ಮೃಡನ ನೆನೆಯುತ ದೇಹವಗ್ನಿಗೆ | ಕೊಡುವೆನೆನುತಾ  ||೩೨೦||
ಇರುತಿರಲು ಧ್ವನಿಗೇಳಿ ಕುಂಡಲಿ | ಪರಿಕಿಸುತ ಸ್ಯಂದನವ ನಿಲ್ಲಿಸಿ |
ಮರುಗುತಿಹ ನೃಪಸುತನ ಕರೆಯುತ | ಲೊರೆದನಾಗ  ||೩೨೧||
ಆರ ಸುತ ನೀಂ ಮರುಗುತಿಹುದೇಂ | ಕಾರಣವು ಕಾಷ್ಠಾಗ್ನಿಯೇತಕೆ |
ಘೋರ ವಿಪಿನದೊಳಿರ್ಪ ಬಗೆಯ ಕು | ಮಾರ ಪೇಳೈ  ||೩೨೨||
ವಾರ್ಧಕ
ಅರುಹುವೆನು ಕೇಳು ಕಾಂಭೋಜ ದೇಶಕೆ ಪಿತನು |
ದೊರೆ ಶೂರ ಸೇನನೆಂಬಭಿದಾನವಾತನಂ |
ದುರುಳನಾಗಿಹ ಚೋಳ ಕೃತವರ್ಮನೈತಂದು ಧುರದಿ ಸಂಹರಿಸುತೆನ್ನ ||
ಕರೆತಂದು ಕಾನನದಿ ಬಿಟ್ಟು ಪೋಗಿಹ ನಾನು |
ಅರಿಯ ಜೈಸಲು ಸೈನ್ಯಶಸ್ತ್ರ ಸಂಚಯವಿಲ್ಲ |
ಧರಿಸಿ ಫಲವೇನಿನ್ನು ದೇಹವನ್ನೊಪ್ಪಿಸುವೆ ಉರಿವಗ್ನಿಯೊಳಗೆಂದನೂ     ||೩೨೩||
ರಾಗ ಕೇದಾರಗೌಳ ಝಂಪೆತಾಳ
ಏರೆನ್ನ ರಥವ ಬೇಗ | ಸತ್ವಗಳ | ತೋರಿಸುವೆ ಚೋಳಗೀಗ |
ಸೇರಿಸುವೆ ಯಮಪುರಿಯನೂ | ಬಾಲಕನೆ | ಧಾರುಣಿಯ ಸೆಳೆದೀವೆನೂ ||೩೨೪||
ಎನುತ ನಂಬುಗೆಯೀಯಲು | ಬಾಲಕನು | ಅನುನಯದಿ ರಥವೇರಲು |
ಘನ ಚೋಳದೇಶಕವರೂ | ಗೆಳೆತನದಿ | ಮನವೇಗದಿಂ ಬಂದರೂ       ||೩೨೫||
ಬರುವ ಸ್ಯಂದನದ ಭರಕೇ | ಗಿರಿತರುಗ | ಳ್ಮುರಿದುರುಳುತಿರಲು ನೆಲಕೆ |
ಹರಿನಾದಗೈದು ಚರರ | ಬೆನ್ನುಗಳ | ಮುರಿಯುತಿರಲಾಗ ಕುವರಾ       ||೩೨೬||
ರೂಢಿಪತಿಯೋಲಗದೊಳು | ಇರಲರಿಕೆ | ಮಾಡುವರೆ ಚರರಾಗಳು |
ಓಡೆ ಬೀಳುತಲೇಳುತಾ | ಬಿನ್ನಪವ | ಮಾಡೆ ಭಯದೊಳು ನಡುಗುತಾ   ||೩೨೭|
ರಾಗ ಮುಖಾರಿ ಏಕತಾಳ
ಸ್ವಾಮಿ ಸಲಾಮುಜೀಯಾ | ಕೃತವರ್ಮರಾಯ | ಸ್ವಾಮಿ ಸಲಾಮುಜೀಯಾ     || ಪಲ್ಲವಿ ||
ವರಚಂದ್ರಸೇನನನ್ನೂ ನೀನು | ಕಾನನಕಟ್ಟಿ | ಇರಲೋರ್ವ ತರಳನಾತನನೂ |
ಕರೆತಂದಿರುವನು ನಮ್ಮನು ದಂಡಿಸಿ | ಪುರಕೋಟೆಯ ದಾಟಿರುವನು ನೋಡಲು |
ಉರಿವಾಯುವು ಸೇರಿರುವಂತಿಹರೈ | ಕರದೊಳು ಧನುಶರ ಧರಿಸಿರಹರೆಂದನು ||
ಸ್ವಾಮಿ ಸಲಾಮುಜೀಯಾ ||೩೨೮||
ರಾಗ ಕೇತಾರಗೌಳ ಝಂಪೆತಾಳ
ಧಾರುಣಿಪ ಕಿಡಿಗೆದರುತಾ | ಧನುವ ಝೆಂ | ಕಾರಗೈಯ್ಯುತಲೇಳುತಾ |
ಚೋರ ಬಂದನೆ ಸಖನನೂ | ಸೇರಿದನೆ | ತೋರುವೆನು ಧುರ ಸವಿಯನೂ        ||೩೨೯||
ಕಡು ರೋಷದಿಂದೈದುತಾ | ಇರಲಾಗ | ಪೊಡವಿಪತಿಬೇಡೆನ್ನುತಾ ||
ನುಡಿಯುತಿರಲಂಬರದಲೀ | ಕೃತವರ್ಮ | ನಡಿಗಡಿಗೆ ಚಿಂತಿಸುತಲೀ     ||೩೩೦||
ಭಾಮಿನಿ
ಕೇಡು ಬರುವುದು ಧುರಕೆ ಪೋಗಲು |
ಮಾಡುತಿಹ ಯತ್ನಗಳ ನರಿಯೆನು |
ಹೇಡಿಗೆಣೆಯಾಯ್ತೆನ್ನ ಬಾಳುವೆಯೆಂದು ಚಿಂತಿಸುತಾ ||
ಹೂಡುವೆನು ಸಂಧಾನವಾತನೊ |
ಳ್ನೀಡುವೆನು ಕಪ್ಪವನು ನುತಿಗಳ |
ಮಾಡಿ ಬದುಕುವೆ ಚಂದ್ರಸೇನನ ರಾಜ್ಯವನೆ ಕೊಡುತಾ         ||೩೩೧||
ರಾಗ ಸಾಂಗತ್ಯ ರೂಪಕತಾಳ
ಅನಿತರೊಳಿತ್ತ ಕುಂಡಲಿಯ ಕೋಟೆಯು ಕಿತ್ತು | ಜನಪನ ಮಾರ್ಬಲವಾ |
ಘನತೆಯಿಂ ಕೆಡಹುತ್ತ ಕಳುಹಿದ ದ್ಯುಮಣಿಯ | ತನಯನಟ್ಟಿದ ದೂತರೊಡನೇ    ||೩೩೨||
ಬಂದನು ಕೃತವರ್ಮ ಕಡುದೈನ್ಯದಿಂದಲಿ | ತಂದು ಕಪ್ಪವ ಪಾದದೆಡೆಗೇ |
ಅಂದು ತಾನಿರಿಸುತ್ತಲೆನ್ನನು ಪಾಲಿಪು | ದೆಂದು ಕೈಮುಗಿದ ಕಂದನಿಗೆ    ||೩೩೩||
ರಾಗ ಕಾಂಭೋಜಿ ಝಂಪೆತಾಳ
ಸಾರೆಲವೊ ಕುನ್ನಿ ರಣಧೀರ ನೀನಹುದಹುದು |
ಧಾರುಣಿಯನಿತ್ತು ನೀನೀಗ ಬಾಲಕಗೆ ||
ವೋರಂತೆ ರಾಜ್ಯವಾಳೆಂದು ಕುಂಡಲಿ ಪೇಳ
ಲಾರಾಜ್ಯವಿತ್ತನಾ ಚಂದ್ರಸೇನನಿಗೆ  ||೩೩೪||
ತರಣಿವಂಶೋದ್ಭವನ ಪದಕೆ ವಂದಿಸುತಲಾ |
ವರ ಚಂದ್ರಸೇನ ನುತಿಸುತಲೀ ||
ಧರೆಯ ಕೊಡಿಸುತಲೆನ್ನ ಕರುಣದಿಂ ರಕ್ಷಿಸಿದೆ |
ಬರುವುದೆನ್ನರಮನೆಗೆ ಬಿಡೆನು ನಾನೆನಲೂ   ||೩೩೫||
ಕೆಲಸವಿಹುದವಸರದ ಛಲವೇಕೆ ಗೆಳೆಯ ನೀ |
ಬಲುಮೆ ಮಾಡಲುಬೇಡ ಪಣವಿಹುದು ತನಗೇ ||
ಅಳುತ ಕುಂಡಲಿಯನಪ್ಪುತ ಬಾಲ ಪೇಳಿದನು |
ತಳೆಯಲಾರೆನು ನಿನ್ನನುಳಿದು ರಾಜ್ಯವನೂ   ||೩೩೬||
ಅಟ್ಟಹಾಸದಿ ಪೋಗಿ ಬಾಲಕಗೆ ರಾಜ್ಯವನು |
ಪಟ್ಟಾಭಿಷೇಕವನು ಗೈಸಿ ವಿಭವದಲಿ ||
ಸೃಷ್ಟಿಪಾತ್ಮಜನು ಸಂತುಷ್ಟಿಯಿಂದೈದಿದನು |
ಥಟ್ಟನೇ ತನ್ನ ಪುರಕಾಗಿ ವಹಿಲದಲಿ ||೩೩೭||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಒರೆದನುಡಿಗಾರನೆಯ ದಿನವಿದು | ಧರಣಿಪಾಲನ ಗೆಲಿದು ಧುರದಲಿ |
ಕರವ ಕಟ್ಟುವುದೆಂತು ಉಳಿದಿರು | ವೆರಡು ದಿನದೀ    ||೩೩೮||
ಹರನು ದಯಗೈದಂತೆ ಮುಂದಕೆ | ಪರಿಣಮಿಸುತಿಹುದೇಕೆ ಬೆಸನವು |
ಕರೆದು ಪೇಳುವೆ ಚರರೊಳರಸಂ | ಗರುಹಲೀಗ        ||೩೩೯||
ವಾರ್ಧಕ
ಹೊರದ್ವಾರಕೈತಂದು ಬಾಲಕನು ಚರರೊಡನೆ |
ಅರಸನೊಳು ಪೇಳಿರೈ ಕುಂಡಲಶ್ರವನೆಂಬ |
ಧುರಪರಾಕ್ರಮಿ ನಿಮಗೆ ಸರಳಸವಿ ತೋರಲಿಕೆ ಹರುಷದಿಂ ಬಂದಿರುವನೂ |
ತರಣಿಜನ ಪಟ್ಟಣಕೆ ತೆರಳುವರೆ ಸಿದ್ಧವಾ |
ಗಿರುವರನು ಮಾತ್ರ ಕರೆದೈತಹುದು ಸಂಗರಕೆ |
ತರವಲ್ಲದಿರಲು ರಾಜ್ಯವ ಬಿಟ್ಟು ಪೋಗಲೆಂದರುಹಿ ಕಳುಹಿದನೆನುವುದೂ  ||೩೪೦||
ಕಂದ
ಚರರತಿವೇಗದಿ ತಮ್ಮಯ |
ದೊರೆಗೊರೆದರು ಬಾಲನಾಡಿದೆಲ್ಲಾ ನುಡಿಯಂ |
ಪರಮಾಶ್ಚರ್ಯವ ಪೊಂದಿದ |
ಹರುಷಾಕ್ರೋಶಂ ನಿಜಾಂತ ರಂಗದೊಳಾಗಲ್        ||೩೪೧||
ರಾಗ ಮಾರವಿ ಏಕತಾಳ
ಚರರಿಂತೆಂದುದ ಕೇಳಿ ಬೃಹದ್ರಥ | ವರಧನು ಝೇಂಕರಿಸೀ ||
ಅರರೆ ಪಂಚಾಸ್ಯನ ಸರಿಸದಿ ಕದನವು | ಕಿರುಮೂಷಿಕಗಹುದೇ  ||೩೪೨||
ವಸುಧೆಯೊಳೆನ್ನಯ | ಪೆಸರನು ಕೇಳಲು | ಅಸಮ ಪರಾಕ್ರಮರೂ ||
ಬಸವಳಿಯುವರಿದು | ಪೊಸತಾಯಿತು ಚರ | ರುಸುರಿದ ಪರಿ ಕೇಳಿ       ||೩೪೩||
ಭಳಿರೆ ಶಸ್ತ್ರಾಸ್ತ್ರದ ಸವಿಯನು ತೋರಿಪೆ | ಕಲಹಕೆ ಬಂದವನಾ ||
ಛಲಬಲವೀಕ್ಷಿಪೆನೆನುತ ಬೃಹದ್ರಥ | ಘಳಿಲನೆ ಪೊರವಂಟಾ     ||೩೪೪||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಧಾರುಣೀಶ್ವರನಾಗ ಶಸ್ತ್ರಾ | ಗಾರದೊಳು ಧನುಶರವಕೊಳ್ಳುತ |
ಏರಿ ಮಣಿಮಯ ರಥದೊಳೈದಿದ | ಶೂರನೆಡೆಗೇ      ||೩೪೫||
ದಿನಮಣಿಪ್ರಭೆಯಂತೆ ರಥದಲಿ | ಧನುಶರವನಾಂತಿರುವ ತನ್ನಯ |
ತನಯನನು ಕಾಣುತ್ತ ನುಡಿಸಿದ | ವಿನಯದಿಂದಾ     ||೩೪೬||
ಆರ ಸುತ ಪೆಸರೇನು ನಿನ್ನಯ | ಧಾರಿಣಿಗಳೆಲ್ಲಿಹುದು ನೋಡಲು |
ಪೋರ ನಿನಗೇನಿಹುದು ನಮ್ಮೊಳು | ಕಾರಣಗಳು      ||೩೪೭||
ರಾಗ ಕೇತಾರಗೌಳ ಝಂಪೆತಾಳ
ಆರಮಗನಾದಡೇನು | ನಿನಗೆನ್ನ | ಧಾರಿಣಿಯ ವಿವರವೇನೂ ||
ಶೂರ ನಿನ್ನಂತೆ ಪಿತನೂ | ಎನ್ನೊಡನೆ | ತೋರು ನೀ ವಿಕ್ರಮವನೂ       ||೩೪೮||
ರಾಗ ಕೇತಾರಗೌಳ ಅಷ್ಟತಾಳ
ಮರುಳು ಮಾತುಗಳೇಕೆ ನಿನಗೆನ್ನ ಸರಿಸದಿ | ಧುರವೆಸಗಲಿಕಹುದೇ ||
ಅರಿಯದ ಬಾಲ ನೀ ತರವಲ್ಲ ಯುದ್ಧವು | ತೆರಳು ಸುಮ್ಮನೆ ಪಿಂದಕೇ    ||೩೪೯||
ಬಾಲನಾದೊಡೆಯೆನ್ನ ಶಸ್ತ್ರಕ್ಕೆ ಯೌವ್ವನ | ಕಾಲವಾಗಿಹುದು ಕೇಳೂ ||
ಮೇಲಾದ ಕ್ಷಾತ್ರಿಯ ಧರ್ಮಕ್ಕೆ ಸರಿಯಾಗಿ | ಶೀಲ ನೀ ಕಾದುವುದೂ      ||೩೫೦||
ಬೇಡವೊ ಸಾರಿದೆ ಧುರದೊಳು ಮುಂದಕೆ | ಆಡುವ ಬಾಲನಿಗೇ ||
ಕೇಡು ಬಂದೊದಗಲಾನೆಂತು ಸೈರಿಪೆ ನಿನ್ನ | ನೋಡಿ ರಣಾಂಗಣದೀ     ||೩೫೧||
೬
ಭಾಮಿನಿ
ಧುರದಿ ಜಯ ಪೊಂದಿದರೆ ಲಕ್ಷ್ಮಿಯು |
ಬರುವಳೈ ಬಲಭುಜಕೆ ಒಮ್ಮೆಗೆ |
ಅರಿಗೆ ಶಿರವಂ ಕೊಡಲು ಸ್ವರ್ಗಾಂಗನೆಯರೊಲಿಯುವರೂ ||
ಧರಣಿಪತಿ ನೀ ಕೇಳು ಅಸ್ಥಿರ |
ಪರಮ ದುರ್ಘಟ ದೇಹವಿದಕೀ |
ಪರಿಯ ಚಿಂತನೆ ಮಾಳ್ಪರೇ ರಣಭಯಗಳೆನಗಿಹುದೇ  ||೩೫೨||
ರಾಗ ಶಂಕರಾಭರಣ ಮಟ್ಟೆತಾಳ
ಹುಡುಗನೆಂದ ಮಾತ ಕೇಳಿ | ಪೊಡವಿಪಾಲ ಧನುವ ಪಿಡಿದು |
ಒಡನೆ ಶರವ ಪೂಡಿನಿಂತ | ಕಡುವಿಕ್ರಮದೊಳು       ||೩೫೩||
ಶೂರಕುಂಡಲಿಯು ಶಸ್ತ್ರ | ಸಾರಗಳನೆ ನೋಡೆನುತ್ತ |
ಧಾರುಣಿಪನಂಗಕೆಸೆದ | ಮೂರು ಶರಗಳಾ   ||೩೫೪||
ಬರುವ ಶರವ ಮಧ್ಯಪಥದಿ | ಮುರಿದು ಸಿಂಹನಾದಗೈದು |
ಗುರಿಯೊಳೊಂದು ಸರಳ ನೃಪತಿ | ತರಳಗೆಸೆದನೂ   ||೩೫೫||
ಕಿಡಿಯ ಸೂಸುತಾಗ ಕುವರ | ನಡುವೆ ಶರವ ತರಿದು ಧರೆಗೆ |
ಕೆಡಹಿ ಚಾಪವನ್ನು ಮುರಿದು | ತುಡುಕೆ ಖತಿಯಲೀ     ||೩೫೬||
ಚಾಪ ಪೋಗೆ ಗದೆಯಗೊಂಡು | ಕೋಪದಿಂದ ಬಿಡಲು ಸುತ ಪ್ರ |
ತಾಪದಿಂದ ಮುರಿಯೆ ಕಂಡು | ಭೂಪನಾಗಳೂ        ||೩೫೭||
ಹೊಸತು ಚಾಪಕಾಗ ಶರವ | ಬೆಸೆದು ಖತಿಯೊಳೆಸೆಯೆ ನಡುವೆ |
ಮಸಗಿ ಕಡಿದು ಮೆರೆದನಾಗ | ವಸುಮತೀಶಜ         ||೩೫೮||
ಭಾಮಿನಿ
ತಿಮಿರ ಬಾಣವ ಬಿಡಲು ಭೂಪನು |
ಕಮಲಬಾಂಧವ ಶರದಿ ತರಳನು |
ಶಮಿಸೆ ಕಂಡತಿರೋಷದಿಂದಲಿ ಹರಿಯ ಶರವೆಸೆಯೇ ||
ರಮೆಯರಸನತಿಭಕ್ತನಾಗಿಹ |
ವಿಮಲಗಾರುಡ ಶರದಿ ತರಿಯಲು |
ಕ್ರಮಗಳನೆ ನೋಡುತ್ತ ಧರಣಿಪನೆಂದ ನಿಜಸುತಗೇ    ||೩೫೯||
ರಾಗ ಕಾಂಭೋಜಿ ಝಂಪೆತಾಳ
ಆರ ಮಗ ನೀನೆಂದು ಪೇಳೆಲೈತರಳ ನಿನ | ಗಾರು ಸರಿಯಿಲ್ಲವೈಧುರದೀ ||
ಶೂರ ನಿನ್ನಂತೋರ್ವ ಕುಲದೀಪಕನು ಜನಿಸೆ | ಪಾರವಿನ್ನುಂಟೆ ಸಂತಸಕೇ        ||೩೬೦||
ನಿನಗೆ ಸಾಕಾಗಿರಲು ಧನುವಿಳುಹಿ ಶಾಂತಿಯನು | ಜನಪ ನೀ ಪೊಂದುವುದು ತಿಳುಹೀ ||
ಜನನಿ ಜನಕರ ಕೇಳ್ವ ನೆವಗಳಿಂದಲಿ ಕಾಲ | ವಿನಿತೇಕೆ ಕಳೆವೆ ಸಂಗರದಿ ||೩೬೧||
ರಾಗ ಶಂಕರಾಭರಣ ಮಟ್ಟೆತಾಳ
ಎಲವೊ ಹುಡುಗ ಗರ್ವದಿಂದ | ಗಳಹಬೇಡ ತಾಳೆನುತ್ತ |
ಬಲುಹಿನಿಂದ ಕಣೆಯ ಪೂಡಿ | ಛಲದೊಳೆಸೆದನೂ     ||೩೬೨||
ಕಂದ ಧರಣಿಗುರುಳಿ ಮಣ್ಣ | ತಿಂದನಾಗ ಸುರಿವ ರಕುತ |
ದಿಂದ ತೋದುದಂಗವೆದ್ದು | ನಿಂದು ಕೋಪದಿ          ||೩೬೩||
ಉರಿಯಸೂಸಿ ಸಾಣೆಯಲಗ | ತರಳ ಸೇದುತೆಸೆಯಲಾಗ |
ಭರದಿ ರುಧಿರವೃಷ್ಟಿಯಾಗೆ | ಧರಣಿಪಾಲಗೇ  ||೩೬೪||
ಭಾಮಿನಿ
ಕಾದುವರೆ ಶಿಶುವೆಂದು ನೀತಿಯ |
ಬೋಧಿಸಲು ಎನ್ನೊಡನೆ ಜಯವನು |
ಸಾಧಿಸುವನೇ ದುರುಳನನು ಶಿರವರಿವೆನೆಂದೆನುತಾ ||
ಮೇದಿನಿಪ ಕರವಾಲವನು ಕಡು |
ಖೇದದಿಂ ಕೈಪಿಡಿಯೆ ಯತ್ನಿಸೆ |
ಆದುದತಿಭಾರವೆನೆ ನೋಡುತ ಮನದಿ ಕಳವಳಿಸೀ    ||೩೬೫||
ರಾಗ ನೀಲಾಂಬರಿ ರೂಪಕತಾಳ
ಹರಹರ ಎನ್ನಯ ಸತ್ವಕೆ | ಜರೆ ತಾನಾವರಿಸಿರುವುದೇ |
ಕರದಿಂದೆತ್ತಲಿಕಾಗದು | ಕರವಾಲವನೀಗಾ    ||೩೬೬||
ಸತ್ವವು ಕುಂದಿತು ಎನ್ನಯ | ಚಿತ್ತವು ಕಳವಳಗೊಂಡಿತು |
ಬತ್ತಳಿಕೆಯೊಳೆನಗಿಲ್ಲವು | ಶಸ್ತ್ರದ ಬಲವೀಗ   ||೩೬೭||
ಪಸುಳೆಯ ಧುರದೊಳು ಸೋತೆನು | ವ್ಯಸನವು ಮುಸುಕಿತು ದೇಹವ |
ವಸುಧೆಯೊಳೆನ್ನಯ ಕೀರ್ತಿಯು | ನಶಿಸಿತೆ ಶಿವಶಿವನೇ         ||೩೬೮||
ರಾಗ ಕೇತಾರಗೌಳ ಅಷ್ಟತಾಳ
ಪರಿಪರಿದುಃಖದೊಳಿರುತಿಹ ಜನಕನ | ತರಳನು ಮೂದಲಿಸೀ ||
ಅರಸನೆ ತಡವೇಕೆ ಧರಿಸಬಾರದೆ ನಿಮ್ಮ | ಕರವಾಲವನು ಧುರಕೇ       ||೩೬೯||
ಪಾಪವು ಬೆನ್ನಟ್ಟಲಾಪುದು ಈ ಪರಿ | ಲೇಪವೇನಿದೆ ಕಾಯಕೇ ||
ಭೂಪತಿಗಳು ನೀವು ಕಾಪುರುಷರೆ ನೋಡೆ | ಶಾಪವು ತಗಲಿಹುದೇ       ||೩೭೦||
ಇನಿತು ಮೂದಲಿಸುವ ತನಯನ ಕಾಣುತ್ತ | ಮನದಿ ರೋಷವ ತಾಳುತ್ತಾ ||
ಜನಪಾಲ ಮಲ್ಲಯುದ್ಧಕೆ ನಿಂತನಾಗಳು | ಘನತೆಯನೇನೆಂಬನೂ        ||೩೭೧||
ಮುಷ್ಟಿ ಮುಷ್ಟಿಯೊಳೆರಗುತ್ತಲಿ ಜನಪನ | ಥಟ್ಟಾನೆ ಕೆಡಹುತಲೀ ||
ಕಟ್ಟಿದನಾಗಳೆ ತರಳನು ಕರವ ಹಿಂ | ಗಟ್ಟಿನೊಳುರೆ ಬಿಗಿದೂ    ||೩೭೨||
ಜನನಿಯ ಭಾಷೆಯು ತೀರಿತೀದಿನವೆಂದು | ಮನದಿ ತೋಷವ ತಾಳುತ್ತಾ |
ಜನಪನ ತಳ್ಕಿಸಿ ರಥದಿ ಕುಳ್ಳಿರಿಸುತ್ತ | ಮನವೇಗದಿಂ ಬಂದನೂ         ||೩೭೩||
ರಾಗ ನೀಲಾಂಬರಿ ರೂಪಕತಾಳ
ಇತ್ತ ಕಲಾವತಿ ಗೃಹದೊಳು | ಪುತ್ರನ ನೆನೆನೆನೆದಳಲುತ |
ಎತ್ತೈದಿದೆ ರವಿಕುಲಕೀರ್ತಿಯ | ರತ್ನನೆ ಬಾರೆನುತಾ    ||೩೭೪||
ಒರೆದಿಹ ಭಾಷೆಗೆ ದಿನವೆಂ | ಟರೆ ಘಳಿಗೇಯೊಳು ಗತಿಪುದು |
ತೊರೆದೆಯೊ ಪಿತನೊಳು ಜೀವವ | ಧುರವನೆ ನೀ ಗೈದೂ       ||೩೭೫||
ಭಾಮಿನಿ
ಇನಿತು ಕಡುಶೋಕದಿ ಕಲಾವತಿ |
ತನಯನನು ಹಂಬಲಿಪ ಕಾಲದಿ |
ಘನಪರಾಕ್ರಮಿ ಕುಂಡಲಿಯು ರಥವಿಳಿದು ವಂದಿಸುತಾ ||
ಜನನಿ ಬೇಗದಿ ತಹುದು ಗುರುತನು |
ಜನಕನನು ಬಂಧಿಸುತ ತಂದಿಹೆ |
ಇನಿಯನನು ನೋಡೆನುತ ಕರವಂ ಪಿಡಿದು ತೋರಿದನೂ       ||೩೭೬||
ವಾರ್ಧಕ
ಪರಮ ದೀನನಿಗೊಮ್ಮೆ ನವನಿಧಿಯು ದೊರೆತಂತೆ |
ಕುರುಡನಿಗೆ ನೇತ್ರ ಬಂದಾನಂದ ಪಡುವಂತೆ |
ತರಳ ಬಂಜೆಯೊಳುದಿಸೆ ನೋಡಿ ಮುದ್ದಿಸುವಂತೆ ಪರಿಪರಿಯ ಹರುಷದಿಂದಾ ||
ಬೆರಳ ಮುದ್ರಿಕೆ ಖಡ್ಗ ಮೊದಲಾದ ಗುರುತುಗಳ |
ಅರಸನೆದುರಿನೊಳಿಟ್ಟು ಕೈಗಟ್ಟಸಡಿಲಿಸುತ |
ಕರುಣದಿಂ ರಕ್ಷಿಪುದು ಭಾಷೆತೀರಿತು ಎನ್ನ ಸೆರಗೊಡ್ಡಿ ಬೇಡುತಿಹೆನೂ     ||೩೭೭||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಬೆಚ್ಚಿದನು ಬೆರಗಾದನವನಿಪ | ನೆಚ್ಚಿನಸಿಮುದ್ರೆಯನು ಮಾಲಿಕೆ |
ಗಚ್ಚರಿಯ ತಾಳುತ್ತಲುಸುರಿದ | ಉಚ್ಚ ಸ್ವರದೀ         ||೩೭೮||
ಮದನಮಂಜರಿಗಿತ್ತೆನಂದಿನ | ಒದಗಿಸಿದಳೆಂತಿವಳು ಕೃತ್ರಿಮ |
ವಿದರ ಪರಿ ತಾನರಿಯೆ ಚೋದ್ಯವು | ಹೃದಯಕಾಯ್ತು  ||೩೭೯||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ಚಿಂತೆಚೋದ್ಯಗಳೆಲ್ಲ ಮನಸಿನ | ಭ್ರಾಂತಿ ಸಹಿತೋಡಿಸುವೆನಾ ಸುಖ |
ಶಾಂತಿಯನು ತಂದೀವೆ ನೋಡೆನು | ತೊಳಗೆ ಪೋಗಿ ||೩೮೦||
ದೇವಮಾನಿನಿ ಇತ್ತ ಹಾರವ | ಭಾವಶುದ್ಧಿಯೊಳ್ಧರಿಸಿ ನಿಲ್ಲಲು |
ಜೀವಕಳೆ ಬೇರಾಯ್ತು ನೋಡಿದ | ನಾಗ ಭೂಪ        ||೩೮೧||
ಮದನಮಂಜರಿ ಬಾರೆ ಯೆನ್ನೀ | ಹೃದಯ ಜ್ಯೋತಿಯೆ ಬಾರ ಎನ್ನುತ |
ಸುದತಿಯನು ಅಪ್ಪಿರಲು ಭೂಮಿಪ | ಮುದದೊಳಾಗ  ||೩೮೨||
ಕತ್ತಿನಿಂ ಹಾರವನು ತೆಗೆದಿರಿ | ಸುತ್ತ ನೋಡಿನ್ನೊಮ್ಮೆ ಎನೆ ಭೂ |
ಪೋತ್ತಮನು ಪರಿಕಿಸುತ ವಿಸ್ಮಯ | ಗೊಳ್ಳುತಾಗ     ||೩೮೩||
ವನಿತೆಯಂಗವ ಬಿಗಿದ ಕರಗಳು | ಘನಜವದಿ ಹಿಂದಿರುಗೆ ಸಂಶಯ |
ವೆನಿಸಿತೊಡಮೂಡಿದವು ದಿಗ್ಭ್ರಮೆ | ಗೊಂಡನಾಗ      ||೩೮೪||
ಅಹುದು ಕೈಪಿಡಿದಿಹ ಕಲಾವತಿ | ಯಹುದು ಮೋಹದ ಮದನಮಂಜರಿ |
ಯಹುದು ವನದೊಳು ಪಂಥವೆಸಗಿದ | ನಿನ್ನ ರಾಣಿ     ||೩೮೫||
ಮಾಟಗಾತಿಯೊ ಮಾಂತ್ರಿಕಳೊವರ | ಬೇಟೆನಿಪುಣೆಯೊ ಕಾಣೆನಿವಳಿಗೆ |
ಸಾಟಿಯಿಲ್ಲೀ ಬಾಲಕಗೆ ಧುರ | ಹೂಟಿಯಲ್ಲೀ  ||೩೮೬||
ಎನಲು ಕೇಳ್ದಾ ಮಾನಿನಿಯು ಸುರ | ವನಿತೆ ತನ್ನುಪಕಾರ ಸ್ಮರಿಸಿಯೆ |
ತನಗನುಗ್ರಹಗೈಯ್ಯೆ ಪಂಥವ | ಗೆಲಿದೆವೀಗ  ||೩೮೭||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಭಾಷೆ ತೀರಿದ ಮೇಲೆ ತರುಣಿಯು | ದೋಷರಹಿತಳು ಕ್ಷಮಿಸೆನುತಲಾ |
ಕಾಶವಾಣಿಯು ನುಡಿಯಲತಿ ಸಂ | ತೋಷಗೊಂಡು   ||೩೮೮||
ತರಳನನು ತೆಗೆದಪ್ಪಿ ಮುದ್ದಿಸಿ | ಕಿರುನಗೆಯ ನಗುತಲ್ಲಿ ನಿಂದಿಹ |
ವರ ಮನೋಹರೆ ಚಂಚಲಾಕ್ಷಿಯ | ಕರದಿ ಸೆಳೆದೂ    ||೩೮೯||
ವನಿತೆ ಕೇಳೆಲೆ ಪಾಪ ಪುಣ್ಯದಿ | ತನಯ ಜನಿಸುತಲುಭಯ ಕುಲವನು |
ಘನತೆಯಿಂ ಪಾವನವಗೊಳಿಸಿದ | ನೆನುತಲಾಗ       ||೩೯೦||
ಭಾಮಿನಿ
ತರುಣಿ ಸುತ ಸಹಿತಾಗ ಭೂಮಿಪ |
ಹರುಷದಿಂ ಶ್ವಶುರನಿಗೆ ವಂದಿಸೆ |
ಧರಣಿಪನ ತಕ್ಕೈಸಿದನು ಕುವಲಯನ ಪರಸುತಲೀ ||
ಕರುಣದಿಂ ಪೊರೆ ಎನಲು ಭೂಮಿಪ |
ತರಳನಿಗೆ ಯುವರಾಜ್ಯ ಪಟ್ಟವ |
ವಿರಚಿಸಲು ದಯಮಾಡಬೇಕೆಂದೊರೆಯೆ ಕೇಳುತಲೀ  ||೩೯೧||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಅಸ್ತೆನುತ ಕುವಲಯನು ತರಳೆಗೆ | ಇತ್ತು ಧನಕನಕಾದಿ ದಾಸಿಯ |
ರುತ್ತಮದ ಪಶುಗಳನು ಬಳುವಳಿ | ಯತ್ಯಧಿಕದೀ      ||೩೯೨||
ಉಭಯ ಕುಲಕಿವನೋರ್ವ ಪುತ್ರನು | ಪ್ರಭುವು ಯೆನ್ನಯ ರಾಜ್ಯಕಿವನೆಂ |
ದಭಯಹಸ್ತದಿ ಹರಿಸಿದನು ಬಲು | ಸೊಬಗಿನಿಂದ      ||೩೯೩||
ಬರಲು ಲೀಲಾವತಿಗೆ ಸರ್ವರು | ಗುರುವಶಿಷ್ಠರ ನೇಮದಿಂದಲಿ |
ನೆರಹಿ ಸಾಮಗ್ರಿಗಳನೆಲ್ಲವ | ಹರುಷದಿಂದ    ||೩೯೪||
ಭಾಮಿನಿ
ಸುರಸ ಮಂಗಲವಾದ್ಯಘೋಷದಿ |
ಗುರು ವಶಿಷ್ಠರ ವೇದಮಂತ್ರದಿ |
ತರುಣಿಯರ ಶೋಭಾನರವದಿಂ ತರಳ ಕುಂಡಲಿಗೆ ||
ವಿರಚಿಸುತ ಯುವರಾಜ ಪಟ್ಟವ |
ಪರಿಪರಿಯೊಳುಪಚರಿಸಿ ಸರ್ವರ |
ಧರಣಿಯನು ಪಾಲಿಸುತಲಿರೆ ಭೂನಾಥ ಹರುಷದಲೀ   ||೩೯೫||
ರಾಗ ಬೇಗಡೆ ಅಷ್ಟತಾಳ
ಬಂದಿತಾಪಕ್ಷ ತ್ರಯೋದಶಿಯೂ | ಹಂಬಲಿಸಿ ತರಳನು |
ಇಂದಿರೇಶನ ವ್ರತದ ಹರಕೆಯೂ ||
ಹಿಂದೆ ತಾ ಕೈಕೊಂಡುದೆಲ್ಲವ | ಬಂದರುಹೆ ಜನಕನಿಗೆ ಕೇಳುತ |
ಚಂದದಿಂ ಕರೆಸಿದನು ಗುರುಗಳ | ನಂದು ಗೈದರು ಹರನ ಪೂಜೆಯ     ||೩೯೬||
ಭೂತನಾಥನೆ ನಿಮ್ಮಡಿಯ ಭಜಿಸೀ | ಪಾಮರನ ಜನ್ಮವು |
ಪೂತವಾಯಿತು ಭೂಮಿಯೊಳಗುದಿಸೀ ||
ನಾಥನೇ ನೀ ರಕ್ಷಿಸೆನುತೀ | ರೀತಿ ಪ್ರತಿಪಕ್ಷದೊಳು ಗೈಯುತ |
ಭೂತಳವ ಪಾಲಿಸುತಲಿರೆ ಶ್ರೀ | ನಾಥನಂದದಲಿ ಶೂಲಿ ಭಕುತರು       ||೩೯೭||
ಒಂದೆ ಮನದೊಳಗಾಚರಿಸೆ ವ್ರತವಾ | ಪರಶಿವನು ಕೊಡುವನು |
ಚಂದದಿಂದಲಿ ಸೌಖ್ಯ ಸಂಪದವಾ ||
ಬಂದ ಬವಣೆಯು ಪೋಗಿ ಸದ್ಗತಿ | ಹೊಂದುವರು ಪರದಲ್ಲಿ ನಿಶ್ಚಯ |
ವೆಂದು ಸೂತರು ಶೌನಕಾದ್ಯರಿ | ಗಂದದಿಂ ಪೇಳಿರುವ ಚರಿತೆಯ        ||೩೯೮||
ರಾಗ ಕೇತಾರಗೌಳ ಅಷ್ಟತಾಳ
ಮೆರೆಯುವ ನೃಪ ಶಾಲಿವಾಹನ ಶಕದೊಳು | ಹರಿಯಣುಗನ ಸಖನಾ ||
ವರನಾಮ ಧರಿಸಿ ಮೈಸೂರಿನೊಳ್ನೆಲೆಯಾದ | ಧರಣಿಪನಾಳ್ವಿಕೆಗೇ       ||೩೯೯||
ವಶವಾದ ಸಾಗರವೆಂಬ ತಾಲ್ಲೂಕಿನೊ | ಳ್ಕಸಬಾ ಹೋಬಳಿಯಂತ್ಯದಿ ||
ಎಸೆವ ಬೆಳ್ಳೂರೊಳು ದಶರಥನಣುಗನ | ಪೆಸರಿನೊಳಿಹ ದ್ವಿಜನಾ        ||೪೦೦||
ವರ ಜ್ಯೇಷ್ಠಸುತ ಮಂಜುನಾಥನೆಂಬಬಿಧಾನ | ವಿರೂಪಾಕ್ಷೇಶ್ವರನ ಭಕ್ತಾ |
ಗುರು ಸಾಧು ಸಜ್ಜನ ಸೇವಕ ಶಿಷ್ಟರ | ಚರಣಾದಾಸಾನುದಾಸ  ||೪೦೧||
ವರ ಕಲಾವತಿ ಪರಿಣಯವೆಂಬ ನಾಮದಿ | ಅರಿತಂತೆ ವಿರಚಿಸಿದೇ ||
ಧರಣಿಯೊಳ್ವಿದ್ಯಾಪ್ರವೀಣರು ಕೃತಿಯೊಳ | ಗಿರುವೊಪ್ಪು ತಪ್ಪುಗಳ        ||೪೦೨||
ಹರುಷದಿ ತಿದ್ದಿ ಕಾರುಣ್ಯದಿ ಮೆರೆಸಿರಿ | ಪರಮ ಸುಜ್ಞಾನಿಗಳೇ |
ಶಿರಸಾಷ್ಟಾಂಗವಗೈದು ಬೇಡುವೆ ಕವನದ | ಅರಿವುಯಿಲ್ಲವುಯೆನಗೇ      ||೪೦೩||
ವಾರ್ಧಕ
ಅರಿಯೆನಾ ಯತಿಗಣವ ಪ್ರಾಸಪ್ರಾಣಗಳೊಂದ |
ನರಿಯೆ ವಿಷಮಾದಿ ಸಂಜ್ಞೆಗಳ ವ್ಯಾಕರಣವ |
ನ್ನರಿಯೆ ಗುರುಲಘುವೆಂಬುದಂ ಛಂದಶಾಸ್ತ್ರಮಂ ಅರಿಯೆ ಸಂಸ್ಕೃತವ ತಾನು ||
ವರಮಹಾಕವಿತಾ ಪ್ರವೀಣರೊಪ್ಪವಗೈದು |
ಮೆರೆಸಲೀ ಸುಕಥಾಪ್ರಸಂಗಮಂ ಬೇಳೂರ |
ಸ್ಥಿರವಾಸ ಪರಮೇಶ ವಿರೂಪಾಕ್ಷೇಶ್ವರನ ಕರುಣದಾನಂದದಿಂದಾ        ||೪೦೪||
ರಾಗ ಢವಳಾರ ಏಕತಾಳ
ಮಂಗಳ ಜಯ ಉಮೆಯರಸನಿಗೇ | ಮಂಗಳ ಮತ್ಸ್ಯವತಾರನಿಗೇ |
ಮಂಗಳ ಕೂರ್ಮಗೆ ವರಹಗೆ ಜಯ ಜಯ | ಮಂಗಳ ನರಹರಿ ವಾಮನಗೇ |
ಮಂಗಳಂ ಜಯ ಮಂಗಳಂ         ||೪೦೫||
ವಸುಧೆಪಾಲರ ಗೆದ್ದ ಭಾರ್ಗವಗೇ ವರ | ಶಶಿಮುಖಿ ಸೀತಾ ಕಾಂತನಿಗೇ |
ಅಸುರ ಕಂಸನ ಕೊಂದು | ಕುಶಲದಿ ಮೆರೆದಿಹ | ವಸುದೇವತನಯ ಗೋಪಾಲಕೃಷ್ಣಗೇ ಮಂಗಳಂ
ಜಯ ಮಂಗಳಂ ||೪೦೬||
ಬತ್ತಲೆ ತಿರುಗಿದ ಬುದ್ಧನಿಗೇ | ಶಕ್ತಿಯೊಳ್ಮೆರದಿಹ ಕಲ್ಕ್ಯನಿಗೆ |
ಹತ್ತವತಾರವ | ನೆತ್ತುತ ಜಗದೊಳು |  ಭಕ್ತಾರ ಸಲಹುವ ಶ್ರೀ ಹರಿಗೇ
ಮಂಗಳಂ ಜಯ ಮಂಗಳಂ         ||೪೦೭||
ಭೂಮಿಯೊಳಧಿಕ ಶ್ರೀ ಕೆಳದಿಯೊಳ್ನೆಲಸಿಹ | ರಾಮೇಶ್ವರಗೇ ಪಾರ್ವತಿಗೇ |
ಕಾಮಿತ ಫಲಗಳನೀಯುವ ಬೇಳೂರ | ಸ್ವಾಮಿ ವಿರೂಪಾಕ್ಷೇಶ್ವರಗೇ
ಮಂಗಳಂ ಜಯ ಮಂಗಳಂ         ||೪೦೮||
ಕೆರೆಯಕೊಪ್ಪದೊಳಿಹ | ವರಸಿದ್ಧಿ ಗಣಪಗೆ | ಸರಸತಿ ವಾಗೀಶ್ವರಿಯರಿಗೇ |
ತಿರುಪತಿ ವೆಂಕಟರಮಣಗೆ ಜಯ ಜಯ |  ಪರತತ್ವ ಬೋಧಿಪ ಗುರುವರಗೇ
ಮಂಗಳಂ ಜಯ ಮಂಗಳಂ         ||೪೦೯||

ಯಕ್ಷಗಾನ ಕಲಾವತಿ ಪರಿಣಯ ಮುಗಿದುದು
ಯಕ್ಷಗಾನ ರತ್ನಾವತೀ ಕಲ್ಯಾಣ
ಪಾತ್ರಗಳು
ದೃಢವರ್ಮ		ನಾರದ		ದ್ವಾರಪಾಲಕರು		ಸೌರಂಭೆ	ರತ್ನಾವತಿ
ದೃಢವರ್ಮನಮಂತ್ರಿ	ವಿಪ್ರರು		ಭದ್ರಸೇನ		ಚಿತ್ರಧ್ವಜ	ಚಿತ್ರಧ್ವಜನತಾಯಿ
ವಿಂದ್ಯಾಧಿಪ (ಪುಳಿಂದರಾಜ)		ವತ್ಸಾಖ್ಯ		ವಿದ್ಯುಲ್ಲೋಚನ	ಕಂಚುಕಿಗಳು
೧
ಶಾರ್ದೂಲ ವಿಕ್ರೀಡಿತಂ
ಶ್ರೀಲಕ್ಷ್ಮೀವರಮಬ್ಜ ಜಾತ ಪಿತರಂ ಬಾಲಾರ್ಕ ಕೋಟಿಪ್ರಭಂ |
ನೀಲೇಂದೀವರಶಾಮ ಕೋಮಲ ವಪುಃ ಸಾಲಂಕೃತೋರಸ್ಥಲಂ ||
ಫಾಲಾಕ್ಷಾರ್ಚಿತ ವ್ಯಾಳರಾಜ ಶಯನಂ ಕಾಳಿಂಗ ಸಮ್ಮರ್ದನಂ |
ಮಾಲೋಲಂ ಸುರಪಾಲ ಮುಖ್ಯನುತ ಗೋಪಾಲಂ ಸದಾ ಭಾವಯೇ    ||೧||
ರಾಗ ನಾಟಿ ಝಂಪೆತಾಳ
ಜಯತು ಜಯ ಗಣನಾಥ | ಜಯತು ಆಖುವರೂಢ |
ಜಯತು ಲೋಕವಿಖ್ಯಾತ | ಜಯ ಭಾಗ್ಯಾದಾತ        ||೨||
ವಿಘ್ನಮೇಘ ಸಮೀರ | ವಿಘ್ನ ವಿಪಿನ ಕುಠಾಶ |
ವಿಘ್ನಾದಿ ಕಲುಷಹರ | ಶರಣಜನನುತಿ ಪಾತ್ರ           ||೩||
ಕರಿವದನ ಹರಪುತ್ರ | ಶರಣಜನನುತಿ ಪಾತ್ರ |
ಸುರವಿನುತ ಸುಚರಿತ್ರ | ಪರತರ ಪವಿತ್ರ     ||೪||
ಭಾಮಿನಿ
ಹರಗಿರಿಜೆಯರಿಗೆರಗಿ ವಾಣೀ
ವರಗೆ ನುತಿಸಿ ಸರಸ್ವತಿಗೆ ಮುರ
ಹರಗೆ ಭಾಸ್ಕರ ಮುಖ್ಯ ನವಗ್ರಹಗಳಿಗೆ ಶಿರಬಾಗಿ |
ಗುರುವಿನಮಲ ಪದಾಂಬುಜವನನ
ವರತ ಧ್ಯಾನಿಸಿ ಮುಂಗತೆಯನಾ
ಮುರಹರನ ಕೃಪೆಯಿಂದ ವರ್ಣಿಪೆ ಯಕ್ಷಗಾನದಲಿ      ||೫||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಭೂಮಿಯೊಳಗತ್ಯಧಿಕ ಕಾಶ್ಮೀರ | ಗೋಮಿನಿಪ ಶ್ರೀ ಹರ್ಷರಾಯಂ |
ಗಾ ಮಹಾಮಾಂಡವ್ಯ ಮುನಿಪತಿ | ಪ್ರೇಮದಿಂದ       ||೬||
ಬರೆಯುತಿರೆ ಬೃಹತ್ ಕಥಾನಕ | ವರ ಪುರಾಣವ ಕೇಳುತಾ ಮುನಿ|
ವರನ ಪದಯುಗಕೆರಗಿ ಪೃಥ್ವೀ | ಶ್ವರನು ನುಡಿದ       ||೭||
ಅದರೊಳಾ ವತ್ಸಾಖ್ಯರಾಯನು | ಪದುಮ ಮುಖಿ ರತ್ನಾವತಿಗೆ ತಾ
ಮದುವೆಯಾದನದೆಂತೆನುವುದನು | ಮುದದೊಳೆನಗೆ ||೮||
ಮೊದಲರುಹ ಬೇಕೆನುತ ಬಿನ್ನವಿ | ಸಿದ ನೃಪಾಲನ ನುಡಿಗೆ ಮೆಚ್ಚುತ
ಯದುವರನ ನೆನೆದುಸುರ್ದ ತಾಪಸ | ನಿಧಿಯು ಬಳಿಕ ||೯||
ರಾಗ ಭೈರವಿ ಝಂಪೆತಾಳ
ಧಾರಿಣೀಶ್ವರಕೇಳು | ಊರ್ವಿಯೊಳು ಮೆರೆವೈವ |
ತ್ತಾರು ದೇಶದೊಳು ಭಾ | ಗೀರಥಿಯ ತಟದಿ ||೧೦||
ಚಾರು ಸಂಭ್ರಮದಿ ವಿ | ಸ್ತಾರವಾಗಿರುವ ವಂಗ |
ಧಾರಿಣಿಯು ವೈಭವದಿ ಮೀರಿದುದು ಸ್ವರವ  ||೧೧||
ಬೆಡಗಿನಿಂ ರಂಜಿಸುವ ಪೊಡವಿಯನು ಪ್ರೇಮದೊಳು |
ದೃಢವರ್ಮನೆಂದೆನುವ ಕಡು ಪರಾಕ್ರಮಿಯು ||೧೨||
ಸತ್ಯ ಸದ್ಗುಣದಿಂದ ಪೃಥ್ವಿಯನು ದಯದಿ ಪೊರೆ |
ಯುತ್ತಿರ್ದ ಮಂತ್ರಿ ಜನ ಮೊತ್ತದಿಂ ಜನಪ    ||೧೩||
ವಾರ್ಧಕ
ಇಂತು ಕೆಲಗಾಲ ಶ್ರೀಕಾಂತನ ಕಟಾಕ್ಷದೊಳು |
ಸಂತೋಷದಿಂದ ಭೂಕಾಂತೆಯರ ಪಾಲಿಸಿರ |
ಲಂತರಂಗದಿ ಪುತ್ರಸಂತತಿಗಳಿಲ್ಲೆಂಬ ಸಂತಾಪದಿಂದ ತನ್ನ ||
ಮಂತ್ರಿಯೊಡನುಸುರಿ ಬಲು ಚಿಂತೆಯೊಳಗಿರುತಿರಲ್ |
ಕಂತುಪಿತನಂ ಮನದಿ ಚಿಂತಿಸುತ ನಾರದ ಮ |
ಹಾಂತ ಮುನಿ ನಡೆತಂದನಿಂತೆನುತಲುಸುರಿದಂ ತಾಂ ತಡೆಯದೋರ್ವ ಚರನು  ||೧೪||

ರಾಗ ಕೇತಾರಗೌಳ ಅಷ್ಟತಾಳ
ದ್ವಾರಪಾಲಕನೆಂದ ವಾರತೆಯನು ಕೇಳಿ | ಭೂರಿ ಸಂತೋಷದಿಂದ ||
ನಾರದ ಮುನಿಯನ್ನು | ಭೋರನೆ ಕರೆತಂದು | ಏರಿಸಿ ಪೀಠವನು         ||೧೫||
ವಂದನೆಗೈಯುತ್ತ ನಿಂದಿರೆ ಭೂಪನ | ಕಂದಿದಾನನವ ನೋಡಿ ||
ಬಂದಿಹ ಬವಣೆಯೇನೆಂದೆನುತಚ್ಚರಿ | ಯಿಂದ ತಾ ಬೆಸಗೊಂಡನು        ||೧೬||
ರಾಗ ಸೌರಾಷ್ಟ್ರ ಏಕತಾಳ
ಧಾರಿಣಿ ಪಾಲಕನೇ ನಿನ್ನ | ಚಾರುವದನ ಬಾಡಿದಂತೆ |
ತೋರುತಿಹುದು ಎನಗಿನ್ನದರ | ಕಾರಣ ಪೇಳೈ        ||೧೭||
ಋತ್ವಿಜ ಲಾಲಿಸುವುದೆನ್ನಾ | ಚಿತ್ತವೃತ್ತಿಗಳ ಸಂಪನ್ನಾ |
ವಿಸ್ತರಿಸುವುದೇನು ನಿನಗೆ | ಗೊತ್ತಿರದುಂಟೇ ||೧೮||
ಆದಡೇ ಪೇಳ್ವೆ ಲಾಲಿಪುದು | ಮೇದಿನಿಯೊಳು ಪುತ್ರರಿಲ್ಲ |
ದಾದೆ ನರಕ ಪಾತ್ರನೆಂಬ | ಖೇದವೊದಗಿದೆ  ||೧೯||
ಭೂವರೇಣ್ಯ ಲಾಲಿಸೈ ನೀ | ನೀ ವಿಧದಿ ದುಃಖಿಸುವುದೇಕೆ |
ಭಾವಜಾರಿ ಕರುಣದಿಂದಲೀವ ಮಕ್ಕಳ       ||೨೦||
ಪಿಡಿ ಈ ಚೂತ ಫಲವ ನಿನ್ನ | ಮಡದಿ ರನ್ನೆ ಸವಿಯಲವಳು |
ಪಡೆವಳೋರ್ವ ಸುತೆಯನೆಂದು | ನಡೆದ ಮುನಿರಾಯ          ||೨೧||
ಭಾಮಿನಿ
ಮುನಿಪತಿಯು ತಾ ತೆರಳಲಿತ್ತಲು |
ಮನದಿ ಹರುಷವನಾಂತು ಭೂಪನು |
ವನಿತೆ ಸೌರಂಭೆಯನು ಕರೆದಿಂತೆಂದನವಳೊಡನೆ ||
ವನಜಮುಖಿ ಕೇಳ್ ನಾರದಾಹ್ವಯ |
ಘನತಪೋನಿಧಿ ಕರುಣಿಸಿದ ಫಲ |
ತಿನಲು ಪುತ್ರಿಯ ನೀ ಪಡೆವೆಯೆಂದಿತ್ತನಾಕ್ಷಣದಿ |      ||೨೨||
ಕಂದ
ಅನಿತರೊಳಾ ಕಾಮಿನಿ ತಾ |
ಮನದೊಳಗಕ್ಕಜಗೊಳುತತಿ ತವಕದೊಳಾಗಂ ||
ಜನಪಾಲಕನಿತ್ತಿಹ ಫಲ |
ವನು ಭುಂಜಿಸಿದಳು ಪುರಹರನನು ನೆನೆಯುತ್ತಂ       ||೨೩||
ರಾಗ ಸಾಂಗತ್ಯ ರೂಪಕತಾಳ
ಇಂತು ಕಾಮಿನಿಯು ಭೂಕಾಂತನಿತ್ತಿಹ ಫಲ | ವಂತಾನು ಭುಂಜಿಸೆ ಬಳಿಕ ||
ಆಂತಳು ಗರ್ಭವ ನಂತರ ಸದ್ಗುಣ | ವಂತ ನೃಪಾಲ ತಾ ತಿಳಿದು        ||೨೪||
ವರಪುರೋಹಿತರನ್ನು ಕರೆಸಿ ಶೀಮಂತವ | ನೆರವೇರಿಸಿದ ಭೂಪ ಬಳಿಕ ||
ತರುಣಿ ಸೌರಂಭೆಗೆ ಹರಿದುದು ನವಮಾಸ | ಪುರಜನರ್ಸಹಿತ ತೋಷದಲಿ         ||೨೫||
ಇರುತಿರಲಿತ್ತ ಭೂವರನರ್ಧಾಂಗಿಯು ಬಲು | ತರ ವೇದನೆಯೊಳು ತಾ ಬಳಲಿ ||
ಇರದೋರ್ವ ಗೆಳತಿಯೊಳೊರೆದಳು ಮನಸಿನ | ಪರಿಯನಿಂತೆಂದು ವಿಸ್ತರಿಸೀ     ||೨೬||
ರಾಗ ನೀಲಾಂಬರಿ ತ್ರಿವುಡೆ
ಕೇಳಮ್ಮ ತನುವಿನೊಳು | ಇರುವ ಕಷ್ಟ | ತಾಳಲಿನ್ನೆಂತು ಪೇಳು ||
ಜಾಲವಲ್ಲದು ಕ್ಷಣಗಾಲ ತಡೆಯಲಾರೆ |
ಪೇಳಿ ಕಳುಹು ಭೂಪಗೆ | ನಮಿಪೆ ಹೀಗೆ       ||೨೭||
ಜಾನುಕಟಿಗಳು ಕಾಣೆ | ನೋಯುತಲಿವೆ | ಏನ ಮಾಡಲಿ ನಾ ಜಾಣೆ ||
ಮಾನಿನಿಮಣಿ ಬ್ರಹ್ಮ ತಾನೆ ಗೈದಿಹ ಕೃತ್ಯ |
ಕ್ಕಾನುವರಾರು ಸಖಿ | ವನಜಮುಖಿ ||೨೮||
ರಸನೇಂದ್ರಿಯವು ಕೆಟ್ಟಿದೆ | ಒಡಲಿನೊಳು | ಹಸಿವು ತೃಷೆಗಳು ಕಟ್ಟಿದೆ |
ಕುಸುಮಾಕ್ಷಿ ಪೇಳಲೇನುಸುರು ಸಿಕ್ಕಿದಂತಿದೆ |
ಉಸುರು ಯೇನೆನುತ ನೀರೆ | ಸಹಿಸಲಾರೆ   ||೨೯||
ಭಾಮಿನಿ
ಅರಸ ಕೇಳ್ ಬಳಿಕಿತ್ತ ಭೂಮಿಪ |
ನರಸಿ ಮರುದಿನ ಶುಭಮುಹೂರ್ತದಿ |
ವರ ಸುಪುತ್ರಿಯ ಪಡೆದಳಾ ಮುರಹರನ ಕರುಣದೊಳು |
ಪರಮ ಹರುಷದಿ ಜನಪ ಮಂತ್ರಿಯ |
ಕರೆದು ಪೇಳಿದ ಪಟ್ಟಣವ ಶೃಂ |
ಗರಿಪುದೆನೆ ಕೇಳುತ್ತ  ಸಚಿವನು ಮನದಿ ಮುದವಾಂತು          ||೩೦||

ರಾಗ ಸೌರಾಷ್ಟ್ರ ತ್ರಿವುಡೆ
ಪುರವರವ ಶೃಂಗರಿಸಿ ಮಂತ್ರೀ | ಶ್ವರನು ವಿಪ್ರಸ್ತೋಮವನು ತಾ
ಕರೆಸಿ ಕೊಡಿಸಿದ ಧನ ಕನಕವನು | ಹರುಷದಿಂದ      ||೩೧||
ಇತ್ತಲಾ ಶಿಶುವಿಂಗೆ ದಿನಗಳು | ಹತ್ತು ಸಂದವು ಮರುದಿವಸ ಭೂ |
ಪೋತ್ತಮನು ಪುಣ್ಯಾಹ ವಾಚನ | ಬಿತ್ತರಿಸಿದ ||೩೨||
ಪೊಡವಿ ಪಾಲಕ ಲಾಲಿಸಾಧರೆ | ಯೊಡೆಯ ಹನ್ನೆರಡೆಯದಿನ ದ್ವಿಜ
ಗಡಣವನು ಬರಹೇಳಿ ತನ್ನಯ | ಮಡದಿ ಸಹಿತ        ||೩೩||
ಪುಟ್ಟಿರುವ ಕುವರಿಂಗೆ ತಾ ಪೆಸ | ರಿಟ್ಟ ರತ್ನಾವತಿಯೆನುತ ನೃಪ |
ಕಟ್ಟಳೆಯನನುಸರಿಸಿ ದ್ವಿಜರುಗ | ಳಿಷ್ಟದಿಂದ ||೩೪||
ಕಂದ
ಅವನಿಪ ಲಾಲಿಸು ನಿಶಿಯೊಳ್
ಕುವರಿಯ ರನ್ನದ ತೊಟ್ಟಿಯೊಳಿಡುತರೆ ಜವದಿಂ |
ನವಮೋಹನ್ನೆಯರಾ ನೃಪ
ಭವನದಿ ತೂಗಿದರೊಲವಿಂ ಪಾಡುತಲಾಗಂ  ||೩೫||
ರಾಗ ಬಿಲಹರಿ ಅಷ್ಟತಾಳ
ಜೋ ಜೋ ವಾರಿಜಗಂಧಿ ಸುಶೀಲೆ
ಜೋ ಜೋ ಚಾರುಚಂದಿರಮುಖಿ ಬಾಲೆ
ಜೋ ಜೋ ಮಾರಸನ್ನಿಭೆ ಗುಣಮಾಲೆ
ಜೋ ಜೋ ಶ್ರೀರಾಮ ಸಲಹಲಿ ಮೇಲೇ      ||೩೬||
ರತ್ನಾವಳಿಯೆಂಬ ರತ್ನವೆ ಜೋ ಜೋ
ಪೃಥ್ವಿಪ ದೃಢವರ್ಮ ಪುತ್ರಿಯೆ ಜೋ ಜೋ
ಮಿತ್ರರಂಜನಿ ಸುಚರಿತ್ರೆಯೆ ಜೋ ಜೋ
ಚಿತ್ರಾಂಗಿ ಲಲಿತಾಬ್ಜನೇತ್ರೆಯೆ ಜೋ ಜೋ   ||೩೭||
ರಾಗ ಸುರುಟಿ ಏಕತಾಳ
ಲಾಲಿಸು ಜನನಾಥ | ನಿನ್ನೊಳು | ಪೇಳುವುದನು ಖ್ಯಾತ
ಬಾಲೆಯರ್‌ತಾಂ ತ | ಮ್ಮಾಲಯಸೇರಲು
ಬಾಲಕಿತಾ ಭೂ | ಪಾಲನ ನಿಳಯದಿ         ||೩೮|
ದಿನ ದಿನಕಾ ಕುವರಿ | ಬೆಳೆದಳು | ಘನಲೀಲೆಯದೋರಿ ||
ಮನಸಿಜ ನಂಗೈ | ಗಿಣಿ ತನ್ನಯ ಕರ |
ವನು ತಿರುಗಿಸಿ ನಗೆ | ಯನು ಬೀರುತ್ತಾ      ||೩೯||
ಮೊಗಚಂದಿರಗಿಂತ | ಬಲುತರ | ಮಿಗಿಲಿರಲಿನ್ನಿಂಥ
ಮಗುವೀ ಜಗದೊಳ | ಗೊಗೆವುದಿನ್ನೆಂತೆನೆ
ಮಿಗಿಸೊಬಗಿನ ನೃಪ | ರುಗಳ ಸಮೂಹದಿ   ||೪೦||
ಇಂಥ ಬಾಲಕಿಗೆ | ವರುಷವು | ಸಂದಿತೇಳು ಹೀಗೆ
ನಂತರ ಹತ್ತಾ | ನಂತರ ಹನ್ನೆರ
ಡಂ ತಾಳ್ದಳು ಬಲು | ಸಂತಸದಿಂದ ||೪೧||
ಪದುಮಸಖನ ತೆರದಿ | ಶೋಭಿಪ | ಪದುಮಾಕ್ಷಿಗೆ ಮುದದಿ ||
ಪದಿನಾರ್ಕಳೆಯಲು | ಮದಗಜಗಮನೆಯು |
ಮದನನುರಿಗೆ ಬಲು ಬೆದರಿರಲಿತ್ತ   ||೪೨||
ವಾರ್ಧಕ
ಭಾವಕಿಯ ಮನದೊಳಿಹ ಭಾವವನ್ನರಿತಾಗ
ಭೂವರೇಣ್ಯಂ ಮನದಿ ಭಾವಿಸಿದನಿವಳಿಂಗೆ
ಭೂವಜನು ಬಹುತೆರದೊಳೀವ ಕಷ್ಟವನಿನ್ನು ನಾವು ಸುಮ್ಮನೆ ಕುಳಿತರೆ |
ಆವುದಪಕೀರ್ತಿಯಿನ್ನೀವನಿತೆಯನು ನಿಜದಿ
ಭೂವಧು ಕುಶಂಬಿಯೆಂಬಾ ವಸುಧೆ ಪತಿ ವತ್ಸ
ಗೀವುದೆಂದೆನುತಲವನೀ ವಿಧದಿ ಮಂತ್ರಿಯೊಳು ತಾ ವಿವರಿಸಿದನು ಬಿಡದೆ         ||೪೩||
ರಾಗ ಕಾಂಭೋಜಿ ಝಂಪೆತಾಳ
ಅತ್ತಲವನಿಪತನ್ನಾ | ಪುತ್ರಿಯನು ವತ್ಸನಿಂ | ಗಿತ್ತು ಲಗ್ನವ ಗೈವುದೆನುತಾ ||
ಚಿತ್ತದೊಳು ಯೋಚಿಸಿರ | ಲಿತ್ತವರಕಾಳಿಂಗ | ಪೃಥ್ವಿಪಾಲಕ ಭದ್ರಸೇನಾ  ||೪೪||
ಎಂದೆನುವ ನರಪತಿಯು | ವಂದಿಮಾಗಧಮಂತ್ರಿ | ಸಂದಣಿಯೊಳೊಂದುದಿನವೆಸೆಯೆ ||
ಬಂದೋರ್ವಚರಭೂಪಗೆಂದ ಹೊರಬಾಗಿಲೊಳು | ಬಂದಿಹರು ಭೂದಿವಿಜರೆನಲೂ ||೪೫||
ಒಡನೆ ಕಳುಹಿದ ವಿಪ್ರ | ಗಡಣವನು ಕರೆತರಲು | ಪೊಡವಿ ಪಾಲಕನು ಬಳಿಕಿತ್ತಾ || ತಡೆಯದೈತಂದು ಚರ | ನುಡಿದನೈ ನಿಮ್ಮನೊಳ | ಬಿಡಲು ಪೇಳಿರುವ ದೊರೆಯೆನುತಾ         ||೪೬||

ಕಂದ
ಬಂದಾವಿಪ್ರರು ಭೂಪಗೆ |
ಚಂದದೊಳಾಶೀರ್ವದಿಸುತಲಿರಲನಿತರೊಳಂ|
ಬಂದಿಹುದೆಲ್ಲಿಂದಲಿ ನೀ |
ವೆಂದೆನುತಲಿ ಬೆಸಗೊಂಡನು ವಿನಯದಿ ನೃಪತೀ      ||೪೭||
ರಾಗ ಕೇತಾರಗೌಳ ಅಷ್ಟತಾಳ
ಪೊಡವಿಸುರರು ನೀವು | ನಡೆತಂದುದೆಲ್ಲಿಂದ | ನುಡಿಯಬೇಕದನೆನ್ನೊಳೂ
ಒಡನೆ ಯಾತ್ರಿಕರಂತೆ | ಪೊರಮಟ್ಟಿರೆಲ್ಲಿಗೆ | ಬಿಡದೆ ಸೂಚಿಸುವದೈಸೇ   ||೪೮||
ಲಾಲಿಸೈ ಧಾರುಣಿ | ಪಾಲಕ ಪೇಳ್ವುದ | ಶೀಲಗುಣಾನ್ವಿತನೇ ||
ಭೂಲಲನೆಯ ಸುತ್ತಿ | ಮೇಲೆನಡೆದು ಜಹ್ನು | ಬಾಲೆಯೊಳ್ ಸ್ನಾನಗೈದೂ ||೪೯||
ಇರದೆಬಂದೆವು ಮುಂದೆ | ಮೆರೆವಂಗದೇಶದ | ದೊರೆ ದೃಢವರ್ಮನಲ್ಲಿ ||
ಪೊರಟೆವಲ್ಲಿಂದ ನೀ | ಕರುಣಿಸೇನಾದರು | ತೆರಳಿಪೋಗುವೆವು ನಾವೂ  ||೫೦||
ರಾಗ ಆರ್ಯ ಸವ್ವಾಯಿ
ನುಡಿಯನು ಕೇಳುತ | ಪೊಡವಿಪ ಮನದೊಳು | ಕಡು ಹರುಷದೊಳಿರೆ ಮನ್ನಿಸುತಾ | ಕೊಡಿಸುತ ಬೇಕಾದೊಡವೆಯ ವಿಪ್ರರ | ನುಡಿದನು ಮಣಿಯುತ್ತ್ಹೀಗೆನುತಾ     ||೫೧||
ಅನುದಿನ ತಮವನು | ತೃಣಸಮಕೆಣಿಸುತ | ಜನಪದಗಳನೆಲ್ಲವ ತಿರುಗೀ ||
ದಣಿದಿರುವಿರಿ ನಾಲ್ | ದಿನವಿಲ್ಲಿರುತಲಿ | ತನು ಶ್ರಮವಳಿದಾ ಮೇಲ್ ಪೋಗಿ       ||೫೨||
ಭಾಮಿನಿ
ಇದು ಹೊರತು ಮನ್ಮನವು ನೀವ್ ತಿರು |
ಗಿದ ನಗರ ವೈಚಿತ್ರ್ಯವನು ತಿಳಿ |
ವುದಕೆ ಕೋರುವುದದನು ದಯೆ ಪಾಲಿಸುವುದೆನೆ ಕೇಳ್ದೂ ||
ಅದರೊಳೋರುವ ವಿಪ್ರ ತಾನತಿ |
ಮುದದೊಳುಸುರಿದ ಭೂಪ ಕೇಳೈ |
ಬುಧರು ನಾವ್ ನಮಗೇನು ತಿಳಿವುದು ಪೊಸತು ವಾರ್ತೆಗಳೂ ||೫೩||


ಕಂದ
ಆದಡೆ ಲಾಲಿಸು ಭೂಮಿಪ |
ಮೇದಿನಿಪತಿ ದೃಢವರ್ಮಾಖ್ಯನ ಸುತೆಯೋರ್ವಳ್ ||
ಈ ಧರೆಯೊಳಗನುಪಮತರ |
ವಾದತಿ ಸೊಬಗಿನೊಳಿರುವಳು ಗಜಗಮನೆಯು ತಾಂ ||೫೪||
ರಾಗ ಘಂಟಾರವ ಏಕತಾಳ
ಚಿತ್ತವಿಸು ಭೂ | ಪೋತ್ತಮನೆ ನುಡಿಯಾ | ದೃಢವರ್ಮರಾಯನ |
ಪುತ್ರಿಯಳ ಸುಚರಿತ್ರೆಯನು ಜೀಯಾ ||
ಇತ್ತ ಭೂಮಿಪ ಪುತ್ರರಿಲ್ಲದೆ | ಚಿತ್ತ ಚಂಚಲಿಸುತ್ತಲಿರೆ ಕೇಳ್ |
ಮತ್ತೆ ನಾರದ ಋತ್ವಿಜೋತ್ತಮ | ನಿತ್ತ ಫಲವನು ಪೃಥ್ವಿಪಾಲಗೆ  ||೫೫||
ಫಲವ ಭೂಮಿಪಲಲನೆಮಣಿಗೀಯೇ | ವಿವರಿಸುವ ಕಥನವ |
ನಲವಿನಿಂದಲಿ ಲಾಲಿಸೈ ದೊರೆಯೇ ||
ಜಲಜಮುಖಿತಾ | ಮೆಲಲು ಫಲವನು | ಬಳಿಕ ಪಡೆದಳೀ ಸುಲಲಿತಾಂಗಿಯ |
ನಳಿನನೇತ್ರೆಯು ಬೆಳದಿಹಳು ಬಹು | ಚೆಲುವೆ ಭೂಮಿಪನಿಳಯದಲ್ಲಿಯೆ  ||೫೬||
ಎಂತು ವರ್ಣಿಪೆ ಕಾಂತೆಯನು ರಾಯಾ | ಭೂಮಿಪನ ಸುತೆ ಗುಣ |
ವಂತೆ ರಾಜಿಸುವಂತ ಪರಿ ಜೀಯಾ ||
ದಂತಿಗಾಮಿನಿ ಕಂತುಶರದುರಿ | ಯಂತರಿಸದತಿ ಚಿಂತೆಯೊಳಿಗಿರ |
ಲಿಂತಿದನು ನೃಪ ತಾಂ ತಿಳಿದು ಭೂ | ಕಾಂತವತ್ಸಗೆಗೊಂತುಮಾಡಿಹ    ||೫೭||
ಭಾಮಿನಿ
ತರುಣಿಯನು ವತ್ಸಾಖ್ಯನಾಗಿಹ |
ನರಪತಿಗೆ ತಾನಿತ್ತು ಮದುವೆಯ |
ವಿರಚಿಸಲು ಬೇಕೆನುತ ದೃಢವರ್ಮಕನ ಮನದಿಚ್ಛೇ ||
ಅರಿತಿಹೆವು ನಾವಿಷ್ಟೆಯೆನುತಲಿ |
ತೆರಳಿ ಪೋಗಲು ಭದ್ರಸೇನನು |
ಹರುಷದಿಂದಲಿ ನುಡಿದ ತನ್ನಯ ಮಂತ್ರಿವರ್ಯನೊಳೂ         ||೫೮||
ರಾಗ ದೇಶಿ ಅಷ್ಟತಾಳ
ಕೇಳಯ್ಯಾ | ಮಂತ್ರಿ | ಕೇಳಯ್ಯಾ       || ಪಲ್ಲವಿ ||
ಕೇಳಯ್ಯಾ ಮಂತ್ರಿ ನಾ ಪೇಳುವ ನುಡಿಯಾ |
ಜಾಲವಲ್ಲಿದುವಿಪ್ರರಾಡಿದ ಪರಿಯಾ || ಕೇಳಯ್ಯಾ    || ಅನು ಪಲ್ಲವಿ ||
ಅಂಗದೇಶದ ನೃಪ ದೃಢವರ್ಮನೆನುತಾ |
ತುಂಗವಿಕ್ರಮನಿಹನವನಿಂಗೆ ಮತ್ತಾ ||
ಅಂಗಜನರಗಿಣಿಯೊಲು ಸೊಬಗಿನೊಳೂ ||
ಭೃಂಗಕುಂತಳೆ ಪುಟ್ಟಿರುವಳಂತೆ ಕೇಳೂ      ||೫೯||
ಚಂದಿರಮುಖಿಯನ್ನು ವತ್ಸಾಖ್ಯ ನೃಪಗೇ |
ಚಂದದೊಳಿತ್ತು ಮದುವೆ ಮಾಳ್ಪೆ ಹೀಗೆ ||
ಎಂದೆನುತಲಿ ಭೂಪ ಯೋಚನೆಗೈವ |
ನೆಂದು ವಿಪ್ರರು ಪೇಳಿ ಪೋದರು ನಿಜವಾ    ||೬೦||
ಅದರಿಂದ ನೀನು ಚಾರಕರನ್ನು ಕರೆದು |
ಪದುಮನೇತ್ರೆಯ ನಾನಿಚ್ಛಿಪೆನೆಂದು ಬರೆದೂ ||
ವದಗಿನೊಳಮಿತ ವಿಚಿತ್ರ ವಸ್ತುಗಳಾ |
ಮುದದೊಳೀವುತ ಕಳುಹಿಸು ಕಂಚುಕಿಗಳಾ  ||೬೧||
ಅಪ್ಪಣೆಯನು ಕೇಳಿ ಮಂತ್ರಿಯು ತಿಳಿದೂ |
ಒಪ್ಪುವ ಪತ್ರಿಕೆಯನು ತಾನೆ ಬರೆದೂ |
ತಪ್ಪದೆ ದೃಢವರ್ಮನಲ್ಲಿಗೆ ಪೋಗೀ |
ಒಪ್ಪಿಸಿ ಬರುವುದೆಂದೆನೆ ಶಿರಬಾಗೀ ||೬೨||
ಕಂದ
ಪೊರಟಾಕ್ಷಣ ಕಂಚುಕಿಗಳ್ |
ವರದೃಢವರ್ಮಾಖ್ಯನ ಪಟ್ಟಣಕತಿ ಜವದಿಂ ||
ಬರಲಾ ಭೂಪನ ಮನ್ನಿಸು |
ತಿರದುಸುರಿದನವರೊಳು ಬಂದಿಹುದೇನೆನುತಂ        ||೬೩||
ರಾಗ ತೋಡಿ ರೂಪಕತಾಳ
ಆರು ನೀವೆಲ್ಲಿಂದ ಬಂದಿರೀ ವಸ್ತುಗ | ಳ್ಯಾರು ಕೊಟ್ಟಿರುವರೆಂದೆನಲೂ ||
ಚಾರಕರೆಂದರ್ನಮ್ಮಯ ದೊರೆ ಕಳುಹಿದ | ಚಾರುಲೇಖನ ಸಹಿತಿಂದೂ   ||೬೪||
ಎನುತಾ ಪತ್ರಿಕೆಯನ್ನು ಕೊಡಲಾ ಭೂಪನು ಮಂತ್ರಿ | ಯನು ಕರೆದೆಂದ ವಾಚಿಪಡೇ ||
ಅನಿತರೊಳ್ ಮಂತ್ರಿಯು ತೆರೆದು ಪತ್ರಿಕೆಯನ್ನು | ಇನಿತೆಂದು ವಾಚಿಸಿ ಪೇಳ್ದಾ    ||೬೫||
ರಾಗ ಕಾಂಭೋಜಿ ಝಂಪೆತಾಳ
ಮಿತ್ರಾಂಬುಜಾವಳಿಗೆ ಮಿತ್ರನಂತೆವಂಗ | ಧಾತ್ರಿಪತಿ ದೃಢವರ್ಮ ನೃಪಗೇ ||
ಉತ್ತಮಕಳಿಂಗ ಧಾರಿತ್ರಿಗೊಡೆಯನು ತಾನು | ಮಿತ್ರಭಾವದಿ ಬರೆದ ಲಿಖಿತಾ      ||೬೬||
ಇದುವರೆಗೆ ನಾವು ಶ್ರೀ ಪದುಮನಾಭನ ದಯದಿ | ಪದುಳಿಗರು ಭೂಮಿಪತಿ ನಿನ್ನಾ ||
ಸುದತಿ ಪರಿವಾರದಭ್ಯುದಯವನು ಸೂಚಿಸುತ | ಮುದದೊಳಿತ್ತಪುದುತ್ತರವನೂ   ||೬೭||
ಭೂಮಿಪತಿ ಕೇಳ್ ನಿನ್ನ ಕಾಮಿನಿಯು ಪೆತ್ತ ಗಜ | ಗಾಮಿನಿಯ ಬೆಡಗ ನಾ ತಿಳಿದೂ ||
ಕಾಮಿಸಿಹೆನದರಿಂದ ಸೋಮ ಪ್ರಭೆಯನ್ನು ಕೊಟ್ಟು | ಪ್ರೇಮದಿಂ ವೈವಾಹವೆಸಗೂ ||೬೮||
ಈ ತೆರದಿ ಬರೆದ ಲಿಖಿತಾರ್ಥವನು ತಿಳಿದು ಭೂ | ನಾಥ ನುಡಿದನು ಸಚಿವನೊಡನೆ ||
ಮಾತುಕೊಟ್ಟಿಹೆನು ಸುಪ್ರೀತ ವತ್ಸಾಖ್ಯನಿಂ | ಗೀ ತರುಣಿಯನು ಕೊಡುವೆನೆನುತಾ ||೬೯||
ಅದರಿಂದಲೀನೃಪನು ಬದಲು ಕುವರಿಯ ನೋಡಿ | ಮದುವೆಯಾಗುವುದು ಬಲು ಲೇಸೂ ||
ಇದಕಾಗಿ ನೃಪತಿ ದುರ್ಮುದತಾಳದಂತೆ ಬರೆ | ವುದು ಭದ್ರಸೇನನಿಗೆ ತಿರುಗೀ     ||೭೦||
ಬರೆದು ಕಳುಹಿಸುವುದೆನಲರಿತು ಮಂತ್ರಿಯು ಬಂದ | ಚರರೊಡನೆ ಕೊಟ್ಟು ಕಳುಹಿಸಲೂ |
ತೆರಳಿ ಬಂದಾದೂತರರಸಗಭಿನಮಿಸಿ ತಂ | ದಿರುವ ಲೇಖನವಿತ್ತರಾಗಾ  ||೭೧||
ರಾಗ ಕೇತಾರಗೌಳ ಝಂಪೆತಾಳ
ಧಾರುಣಿಪನೋದಿ ಲಿಖಿತಾ | ಮನದೊಳಗೆ | ಭೂರಿರೋಷವತಾಳುತಾ |
ವೀರ ಮಂತ್ರಿಯ ಕರೆಯುತಾ | ವುಸುರಿದನು | ವಾರತೆಯ ಹೀಗೆನ್ನುತ || ||೭೨||
ಕೇಳಯ್ಯ ಮಂತ್ರಿವರ್ಯ | ಭೂಮಿಪನು | ಪೇಳಿಕಳುಹಿರ್ಪ ಪರಿಯ |
ಬಾಲೆಯನು ಕೊಡೆನೆನುತಲೀ | ನಮ್ಮ ಹೀ | ಯಾಳಿಸಿಹ ಗರ್ವದಲ್ಲಿ      ||೭೩||
ಪೊಡವಿಪನು ವತ್ಸನಹುದೂ | ಗೋವಳರ | ಹುಡುಗರಾವ್ ಹೀಗೆನುವದೂ
ಫಢ ನೃಪನೊಳಿರಲಿಕಿಂತೂ | ನಾವಿನ್ನು | ಹುಡುಗಿಯನು ಬಿಡುವದೆಂತೂ ||೭೪||
ಬದಲು ಕುವರಿಯ ನೋಡುತಾ | ಲಗ್ನಗೈವುದು ಎಂದು ಬರೆದ ಮತ್ತಾ ||
ಉದಧಿಜಲಕಾರಪ್ಪಣೇ | ಭೂಪ ತಾ | ನಿದಬರೆದಿಹನು ಸುಮ್ಮನೇ         ||೭೫||
ಗೊಡವೆ ಬಿಡಬೇಕೆನುವರೇ | ಆರಾದ | ರೊಡೆತನವನಿತ್ತಿರುವರೇ ||
ಬಡಿವಾರ ನಿಲಿಸಿ ಬಿಡುವೇ | ಅರಸನಿಗೆ | ಕಡೆಗಾಲ ತೋರಿ ಕೊಡುವೇ   ||೭೬||
ಕರೆಸು ಮಾರ್ಬಲವನೀಗಾ | ನಾ ಪೋಗಿ | ತರುವೆ ಕುವರಿಯನುಬೇಗಾ ||
ಪುರವ ಮುತ್ತುತ ಭೂಪನಾ | ಗರ್ವವನು | ತರಿದು ಬರುವೆನು ಈಕ್ಷಣಾ   ||೭೭||
೨
ಭಾಮಿನಿ
ಎಂದೆನುತ ಭೂಮಿಪನು ಪೊರಮಡು |
ವಂದವನು ಕಾಣುತ್ತ ಸಚಿವನ |
ಕಂದ ಚಿತ್ರಧ್ವಜನು ತಿಳಿದಾ ನೃಪನ ಸಮ್ಮುಖಕೇ ||
ಬಂದು ಬಿನ್ನವಿಸಿದನು ಭೂಪಗೆ |
ತಂದೆ ಕೇಳ್ ನೀವೇಕೆ ಪೊರಟಿರಿ |
ಪಂದೆಭೂಪನ ಗೆಲುವಡೆನುತಿಂತೆಂದನವನೊಡನೇ    ||೭೮||
ರಾಗ ಮಾರವಿ ಏಕತಾಳ
ನುಡಿಯನು ಲಾಲಿಸು ಪೊಡವಿಪ ನೀ ಪೊರ | ಮಡುವದಿದೇನ್ ಘನವೂ ||
ಬಡಕುರಿಯನು ಗೆಲುವಡೆ ಕೇಳ್ ಮೃಗಗಳ | ಒಡೆಯನು ತೆರಳುವದೇ   ||೭೯||
ಅಪ್ಪಣೆಯಿತ್ತರೆ ಕ್ಷಿಪ್ರದಿ ಭೂಪನ | ನಪ್ಪಳಿಸುತ ಬಳಿಕಾ ||
ತಪ್ಪದೆ ಹಿಡಿದೆಳತಪ್ಪೆನು ನಿಮಿಷದಿ | ಬೊಪ್ಪನೆ ಇದು ದಿಟವೂ   ||೮೦||
ಕುನ್ನಿ ನೃಪಾಲನ ಗಣ್ಯಕೆ ತರುವೆನೆ | ಮಣ್ಣಿಗೆ ಕೂಡಿಸುತಾ ||
ಕನ್ಯೆಯ ತರುವೆನು ಸಣ್ಣವನೆನುತಲಿ | ಖಿನ್ನತ್ವವನು ಬಿಡೂ      ||೮೧||
ಭಾಮಿನಿ
ಕೇಳುತಲಿ  ಮುದವಾಂತು ಭೂಪನು |
ವೀಳೆಯವ ತಾನಿತ್ತು ಕಳುಹಲು |
ಮೇಲೆ ಚಿತ್ರಧ್ವಜನು ಪೊರಟಾತಾಯಿಗಭಿನಮಿಸೀ |
ಪೇಳಿದನು ಕೇಳ್‌ಜನನಿಯಂಗ ನೃ |
ಪಾಲನಲ್ಲಿಗೆ ಕಲಹಕೈದುವೆ |
ಲೀಲೆಯಿಂದಾಶೀರ್ವದಿಪುದೆನಗೆಂದನವಳೊಡನೇ ||   ||೮೨||
ರಾಗ ನೀಲಾಂಬರಿ ಏಕತಾಳ
(ಧಾಟಿ : ತಪ್ತತೈಲದಿ ದೂಡುವರೆಲೆ ಇವನಾ)
ಅರಿತೆ ನಿನ್ನಯ ಮನವಾ | ಸುಮ್ಮನೆ ಭೂಮಿ | ಪರೊಳು ಕಾಳಗವಗೈವಾ ||
ಪರಿಯ ತಿಳಿಯದೆ ವ್ಯರ್ಥಾ | ಪೋಗುವೆನೆಂದು | ತೆರಳುವದೇನು ಸ್ವಾರ್ಥಾ       ||೮೩||
ಕರಿಸಂಕುಲವ ಗೆಲುವೇ | ನೆನ್ನುತ ಪೋಪ | ಮರಿಸಿಂಹದೋಲ್ ಮಗುವೇ ||
ಧುರಧೀರರೊಡನೆ ನೀನೂ | ಕಾದುವೆನೆಂಬು | ದರಿದಾಗಿ ತೋರ್ಪುದಿನ್ನೂ         ||೮೪||
ಭಾಮಿನಿ
ತನಯ ಕೇಳದರಿಂದ ಕದನಕೆ |
ಮನವಮಾಡದೆ ಕ್ಷೀರಕದಳಿಗ |
ಳನು ನಿರಂತರ ಸವಿವುತಲೆ ಮನೆಯೊಳಗೆ ಇರುತಿಹುದೂ ||
ಎನುತ ದುಗುಡದೊಳಪ್ಪಿ ಮುದ್ದಿಪ |
ಜನನಿಯನು ಕಾಣುತ್ತ ನುಡಿದನು |
ಸನುಮತವೆ ನೀ ತಾಯೆ ಎನ್ನನು ತಡೆವುದೆಂದೆನುತಾ ||೮೫||
ರಾಗ ನವರೋಜು ಏಕತಾಳ
ಅಮ್ಮಯ್ಯಾ ಬಿಡು ದುಗುಡಾ | ನೀ | ಸುಮ್ಮಗೆ ಯೋಚಿಸಬೇಡಾ ||
ಬೊಮ್ಮಾಮರರನು | ಒಮ್ಮೆಗೆ ಗಣಿಪೆನೆ | ಘಮ್ಮನಾ ಭೂಪನ | ಹಮ್ಮನು ನಿಲಿಸುವೇ       ||೮೬||
ಉಪ್ಪನ್ನಾ ಧರಣಿಪನೂ | ಇ | ತ್ತಿಪ್ಪ ಕಾರಣ ನಾನೂ |
ಒಪ್ಪದೆ ಪೋದರೆ ತಪ್ಪಲ್ಲವೆ ಮೇಣ್ | ತಪ್ಪುವ ದಾರಿಗೆ ಬಪ್ಪ ಬವಣೆಗಳೂ ||         ||೮೭||
ಇದರಿಂದ ಕೇಳವ್ವಾ | ನಾ | ನಿದಕೋ ಪೋಗುವೆ ಗೆಲುವಾ ||
ಹದನವನೆಲ್ಲವ ಮೊದಲೇ ತಿಳಿದಿಹೆ | ಬದಲೆಣಿಸದೆನೀ ಮುದದೊಳಗಿರುವುದು     ||೮೮||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಮಾತೆಯೊಡನಿಂತುಸುರುತಲಿ ವಿ | ಖ್ಯಾತ ಚಿತ್ರಧ್ವಜನು ಸಂಗರ |
ಕಾತುರದಿ ಪೊರಮಟ್ಟ ತಾ ನಿ | ರ್ಭೀತಿಯಿಂದಾ       ||೮೯||
ಮಂದಿಮಾರ್ಬಲ ತುರಗ ಕರಿಗಳ | ಸಂದಣಿಯನೊಡಗೊಂಡು ಸಚಿವನ |
ನಂದನನು ಕಳೆಕಳೆದು ದುರ್ಗವ | ಮುಂದೆ ಬರುತಾ  ||೯೦||
ಧರಣಿಪತಿ ದೃಢವರ್ಮರಾಯನ | ಪುರವ ಮುತ್ತುತ್ತಿರಲು ಕಂಡಾ |
ಚರರು ಬಳಿಕೋಡುತ್ತ ಪೇಳ್ದರು | ದೊರೆಯ ಕೂಡೇ    ||೯೧||
ರಾಗ ಮುಖಾರಿ ಏಕತಾಳ
ಕೇಳಯ್ಯಾ ದೃಢವರ್ಮ ಭೂನಾಥಾ | ನಾವೆಂಬ ಮಾತಾ
ಜಾಲಾವಲ್ಲಿದು ಲೋಕ ವಿಖ್ಯಾತಾ ||
ಪೇಳುವದೇನ್ ಭೂ | ಪಾಳರ ಸೈನ್ಯವು |
ಪಾಳೆಯಗೊಟ್ಟಿಹು | ದೇಳೈ ಈ ಕ್ಷಣ          ||೯೨||
ಪುರವಾ ಮುತ್ತುತ ನಮ್ಮನ್ನೆಲ್ಲಾ | ಲಾಲಿಸು ಸುಳ್ಳಲ್ಲಾ |
ಬೆರಸೀ ಕಳುಹಿರ್ಪರವರನಿತೆಲ್ಲಾ |
ದೊರೆಯೊಡನುಸುರುತ | ಕರೆತಹುದೆನುತಲಿ |
ಒರೆದೀರ್ಪರು ಭೂ | ಪರು ಇದನೆಲ್ಲಾ         ||೯೩||
ಕಂದ
ಚರರೆಂದುದ ಕೇಳುತಲಾ |
ಧರಣಿಪ ನಿಜಮಂತ್ರಿಯ ಕರೆದವನೊಡನಾಗಂ ||
ವೊರೆದನು ಕೇಳೈ ಸಚಿವನೆ |
ಪರನೃಪರೆಮ್ಮಯ ಪುರಕೈತಂದಿಹರೆನುತಂ  ||೯೪||
ರಾಗ ಸೌರಾಷ್ಟ್ರ ಅಷ್ಟತಾಳ
ಲಾಲಿಸು ನಿನ್ನೊಡನೆಂಬುವ ವಚನವಾ | ಮಂತ್ರಿ ಕೇಳೂ | ಭೂಮಿ |
ಪಾಲರು ಗೈದಿರುವನುಚಿತ ಕಾರ್ಯವಾ | ಮಂತ್ರಿ ಕೇಳೂ       ||೯೫||
ಕಳ್ಳರ ತೆರದಲ್ಲಿ ಪುರವ ಮುತ್ತಿಹರಂತೆ ಮಂತ್ರಿ ಕೇಳೂ | ತಾವು |
ಮಲ್ಲಸಾಹಸಿಗಳೆಂದೆಂಬ ಹಮ್ಮಿಹುದಂತೆ | ಮಂತ್ರಿ ಕೇಳೂ      ||೯೬||
ವೀರಭುಜಾನ್ವಿತ ಧರಣಿಪರಾದರೆ | ಮಂತ್ರಿ ಕೇಳೂ | ಇಂತು |
ಚೋರರ ತೆರೆದೊಳು ಬರುವ ಪದ್ಧತಿಯುಂಟೆ | ಮಂತ್ರಿ ಕೇಳು ||          ||೯೭||
ಕರೆಸೀಗ ನಮ್ಮಯ ಭೂರಿಮಾರ್ಬಲವನ್ನು | ಮಂತ್ರಿ ಕೇಳೂ | ಹಯ |
ಕರಿಪದಾತಿಗಳ ಸಮೂಹವ ತಡೆಯದೆ | ಮಂತ್ರಿ ಕೇಳೂ        ||೯೮||
ವಾರ್ಧಕ
ಅರಸನಪ್ಪಣೆಯನ್ನು ತಿಳಿದಾಗ ಮಂತ್ರಿತಾ |
ಕರೆಸಿದಂ ಗಜಸೇನೆ ಮಂದಿಮಾರ್ಬಲ ಸಹಿತ |
ಪುರವ ಮುತ್ತಿಹ ವೀರರಂ ಗೆಲ್ದು ಪಟ್ಟಣದ ಸಿರಿಯ ರಕ್ಷಿಪಡೆ ಬಳಿಕಾ ||
ಧರಣಿಪಾಲಕನಿತ್ತಲಸ್ತ್ರಶಸ್ತ್ರಾದಿಗಳ |
ಕರತಳದಿಧರಿಸಿ ಬೆಂಬಲವ ತಾನೊಡಗೊಂಡು |
ಬರುತ ಸಂಗರಕೆ ಮುಂದೆಸೆವ ಪರಸೈನ್ಯಮಂ ಚದರಿಸಿದ ಕಡುಹಿನಿಂದಾ          ||೯೯||
ಕಂದ
ಸೈನ್ಯವು ಚದುರುತ್ತಿಹ ಪರಿ |
ಯನ್ನೀಕ್ಷಿಸಿ ಚಿತ್ರಧ್ವಜಬಲು ಧೈರ್ಯದೊಳಂ ||
ತನ್ನಯ ಮಾರ್ಬಲಕಭಯವ |
ಮುನ್ನೀವುತಲಿರಲರಿತಾ ಭೂಪತಿಯೊರೆದಂ  ||೧೦೦||
ರಾಗ ಭೈರವಿ ಏಕತಾಳ
ಆರೆಲೊ ಫಡನೃಪ ಕುವರಾ | ಹುಲು | ಚೋರರ ತೆರದೊಳು ಪೋರಾ ||
ಭೂರಿ ಬಲವ ಸಹಿತಿಂದೂ | ಬಹ | ಕಾರಣವುಸುರೇನೆಂದೂ     ||೧೦೧||
ತರಳನೆ ನಿನಗಿದು ಹಿತವೇ | ಯಮ | ಪುರಕೈದುವದುಯುಕುತವೇ ||
ತೆರಳಿದರಿಂದ ನೀ ಪಿಂತೇ | ಮೇಣ್ | ತೆರಳಿಸು ಪಿತನನು ಮುಂತೇ     ||೧೦೨||
ಮರುಳುನೃಪನೆ ಕೇಳಿತ್ತಾ | ನಾವ್ | ತೆರಳಿಬಂದಿಹಪರಿ ಮತ್ತಾ ||
ತರಳೆ ನಿನ್ನಣುಗೆಯನೊದು | ಭೂ | ವರ ಭದ್ರಾಖ್ಯಗಿತ್ತಪುದೂ   ||೧೦೩||
ಎನುತ ಮುತ್ತಿಹೆವೈ ನಿನ್ನಾ | ಸುತೆ | ಯನು ಕರದೊವುತಲಿನ್ನಾ ||
ಜನಪತಿಗೊಪ್ಪಿಸಿ ಕಡೆಗೇ | ಪಿತ | ನನು ಕಳುಹುವೆ ನಿನ್ನೆಡೆಗೇ   ||೧೦೪||
ಭಳಿರೆ ಶಭಾಸು ಮೆಚ್ಚಿದೆನೂ | ದಶ | ಗಳ ರಾವಣ ಸೀತೆಯನೂ ||
ಕಳವಿನೊಳೊದೆಮಪುರಿಗೇ | ತಾ | ತೆರಳಿದುದರಿಯೆಯಾ ಹೀಗೆ ||೧೦೫||
ಪರ ಸತಿ ಪರ ಧನಗಳಲೀ | ಮನ | ವಿರಿಸುತ ನರಕಂಗಳಲೀ ||
ಹೊರಳುತಲಿಹುದೇನ್ ಸ್ವಾರ್ಥಾ | ಯೇ | ತರಳನೆ ಕೆಡದಿರುವ್ಯರ್ಥಾ     ||೧೦೬||
ಧರ್ಮವಿಚಾರವನರಿಯೇ | ದೃಢ | ವರ್ಮ ನಾವ್ ಬಂದಿಹ ಪರಿಯೇ ||
ಸುಮ್ಮನೆ ಬಾಯ್‌ಗಳಹದಿರೂ | ನೀ | ನಮ್ಮೊಳಗಿದನುಸುರದಿರೂ        ||೧೦೭||
ಹುಡುಗನೆ ಕೇಳ್ ಕಡು ಜಡಗೇ | ಮ | ದ್ದೊಡನೀಯಳು ನಾಲಿಗೆಗೇ ||
ಕೊಡುವುದೆರುಚಿಯಿದರಂತೆ | ನಾವ್ | ನುಡಿದುದು ಸೊಗಸುವದೆಂತೇ   ||೧೦೮||
ಪೊಡವಿಪ ಲಾಲಿಸು ಬರಿದೇ | ಈ | ಬಡಿವಾರದಿ ಫಲವಿಹುದೇ |
ಬಿಡುವೆಯ ಕುವರಿಯ ಬೇಗಾ | ನೀ | ತೊಡಗುವೆಯಾ ರಣವೀಗಾ        ||೧೦೯||
ರಾಗ ಭೈರವಿ ಅಷ್ಟತಾಳ
ತರಳನೆಂದೆನುತ ಬಿಡೇ | ಗರ್ವವು ನಿನ್ನ | ಶಿರಕಡರಿಹುದು ನೋಡೆ ||
ಅರೆ ನಿಮಿಷದಿ ನಿನ್ನ | ತರಿಯುತ್ತ ಶೈಮಿನಿ | ಪುರಕೆ ಸೇರಿಸುವೆ ನೋಡೈ ||೧೧೦||
ಧುರಧೀರ ನೃಪನೆನ್ನುತಾ | ಬಲ್ಲೆನು ನಾನು | ತರಳನಾದಡೇನ್ ಮತ್ತಾ ||
ಸರಳಿನ ಮೊನೆಗಿನ್ನು | ಕೊರತೆ ಹೊಂದಲಿಕುಂಟೆ | ಪರಿಕಿಸಬಹುದೀಗಳೂ         ||೧೧೧||
ಸಾರಿ ಕೊಲ್ಲಲು ಪಾಪವೂ | ಹೊದ್ದುದು ಎಂಬ | ಕಾರಣವಾಗಿ ನಾವೂ ||
ಈ ರೀತಿಯುಸುರಲು | ಪೋರನೆ ಮದಗರ್ವ| ವೇರಿತದನು ಭಂಗಿಪೇ     ||೧೧೨||
ಎನುತಗ್ನಿ ಶರವೆಸೆಯೇ | ಚಿತ್ರಧ್ವಜ | ವನಶರದಿಂತರಿಯೇ ||
ಫಣಿಯನು ಗರುಡನಿಂ | ಘನತರ ಗಿರಿಶರ | ವನು ಕುಲಿಶದಿ ಖಂಡಿಸೇ    ||೧೧೩||
ಪೊಡವಿಪ ರೋಷದಿಂದಾ | ತಿಮಿರ ಶರ | ಬಿಡಲದ ನಿಮಿಷದಿಂದಾ ||
ಕಡಿಯಲು ದ್ಯುಮಣಿಯಿಂ | ವಡನೆ ಖಡ್ಗವಗೊಂಡು | ಪೊಡೆಯಲು ಕುವರನಿತ್ತಾ    ||೧೧೪||
ತುಂಡಿಸಲದ ಕಾಣುತ್ತಾ | ಕನಲಿ ಗದೆ | ಗೊಂಡು ಭೂಮಿಪನ ಮತ್ತಾ ||
ಮಂಡೆಯೊಳೆರಗಲು | ಚಂಡವಿಕ್ರಮನದ | ಖಂಡನೆ ಗೈದನಾಗಾ         ||೧೧೫||
ಭಾಮಿನಿ
ಈ ತೆರದಿ ಶಸ್ತ್ರಾಸ್ತ್ರಗದೆಗಳು |
ರೀತಿಗೆಡೆ ಹುಡುಗನೊಳು ಪೃಥ್ವೀ |
ನಾತನಾಯುಧಹೀನನಾದನು ಕಣನ ಮಧ್ಯದೊಳೂ ||
ಸೋತುದನು ತಿಳಿದಾಗ ಚಿತ್ರಸು ||
ಕೇತ ಭೂಪನ ಸೆರೆವಿಡಿಯೆ ವಿ |
ಖ್ಯಾತ ನರಪತಿಯಳಲಿದನು ಬಲು ತರದ ದುಗುಡದಲೀ         ||೧೧೬||
ರಾಗ ನೀಲಾಂಬರಿ ರೂಪಕತಾಳ
ಹರ ಹರವೀ ಸಮರದಿ ನಾ | ತರಳನೊಡನೆ ಕಾದಿ ವ್ಯರ್ಥ |
ಸೆರೆಯ ಬಿದ್ದೆಯನ್ನೊಳಿನಿತು | ಕರುಣ ತೊರೆದೆಯಾ || ಕರುಣ ತೊರೆದೆಯಾ       ||೧೧೭||
ಯಾತಕಾಗಿ ಸುತೆಯನು ಭೂ | ನಾಥ ವತ್ಸಗೀವೆನೆನುತ |
ಮಾತು ಕೊಟ್ಟೆ ನಕಟ ಎನಗೆ | ಪ್ರೀತನೆನುತಲೀ || ಪ್ರೀತನೆನುತಲೀ      ||೧೧೮||
ಆರು ಎನಗಿನಿಹರು ಕಾವ | ಧೀರರೆನುತ ಮನದಿ ಮರುಗಿ |
ಧಾರುಣೀಂದ್ರ ನೆನದ ತನ್ನಾ | ಪೂರ್ವ ಮಿತ್ರನಾ || ಪೂರ್ವಮಿತ್ರನಾ     ||೧೧೯||
ವಿಂಧ್ಯಕೇತನೆಂಬ ಶಬರ |  ವಂದ್ಯಮಿತ್ರನೀರ್ದನವ ಮ |
ದಾಂಧತನದೊಳೆಂತು ಎನ್ನ | ಬಂದು ಕಾವನೂ || ಬಂದು ಕಾವನೂ      ||೧೨೦||
ಅಷ್ಟಭಾಗ್ಯವಿರಲು ನಮಗೆ | ಇಷ್ಟ ಮಿತ್ರರೆಲ್ಲರಿಹರು |
ಕಷ್ಟ ಬರಲು ಮಾತ್ರ ನಮ್ಮ | ಮುಟ್ಟಿನೋಳ್ಪರೇ || ಮುಟ್ಟಿನೋಳ್ಪರೇ      ||೧೨೧||
ಕರುಣ ಶರಧಿ ನಿನ್ನ ಪದದ | ಶರಣನೆಂಬ ಮಮತೆ ಇರಲು |
ಪೊರೆಯದೇಕೆ ಬಳಲಿಸುವೆಯ | ಬರಿದೆ ಎನ್ನನೂ || ಬರಿದೆ ಎನ್ನನೂ      ||೧೨೨||
ಭಾಮಿನಿ
ಭೂಮಿಪತಿ ಇಂತಳಲುವದ ನಿ |
ಸ್ಸೀಮ ವಿಂಧ್ಯಾಧಿಪನು ತಿಳಿಯುತ
ತಾ ಮನದಿ ಯೋಚಿಸಿದ ಬಲುತರ ಬವಣೆಗಳ ಮತ್ತೆ ||
ಅಮಹಾ ದೃಢವರ್ಮನೆಂಬುವ |
ಗೋಮಿನಿಪಗೊದಗಿರಲು ನಮ್ಮೋಲ್ |
ಪ್ರೇಮಿಗಳು ಇದ್ದೇನು ಫಲ ಫಲವಿರದ ಮರನಂತೇ    ||೧೨೩||
ಕಂದ
ಎನುತಂ ಯೋಚಿಸಿ ತನ್ನಯ |
ವನಿತೆಯ ಕರೆದಿನಿತುಸುರಿದನಂಗ ನೃಪಾಲಂ ||
ಗನುಪಮ ಬವಣೆಯು ಬರಲವ |
ನೆನದಿಹ ಎನ್ನನು ತೆರಳುವೆ ಕಾಳಗಕೆನುತಂ  ||೧೨೪||
ರಾಗ ಕೇತಾರಗೌಳ ಝಂಪೆತಾಳ
ದ್ವಿಪರಾಜ ಗಮನೆ ಬಾಲೇ | ಕೇಳ್ ಸರಿ | ಸೃಪವೇಣಿ ಮದನ ಲೊಲೇ ||
ಚಪಲಾಕ್ಷಿ ದೃಢವರ್ಮನೂ | ವೈರಿಯಹ | ನೃಪರೊಡನೆ ಕಾದಲಿನ್ನೂ      ||೧೨೫||
ಸೋತ ಕಾರಣ ಎನ್ನನೂ | ನೆನದರಿಂ | ಶೀತಾಂಶೂ ವದನೆ ನಾನೂ ||
ಈ ತತೂಕ್ಷಣ ತೆರಳುವೇ | ವೈರಿ ಬಲ | ವ್ರಾತವನು ಸದೆ ಬಡಿಯುವೇ   ||೧೨೬||
ಜಾಣೆ ಕೇಳ್ ಮಿತ್ರನವನೂ | ಪೂರ್ವದೊಳು | ಪ್ರಾಣ ಸಲಹಿಧೀರನೂ ||
ಯೇಣಾಂಬಕಿಯೆ ಹೀಗಿರೇ | ಪೊರಮಡದೆ | ಮಾಣಲೆಂತುಸುರು ನೀರೇ  ||೧೨೭||
ಕಾಂತ ಲಾಲಿಪುದು ನಿನಗೇ | ಸಖನವನು | ಯೆಂತೆಂಬುದಿದನು ಎನಗೇ ||
ನಿಂತರುಹುತಲಿ ಕದನಕೇ | ತೆರಳಯ್ಯ | ಸಂತಸವ ಬಡಿಸಿ ಮನಕೇ      ||೧೨೮||
ಕಳಕೀರವಾಣಿ ಇದನೂ | ವಿವರಿಸಲ್ | ಕುಳಿತಿರಲು ಸಮಯವನ್ನೂ ||
ಕಳೆವೆ ತಾನಾದಡೆಲೆಗೇ | ಸಂಕ್ಷೇಪ | ದೊಳು ಪೇಳ್ವೆ ಸಲಹಿದ ಬಗೇ      ||೧೨೯||
ವಾರ್ಧಕ
ನಾರಿಮಣಿ ಕೇಳ್ ಪೂರ್ವದೊಳು ನಮ್ಮ ತಪ್ಪಲನು |
ಕ್ರೂರ ದೌಂಷ್ಟಕನೆಂಬ ನಿಶಿಚರನು ಮುತ್ತಿರಲು |
ಭೂರಿ ಮಾರ್ಬಲ ಸಹಿತ ವೀರ ದೃಢವರ್ಮನೀ ವಾರತೆಯನರಿತು ಬರುತಾ ||
ಘೋರ ರಕ್ಕಸನ ಸಂಹರಿಸಿ ಬಳಿಕವನ ಪರಿ |
ವಾರವನು ದೆಸೆಗೆಡಿಸಿ ನಮ್ಮ ಶಿರ ಕಾದಿಹ ಉ |
ದಾರ ಕ್ಷೋಣಿಪಗೊದಗದಿರಲು ಮಿತ್ರನೆ ಎನ್ನ ದೂರಲಾರನೆ ದುಗುಡದೀ  ||೧೩೦||
ರಾಗ ಆನಂದ ಭೈರವಿ ಏಕತಾಳ
ಚದುರೆ ಚಂಪಕಸುನಾಸೆ | ಮದಿರನಯನೆಮಂದಹಾಸೆ |
ವದಗಿನೋಳ್ ಮಾರ್ಬಲದ ಕೂಡೆ | ಕದನಕಾಗಿ ಪೋಪೆ ಪ್ರೌಢೆ ||೧೩೧||
ಪ್ರಾಣಕಾಂತಾ ಲಾಲಿಸಿನ್ನಾ | ಕ್ಷೋಣಿಪ ನೀ ಪರಿಯೋಳ್ ನಿನ್ನಾ |
ತಾನೆ ಸಲಹಿರಲ್ಕೆ ಪಿತ ಸ | ಮಾನನವನ ಕಾವುದೈಸೆ ||೧೩೨||
ಇನಿಯ ಕೇಳ್ ನೀ ಶೀಘ್ರದೊಳಗೆ | ಮನವ ಮಾಳ್ಪುದಿತ್ತ ಕಡೆಗೇ |
ಕ್ಷಣ ನಿನ್ನಗಲಿ ಬಾಳಲಾರೇ | ಯೆನುತ ಪೇಳಲ್ಯಾಕೆ ಬ್ಯಾರೆ       ||೧೩೩||
ಭಾಮಿನಿ
ಕಾಮಿನಿಯು ಇನಿತುಸುರಿ ತನ್ನಯ |
ಪ್ರೇಮದರಸನಿಗಸ್ತ್ರ ಶಸ್ತ್ರಗ |
ಳಾ ಮಹಾಗದೆಖಡ್ಗ ತೋಮರ ಕುಂತ ಮುದ್ಗರವಾ ||
ತಾ ಮುದದಿ ತಂದಿತ್ತು ಬಳಿಕಾ |
ಹೇಮದಾರತಿಯೆತ್ತುತರಸಗೆ |
ಭಾಮಿನಿಯು ಕಳುಹಿದಳು ವೈರಿಯ ಜಯಿಸಿ ಬಹುದೆನುತಾ     ||೧೩೪||
ಕಂದ
ಇತ್ತಲು ಕಾಂತೆಯು ಕಳುಹಲು |
ಮತ್ತಾ ವಿಂಧ್ಯಾಧಿಪ ರಥವೇರುತ ಭರದಿಂ ||
ಮಿತ್ರನ ಮಂಡಲ ರಜದಿಂ |
ಮುತ್ತುವ ತೆರದೋಳ್ ನಡದಂ ಪಟು ಭಟರೊಡನಂ   ||೧೩೫||
ರಾಗ ಭೈರವಿ ತ್ರಿವುಡೆತಾಳ
ಬಂದನಾಗಾ | ಸಮರಕೈ ತಂದನಾಗಾ    || ಪಲ್ಲವಿ ||
ಬಂದನಾ ಶಬರೇಶ ಹಯಕರಿ | ಸಂದಣಿಯನೊಡಗೊಂಡು ಮಣಿಮಯ |
ಸ್ಯಂದನವನೇರುತ್ತಲರಿಗಳ | ವೃಂದವನು ಸದೆಬಡಿದು ಮತ್ತೈಮ |
ಮಂದಿರಕೆ ಕಳುಹುವೆನು ನೋಡೆನು | ತಂದು ಹೂಂಕರಿಸುತ್ತ ಘರ್ಜಿಸಿ |
ಮುಂದರಿಸುತಲಿ ರಥಿಕರನು ಧರ | ಣೇಂದ್ರನಲ್ಲಿಗೆ ವಿಂಧ್ಯಕೇತನು ||
ಬಂದನಾಗಾ | ಸಮರಕೈ ತಂದನಾಗಾ       ||೧೩೬||
ಭಾಮಿನಿ
ಧಾರುಣೀಶ್ವರ ಲಾಲಿಸಿತ್ತಲು |
ವೀರ ದೃಢವರ್ಮಕನು ಬಂದಿಹ |
ಶೂರರನು ನೋಡುತ್ತ ತೋಷಿಸುತವರ ಮನ್ನಿಸುತಾ ||
ಭೂರಿ ವೈಭವದಿಂದಲವನು ವಿ |
ಚಾರಿಸಿದ ವಿಂಧ್ಯೇಶ್ವರನೆ ತವ |
ನಾರಿಮಿತ್ರರು ಕುಶಲಿಗರೆಯೆನಲೆಂದನವನೊಡನೇ    ||೧೩೭||
ಚಿತ್ತವಿಸು ಕ್ಷೋಣಿಪನೆ ತನ್ನಯ |
ಮಿತ್ರ ಮಂಡಳಿ ಕ್ಷೇಮದಿಂದಲಿ |
ರುತ್ತಿಹರು ನಿನ್ನಯ ಕಟಾಕ್ಷದಿ ಕುಶಲವಾರ್ತೆಗಳೂ ||
ಅತ್ತಿರಲಿ ಸೆರೆವಿಡಿದ ಖಳ ತಾ |
ನೆತ್ತಲಿಹ ತೋರೆನುತ ಘುರ್ಜಿಸೆ |
ಚಿತ್ರಕೇತನು ತಿಳಿದು ಮಾರ್ಮಲೆತುಸುರಿದನು ಭರದೀ ||೧೩೮||
ರಾಗ ಮೆಚ್ಚು ಅಷ್ಟತಾಳ
ಫಡಕುಳಿಂದಕ ಕೇಳ್ ಮದಾಂಧನೇ | ಇಂಥಾ | ಬಡಿವಾರವ್ಯಾತಕೊ ಸುಮ್ಮನೇ ||
ಪೊಡವಿಪನನು ಯುದ್ಧ ಕಣದೊಳೂ | ಸೆರೆ | ವಿಡಿದೀರ್ಪ ವೀರ ತಾನಹೆ ಕೇಳೂ    ||೧೩೯||
ಹುಡುಗ ಮುಚ್ಚೆಲೆ ಬಾಯ ಹೊಸುವೇ | ನಿನ್ನ ಹೊಡೆದು ಮಾರಿಗೆ ಹಬ್ಬ ಉಣಿಸುವೇ ||
ಒಡನೆ ಮಿತ್ರಗೆ ತೋಷ ಬಡಿಸುವೇ | ನೋಡು | ಕಡುಗಲಿತನವೀಗ ನಿಲಿಸುವೇ     ||೧೪೦||
ಮಿತ್ರನೆನ್ನುತ ಪಡೆವೆರಸುತಾ | ಬಂದು | ಪೃಥ್ವಿಪಗೆಣೆಯಾದ ಕೇಳಿತ್ತಾ ||
ಧೂರ್ತನೆ ಶಿರವ ತುಂಡಿಸುತೀಗಾ | ನಿನ್ನ | ಮಿತ್ರಸುತಗೆ ಒಪ್ಪಿಸುವೆ ಬೇಗ         ||೧೪೧||
ಸಾಕು ಸಾಕೆಲೊ ಇಂಥಾ ಹಮ್ಮಿನಾ | ಬರಿ | ಕಾಕು ಮಾತೇನು ಪ್ರಯೋಜನಾ ||
ಜೋಕೆಯೋಳ್ ಪೋಗು ನೀ ಬಂದಂತೇ | ಪೋಗಿ | ಸಾಕಿದವಗೆ ಪೇಳು ಬರುವಂತೇ       ||೧೪೨||
ನದವನ್ನುತ್ತರಿಸದ ಪಿಸುಣನೂ | ಮಹೋ | ದಧಿಯ ದಾಟುವದೆಂತು ಉಸುರಿನ್ನೂ ||
ಮೊದಲೆನ್ನ ಕದನದಿ ಗೆಲು ನೀನೂ | ಸಲ | ಹಿದವರ ಬಗೆಯದಕಿನ್ನೇನೂ  ||೧೪೩||
ಮಾತಿನೋಳ್ ಚಪಳನೆನ್ನುತ ನಾನು | ಮನಃ | ಪೂರ್ತಿ ಬಲ್ಲೆನು ಕೇಳು ನಿನ್ನನೂ ||
ಘಾತಿಸದಿರೆ ನಾನು ಶಬರನೇ | ಮೇಣೀ | ಭೂತಳದೊಳು ಮೊಗದೋರ್ಪೆನೇ     ||೧೪೪||
ರಾಗ ಶಂಕರಾಭರಣ ಮಟ್ಟೆತಾಳ
ಫಾತಿಸುವ ಸಹಾಸಿಯೆಂಬು | ದರಿತೆ ಕೇಳೆಲೋ ||
ಈ ತತೂಕ್ಷಣದಲಿ ನಿನ್ನ | ಗೆಲುವೆ ನೋಡೆಲೋ        ||೧೪೫||
ಬರಿದೆ ಪಂಥವ್ಯಾಕೊ ನಿನಗೆ | ತರಳ ಸುಮ್ಮನೇ ||
ಹರಣಕಾವ ಭಟನದಾರೊ | ಒರೆಯೊ ಘಮ್ಮನೇ        ||೧೪೬||
ಎನುತಲಸ್ತ್ರ ತತಿಯ ಬಿಡಲು | ಚಿತ್ರಕೇತನೂ ||
ಕನಲಿ ಘರ್ಜಿಸುತ್ತಲದನು | ಪುಡಿಯ ಗೈದನೂ         ||೧೪೭||
ಭಳಿರೆ ವೀರನಹೆಯೊ ಎನುತ | ವಿಂಧ್ಯಕೇತನೂ ||
ಬಳಿಕ ನೂರು ಶರದೊಳವನ | ಧನುವ ಕಡಿದನೂ      ||೧೪೮||
ರಾಗ ಭೈರವಿ ಏಕತಾಳ
ಚಾಪವಕಡಿಯಲ್ಕಾಗಾ | ಪ್ರತಿ | ಚಾಪವ ಕೊಂಡತಿ ಬೇಗಾ ||
ಭಾಪೆನುತಲಿ ಶಬರನಿಗೆ | ಬಲು | ಕೋಪಿಸಿ ಶರಬಿಡಲಾಗೇ      ||೧೪೯||
ಕಂಡಾಕ್ಷಣ ವಿಂಧ್ಯೇಶಾ | ನದ | ಖಂಡಿಸುತಲಿ ಬಲು ರೋಷಾ ||
ಗೊಂಡಾಪೊಸ ಚಾಪವನೂ | ಮೂರ್ | ತುಂಡಿಸಿ ಕೆಡಹಿದನದನೂ       ||೧೫೦||
ಖೂಳ ಕಿರಾತ ಕೇಳಿತ್ತಾ | ಧನು | ಬೀಳಲ್ಕೇನ್ ಘನಮತ್ತಾ ||
ತೋಳಿನ ಬಲ ನೋಡೆಂದೂ | ಬಲು | ತಾಳುತ ರೋಷವನಂದೂ        ||೧೫೧||
ಗದೆಯನು ಗೋಳುತಾಕ್ಷಣದೀ | ಮ | ತ್ತದ ಶಭರೇಂದ್ರನ ಶಿರದೀ ||
ಒದಗಿಲಿ ಚಿತ್ರಧ್ವಜನೂ ಹೊಡೆ | ವುದ ತಿಳಿದಾಕ್ಷಣಕವನೂ       ||೧೫೨||
ಸೆಳೆಯಲ್ ಶಬರೇಶ್ವರನೂ | ಇದ | ತಿಳಿಯುತ ಚಿತ್ರಧ್ವಜನೂ ||
ಝಳಪಿಸಿ ಖಡ್ಗವ ಭರದೀ | ಶಿರ | ಕಳಚುವೆ ನೋಡೀ ಧುರದೀ  ||೧೫೩||
ಎಂದಾಕ್ಷಣ ಹೂಂಕರಿಸೀ | ಬರು | ವಂದವ ತಿಳಿದಾ ಸಹಸೀ ||
ಬಂದವ ಕಸಕೂಳೆ ಜವದೀ | ಮೇಲ್ | ಕಂದ ಕೈ ಸೋತನು ಕಣದೀ      ||೧೫೪||
ಕಂದ
ಇದನರಿತಾ ಶಬರೇಶಂ |
ಕದನದಿ ತರಳನ ಗೆಲಿದೆನು ತಾನೆಂದೆನುತಂ ||
ಮದಗರ್ವವ ತಾಳುತಲೊದ |
ರಿದ ಬಳಿಕಾ ಸಚಿವನ ಕುವರನೊಳತಿ ಭರದಿಂ         ||೧೫೫||
೩
ಭಾಮಿನಿ
ಮರುಳೆ ಕೇಳ್ ರಣಪರಿಯನರಿಯದೆ |
ಹರಿಯ ತುತ್ತಿಗೆ ಸಿಕ್ಕಿಬಿದ್ದಿಹ |
ಕುರಿಯತೆರದಲಿ ಬಂದೆ ತನ್ನಲಿ ಕಾದಲೆನುತೀಗ ||
ಕೊರಳ ಕಾವವನೆಲ್ಲಿಹನುಯೆನ |
ಗೊರೆಯೆನುತ ಖಡುಗವನು ನೆಗೆಯಲು |
ಧರಣಿಪತಿ ಇದನರಿತು ಬಂದಿಂತೆಂದನವನೊಡನೇ    ||೧೫೬||
ರಾಗ ಕಾಂಭೋಜಿ ಅಷ್ಟತಾಳ
ಚಿತ್ತವಿಸೀಗೆನ್ನಾ ಮಾತಾ | ನಿನ್ನೊಳ್ | ಬಿತ್ತರಿಪುದು ವಿಂಧ್ಯನಾಥಾ ||
ಮತ್ತಾ ಕುವರ ಕಾದಿ ಹೊತ್ತು ಕೈಸೋತೆನೆಂ |
ದುತ್ತಮವೆ ಕಡೆ ಯೋಚಿಸುವದಾ | ಪತ್ತಿನೊಳಗಿಹ ಕ್ಷತ್ರಿಪುತ್ರನ  ||೧೫೭||
ಸಾಯಕಂಗಳನೆಲ್ಲ ಕಳೆದೂ | ಈಗ | ನಾಯಕನಾಗಿಹ ದಣಿದೂ ||
ನ್ಯಾಯವೆ ಭುಜ ಲಕ್ಷ್ಮೀ ತಾಯಿ ತೊಲಗಳೆ ಮೇಣ್ |
ನೋಯಿಸಲ್ಕೀ ತರಳನನು ಪರ | ರಾಯರೊರೆವರ | ನ್ಯಾಯಿಯೆನ್ನುತಾ  ||೧೫೮||
ಅದರಿಂದಲಿವನ ಬಂಧನೆಯೋ | ಳಿಡು | ವುದು ಯೋಗ್ಯವೆಂಬುದನರಿಯೋ ||
ಇದು ಹೊರತಿನಿತಾದ ಹದನವನರಿತೆಮ್ಮೊ |
ಳೊದಗುವರು ಕಾಳಗದೊಳೀತನ | ಕದನಕಟ್ಟಿದ  ಚದುರ ಭೂಪರು      ||೧೫೯||
ತೋರು ಶೌರ್ಯವ ವೀರರಲ್ಲಿ | ಮತ್ತೆ | ಗಾರುಗೆಡಿಸಿ ರಣದಲ್ಲಿ ||
ಸೇರಿಸು ಖಳರನು ಸೌರಿಯ ಪುರದೊಳೀ |
ಪೋರನನು ಸಂಹರಿಸದಿರು ಅವಿ | ಚಾರದೊಳು ಧುರ ಧೀರ ಸುಮ್ಮನೇ  ||೧೬೦||
ಭಾಮಿನಿ
ಅರಸನಪ್ಪಣೆಯಂತೆ ಶಬರೇ |
ಶ್ವರನು ಬಳಿಕಾ ಚಿತ್ರಕೇತುವ |
ಸೆರೆ ಮನೆಯೊಳಿಟ್ಟೀರ್ದನೆತ್ತಲು ಪೋಗದೋಲಿನಿತೂ ||
ಪರಿಕಿಸುತ ಪೊರಟಾಗಳೋರ್ವನು |
ಚರನು ಬಂದಾ ಭದ್ರಸೇನನಿ |
ಗೆರಗಿ ಬಿನ್ನವಿಸಿದನು ಬಹುತರ ಭಯವ ತಾಳುತಲೀ   ||೧೬೧||
ರಾಗ ಮುಖಾರಿ ಏಕತಾಳ
ಲಾಲಿಸೈ ಭದ್ರಸೇನಾ ಧೊರೆಯೇ | ಸೌಭಾಗ್ಯದ ಸಿರಿಯೇ |
ಲಾಲಿಸೈ ಭದ್ರಸೇನಾ ಧೊರೆಯೇ   || ಪಲ್ಲವಿ ||
ತರಳ ಸಚಿವ ಪುತ್ರ ತಾನೂ | ವರಚಿತ್ರಧ್ವಜನೂ |
ಧುರದೋಳ್ ಕೆಡಹಿದ ವೀರರನ್ನೂ ||
ಕರಿ ತುರಗವ ಸಂ | ಹರಿಸುತ ದಳವನು | ತರಣಿಸುತನ ಪುರ | ವರಕಟ್ಟುತ ಮೇಣ್ |
ಮೆರೆದನು ಶಕ್ರನ ತರಳನ ಸುತನೋ | ಲುರು ವಿಕ್ರಮನಿದ ನೊರೆಯಲಿನ್ನೆಂತೊ   ||೧೬೨||
ಪೊಡವೀಶ ದೃಢವರ್ಮ ತಾನಾಗಾ | ಸಂಗರಕತಿಬೇಗಾ |
ಪಡೆಕೂಡಿ ಬಂದು ಕಾದುತಾಗಾ ||
ಹುಡುಗಗೆ ಶರಗಳ | ಬಿಡಲದ ಖಂಡಿಸಿ | ತಡೆಯದೆ ಭೂಪನ ಕಡು ಹಮ್ಮುಗಳೂ |
ಕೆಡಿಸುತಲಿವ ಸೆರೆವಿಡಿದನು ಭೂಪನ | ಒಡೆಯನೆ ಲಾಲಿಸು ಕಡೆಪರಿಗಳನೂ       ||೧೬೩||
ಬಳಿಕೋರ್ವಶಬರ ನೈದಿ ರಣದಿ | ಮಾರ್ಬಲವನು ಕಣದೀ |
ಗೆಲಿದೂ ಮುಂದೊತ್ತಿಬರಲು ಜವದೀ ||
ತಿಳಿದಿದನೆಲ್ಲ ತರಳ ರೋಷದಿ ಶರ | ಮಳೆಯನುಗೆರೆವುತ ಘಳಿಲನೆ ಶಬರನೊ | ಳಳವಿಯಗೊಡಲಾ ಖಳನಿವನನು ಕ್ಷಣ | ದೊಳು ಸೆರೆಪಿಡಿಯುತಲೆಳದೊದಿಹನೂ     ||೧೬೪||
ಕಂದ
ನುಡಿಯಂ ಕೇಳುತ ಭೂಪಂ |
ಕಡೆಗಾಲದ ಮೃಡನಂದದಿ ಕೋಪಿಸಿ ಬಳಿಕಂ |
ಘುಡುಘುಡಿಸುತ ನಯನದೊಳಂ |
ಕಿಡಿಯಿಡುತೆಂದನು ಮಂತ್ರಿಯೊಳತಿಭರದಿಂ |          ||೧೬೫||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಕೇಳೆಲವೊ ಮಂತ್ರೀಶನಂಗ ನೃ | ಪಾಲನಲ್ಲಿಗೆ ಕಲಹಕೈದಿಹ |
ಬಾಲನನು ಸೆರೆವಿಡಿದನಂತಾ | ಖೂಳನೃಪನೂ        ||೧೬೬||
ಇಂತರಿತು ಕಾಳಗಕೆ ಪೋಗದೆ | ಕುಂತಿರಲ್ಕನುಚಿತವು ಈಕ್ಷಣ |
ಮುಂತೆ ಹವಣಿಸು ಬಲವ ಪೊರಮಡು | ವಂತೆ ಧುರಕೇ         ||೧೬೭||
ಎನುತನುಜ್ಞೆಯನಿತ್ತು ಭದ್ರಾ | ಖ್ಯನು ಧನುರ್ಬಾಣವನುಗೊಳುತಲಿ |
ಮನವ ಮಾಡುತ ಪೊರಟ ದೃಢವರ್ | ಮನೊಳು ರಣಕೇ      ||೧೬೮||
ಪೇಳಲೇನ್ ಜನನಾಥ ರಾಯನ | ಪಾಳಯವು ಪರ್ವದಿ ಸಮುದ್ರದೊ |
ಳೇಳುತಿಹ ತೆರೆಯಂತೆ ನಡೆದುದು | ಕಾಳಕಗಕ್ಕೇ      ||೧೬೯||
ಚೂಣಿ ನಡೆವಬ್ಬರದೊಳಾಗಸ | ಕಾಣದಂತಿರೆ ರಜದಿ ಮತ್ತಿ |
ನ್ನೇನೆನುವೆ ರಾವುತರಘೋಷಕೆ | ಕ್ಷೋಣಿಪಾಲಾ       ||೧೭೦||
ವಾರ್ಧಕ
ಧರೆಯಧಿಪ ಲಾಲಿಸೈ ಇನಿತಖಿಲ ಮಾರ್ಬಲವು |
ಗಿರಿನದಂಗಳನುತ್ತರಿಸಿ ಮುಂದೆ ನಡೆತಂದು |
ಧರಣಿಪತಿ ದೃಢವರ್ಮನಾಳ್ವ ಸೀಮೆಯನರಿತು ಪೊಕ್ಕುದಾದುರ್ಗವನ್ನೂ ||
ಪುರವ ಮುತ್ತುತ್ತಿರುವದನು ತಿಳಿದು ಭೂಮಿಪತಿ |
ಯರಿಗಳೊಳುಕಾದಲ್ಕೆ ರಥಿಕರಿಂದೊಡಗೂಡಿ |
ಬರುತ ಪರಸೈನಮಂ ದೆಸೆಗೆಡಿಸುತನುವಾದ ಭದ್ರಸೇನನೊಳು ಧುರಕೇ ||೧೭೧||
ರಾಗ ತುಜಾವಂತು ಮಟ್ಟೆತಾಳ
ಆರೆಲೋ ನೃಪಾಲ ಕುವರನೇ |
ಧೀರ ಕರಿರಥಾಶ್ವಚಯವ | ಸೇರಿಬಂದು ಪುರವ ಮುತ್ತಿ |
ಗಾರುಗೆಡಿಸಿ ಮುಂದುವರಿವ | ಪಾರಸತ್ವನಹೆಯೊವೆತ್ತ |
ವೀರನಾರು ಪೆಸರದೇನೆಲೊ | ನೀನಿರ್ಪ ನಗರ |
ಕಾರು ಒಡೆಯನೆಂಬುದುಸುರೆಲೋ | ಬಂದಿರುವರಿಲ್ಲಿ |
ಕಾರಣವನು ನುಡಿಯೊ ಬೇಗೆಲೊ   ||೧೭೨||
ಅಂಗಜಯ್ಯನ ಸುಪದಾಬ್ಜ | ಭೃಂಗಮಿತ್ರವೃಂದ ಕುಮುದ |
ತಂಗದಿರ ಮದಾಂಧ ನೃಪಮಾ | ತಂಗ ಪಂಚ ವದನನೆನಿಸು |
ವಂಗ ಧಾತ್ರಿಯೊಡೆಯನಾಗಿಹೇ | ಧೃಡವರ್ಮನೆಂಬ |
ತುಂಗನಾಮಧೇಯ ಪಡೆದಿಹೇ | ನೀ ಕಾದಲೆನುತ |
ಅಂಗವರಿಯದಿಲ್ಲಿ ಬಂದಿಹೇ || ಆರೇಲೋ ನೃಪಾಲಕುವರನೇ   ||೧೭೩||
ವಸುಧೆಪಾಲ ಕೇಳು ಧರೆಯೊ | ಳೆಸೆವ ವರ ಕಳಿಂಗ ಪುರದ |
ರಸ ಭದ್ರಾಖ್ಯನೆಂದು ತನ್ನ | ವೆಸರು ಧರಣಿಪಾಲರೊಳಗಿ |
ನ್ನಸಮ ವೀರನೆಂಬುದರಿಯೆಯಾ | ನಾವ್ ಬಂದ ಪರಿಯ |
ನುಸುರಲೇನು ನಿನ್ನ ಕುವರಿಯಾ | ಕೊಂಡೊದು ಲಗ್ನ |
ವೆಸಗ ಬೇಕೆನುವದ ಮರೆತೆಯಾ | ಯಾಕೆಲೋ ವಿಚಾರ ಸುಮ್ಮನೇ      ||೧೭೪||
ರಾಗ ಘಂಟಾರವ ಅಷ್ಟತಾಳ
ಸಾಕು ಸಾರೆಲೊ ಇನಿತು ಹೆಗ್ಗಳಿಸುವ |
ದ್ಯಾಕೆ ನಿನ್ನನು ಬಡಿದು ಕಳಚುವೆ | ಪೋಕ ತೆರಳೈ ಘಮ್ಮನೇ   ||೧೭೫||
ತರಳನೋರ್ವನು ಬಂದು ಕಾದುತ ಮತ್ತೆ |
ಸೆರೆಯೊಳಿಹ ನೀನವನ ತೆರದೊಳು | ಬರಿದೆ ಕೊಡದಿರು ಪ್ರಾಣವಾ       ||೧೭೬||
ಮಂಕು ಭೂಪನೆ ಬಿಡು ನಿನ್ನ ಬಡಿವಾರಾ |
ಶಂಕರನು ಬರಲೊಮ್ಮೆಗಾತನ | ಬಿಂಕ ನಿಲಿಸುವೆನಿನಿತಿರೇ      ||೧೭೭||
ಬಗೆವೆನೇ ನಿನ್ನ ಸಮರದಿ ಹೊಡೆದುರ |
ಬಗೆದು ಶಾಕಿನಿ ಢಾಕಿನಿಯರಿಗೆ | ಮಿಗಿಲು ತೋಷವ ಬಡಿಸುವೇ ||೧೭೮||
ಎಂದು ಕೋಲ್ಗಳ ನೆಸೆಯಲು ಭೂಪನು |
ಒಂದಿರದ ತೆರನಂತೆ ಖಂಡಿಸು | ತಂದು ಮರು ಶರವೆಸೆಯಲೂ         ||೧೭೯||
ಭದ್ರಸೇನನು ಬಳಿಕ ರೋಷದೊಳದ |
ಛಿದ್ರಿಸುತ ತಾನೆಚ್ಚ ಕಡುಹಿನೊ | ಳದ್ರಿ ಶರವನು ಭೂಪಗೇ      |೧೮೦||
ಭಾಮಿನಿ
ಗೋತ್ರ ಶರಹತಿಯಿಂದೆ ಭೂಪನು |
ಧಾತ್ರಿಗೊರಗಲು ಶಬರರೊಡೆಯ ವಿ |
ಚಿತ್ರತರದಸ್ತ್ರಗಳ ಧರಿಸುತ ರೋಷ ಮಿಗೆ ಪೆರ್ಚೀ ||
ನೇತ್ರದೊಳು ಕಿಡಿಗೆದರಿ ಬಳಿಕಾ |
ಚಿತ್ರಕಾಯನ ತೆರದಿ ಘರ್ಜಿಸಿ |
ಕ್ಷತ್ರಿಯನಿಗಿದಿರಾಗಿ ಮುಳಿದಿಂತೆಂದನವನೊಡನೇ     ||೧೮೧||
ರಾಗ ಶಂಕರಾಭರಣ ಮಟ್ಟೆತಾಳ
ಎಲ್ಲಿ ಪೋಪೆಯಧಮ ಮನುಜ | ನಿಲ್ಲು ನೃಪನ ಗೆಲ್ದ ಹಮ್ಮ |
ನಿಲ್ಲಿಸುವೆನು ನೋಡು ತನ್ನ | ಮಲ್ಲ ಸಾಹಸಾ ||೧೮೨||
ಎನುತಲಸ್ತ್ರ ಬಿಡಲು ಕ್ಷಿತಿಪ | ಮನದಿ ಕೋಪಿಸುತ್ತಲದನು |
ಗಣಿಸದಾಗ ಪುಡಿಯಗೈದು | ಕನಲುತೆಂದನೂ         ||೧೮೩||
ಕ್ಷುದ್ರ ಶಬರ ಕೇಳುಜನಪ | ಬಿದ್ದಿಹನು ಕೈಸೋತು ರಣದಿ |
ಹೊದ್ದಿಪೆನು ನೋಡವನೊಳೀಗ | ಯುದ್ಧರಂಗದೀ      ||೧೮೪||
ಹುಲು ನೃಪಾಲ ಕೇಳು ಬಾಯ | ಗಳಹಲೇಕೆ ನಿನ್ನನೆಮಗೆ ||
ತಳುವದೀಗಲೊಪ್ಪಿಸುವೆನು | ತಿಳಿಯೆನುತ್ತಲೀ         ||೧೮೫||
ಕೂರ್ಗಣೆಗಳನೆಸೆಯೆ ಮಧ್ಯ | ಮಾರ್ಗದೊಳಗೆ ತರಿದು ನೃಪತಿ |
ಭೋರ್ಗರೆವುತಲೆಸೆದ ಸರಳ | ವರ್ಗವಾಕ್ಷಣ ||೧೮೬||
ಮತ್ತೆ ಶಬರ ಶೂಲಧರನೋ | ಲೆತ್ತು ಕೋಪವನ್ನು ಭರದಿ |
ಕತ್ತರಿಸಲು ತಿಳಿದು ಜನಪ | ಪತ್ತು ಬಾಣದೀ  ||೧೮೭||
ತೇರ ಪುಡಿಯ ಗೈವುತವನ | ಸಾರಥಿಯನು ಸೌರಿ ಪುರಕೆ |
ಸೇರಿಸುತ್ತ ಬಳಿಕಲೆಚ್ಚ | ನೂರು ಶರವನೂ    ||೧೮೮||
ಶರಹತಿಯೊಳು ಪಲ್ಲಕಿರಿದು | ಧರಣಿಗೊರಗೆ ಸಂಸ್ಮೃತಿಯನು |
ತೊರೆದ ತೆರದೊಳೀರ್ದ ಕೇಳು | ಧರಣಿಪಾಲಕಾ       ||೧೮೯||
ಕಂದ
ಚಿತ್ತವಿಸೆಲೆ ವಸುಧಾಪತಿ |
ಇತ್ತಾ ಶಬರನು ಮಡಿಯಲ್ ದೃಢವರ್ಮಂ ಭೂ ||
ಪೋತ್ತಮ ಮೂರ್ಛೆಯ ತಿಳಿದೇ |
ಳುತ್ತಾಕ್ಷಣ ನಡೆತಂದಂ ಹರಿಬಕೆ ಜವದಿಂ     ||೧೯೦||
ಭಾಮಿನಿ
ಬರುತ ರಣರಂಗದೊಳು ಬಿದ್ದಿಹ |
ಪರಮ ಮಿತ್ರನ ನೋಡಿ ಧರಣೀ |
ಶ್ವರನು ದುಗುಡದೊಳಶ್ರುಜಲವನು ಸೂಸಿ ದುಃಖಿಸುತಾ ||
ಹರ ಹರಾ ತನಗಾಗಿ ರಣದೊಳು |
ಹರಣ ತೆತ್ತಿಹ ವೈರಿ ಬಲಕಿ |
ನ್ನರರೆ ದುರ್ಗತಿಯಿಂತಡಸಿತೆಂದೆನುತ ಮರುಗಿದನೂ ||೧೯೧||
ರಾಗ ನೀಲಾಂಬರಿ ಆದಿತಾಳ
ಅಕಟಕಟಾ ರಣಧೀರಾ | ಪ್ರಕಟಿಸಲೇನ್ ಭಯದೂರಾ ||
ವಿಕಟದೊಳು ಕ್ಷಿತಿ ತಿಲಕಾ | ಶಕುತಿಯ ಪೀರ್ದನೆ ಕೃತಕಾ       ||೧೯೨||
ಎನ್ನನು ಕಾಯಲು ಬಂದೂ | ಚೆನ್ನವೆ ಮೌನವು ಇಂದೂ ||
ಇನ್ಯಾರೂ ತನಗಿಹರೈ | ಸನ್ಮಿತ್ರಾ ಯೆನಗರುಹೈ      ||೧೯೩||
ಯಾತಕೆ ನಿನ್ನನು ಕರೆದೇ | ಘಾತಿಸಲೂ ತಾ ಬರಿದೇ ||
ಭೂತಪತೇ ಕರುಣವನೂ ನೀತೊರೆಯೇ ಇನ್ನೇನೂ    ||೧೯೪||
ಭಾಮಿನಿ
ಈ ಪರಿಯೊಳಳಲುವ ಧರೇಶನ |
ತಾಪವನು ಕಂಡಾಗ ಭದ್ರನು |
ಕೋಪಿಸುತಲಿಂತೆಂದ ಮರುಳು ನೃಪಾಲ ಕೇಳಿತ್ತಾ ||
ಈ ಪೆಣನ ಮೇಲ್ಬಿದ್ದು ಸುಮ್ಮನೆ |
ನೀ ಪ್ರಳಾಪಿಸಲೇಕೆ ಕರಗಳ |
ಚಾಪಕೋಲ್ಗಳ ಬಿಸುಟೆಯೋಯೆನಲೆಂದ ಘರ್ಜಿಸುತಾ ||೧೯೫||
ರಾಗ ಶಂಕರಾಭರಣ ಮಟ್ಟೆತಾಳ
ಖಳ ಧರಾಧಿಪಾ | ಒದರಲೇತಕೇ | ಕಳೆವೆ ನಿನ್ನನೂ | ನಿಮಿಷಮಾತ್ರದೀ ||
ಜಲಜ ಸಂಭವಾ | ಬರಲು ಗೆಲುವೆನೊ | ಕಲಹ ಮಧ್ಯದೀ | ಯೆನುತ ನುಡಿದನೂ  ||೧೯೬||
ಧಾತ್ರಿ ಪಾಲನೇ | ಕೇಳು ನಿನ್ನಯಾ | ಮಿತ್ರನೋರ್ವನೂ | ಕಾದಿ ರಣದೊಳು ||
ಪೃಥ್ವಿಗೊರಗಿಹಾ | ನವನ ತೆರದೊಳೂ | ಮಿತ್ರಸುತನಿಗೇ | ನಿನ್ನ ಕಳುಹುವೇ       ||೧೯೭||
ಹುಚ್ಚು ಭೂಪನೇ | ಬರಿದೆ ನುಡಿಯನೂ | ವೆಚ್ಚಗೈವೆ ಯಾ | ಕೀಗ ನಿನ್ನನೂ ||
ನುಚ್ಚುಗೈಯುವೇ | ನೆನುತ ಕಣೆಗಳಾ | ನೆಚ್ಚಡಾನೃಪಾ | ತರಿವು ತುರು ಶರಾ      ||೧೯೮||
ಮತ್ತೆ ರೋಷದೋ | ಳೌಡುಗಚ್ಚುತಾ | ಯೆತ್ತಿ ಹೊಡೆಯ ಲಾ | ನೃಪಗೆ ಶರವನೂ ||
ನೆತ್ತಿ ತಿರುಗುತಾ | ಬಳಲಿ ಕಣದೊಳೂ | ಮರ್ತ್ರಪಾಲನೂ | ಬಿದ್ದ ಧರೆಯೊಳೂ     ||೧೯೯||
ವಾರ್ಧಕ
ಕ್ಷೋಣೀಶ ಕೇಳುದೃಢವರ್ಮ ಪುನರಪಿ ಹತಿಗೆ |
ತ್ರಾಣಗುಂದುತ ಮೂರ್ಛಿಸಲ್ಕೆ ಭದ್ರಾಖ್ಯ ನೃಪ |
ಕಾಣುತಿದನಾಗ ತೋಷಿಸಿ ಬಂಧನದೊಳಿರುವ ಚಿತ್ರಕೇತನನು ಕರೆಸೀ ||
ಕ್ಷೀಣಪಟ್ಟಿಹ ತರಳನನು ಕಂಡುಭೂಪ ದು |
ಮ್ಮಾನ ತಾಳುತ ನುಡಿದ ಕುವರ ಕೇಳೆನಗಾಗಿ |
ಬಾಣಹತಿಯಿಂದಧಿಕ ಕಷ್ಟಬಟ್ಟೆಯೊಯೆನುತ  ಮಮತೆಯಿಂದುಪಚರಿಸಿದಾ        ||೨೦೦||
ರಾಗ ಭೈರವಿ ಝಂಪೆತಾಳ
ಕಂದಾ ಕೇಳೆನಗಾಗಿ | ಬಂದೂ ಕಾಳಗದಿ ಬಲು |
ನೊಂದು ಬಳಲಿದೆ ಇಂಥಾ | ಬಂಧನೆಯೊಳ್ಸಿಲುಕೀ    ||೨೦೧||
ಆಗಿ ಗತಿಸಿಹ ಕಾರ್ಯ | ಕ್ಕಾಗಿ ಚಿಂತಿಸಲು ಫಲ |
ವಾಗುವುದೆ ಇದರಿಂದಾ | ನೀಗಿ ಕಳೆ ದುಗುಡಾ        ||೨೦೨||
ತರಳ ನಿನ್ನನು ಸೆರೆಯೊ | ಳಿರಿಸಿದಧಮನು ಧರೆಯೊ |
ಳಿರಲುಂಟೆ ಶೈಮಿನಿಗೆ | ತೆರಳಿಹನು ರಣದೀ ||೨೦೩||
ಭಾಮಿನಿ
ಇನಿತು ತರಳನ ತಕ್ಕವಿಸುತಾ |
ಜನಪನವನೊಡನೆಂದ ಕೇಳೈ |
ಸನುಮ ತದಿ ನೀ ತೆರಳು ಮಾರ್ಬಲದೊಡನೆ ಪುರವರಕೇ ||
ಅನಿತರೊಳು ತಾ ತರುವೆ ತರಳೆಯ |
ನೆನುತ ಕಳುಹಿಸಿ ಭದ್ರಸೇನನು |
ವನಜನೇತ್ರೆಯ ತರಲು ಪೊಕ್ಕನು ರಾಜನಾಲಯವಾ  ||೨೦೪||
ರಾಗ ತೋಡಿ ಅಷ್ಟತಾಳ
ಕೇಳಿತ್ತ ಧರಣಿಪಾಲಾ | ನಿನ್ನೊಳು ನಾನು | ಪೇಳ್ಪುದ ಸುಗುಣ ಶೀಲಾ ||
ಭೂಲೋಲಾ ಭದ್ರನಾ | ಬಾಲೆಯ ತರಲು ನೃ |
ಪಾಲಯವನು ನಿಶಿ | ಕಾಲದಿ ಸೇರುತ್ತಾ      ||೨೦೫||
ರಾಜನೋಲಗವ ಪೊಕ್ಕು | ಮೇಣಲ್ಲಿ ವಿ | ರಾಜಿಪ ಸಿರಿಗೆನಕ್ಕೂ |
ರಾಜೀವ ಸಖನಂತೆ | ತೇಜದಿ ನವರತ್ನ |
ರಾಜಿಯಿಂದಿಹ ಮೃಗ | ರಾಜಪೀಠವ ನೋಡಿ ||೨೦೬||
ಅಚ್ಚರಿಯವ ತಳೆದೂ | ವೈಭವಕಾಗಿ | ಮೆಚ್ಚಿ ಮೇಣದ ಕಳೆದೂ |
ಅಚ್ಚ ಕುಸುಮಗಂಧಿ | ಗಿಚ್ಛಿಸುತಲಿ ನೃಪ |
ಪಚ್ಚೆಗೆತ್ತಿದ ದ್ವಾರ | ಬಿಚ್ಚಿ ಮುಂದೊತ್ತುತಾ   ||೨೦೭||
ರನ್ನದುಪ್ಪರಿಗೆಗೇರೀ | ನಿದ್ರಾಂಗನೆ | ಯೆನ್ನುವ ಸಖಿಯ ಸೇರಿ ||
ಕನ್ಯೆರತ್ನಾವತಿ | ಸ್ವರ್ಣ ಪಲ್ಲಂಗದಿ |
ಮುನ್ನ ವಿಶ್ರಮಿಸಿಹುದನ್ನು ನಿರೀಕ್ಷಿಸಿ ||೨೦೮||
ನನೆಗೋಲನುರುಬೆಗಾಗೀ | ಭೂಮಿಪ ತನ್ನ | ಮನ ಸೋತು ಬಳಿಗೆ ಪೋಗಿ ||
ವನಿತೆಯ ಸುಂದರಾ | ನನವ ನೋಡುತ ತನ್ನೊ |
ಳಿನಿತೆಂದು ನುಡಿದನು | ಘನತೋಷವನು ತಾಳಿ       ||೨೦೯||
ರಾಗ ಕಾಪಿ ಏಕತಾಳ
ಏನನುಸುರಲಿ ಮಾನಿನಿಯ ಚಲುವಾನನದ ಪರಿಗೇ || ಮದ ಗಜ |
ಯಾನೆ ಕೋಕಿಲ ಗಾನೆ ಸತಿಯಾನೂನ ಮೊಗ ಸಿರಿಗೇ || ಮತ್ತುಡು |
ಸೇನೆ ಯಧಿಪತಿ ಬಾನ ತ್ಯಜಿಸುತಲೀ ನಿತಂಬಿನಿಗೇ || ನಿಟಿಲದಿ |
ಸಾನುರಾಗದೊಳ್ತಾನೆ ಮೆರೆಯುತ ಪೂರ್ಣಕಳೆ ಯೆಸಗೇ || ಇದಕನು
ಮಾನವಿಲ್ಲ ವಿ | ದೇನೆನಲು ಹಗೆ | ಮಾನವಗೆ ತಾವ್ | ಬೇನೆ ಪಡುವಂ
ತೀ ನಳಿನಗಳು | ನ್ಯೂನಗೊಂಡಿವೆ | ಹೀನಿಸುತಲಾ | ಯೇಣಧರನನೂ   ||೨೧೦||
ಅಂಬುಜಾಕ್ಷಿಯು ಸಂಭ್ರಮದಿ ಮುಗುಳುಂಬಿನಿಗೆ ತನುವಾ | ಇತ್ತಾ |
ಡಂಬರದಿ ತನ್ನಂಬಕಕೆ ಮರೆಗೊಂಬ ವೋಲನುವಾ || ಗೈದಿಹ |
ಳೆಂಬುದಿದು ಪುಸಿಯೆಂಬರೇನೆನೆ ರಂಭೆ ತನ್ಮನವಾ | ಬೇರೊಂ |
ದಿಂಬುಗೊಳಿಸುತ ಕುಂಭಿನಿಯನಕದಂಬದೊಳು ಚಲುವಾ | ಪುರುಷರ |
ಹಂಬಲಿಸಿ ಮೇಣ್ | ಬೆಂಬಿಡದೆ ತರೆ | ಕಂಬು ಕಂಠಿನಿ | ತುಂಬಿರುವ ನಗೆ |
ಯೆಂಬ ಬಲೆಯ ಸೌ | ರಂಭದೊಳು ತಾ | ಹಂಬಿಸಿಹಳಾ | ರಂಭದಲ್ಲಿಯೆ ||೨೧೧||
ನಾರಿ ರತುನೆಯ ಚಾರು ವದನದಿ ಬೀರುವೆಳೆನಗೆಯು || ಕುಂದಲ್ |
ಕಾರಣಂಗಳು ಬೇರೆ ಮನಸಿಗೆ ತೋರದೀ ಬಗೆಯೂ | ಬಳಿಕಾ |
ವಾರಿಜಾಕ್ಷಿಯ ಮೋರೆ ತೊರೆದಿಹ ಭೂರಿ ಸ್ಮಿತ ಬಲೆಯು || ಯೆನ್ನನು |
ಸೇರಿ ಸುತ್ತುತ ದಾರಿಗೆಡಿಸೀ ನೀರೆಯೆಡೆಗೊಯ್ಯು || ತ್ತರಸಿಯ |
ಕಾರ್ಯ ಕೆಡದೋಲ್ | ತಾರೆಯುಧಿಪಗೆ | ಪೂರ ಒಪ್ಪಿಸೆ | ಧೀರತನ್ನನು |
ಸೂರೆಗೊಂಡಿಹ | ಭಾರಿ ಬಳಲಿಸಿ | ಯಾರಿಗೊರೆಯಲ | ಪಾರ ಕಷ್ಟವಾ   ||೨೧೨||
ಕಂದ
ಕೇಳವನಿಪ ಭದ್ರಾಖ್ಯಂ |
ಬಾಲೆಯನೀಪರಿ ವರ್ಣಿಸಿ ಸುಮಶರದುರಿಯಂ
ತಾಳದೆ ಮತ್ತಿಂತೆಂದನು |
ಲೋಲಾಕ್ಷಿಯ ಸುಂದರ ತನುವಿನ ಸೌರಭಕಂ         ||೨೧೩||
ರಾಗ ಯಮುನಾಕಲ್ಯಾಣಿ ಅಷ್ಟತಾಳ
ಅಮಮ ಯೇನ್ ಬೆಡಗುಗಾರ್ತಿಯೊ ಕನ್ಯೆ | ಕಾಣೆ |
ಕಮನೀಯ ಗಾತ್ರೇ ಮನ್ಮಥರನ್ನೇ  || ಪಲ್ಲವಿ ||
ಭುವನ ಸ್ತ್ರೀ ನಿಕುರಂಬ ವನದಲ್ಲೀ | ಇಂಥ |
ನವ ಮೃದುಲತೆಯಿನ್ನು ಇಹುದೆಲ್ಲೀ ||
ದಿವರಾಜನೆಂತು ಬಂದಿಹನಿಲ್ಲೀ | ಯೆಂದು |
ತವೆಶಂಕೆತೋರ್ಪುದು ಮನದಲ್ಲೀ   ||೨೧೪||
ನಾಗವೇಣಿಯ ಮುದ್ದು ಮೊಗಕಾಗೀ | ಮೇಲ್ವೈ |
ರಾಗಿಗಳ್ ಸಹ ಸೋಲ್ವರ್ಮನ ನೀಗೀ ||
ಮಾಗಿಯೊಳ್ ದಣಿದ ಪಾಂಥಿಕ ತಾನೂ | ಒಮ್ಮೀ |
ನಾಗ ನಡೆಯ ನೋಡೆ ತೃಷೆಯನ್ನೂ         ||೨೧೫||
ತೊರೆವ ತಾನಿದ ಸಿದ್ಧ ವನಜಾಕ್ಷಿ | ಗೆಣೆ |
ಇರದಿದು ನಿಜ ಮಾರಪಿತ ಸಾಕ್ಷೀ ||
ಸುರ ತರುಣಿಯರಿಂಗೀ ಸೊಬಗಿನ್ನೂ | ಪೂರ |
ದೊರೆವುದಸಾಧ್ಯವಾಗಿಹುದಿನ್ನೂ    ||೨೧೬||
ಭಾಮಿನಿ
ಬೇದಬಿಜ್ಜೆಗನೀ ತರುಣಿಯನು |
ಸಾದರದಿ ನಿರ್ಮಿಸಿದನಿದಕಪ |
ವಾದವಿಲ್ಲಿದು ನಿಶ್ಚಯವು ಕರಿ ಕುಂಭ ಕುಚಯುಗೆಯಾ ||
ಮೋದದಿಂದೊಯ್ಯುತಲಿ ಮದುವೆಯ |
ನಾದೆನೆಂದರೆ ತನ್ನ ಭಾಗ್ಯಕೆ |
ಮೇದಿನಿಯೊಳೀಡಿಲ್ಲವೆಂದಾ ಕ್ಷಣದೊಳಾಸತಿಯಾ     ||೨೧೭||
ವಾರ್ಧಕ
ಕದಲದೋಲೆತ್ತಿ ಕೊಂಡೊದಾಗ ಮಂಚಮಂ |
ಒದಗಿನಿಂ ನಿಶಿಯೊಳಾಪುರಗಿರಿಗಳಂ ಕಳೆದು |
ಪದುಮಸಖನುದಯದೊಳ್ ದಿಂಡೀರವೆಂಬ ವನದೆಡೆಗೈದು ಪೊರೆಯನಿಳುಹೀ ||
ಉದಧಿವಸನೇಶ ಶ್ರಮವನು ಕಳೆಯಲೋಸುಗವೆ |
ಮುದದಿ ಕುಳಿತರಲಿತ್ತ ನಿದ್ದೆ ತಿಳಿದೆದ್ದಾಗ |
ಳದುಭುತವಿದೇನೆಂದು ಬಾಯ್ ಬಿಡುತ ಮರುಗಿದಳ್ ಕಡು ಭಯವ ತಾಳ್ದು ಸುದತೀ       ||೨೧೮||
ರಾಗ ನೀಲಾಂಬರಿ ಏಕತಾಳ
ಹರ ಹರಾ ಕರುಣಾನಿಧೇ | ಯೇನಚ್ಚರಿ | ಯರಿಯೆನರುಹಬಾರದೇ ||
ಪುರವ ತ್ಯಜಿಸುತಲಿಲ್ಲೀ | ಪಲ್ಲಂಗದೊಡ | ಬರಲೇನಾರಣ್ಯದಲ್ಲೀ ||೨೧೯||
ಚೋರರ್ಮಂದಿರವ ಹೊಕ್ಕೀ | ಸುಲಿದು ಎನ್ನಾ | ಘೋರ ಕಾನನದೊಳಿಕ್ಕೀ ||
ಸೇರಿದರೇನೊ ಹೀಗೇ | ಅಲ್ಲದಡೆನ್ನಾ | ತೀರಿಸಲ್ ನೆನೆದ ಬಗೇ ||೨೨೦||
ಭೂತಗಳೆನ್ನನಿಂತೂ | ಗೈದವೊ ಗಿರಿ | ಜಾತೆಯ ಪತಿಗೆ ಗೊತ್ತೂ ||
ಈ ತೆರನೆಸಗುವುದೇ | ಶಿವ ಶಿವ ಎನ್ನಾ | ಘಾತಿಸದೈದುವುದೇ ||೨೨೧||
ಈ ಪರಿ ದುಗುಡದಿಂದಾ | ನಾಲ್ದೆಸೆಯನು | ತಾಪದಿ ನೋಡಲ್ಲಿಂದಾ |
ಭೂಪನ ನೀಕ್ಷಿಸು ತಾ | ಭಯದಿ ತಾ ಪ್ರ | ಳಾಪಿಸುತೆಂದಳ್ ಮಾತಾ    ||೨೨೨||
೪
ರಾಗ ಆನಂದಭೈರವಿ ಏಕತಾಳ
ಯಾರಯ್ಯ ಮನುಜೇಶಾ ತನ್ನಾ | ಕೂಡಿ | ಕಾರಡವಿಯೊಳು ಸಂಪನ್ನಾ ||
ಕಾರಣವೇನಿಲ್ಲಿ ಬರಲೂ | ಪೇಳು | ಕಾರುಣ್ಯ ಭಾವವಿನ್ನಿರಲೂ   ||೨೨೩||
ಎನ್ನನ್ಯಾಕಿಲ್ಲಿ ನೀ ತಂದೇ | ಬೇಗ | ಎನ್ನೊಡನುಸುರೆನ್ನ ತಂದೇ ||
ಮುನ್ನ ಘಾತಿಸುವರೆ ಮನವಾ | ಗೈದೂ | ದನ್ನರಿಯೆನು ಪೇಳು ನಿಜವಾ  ||೨೨೪||
ತರಳೆಯೆನ್ನೊಡನೇನು ಚಿನ್ನಾ | ರತ್ನಾ | ಭರಣವೇನಿಲ್ಲಾ ಕೇಳಣ್ಣಾ ||
ಬರಿದೆ ಕರಗಿಸಲಿನ್ಯಾಕೇ | ಪ್ರೇಮ | ವಿರಿಸುತ ಪೇಳು ಪರಾಕೇ  ||೨೨೫||
ಭಾಮಿನಿ
ಧರಣಿಪತಿ ಲಾಲಿಪುದು ವನಿತೆಯು |
ಸಿರಿಯ ಕರುಮಾಡವನ ಸರದಿಂ |
ದ್ಹರಿಧರೆಯ ಮೇಲ್ಪಿಸುಡೆ ಖಗನಿಂ ಕೆಡುವವೋಲ್ತನ್ನಾ ||
ಪುರವೆನುವ ಕೊಳದಿಂದ ಬಿಡದನು |
ಸರಿಸಿರುವ ವಿಧಿಕಿತ್ತು ವನವೆಂ |
ಬುರುತರದ ಶಿಲೆಯೊಳಗೆ ಬಿಸುಟಿಹುದೆನುತ ಮರುಗಿದಳೂ     ||೨೨೬||
ಕಂದ
ಮತ್ತಿವ ದಹಿಸುವ ತನ್ನನೆ |
ನುತ್ತಾಯತಲೋಚನೆ ಚಿಂತಿಸುವದನರಿತು ನ ||
ರೋತ್ತಮನೊಡನೆಂದ ಮದೋ |
ನ್ಮತ್ತದಿ ರತ್ನಾವತಿಯೊಡನತಿ ವಿಭವದೊಳಂ ||೨೨೭||
ರಾಗ ಕಲ್ಯಾಣಿ ಆದಿತಾಳ
ಬೆದರಲ್ಯಾತಕೆ ನಾರೀ | ಮಾರನ್ ಕಠಾರೀ | ಬೆದರಲ್ಯಾತಕೆ ನಾರೀ      || ಪಲ್ಲವಿ ||
ಬೆದರಲ್ಯಾಕೆ ನಾ | ಬದಿಯೊಳಿರಲು ನೀ | ನಿದ ಬಿಡು ಮನದಲಿ | ಮುದವನುತಳೆದೂ ||     ||ಅ. ಪಲ್ಲವಿ ||
ಮದಿರಲೋಚನೆ ನಿನ್ನ | ಸೊಬಗನೊಮ್ಮೆ | ಬುಧರು ಪೇಳಲು ಚಿನ್ನಾ ||
ಪದುಮಗಂಧಿನಾ | ನಿದಕೋಸುಗ ಕದ | ನದಿ ನೃಪನೊಳು ಕಾ | ದಿದುದೆಲೆ ರಮಣೀ        ||೨೨೮||
ಕಲಹದಿ ಗೆಲಿದಿತ್ತಾ | ತಂದಿಹೆ ನಿನ್ನಾ | ಕೊಲುವರಲ್ಲಿದು ಚಿತ್ತಾ ||
ಬಲುತರದೊಳು ಭ್ರಮೆ | ಗೊಳುತಿದೆ ಯದನನು | ಗೊಳಿಸೈ ಬೇಗನೆ | ಕಲಶುಕವಾಣೀ     ||೨೨೯||
ಮಾರನುರುಬೆ ತಣಿಯೆ | ಕೇಳ್ ಗುಣಮಣಿಯೇ | ದಾರಿಯೇನೆನುತರಿಯೆ ||
ನಾರೀಮಣಿ ನಗೆ | ಬೀರುತ ನುಡಿ ದಯ | ದೋರೆಲೆ ಎನ್ನೊಳು | ನೀರೆ ಶೃಂಗಾರೆ  ||೨೩೦||
ಇಂಗಿತಯೆನಗುಸುರೇ | ದಣಿವುದೇಕೆ | ಭೃಂಗಕುಂತಳೆ ಶೂರೆ ||
ಅಂಗಜಗಿಣಿ ಸಾ | ರಂಗ ನಯನೆ ಲಲಿ | ತಾಂಗಿ ಚಿಂತಿಸುವುದ | ರಂಗವನರಿಯೆನೂ        ||೨೩೧||
ಅಷ್ಟಭಾಗ್ಯವು ಎನಗೇ | ಇಹುದು ಮೇಲ್ ವಿ | ಶಿಷ್ಟ ಭೂಪರು ಎನಗೇ ||
ಥಟ್ಟನೇ ಕಪ್ಪವ | ಕೊಟ್ಟೊಂದಿಪರಿದು | ದಿಟ್ಟವು ನಾ ಮನ | ಗೊಟ್ಟಿಹೆ ನಿನಗೇ      ||೨೩೨||
ರಾಗ ತೋಡಿ ರೂಪಕತಾಳ
ಧಾರುಣಿಪಾಲನೆಂದುದ ಲಾಲಿಸುತಲಾಗ | ನಾರಿಯಿಂತೆಂದಳಾ ನೃಪಗೇ |
ಧೀರ ನಿನ್ನಯ ನುಡಿ  ನಿಜವಾದಡೇನ್ ಗೈವೆ | ಕಾರ್ಯ ಸಂಗತಿಯು ಬೇರಿಹುದೂ ||೨೩೩||
ಪಿತ ತಾನು ಮೊದಲೇ ವತ್ಸಾಖನಾಗಿಹ ನರ | ಪತಿಯ ನೀ ವರಿಸುವದೆನುತಾ ||
ಹಿತದಿ ಪೇಳಿರಲಿನ್ನಾತನ ನುಡಿಯುಲ್ಲಂಘಿ | ಸುತಲೆಂತು ಸೇರಲೈ ನಿನ್ನಾ          ||೨೩೪||
ಅರಿಯದಾತನು ನೀನೇನಲ್ಲಾ ಸದ್ಧರ್ಮವ | ತೊರೆವುದಯೋಗ್ಯವೆಂದೆನುತಾ ||
ಪರ ಹೆಂಗಳಭಿಲಾಷೆ ನರಕಕೊದಪುದೆಂದು | ಮರಳಿ ಪೇಳುವುದೇಕೈ ನಿನಗೇ     ||೨೩೫||
ಇದರಿಂದ ಕೇಳು ನೀ ಎನ್ನನಾಶಿಸದತಿ | ಮುದದಿ ಸೋದರಿಯೆಂದು ಬಗೆದೂ ||
ಒದಗಿನೊಳೊದೆನ್ನಾ ಸದನದಿ ಬಿಟ್ಟರೆ | ಲೊದಗುವುದೈ ಪುಣ್ಯ ನಿಜವು    ||೨೩೬||
ರಾಗ ಬೇಗಡೆ ತ್ರಿವುಡೆತಾಳ
ಹೀಗೆ ಪೇಳುವರೇ ಸಖಿ | ಚಂದಿರಮುಖಿ | ಹೀಗೆ ಪೇಳುವರೆ ಸಖೀ        || ಪಲ್ಲವಿ ||
ಹೀಗೆ ಪೇಳುವುದೇಕೆ ಎನ್ನೊಳು | ನಾಗಗಮನೆ ನಿರಂತರದಿ ಸುಖ |
ಭೋಗಿಸುತಲನುರಾಗದಿಂದಲಿ | ಭೋಗಿವೇಣಿಯೇ ದಿನವಕಳೆಯದೇ || ಹೀಗೆ      || ಅ.ಪ. ||
ಚಿಕ್ಕಪ್ರಾಯದ ಕೋಮಲೇ | ಮನದಿ ವ್ಯರ್ಥ | ದುಃಖಿಸಲೇಕೆ ಬಾಲೇ ||
ರುಕ್ಮನೂ ಸೋದರಿಗೆ ಚೈದ್ಯನು | ತಕ್ಕನೂ ಎಂದೆನುತ ವೈವಾ
ಹಕ್ಕನೂ ಗೈದಿರಲು ದುರುಳನ | ಸೊಕ್ಕನೂ ಮುರಿದೊವ ತೆರದಲಿ |
ರಕ್ಕಸಾರಿಗೆ ಘಕ್ಕನೋರ್ವನೊ | ಳೊಕ್ಕಣೆಯ ಬರೆದಿಕ್ಕಲಿಲ್ಲವೆ |
ರುಕ್ಮಿಣಿಯು ತಾ ಕಕ್ಕುಲತೆ ಯಾ | ತಕ್ಕೆ ನಿನ್ನೊಳು ಸಿಕ್ಕಿಬಿದ್ದಿಹೆ ||೨೩೭||
ಮುನ್ನಾ ಶಕ್ರನ ಸುತನೂ | ಸೌರಿಯ ಸತಿ | ಯನ್ನು ತಾನೊದಿಹನೂ ||
ಇನ್ನಿದೂ ಅವಿಚಾರವಲ್ಲವು | ಎನ್ನದೂ ಪರಪುರುಷ ನಾನೆಂ
ದೆನ್ವುದೂ ಚೋದಿಗದ ವಚನವು | ನಿನ್ನದೂ ಎಂತಿರಲಿ ಬಳಿಕೇ |
ನನ್ಯ ಯುವತಿ ನೀನೆನ್ನುವುದು ಕೇ | ಳೆನ್ನ ಮನಸಿಗೆ ತೋಚದಾ ಹುಲು |
ಕುನ್ನಿ ವತ್ಸನ ಬಣ್ಣಿಸುವೆಯಾ | ಕೆನ್ನೊಳರುಹೆಲೆ ನನ್ನಿಯಿಂದಲಿ   ||೨೩೮||
ರಾಗ ತೋಡಿ ಏಕತಾಳ
ನುಡಿಯ ಕೇಳುತೊಡನೆ ಸುದತಿ | ನಡುಗಿ ಕೋಪದಿಂದಾ ||
ಸುಡು ಸುಡಿವನ ಧಡಿಗ ತನ್ನಾ | ಕೆಡಿಸುವನೆಂದೆನುತಾ          ||೨೩೯||
ಮರುಳೆ ಕೇಳಿನ್ನರೆಯೊಳ್ನೀರ | ನೆರದರೇನು ಫಲವೂ ||
ದುರುಳ ನಿನಗೀ ಪರಿಯೊಳೆರೆಯೆ | ಬರುವುದುಂಟೆ ದಯವೂ   ||೨೪೦||
ದಶಕಂಠ ರಕ್ಕಸನು ಸೀತೆ | ಗಸುವಿತ್ತಾ ಕೀಚಕನೂ ||
ಕುಸುಮಾಕ್ಷಿ ಸೈರೇಂದ್ರಿಗಾಗಿ | ವುಸುರು ತೊರೆದ ನೀನೂ       ||೨೪೧||
ದಾತ ಸುಕುಲ ಜಾತನೆಂಬೆ | ಮಾತಿದೆಲ್ಲಾ ಸಟೆಯೂ ||
ಧೂರ್ತರಿರುವ ರೀತಿ ನಡವೆ | ಪಾತಕಿ ಕೇಳ್ ದಿಟವೂ ||೨೪೨||
ಪರರ ಹೆಂಗಸರೊಳು ಮನವಾ | ನಿರಿಸಿ ಕುಜನರಂತೆ ||
ನರಕದೊಳಗೆ ಹೊರಳುತಿಹುದು | ಥರವೆ ನಿನಗೆ ಭ್ರಾಂತೆ       ||೨೪೩||
ವಾರ್ಧಕ
ಸುದತಿ ಇಂತೆನಲಾಗ ಕೋಪಿಸುತ ಭೂಮಿಪಂ |
ಹದದ ಕೂರಸಿಗೆ ಬಲಿಕೊಡುವೆನೀಕೆಯನೆನ್ನು |
ತದ ನೆಗೆಯೆ ಬಳಿಕಲಶರೀರ ನುಡಿಯಾಯ್ತು ಹೆಂಗೊಲೆಯನೆಸಗದಿರೆನ್ನುತಾ |
ಇದನರಿಯುತಚ್ಚರಿಯಗೊಳುತಾಗ ಧಾರುಣಿಪ |
ನಧಿಕ ಚಿಂತೆಯೊಳಿರಲ್ಕಿತ್ತಲಾ ಕಾನನದೊ |
ಳದುಭುತಾರ್ಭಟೆಗೊಟ್ಟು ವನವ ಸಂಚರಿಸಲ್ಕೆ ಪೊರಟ ವಿದ್ಯುಲ್ಲೋಚನಾ ||೨೪೪||
ಕಂದ
ಚರಿಸುತ ಕಾನನವನು ನಿಶಿ |
ಚರನಿವರಿರ್ಪೆಡೆಗತಿ ವಹಿಲದಿ ಬಂದೀಕ್ಷಿಸಿ |
ಹರಿದವರಂ ತಿಂಬೆನೆನ್ನುತ |
ಹರಿನಾದದೊಳಿಂತೆಂದನು ಘರ್ಜಿಸುತಾಗಂ  ||೨೪೫||
ರಾಗ ಮಾರವಿ ಅಷ್ಟತಾಳ
ಆರೆಲೋ ಮನುಜಾ | ಬಂದಿರುವವ | ನ್ಯಾರೆಲೋ ಮನುಜಾ               || ಪಲ್ಲವಿ ||
ಆರೋಸುಮ್ಮನೆ ಹುಲಿಯ ತುತ್ತಿಗೆ | ಹಾರಿ ಬಂದಿಹ ಕುರಿಯ ತೆರದಲಿ |
ನಾರಿಯನು ಒಡಗೊಂಡು ಯಮನೆಡೆ | ಸೇರುವರೆ ಸರಿಯಾಗಿ ಬಂದವ |
ನ್ಯಾರೆಲೋ ಮನುಜಾ ||             || ಅನುಪಲ್ಲವಿ ||
ಮನುಜರ ಮಾಂಸವ ಮೆಲದೇ | ಬಲು | ದಿನವಾಯ್ತು ನಾನಿಲ್ಲಿ ಬರದೇ ||
ಮನಕೆ ತೋಷವದಾಯ್ತು ಬಲು ಪರಿ | ಕ್ಷಣಕೆಹಿಡಿತಂದೀಕೆಯನು ನಾನ್ |
ಮನೆಗೆ ಕೊಂಡೊದಿಡುವೆ ಕೊಬ್ಬಿಸಿ | ಘನದಿ ಭೋಗವ ಗೈವೆನಂತರಾ    ||೨೪೬||
ಅಲ್ಲದಿರಲು ಲಗ್ನಗೈದೂ | ಸುಖ | ದಲ್ಲಿ ಮನಯೊಳಿಟ್ಟು ನಲಿದೂ ||
ವಲ್ಲಭೆಯ ತಾ ಮಾಡಿಕೊಳುವೆನು | ಮೆಲ್ಲಲೆಂತೀಯಧಮನಿರುತಿಹ |
ಚಲ್ವಪಾಕವನೆಸಗುವೆನು ತೊಡು | ನಿಲ್ಲದಿವನನು ಕೊಲ್ಲದೀಕ್ಷಣಾ          ||೨೪೭||
ಭಾಮಿನಿ
ನಿಶಿಚರನು ಹೀಗೆನಲು ಕೇಳ್ದಾ |
ಶಶಿಮುಖಿಯು ಭಯಗೊಂಡಿರಲು ಬಳಿ |
ಕಸಮ ಸಾಹಸಿ ಸಾಯಕಂಗಳ ಧರಿಸಿ ಪೊರಟಾಗಾ |
ಉಸುರಿದನು ಇನಿತ್ಯಾಕೆ ಘರ್ಜಿಪೆ |
ನುಸಿಯೆ ಗರ್ವವ ನಿಲಿಪೆನೆನುತಲಿ |
ಮಸೆದ ಬಾಣವ ಬಿಡಲು ಖಳನಿಂತೆಂದ ರೋಷದಲೀ  ||೨೪೮||
ರಾಗ ಮಾರವಿ ಏಕತಾಳ
ನರಗುರಿ ಕೇಳೆಲೊ | ಬರಿದ್ಯಾತಕೆ ಶರ | ಸರಿಮಾಡುವೆ ಮರುಳೆ ||
ಧುರದೊಳು ಎನ್ನಲಿ | ಸರಿ ನಿಲ್ಲುವರೀ | ಧರಣಿಯೊಳ್ಯಾರುಸುರೂ         ||೨೪೯||
ಖೂಳ ಖಳಾಧಮ | ತಾಳೆಲೊ ನಿನ್ನೆದೆ | ಸೀಳುತರುಧಿರದೊಳೂ ||
ಕಾಳಿಯನೋಕುಳಿ| ಕೇಳಿಪಡುಸುರುವೆ | ಮೂಳನೆ ಬಾಮುಚ್ಚೂ ||೨೫೦||
ಖುಲ್ಲ ಮನುಜ ಬರಿ | ಝಲ್ಲಿನೊಳೇನ್ ಫಲ | ನಿಲ್ಲದೆ ಹಿಡಿದೀಗಾ ||
ಚಲ್ಲ ಬಡಿದು ಬಾ | ಪಲ್ಲಿಗೆ ತಗಲದೆ | ಮೆಲ್ಲುವೆ ನೋಡೆಂದಾ     ||೨೫೧||
ಗಿರಿಗಹ್ವರದೊಳು | ನರಿಪಂದಿಗಳನು | ತಿರಿದಟ್ಟುತ ತಿಂದಾ ||
ಉರವನು ಹೊಡೆದೀ | ಧರಯೊಳು ಕೆಡಹುವೆ | ಖಳ ಕೇಳ್ ಖರೆಯೆಂದೂ          ||೨೫೨||
ಹೊಸಮಸೆತಿಹಕಣೆ | ವಿಸರದಿ ರಕ್ಕಸ | ನಸು ಕುಸಿಯುವೆನೆನುತಾ ||
ಎಸೆಯಲು ನೋಡುತ | ನಿಶಿಚರನದನು | ತುಸಗಣಿಸದೆ ಮುರಿದೂ       ||೨೫೩||
ರೌದ್ರದೊಳಿವನನು | ಛಿದ್ರಿಪೆನೆನುತಲಿ | ಅದ್ರಿಕುಜವ ಮುರಿದೂ ||
ಭದ್ರನ ಶಿರಕಾ | ಕ್ಷುದ್ರನು ಹೊಡೆಯಲು | ಬಿದ್ದನು ರಣತಳದೀ   ||೨೫೪||
ಭಾಮಿನಿ
ಧರಣಿಪತಿ ಕಾಮಿನಿಯ ಹಂಬಲ |
ತೊರೆದು ಯಮನೆಡೆಗೈದನಿತ್ತಲು |
ಭರಿತತೋಷದಿ ಕರ್ಬುರನು ಸತಿಯೆಡೆಗೆ ನಡೆತರಲೂ ||
ಅರಿತದನು ನೃಪಸುತೆಯು ಮನದೊಳು |
ಮರುಗಿದಳು ಖಗರಾಜನಟ್ಟುಳಿ |
ತೊರೆದು ನಕುಲೇಶ್ವರಗೆ ಸಿಕ್ಕಿದ ನಾಗನೋಲ್ಕಾಂತೇ ||೨೫೫||
ರಾಗ ಆನಂದಭೈರವಿ ಏಕತಾಳ
ಅಕ್ಕಟಕ್ಕಟೈಯ್ಯೋ ಮೃಡನೇ | ರಕ್ಕಸ ಮುಂದ್ವರಿವ ತಾನೇ ||
ಕೊಲ್ಲಲೂ | ತನ್ನಾ | ಮೆಲ್ಲಲೂ       ||೨೫೬||
ಪೊಡವಿಪ ದೃಢವರ್ಮನೆನ್ನಾ | ಪಡೆದ ಪಿತ ತಾನಾದಡೆನ್ನಾ ||
ಬರಹವೇ | ಯೆಂತು | ಮೀರುವೇ    ||೨೫೭||
ಯಾತಕಾಗಿ ವತ್ಸನಿಂಗೆ | ಮಾತು ಕೊಟ್ಟು ಭದ್ರನಿಂಗೇ ||
ಜರೆದನೂ | ಪಿತನೂ | ಒರೆದನೂ   ||೨೫೮||
ಯಾತಕಾಗಿ ಕಾದಲ್‌ಬಂದಾ | ಯಾತಕಾಗಿ ತನ್ನಾ ತಂದಾ ||
ನಿಲ್ಲಿಗೇ | ಭೂಪ | ಮೆಲ್ಲಗೇ ||೨೫೯||
ಬಳಿಕ್ಯಾಕೆ ರಕ್ಕಸ ತಾನಿಲ್ಲಿ | ಕಲಹಕೆನುತ ಜನಪನಲ್ಲಿ ||
ಬರುವರೇ | ಕೊಂದೂ | ಕಳೆವರೇ   ||೨೬೦||
ಭೂಪ ತನ್ನಾಗಳವ ಕಡಿಯೇ | ಕೋಪದಿಂದ ಖಡುಗ ನೆಗೆಯೇ ||
ತಡೆವುದೇ | ಸುರರು | ನುಡಿವುದೇ  ||೨೬೧||
ದುರುಳನೆನ್ನಾನೊದು ಕೆಡಿಸ | ದಿರಲಾರನಯ್ಯಯ್ಯೊ ಕೆಲಸ ||
ಕೆಡುವುದೂ | ಯೇನಾ | ನುಡಿವುದೂ          ||೨೬೨||
ಮತ್ತೆ ಕೊಲುವನೇನೋ ಎನ್ನಾ | ಚಿತ್ತಜಾರಿ ಬಲ್ಲಾ ಮುನ್ನಾ ||
ಬಿಡುವನೇ | ಆಳ | ದಿರುವನೇ       ||೨೬೩||
ವಾರ್ಧಕ
ಜಯ ಜಯ ಜಗನ್ನಾಥ ಜಾನಕೀ ಸುಪ್ರೀತ |
ಜಯ ಜಯ ಚಿದಾನಂದ ವಂದ್ಯಸುಮನಸ ವೃಂದ |
ಜಯ ರುಕ್ಮಿಣೀ ರಮಣ ಜಯ ಕೌಸ್ತುಭಾಭರಣ ಜಯ ಖಳಸ್ತೋಮ ಭೀಮಾ ||
ಭಯ ದೂರ ನೀ ಎನ್ನ ಬವಣೆಯನು ಪರಿಹರಿಸು |
ದಯದೋರು ಕರುಣವಾರಿಧಿ ತನ್ನ ಬಿಡದೆ ಚಿನ್ |
ಮಯ ಮೂರ್ತಿ ಕಾಯುತೀ ಖಳನಬಾಧೆಯು ಬಿಡಿಸು ಪದುಮನಾಭನೆ ದಯದೊಳೂ      ||೨೬೪||
ಭಾಮಿನಿ
ವಾರಿಜಾಕ್ಷನೆ ದ್ರೌಪದಿಯ ನೀ |
ಭೂರಿ ಕರುಣದಿ ಕಾದೆ ಸಮನಸ |
ವಾರವನು ಸಲಹಿರುವೆ ದಶಕಂಠನನು ಕಳೆದೀಗಾ ||
ನಾರಿಯೊಬ್ಬಳ ಸಲಹುವುದು ಬಲು |
ಭಾರವೇ ಗೋವಿಂದನೆನುತಿರೆ |
ಮಾರಪಿತ ಬಿಡದೀಗ ಪ್ರಾಣವ ಕಾಯೊ ಮುರಹರನೇ  ||೨೬೫||
ರಾಗ ಶಂಕರಾಭರಣ ತ್ರಿವುಡೆತಾಳ
ಸುದತಿ ಈ ತೆರದಿಂದ ಚಿಂತಿಸಿ | ಮಧು ರಿಪುವ ನೆನೆಯುತ್ತಿರೇ ||
ಇದಿರು ಬಂದಾದುರುಳ ರಕ್ಕಸ |
ವಿಧುಮುಖಿಯೊಳಿಂತೆಂದನೂ | ತೋಷದಿಂದಾ        ||೨೬೬||
ಕೋಮಲಾಂಗಿಯೆ ನಿನ್ನ ಪೆತ್ತಿರು | ವಾಮಹಿಮನ್ಯಾರೆನ್ನುತಾ ||
ಪ್ರೇಮದಿಂದಲಿ ಪೇಳು ಮದಗಜ |
ಗಾಮಿನಿಯೆ ಬಿಡು ಚಿಂತೆಯಾ | ಎನ್ನೊಳೀಗಾ          ||೨೬೭||
ಇತ್ತ ಕೇಳ್ ಹರಿಣಾಕ್ಷಿ ಎನ್ನನು | ಚಿತ್ತಜನು ಬಲು ತೆರದೊಳೂ ||
ವ್ಯರ್ಥ ಬಳಲಿಪನಿದಕೆ ಶಮನವ |
ಬಿತ್ತರಿಸು ನೀ ಎನ್ನೊಳೂ | ಕರುಣದಿಂದಾ    ||೨೬೮||
ತನು ಸುಖವ ಪಡೆಯಲ್ಕೆ ನಿನ್ನಲಿ | ಮನವ ಮಾಡಿದುದಲ್ಲದೇ ||
ಕೊಲುವದಿಚ್ಛಿಪುದಲ್ಲ ನಾರೀ |
ಮಣಿಯೆ ಭಯವನು ತೊರೆಯುತಾ | ಮೊಗವ ನೆಗಹೂ         ||೨೬೯||
ಬಳಿಯೊಳಿಹ ಮನುಜಾಧಮನು ತಾ | ನೆಲವ ತೊರೆಯುತಲೆಮನೆಡೇ ||
ನಲವಿನಿಂದಲಿ ಪೋಗಿಹನು ತಿಳಿ |
ತಿಲಕ ಪುಷ್ಪ ಸುನಾಸಿಕೇ | ಪುಸಿಯಿದಲ್ಲಾ     ||೨೭೦||
ಧಡಿಗನಿಂತೆನೆ ಕೇಳುತೆಲ್ಲವ | ಜಡಜಲೋಚನೆ ದುಗುಡದೀ ||
ಅಡಸಿದಾಪತ್ತಿನಲಿ ಧೈರ್ಯವ |
ಬಿಡದೆ ಪೇಳ್ದಳು ರೋಷದೀ | ದಾನವನೊಳೂ          ||೨೭೧||
ರಾಗ ಕಾಪಿ ಝಂಪೆತಾಳ
ದುರುಳ ರಕ್ಕಸ ಕೇಳು | ವರೆಯಲ್ಯಾಕಿಂತೆನಗೆ |
ದೊರೆಯುವುದ ಲಾಭವೇನ್ ಹೀಗೇ ||
ಪರಿ ಪರಿಯ ನರಕದೊಳು | ಹೊರಳುವುದು ಹಿತಕರವೆ |
ನರವೈರಿಯುಸುರು ಎನ್ನೊಡನೇ    ||೨೭೨||
ಹೆಣ್ಣಿನಾಶೆಯೊಳು ನಿ | ನ್ನಣ್ಣ ರಾವಣ ಮಡಿದು |
ಮಣ್ಣಿನ್ಹೊಂದಿಕೆಯಾದ ಬಳಿಕಾ ||
ಮಿಣ್ಣನಾ ದ್ರೌಪದಿಗೆ | ಕಣ್ಣಿಟ್ಟು ಕೀಚಕನು |
ತನ್ನಸುವ ತೊರೆದನೇನೆನಲೀ       ||೨೭೩||
ವಾಲಿ ರುಮೆಯನು ಮನೆಗೆ | ಲೀಲೆಯಿಂದೊದುತಲಿ |
ಕಾಲನೆಡೆಗೈದುದನು ಮರೆತೇ ||
ಕೀಳುತನ ಗೈದು ಸುರ | ಪಾಲ ಗೌತಮನಿಂದ
ಹಾಳಾದ ಬಗೆ ಯೋಚಿಸೀಗಾ       ||೨೭೪||
ತೊರೆದಿರುವ ಪ್ರಾಣವೀ | ದರೆಯಧಿಪ ಎನ್ನ ಕ |
ದ್ದಿರದಿಲ್ಲಿ ತಂದಕಾರಣದೀ ||
ಬರುವುದಿನ್ನವನ ಗತಿ | | ಸೆರಗಿನೊಳು ಗಂಟಿಕ್ಕು |
ಬರಿದೇಕೆ ಕೆಡುವೆ ಎನಲೊರೆದಾ     ||೨೭೫||
ರಾಗ ಕೇತಾರಗೌಳ ಅಷ್ಟತಾಳ
ಯಾಕೆನ್ನ ನುಡಿಯ ನಿರಾಕರಿಸುವೆ ಪೇಳು | ರಾಕೇಂದು ವದನೆ ಹೀಗೇ ||
ಜೋಕೆಯೊಳುಸುರೆಲ್ಲ | ಡೀ ಕಾನನದಿ ಪ್ರಾಣ | ನೀ ಕಳ ಕೊಳುವೆ ನೋಡೂ       ||೨೭೬||
ಜನಿಸಿದವನು ಸಾಯ | ಲಿನಿತೆಂಬ ನೇಮದ | ವನಜ ಸಂಭವ ನೇಮಿಸೇ ||
ತನಗೆಂತು ಬಿಡುವುದು | ವನಹರ್ಮ್ಯವೆಂದೆಂಬು | ದನು ಮೃತ್ಯು ತಾ ಕಾಂಬಳೇ   ||೨೭೭||
ಸುರನಾರಿಯರು ಕೂಟ | ಪರ ಪುರುಷನನಿಚ್ಛಿ | ಪರು ಕೇಳು ನಾಗವೇಣಿ ||
ತರವೆ ನಿನಗೆ ಎನ್ನೊ | ಳಿರುವುದೆ ಕುಂದುಗ | ಳರುಹು ಬೇಗದನು ಜಾಣೇ         ||೨೭೮||
ದಾನವ ಕೇಳು ನೀ | ಪ್ರಾಣವ ಕಳೆದರೂ | ನಾ ನಿನ್ನ ಸೇರಲುಂಟೆ ||
ಹೀನ ರಕ್ಕಸ ನಿನ್ನ | ಕಾಣೆ ನೆನ್ನುತ ಮೊಗ | ಮಾನಿನಿ ತಿರುಹಿದಳೂ      ||೨೭೯||
ಭಾಮಿನಿ
ನಾರಿ ಮೊಗವನು ತಿರುಹೆ ನೋಡುತ |
ಘೋರ ವಿದ್ಯುಲ್ಲೋಚನನು ತಾ |
ಭಾರಿ ಕೋಪವ ತಾಳುತುಸುರಿದನವಳೊಡನೆ ಭರದೀ ||
ವಾರ ವೆರಡಿತ್ತಿಹೆನು ಮನದಿ ವಿ |
ಚಾರಿಸುತ ನೀ ಸಿದ್ಧಗೈವುದು |
ಮೀರಿದಡೆ ಕಡೆಗಾಲ ತೋರುವೆನೆನುತ ಪಿಡಿದಾಗಾ   ||೨೮೦||
ಕಂದ
ಅರಮನೆಗೊಯ್ಯುತ ಸತಿಯನು |
ಪೊರಮಡದೋಲ್ ಬಂಧನೆಯೊಳಗಿಡುತಾ ಕರ್ಬುರ ||
ನಿರಲಿತ್ತಾ ವನಿತೆಯು ಬಲು |
ಪರಿ ದುಃಖಿಸಿದಳ್ ಘಾತಿಪ ರಕ್ಕಸನೆನುತಂ  ||೨೮೧||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಇನಿತು ಕಾಮಿನಿ ದುರುಳನೆಡೆಯೊಳು | ದಿನವ ಯುಗದೋಲ್ಕಳೆಯುತಿರಲಾ |
ವನಿತೆ ಸುಖಿಸುವ ಕಾಲ ಬಂದುದು | ಜನಪ ಕೇಳೂ    ||೨೮೨||
ಒಂದು ದಿನ ಕೌಶಂಬಿ ಧರಣಿಪ | ನೆಂದೆನುವ ವತ್ಸಾಖ್ಯ ಸಂತಸ |
ದಿಂದ ಮಂತ್ರಿಯ ಕರೆದು ಮತ್ತವ | ನೆಂದನಿನಿತೂ     ||೨೮೩||
ಬೇಟೆಯಾಡದೆ ಬಹಳ ದಿನಗಳು | ದಾಟಿದವು ಇದಕಾಗಿ ಶಬರರ |
ಕೂಟವನು ಬರ ಹೇಳು ತನ್ನಯ | ಘೋಟಕವನೂ     ||೨೮೪||
ತರಲುಸುರೆ ಇಂತೆನಲು ಕೇಳ್ದಾ | ವರ ಸಚಿವನಾ ಕ್ಷಣದಿ ಕರೆಸಲು |
ಪೊರಟ ಜನ ಸಂದಣಿಯಕೂಡುತ | ಧರಣಿಪಾಲ       ||೨೮೫||
ರಾಗ ತುಜಾವಂತು ಏಕತಾಳ
ಬಂದಾ ವತ್ಸಾಖ್ಯ ಬೇಟೆಗೆಂದೂ | ಸಂತೋಷದಿಂದಾ | ಬಂದಾ      || ಪಲ್ಲವಿ ||
ಬಂದನಾಗ ಬಹು | ಮಂದಿಯ ಕೂಡುತ |
ಚಂದದಿ ನರಪತಿ ನಂದನ ಕಂದೂ ||               || ಅನು ಪಲ್ಲವಿ ||
ಹಿಡಿ ಹಿಡಿ ಕಡಿ ಹೊಡಿ | ಜಡಿ ಬಡಿ ತಡಿಯೆನು |
ತೊಡನಾ ಬೇಡರ | ಪಡೆಯನು ನೆರಹೀ      ||೨೮೬||
ಪದುಮಾಕರವನು | ಕದಡಿದ ಮದ ಗಜ |
ವಿದು ನೆಲತರಿದೇ | ದಿದೊಯೆಂದೊದರೀ ||   ||೨೮೭||
ಕಲವಂಕಳಿಗಿಳಿ | ಕಲಕಂಠವು ಕೋ |
ಕಿಲ ಕುಲ ಕುಕಿಲುವ | ಬಲೆಯಲಿ ಕೆಡಹುತಾ | ಬಂದಾ ||೨೮೮||
ವಾರ್ಧಕ
ಈ ಪರಿಯೊಳಖಿಳ ಖಗ ಮೃಗ ಸಂಕುಲವ ಕೊಲುತ |
ಭೂಪ ಮುಂದೊತ್ತಿಬರಲೊಂದೆರಳೆ ತನ್ನಸುವ |
ಕಾಪಾಡಲೋಡಿದುದು ಬಹು ದೂರವಿದ ಕಂಡು ವತ್ಸ ಬೆಂಬತ್ತುತೈದೀ ||
ಆ ಪಗೆಯ ದಾಂಟಿ ಗಿರಿ ವರ್ಗಗಳ ಕಳೆದಿನನ |
ತಾಪದಿಂ ಬಲುಬಳಲಿ ಬಾಯಾರಿ ನೆಳಲಿನೊಳು |
ತಾಪವನು ಕಳೆಯಲ್ಕೆ ವಾಜಿಯಂ ತ್ಯಜಿಸಿ ಕುಳ್ಳಿರ್ದನಾಲ್ದೆಸೆ ನೋಡುತಾ          ||೨೮೯||
ಭಾಮಿನಿ
ಕಾಡ ವಿಭವಕೆ ಮೆಚ್ಚಿ ಮನದೊಳ |
ಗಾಡಿದನು ಪಿಂತೀ ವಿಪಿನವನು |
ನೋಡಲಿಲ್ಲವು ಪೊಸತೆನುತ ಮತ್ತಿರದೆ ಕಾಣುತಿರೇ ||
ಜೋಡಿರದ ಮನೆಯೊಂದು ಕಾಣಿಸೆ |
ರೂಢಿಪನು ಮಿಗಿಲಚ್ಚರಿಯೊಳಾ |
ಕೂಡೆ ಮಂದಿರದೆಡೆಗೆ ತೆರಳುತಲೆಂದನೀ ತೆರದೀ     ||೨೯೦||
ರಾಗ ಕಾಪಿ ಅಷ್ಟತಾಳ
ಏನ ಪೇಳುವೆನೀ ಸೋಜಿಗವಾ | ಇದ
ತಾನೆ ಕಟ್ಟಿಹುದ್ಯಾರೋ ತಿಳಿಯೆತಾ ನಿಜವಾ || ಏನ         || ಪಲ್ಲವಿ ||
ಬಣ್ಣಿಸಲೇನೀ ಮಂದಿರವಾ | ಬಿಡು |
ಗಣ್ಣರ ಮನೆಗಿಂತ ಸೊಬಗಿನೊಳ್ ಮೆರೆವಾ ||
ಬಣ್ಣದುಪ್ಪರಿಗೆ ವೈಭವವಾ | ನೋಡಿ
ತಣ್ಣಗಾಯಿತು ತೃಷೆ ಪೇಳಲೇನಿರವಾ         ||೨೯೧||
ಅರರೆಯೇನಚ್ಚರಿ ಭಯದಿ | ಓಡಿ
ದೆರಲೆಬಂದಿಲ್ಯೆನ್ನ  ಕಾಂಬುವ ತೆರದೀ |
ಹೊರ ನೋಟದಕ್ಷಿಗಳೆನಗೇ | ತೋರ್ಪು |
ದರಿಯಬೇಕೆನುತೆಂದು ಭೂಮಿಪ ತಿರುಗೇ    ||೨೯೨||
ಅಂಗನೆಯೆನುತ ನಿಶ್ಚಯಿಸೀ | ತಾಕಾ |
ಳಿಂಗ ವೇಣಿಯ ಬಳಿಗಾಗಿ ಮುಂದ್ವರಿಸಿ ||
ಅಂಗಣವನು ಪೊಕ್ಕು ನೋಡೀ | ನೃಪ |
ಪುಂಗವ ಮನದೊಳಗಿನಿತು ಮಾತಾಡೀ      ||೨೯೩||
೫
ರಾಗ ಹಿಂದುಸ್ಥಾನಿಕಾಪಿ ರೂಪಕತಾಳ
ಸರಿಯಾರೀ ತರುಣಿಮಣಿಗೇ | ಒರೆಯಲೇನಿನ್ನಿವಳ ಬಗೇ ||
ಗುರುಕುಚಯುಗೆ ಚಂದ್ರಮುಖೀ | ಉರಗವೇಣಿ ಮದನ ಸಖೀ      || ಪಲ್ಲವಿ ||
ಭ್ರಮರಕುಂತಳೆ ಕಮಲನೇತ್ರೇ | ಅಮಿತಶೋಭೆ ವಿಮಲಗಾತ್ರೇ ||
ದ್ಯುಮಣಿಯಂತೇ ತೇಜದಿಂದಾ | ಗಮಿಸುವಳಲ್ಯೇನು ಚಂದಾ  ||೨೯೪||
ಆರೊಡೆಯನೊ ಆರ್ಪೆತ್ತನೊ | ನೀರೆ ಇವಳ ಸೊಬಗಿದೇನೋ ||
ಪೂರ್ವ ಪುಣ್ಯ ವಶದಿ ತನಗೆ | ತೋರಿತಲ್ಲದೆಂತು ಹೀಗೇ        ||೨೯೫||
ಕರಿ ಗಮನೆಯು ಹೊರಗೆ ನೋಳ್ಪ | ಳೆರೆಯನೆಲ್ಯೋ ಬಾರದೀರ್ಪಾ |
ಸರಿಯಿದನೋಡುವೆನೆನುತಾ | ಪೊರಟಾಕ್ಷಣ ಭೂಮಿಪ ತಾ     ||೨೯೬||
ಭಾಮಿನಿ
ಮನೆಯೊಡೆಯರ‍್ಯಾರಿಲ್ಲ ಚಂದ್ರಾ |
ನನೆಯು ಮಾತ್ರವೆ ಇರುವ ತೆರದಲಿ |
ತನಗೆತೋರ್ಪುದುಯೆಂತದಾಗಲಿ ಪರಿಕಿಸುವುದೆನುತಾ ||
ಜನಪನುಪ್ಪರಿಗೆಯನು ಸೇರ್ದಾ |
ಕನಕಪುತ್ತಳಿಯಂತೆ ರಂಜಿಪ |
ವನಜಲೋಚನೆಯಳನು ಕಂಡಾ ನೃಪತಿಯುಸುರಿದನೂ        ||೨೯೭||
ರಾಗ ಮುಖಾರಿ ಏಕತಾಳ
ನೀರೆ ಸುಗುಣೆ ದಯದೋರುತ ಪೇಳ್ ನೀ | ನಾರೆನುತಲಿ ಚದುರೇ ||
ನೀರಜಾಕ್ಷಿ ಮದ ವಾರಣ ನಡೆ ನಗೆ | ಬೀರುತ ನುಡಿ ಧೀರೇ          || ಪಲ್ಲವಿ ||
ಮಾನಿನಿ ನಿನ್ನಯ ಪಿತನ್ಯಾರೆನ್ನುತ | ನೀನೊರೆಯೆಲೆ ಜಾಣೇ ||
ಕಾನನದೊಳಗೋರ್ವಳೆ ನೀನಿರುತಿಹೆ | ಯೇನೆನುತಲಿ ಕಾಣೆ    ||೨೯೮||
ಮನದೊಳು ಚಿಂತಾಲತೆಯದು ಹಬ್ಬುತ | ಮೊನೆಗೊಂಡಿಹುದೇನೂ ||
ಕನಕಾಂಗಿಯೆ ಮತ್ತದು ತವ ಮೊಗದೊಳು | ಮಿನುಗುವ ಬಗೆಯೇನೂ    ||೨೯೯||
ಚಂಚಲಾಕ್ಷಿ ಬಲು ಮಿಂಚುವ ಕದಪದು | ಕೊಂಚ ಕಂದಿಹುದೇನೂ ||
ವಂಚನೆ ಗೈಯದಲುಸುರೆನ್ನೊಡ ನರ | ಸಂಚೆಗಮನೆ ನೀನೂ   ||೩೦೦||
ಬೆದರಲೇಕೆ ನಾ ವಂಚಕನೆನ್ನುತ | ಪದುಮನೇತ್ರೆ ಹೀಗೇ ||
ವಿದುಧರನಾಣೆಯು ಕುಹಕಿಗನಲ್ಲವು | ಮುದದೊಳಗರುಹೆನಗೇ  ||೩೦೧||
ಕಂದ
ಕೇಳ್ದಾ ಸುದತಿಯು ಲಜ್ಜೆಯ |
ತಾಳುತ ಶಿರ ತಗ್ಗಿಸಿದುದು ತಿಳಿದಾ ಧಾರುಣಿ ||
ಪಾಲನು ಮತ್ತಿಂತೆಂದನು |
ಲೋಲಾಂಬಕಿಯುಸುರ‍್ಯಾವನು ತವ ಪತಿಯೆನುತಂ   ||೩೦೨||
ರಾಗ ಬೇಗಡೆ ಏಕತಾಳ
ನುಡಿಯೇ | ನಿನ್ನೊಡೆಯನ ಪೆಸರೊಡ | ನುಡಿಯೇ     || ಪಲ್ಲವಿ ||
ಬಡನಡುವಿನಜಡ | ಪಿಡಿ ನಡೆದುಡು ಕೊಡ |
ಬಿಡು ಕಡು ಬೆಡಗಿನೋ | ಳುಡು ಪಡೆ ಪತಿ ಮುಖಿ || ನುಡಿಯೇ  ||೩೦೩||
ನಗೆ ಮೊಗ ನೆಗಹುತ | ಲೊಗುಮಿಗೆ ದುಗುಡಗ |
ಳುಗಿ ಮೃಗದೃಗುಯುಗೆ | ಬಗೆ ಮಿಗೆ ಸುಗುಣೇ || ನುಡಿಯೇ     ||೩೦೪||
ವನಜಾನನೆ ತನು | ವನು ನನೆ ಮೊನೆಯನು |
ಕುನಿಪನು ಮನವಿನಿ | ತೆನು ಘನತನದೊಳು || ನುಡಿಯೇ       ||೩೦೫||
ಭಾಮಿನಿ
ನಳಿನನೇತ್ರೆಯು ತಲೆಯನೆತ್ತುತ |
ಬಳಿಕ ನಾಚುತ್ತಿರಲು ತಿಳಿದಾ |
ಇಳೆಯಧಿಪನಿಂತೆಂದ ಕೋಮಲೆಯೊಡನೆ ತೋಷದಲೀ ||
ಅಳುಕದಿರು ಕೇಳಬಲೆ ನಾವೇನ್ |
ಕುಲಗೆಡುಕರಲ್ಲೇಕೆ ಯೋಚಿಪೆ |
ಘಳಿಲನೊರೆಯೆನೆ ಸುದತಿ ವಿಸ್ತರಿಸಿದಳು ತನ್ನಿರವಾ   ||೩೦೬||
ರಾಗ ಸಾಂಗತ್ಯ ರೂಪಕತಾಳ
ಯಾರಯ್ಯಾ ತನ್ನೊಡ | ನೀ ರೀತಿಯೊಳು ಕೇಳ್ವ | ಕಾರಣವೇನೂ ನಾನರಿಯೇ ||
ನಾರೀ ತನ್ನುವನು ವಿ | ಚಾರಿಸಿ ಫಲವೇನೂ | ಭಾರಿ ದುಷ್ಕರ್ಮಿತಾನಹೆನೂ       ||೩೦೭||
ಧರೆಯೊಳತ್ಯಧಿಕವಾ | ಗಿರುವಂಗ ಪಟ್ಟಣ | ದೊರೆ ದೃಢವರ್ಮನ ಸುತೆಯೂ ||
ಸಿರಿವಂತ ವತ್ಸನಿಂ | ಗಿರದೆನ್ನಾ ಮದುವೆಯಾ | ವಿರಚಿಸೆ ಪಿತ ನಿರ್ಣಯಿಸಿದಾ    ||೩೦೮||
ಅಂದರೇನ್ ಗೈವುದು | ಹೊಂದಿಹಾ ವಿಧಿ ಎನ್ನ | ನೆಂದಿಗೂ ಬಿಡುವ ಮಾತುಂಟೇ ||
ಬಂದೋರ್ವ ಭೂಪ ತಾ ತಂದೆಯ ಸೋಲಿಸಿ | ತಂದಾ ಕದ್ದೆನ್ನನೀ ವನಕೇ         ||೩೦೯||
ಬಳಿಕೋರ್ವ ರಕ್ಕಸ | ಕಲಹದಿ ಜನಪನಾ | ಕೊಲುತೆನ್ನಾ ಕೆಡಿಸಲೆಂದೆನುತಾ ||
ಹಲವಂಗ ಯತ್ನಿಸೆ | ಫಲ ಸಿಗದಿರೆ ಮತ್ತೀ | ನಿಳೆಯದಿ ತಂದೂ ಬಂಧಿಸಿಹಾ       ||೩೧೦||
ಜೀವಗೊಳ್ಳುವ ತನ್ನಾ | ಕಾಯ್ವರಿನ್ಯಾಹರ್ | ಹಾ ವಿಧಿಯನು ಮೀರಲೆಂತೂ ||
ಭೂವರ ವತ್ಸನಿಂ | ನ್ಯಾವನೆಲ್ಲಿಹನಿದ | ನೀವರಿವಿರೆ ದಯಮಾಡೀ        ||೩೧೧||
ಧರಣಿಪ ವತ್ಸನ ಮರೆಯೊಳಿರದೆ ಬೇರೆ | ಕುರಿಗಳನಿಚ್ಛಿಪುದುಂಟೇ ||
ಹರಣವ ತೆಗೆದರೀ ದುರುಳನ ಸೇರುತ | ಲಿರಲುಂಟೆ ಜಗದಿ ಬಾಳುತಲೀ ||೩೩೨||
ವಾರ್ಧಕ
ಮತ್ತೆ ಕೇಳ್ ಸುರವೈರಿ ವನಕೆ ತೆರಳಿಹನವನು |
ಗೊತ್ತು ಬರುವನು ನಮ್ಮ ಕಂಡು ಕೊಲ್ಲದಡವಗೆ |
ಹೊತ್ತು ಹೋಗದು ನೀನು ಕೆಡಲೇನು ಫಲವಿಹುದು ತೆರಳಯ್ಯ ನಿನ್ನ ಗೃಹಕೇ ||
ಮತ್ತಕಾಶಿನಿ ಇನಿತು ಪೇಳಿದುದ ಕೇಳ್ದಾನ |
ರೋತ್ತಮನು ಮನ ಮರುಗುತಾ ಸುದತಿಯನು ತಾನು |
ಎತ್ತಿ ತೊಡೆಯೋಳ್ಕುಳ್ಳಿರಿಸಿ ಪೇಳ್ದ ತನ್ನ ನಿಜ ಪರಿಯ ಮಾಜಿಸದೆ ನೃಪತೀ        ||೩೩೩||
ರಾಗ ಸುರುಟಿ ಏಕತಾಳ
ಸುದತಿ ಶಿಖಾಮಣಿಯೇ | ಪೇಳುವೆ | ನಿದೊ ಮನ್ಮನ ಕಣಿಯೇ ||
ಚದುರೆ ನೀನೆನಗಾ | ಗ್ಯಧಿಕ ಬವಣೆ ಪ | ಟ್ಟುದರಿಂ ದುಃಖಿಪೆ | ನಿದನೇನೆನಲೀ      ||೩೩೪||
ವತ್ಸನೆನಲು ನಾನೇ | ಬೇಟೆಗೆ | ಉತ್ಸಹದೊಳು ಕಾಣೇ ||
ಮತ್ತೀವಿಪಿನಕೆ | ಚಿತ್ತೈಸಿದೆ ಮೃಗ | ದೊತ್ತಿನೊಳೈ ತಂ | ದಿತ್ತೆನು ದರ್ಶನ ||೩೩೫||
ದುರುಳನ ಕಡು ಭಯಕೇ | ದುಃಖಿಸ | ದಿರು ನಾನೀಕ್ಷಣಕೇ ||
ತರಿದಟ್ಟುವೆನೆಮ | ಪುರಿಗವನನು ಚಂ | ದಿರ ಮುಖಿ ನಿನ್ನನು | ಕರೆದೊಯ್ಯುವೆನೂ          ||೩೩೬||
ಭಾಮಿನಿ
ಕೇಳುತಾಯತ ನೇತ್ರೆ ವತ್ಸ ನೃ |
ಪಾಲನನು ಬಗಿದಪ್ಪಿ ಸಂತಸ |
ತಾಳಿದುದನೊರೆಯಲ್ಕೆ ಫಣಿಪನಿಗಸದಳವು ನೃಪತೀ ||
ಲೀಲೆ ಮಿಗೆ ಘಟಿಯೆರಡು ಕಳೆಯಲ್ |
ಖೂಳನಿತ್ತಲು ನಡೆತರುತ ಕಡೆ |
ಗಾಲ ಬಂದಿಹುದರಿಯದಾ ಗಂಧರ್ವನನು ನೋಡೀ    ||೩೩೭||
ಕಂದ
ನಿರ್ಜರರೆದೆ ಕಂಪಿಸುವೋಲ್ |
ಘರ್ಜಿಸಿ ವಿದ್ಯುಲ್ಲೋಚನನೊಳ ಪೊಗುತಾಗಂ ||
ತರ್ಜಿಸಿ ಶರ ಬಿಡುತೆಂದನು |
ದುರ್ಜನ ಕೇಳೇತಕೆ ಬಂದಿರುತಿಹೆ ಎನುತಂ  ||೩೩೮||
ರಾಗ ಸುರುಟಿ ಮಟ್ಟೆತಾಳ
ಆರೆಲೊ ಹುಡುಗಾ | ಸೇರಿದೆ ಧಡಿಗಾ |
ಚೋರರ ತೆರದೊಳಗರಮನೆ | ಸೂರೆಗೈಯ್ಯಲು ಬಂದಿಹು |    || ಪಲ್ಲವಿ ||
ಆಡುಂಬುವ ತರಳನೆ ಈ | ಕಾಡಿಗೆ ಬಂದ್ಯಾಕೇ ||
ಮೋಡಿಯೊಳರಮನೆ ಹೊಕ್ಕಿಹೆ | ನೋಡಿಕೊ ತನುಜೋಕೇ     ||೩೩೯||
ಉರವನು ಬಗೆಯುತ ನಿನ್ನನು | ತರಣಿಯ ಸುತನೆಡೆಗೇ ||
ತೆರಳಿಸುವೆನು ಎನುತಲಿ ಪಲ್ | ಮೊರೆಯಲು ಸತಿ ನಡುಗೇ    ||೩೪೦||
ಮುಚ್ಚೆಲೊ ಬಾಯ್ ಖಳ ರಕ್ಕಸ | ತುಚ್ಛೆಯೊಳ್ ಫಲವೇನೂ ||
ಕೊಚ್ಚುವೆ ನೋಡ್ ನಾಲಗೆಯನು | ಬಿಚ್ಚುವೆನೆದೆಯನ್ನೂ        ||೩೪೧||
ಹಿಡಿದಪ್ಪಳಿಸುತ ನಿನ್ನನು | ಕಡಲಿಗೆ ಬಿಸುಟೀಗಾ ||
ಹುಡುಗಿಯ ಕರೆದೊಯ್ಯುವೆ ತಾ | ನಡು ನಿಶಿಚರ ಬೇಗಾ        ||೩೪೨||
ಭಳಿ ಭಳಿರೆನ್ನುತ ಕರ್ಬುರ | ಘಳಿಲನೆ ಮರ ಮುರಿದೂ ||
ತಲೆಯೊಳು ಹೊಡೆಯಲ್ಕಂಡಾ | ಬಲವಂತನು ತರಿದೂ         ||೩೪೩||
ಧರಣಿಪ ರೋಷವ ತಾಳುತ | ಶರವನು ಸುರರಿಪುಗೇ ||
ಭರದಿಂದೆಸೆಯಲು ದಾನವ | ತೆರಳಿದನೆಮಪುರಿಗೇ    ||೩೪೪||
ಭಾಮಿನಿ
ಸುದತಿಯನು ವಂಚಿಸುತ ತಂದಿರು |
ವಧಮರೆಂತೀ ಧರೆಯೊಳಿಪ್ಪರು |
ಕದನದೊಳು ಕಡೆ ಸೇರಿದರು ಬಳಿಕಿತ್ತ ತೋಷದಲೀ ||
ಪದುಮ ನೇತ್ರೆಯ ವಿನಯದಿಂ ನರ |
ರಧಿಪ ಕರಕೊಳುತಾಗ ತನ್ನಯ |
ಕುದುರೆಯಯನು ಸತಿಯೊಡನೆ ಏರುತ ಬಲದೆಡೆಗೆ ಬಂದೂ    ||೩೪೫||
ಕಂದ
ಮನ್ನಿಸಿ ಶಬರರ ನೀವ್ ಪೋ |
ಗೆನ್ನುತ ಕಳುಹಿಸಿ ತನ್ನಯ ಮಾರ್ಬಲದೊಡನಂ ||
ಸನ್ನುತ ದೃಢವರ್ಮನ ಬಳಿ |
ಗಿನ್ನೀರ್ವರು ಪೊರಟೈತಂದರು ಬಲು ಜವದಿಂದಂ     ||೩೪೬||
ರಾಗ ಭೈರವಿ ಝಂಪೆತಾಳ
ಚಿತ್ತವಿಸು ಶ್ರೀಹರ್ಷ | ನಿತ್ತ ವತ್ಸಾಖ್ಯ ಜನ |
ಪೋತ್ತಮನು ನಡೆತರಲಿ | ನ್ನತ್ತ ದೃಢವರ್ಮಾ          ||೩೪೭||
ನಿದ್ದೆಯನು ತಿಳಿದು ತಾನೆದ್ದು ನೋಡುತ ತನ್ನ |
ಮುದ್ದು ಮಗಳನು ವೈರಿ | ಕದ್ದೊ ದನೆನುತಾ  ||೩೪೮||
ಕಂಗೆಟ್ಟು ಬಳಲಿಹಲ | ವಂಗ ಚಿಂತಿಸುತ ಸುತೆ |
ಯಂಗವನು ನೆನೆ ನೆನೆಯು | ತುಂಗ ಜನಪಾಲಾ      ||೩೪೯||
ಇರಲಿತ್ತಾ ಕ್ಷಣ ಬಂದೂ | ಚರರೂ ಪೇಳ್ದರು ನಮ್ಮಾ |
ಪೊರ ಬಾಗಿಲೊಳಗೋರ್ವ | ತರಳೆಯನು ಕೂಡೀ     ||೩೫೦||
ಬಂದಿರುವನೆನಲು ನೃಪ | ನೆಂದನವರಿಗೆ ಸಭೆಯ |
ಹೊಂದಬಿಡಬಹುದೆನಲಾ | ನಂದದಿಂ ಚರರೂ         ||೩೫೧||
ಪೇಳಿದರು ಒಳಗೆ ಪೋ | ಗೇಳೆಂದುದನು ತಿಳಿದು |
ನೀಲಕುಂತಳೆ ಸಹಿತ | ಲೋಲ ವತ್ಸಾಖ್ಯಾ   ||೩೫೨||
ವಾರ್ಧಕ
ನಡೆ ತಂದು ಭೂಮಿಪಗೆ ವಂದಿಸಲು ತಿಳಿದಾಗ |
ದೃಢವರ್ಮ ತೋಷಾಬ್ಧಿಯೊಳಗಾಡೆ ಪರಿವಾರ |
ಜಡಜ ಮುಖಿ ಸೌರಂಭೆ ಸಹಿತಲಾನಂದವನು ಪಡೆದುದನು ಪೇಳಲೆಂತೂ ||
ಒಡನೆ ವತ್ಸನ ಮನ್ನಿಸುತ ಕುವರಿಯನು ಕೇಳು |
ತಡೆಸೀರ್ದ ಕಷ್ಟಕತಿ ದುಃಖಿಸಲು ನರಪತಿಯು |
ನುಡಿದಳಾ ಸುದತಿ ಚಿಂತಿಪುದೇಕೆ ವಿಧಿ ಲಿಪಿಯ ಮೀರಲಾರಳವು ಜಗದೀ          ||೩೫೩||
ರಾಗ ಮುಖಾರಿ ಝಂಪೆತಾಳ
ವ್ಯರ್ಥ ಚಿಂತಿಪುದೇಕೆ | ಮನದಿ ಜನಪಾ |
ಕರ್ತನಪ್ಪಣೆಯಂತೆ | ವರ್ತಿಸಿದೆ ನಾನಿದಕೆ || ವ್ಯರ್ಥ   || ಪಲ್ಲವಿ ||
ಲೋಕೇಶನಪ್ಪಣೆಯ | ಲೋಕದೊಳು ಮೀರ್ವರ‍್ಯಾ |
ರ‍್ಯಾಕಿನಿತು ಯೋಚಿಸುವೆ | ಯೇ ಕೃಪಾಳೂ ||
ಸಾಕಿ ಸಲಹಿದೆನೆನುತ | ಶೋಕಿಸುತಲಿರಲು ವಿಧಿ |
ತಾ ಕರುಣದೋರುವುದೆ | ಘಾಕದಲ್ಲೈ || ವ್ಯರ್ಥ        ||೩೫೪||
ಸೀತೆಯೆಂದೆನೆ ತ್ರಿಜಗ | ಮಾತೆಯೆನಿಸಿಹಳವಳ |
ಯಾತುದಾನವನೊದ | ರೀತಿಗೆಟ್ಟೂ |
ನೀತಿಯುತೆ ದ್ರೌಪದಿಯು | ಧೂರ್ತ ದುಶ್ಶಾಸನಿಂ |
ದೇತರದಿ ಬಳಲಿದಳು | ಮಾತಿದೇಕೆ ||೩೫೫||
ಸತಿಸುತೆಯರೆಂದೆಂಬು | ವತಿಶಯದ ಭವ ಪಾಶ |
ಕತಿ ಚಿಂತೆಪಡುವವನು | ಮತಿಹೀನನೂ ||
ಶತಯಾಗ ಮುಖ್ಯ ಸುರ | ವಿತತಿಗಿಹುದೀ ಕಷ್ಟ |
ಪಿತನೆ ಮರುಗುವುದೇನು | ಹಿತವೆ ಪೇಳೂ   ||೩೫೬||
ಭಾಮಿನಿ
ಮಗಳ ಮಾತಿಗೆ ಮೆಚ್ಚಿ ಜನಪತಿ |
ಮಿಗಿಲು ತೋಷವ ತಾಳಿ ಮುದ್ದಿಸಿ |
ಭಗಣಪತಿ ಮುಖಿಗಾಗ ಲಗ್ನಕೆ ದಿನವ ನಿಶ್ಚೈಸೀ ||
ಜಗದ ರಾಯರನೆಲ್ಲ ಬರೆಸುತ |
ಲಗಣಿತದ ಭೂ ದಿವಿಜರಿಂದಲಿ |
ನಗಹರಾದಿ ದಿವೌಕಸರು ಮನ ಮೆಚ್ಚುವೋಲೆಸಗೀ    ||೩೫೭||
ಕಂದ
ಮದುವೆಯ ಸಮಯದಿ ದ್ವಿಜರಿಗೆ |
ಮುದದೊಳು ದಕ್ಷಿಣೆಯಿತ್ತಾ ಜನಪತಿ ಬಳಿಕಾ ||
ವಧುವರರಿಗೆ ಬಳುವಳಿಯ |
ನ್ನಧಿಕ ತೆರದೊಳೀವುತ ಕಳುಹಿದ ಪುರವರಕಂ         ||೩೫೮||
ಶರಷಟ್ಪದಿ
ಬಳಿಕಾ ವತ್ಸನು |
ನಳಿನಾಕ್ಷಿಯನೊಡ |
ಗೊಳುತಲಿ ಪಟ್ಟಣಕೈ ತಂದೂ ||
ಇಳೆಯನು ಪಾಲಿಸಿ |
ಕಳೆದನು ಕಾಲವ |
ಜಲಜಾಕ್ಷನ ಕರುಣದೊಳಂದೂ      ||೩೫೯||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಕೇಳಿದೈ ಶ್ರೀಹರ್ಷರಾಯನೆ | ಬಾಲೆಯೋರ್ವಳಿಗಾಗ ಭೂಪರು
ಕಾಳಗದಿ ಕಾದಾಡಿದುದ ನೀ | ಲೀಲೆಯಿಂದಾ ||೩೬೦||
ವನಜ ಮುಖಿಯನು ವತ್ಸ ಲಗ್ನವ | ನೆನಿತೆಸಗಿಕೊಂಡೆಂಬ ಪರಿಯದು |
ಮನಕೆ ಬಂತೇನೆನುತ ಕೇಳಲು ಜನಪ ನುಡಿದಾ       ||೩೬೧||
ಕರುಣವಾರಿಧಿ ನಿಮ್ಮ ದಯದೊಳ | ಗರಿತೆನೆನ್ನುತ ಪದಕೆರಗಿ ಭೂ |
ವರನು ತೋಷದೊಳಿರ್ದನೆಂಬುವ | ಚರಿತೆಯಿದನೂ  ||೩೬೨||
ಪಡುಗಡಲಿನಾ ದಡದಿ ರಂಜಿಪ | ಉಡುಪಿ ಕ್ಷೇತ್ರದಿ ನಿಂದು ಭಕುತರ |
ಗಡಣ ಪಾಲಿಪ ಹರಿಯ ಕರುಣದೊ | ಳೊಡನೆ ಇದನೂ         ||೩೬೩||
ವಿಧುಧರನ ಸದ್ಭಕ್ತ ವಿದ್ಯಾ | ನಿಧಿಗಳೆನಿಸುವ ಸುಬ್ಬರಾಯರ |
ಪದ ಸಹಾಯದಿ ಬರೆದೆ ಗುರುವೆಂ | ಬುದನು ಬಗೆದೂ ||೩೬೪||
ಕುಂದು ಕೊರತೆಗಳಿದರ ಕವಿತಾ | ಬಂಧ ಛಂದಸ್ಸಿನೊಳಗಿರ್ದುದ |
ಚಂದದಿಂ ಸಮಗೈಸಿರುವೆ ನವ | ದಿಂದಲಿದನೂ       ||೩೬೫||
ಕರುಣದೊಳು ವಾಚಿಸುತ ದೋಷವ | ನಿರದೆ ತಿದ್ದಲು ಖ್ಯಾತಿ ಬರುವುದು |
ನರಹರಿಯು ಪೊರೆಯುವನು ಸರ್ವರ | ನಿರತ ದಯದೀ         ||೩೬೬||
|| ಮಂಗಳ ಪದ ||
ರಾಗ ಆಹೇರಿ ಝಂಪೆತಾಳ
ಶ್ರೀಕೃಷ್ಣನಿಗೆ ಕಮಲನಾಭನಿಗೆ ಗಿರಿಧರಗೆ |
ಲೋಕಪಾಲಕ ದೇವಕೀ ಕಂದಗೇ ||
ಪಾಕಶಾಸನ ಮುಖ್ಯ | ದಿವಿಜಗಣ ರಕ್ಷಕಗೆ |
ಕಾಕುಸ್ಥನಿಗೆ ವಿಮಲ | ವನಮಾಲಗೇ || ಜಯಮಂಗಲಂ         ||೩೬೭||
ಮಾರ ಪಿತನಿಗೆ ಲಕ್ಷ್ಮೀ | ನಾರಾಯಣಗೆ ಯೋಗಿ |
ವಾರ ವಂದಿತ ಸದಾ | ನಂದಮಯಗೇ ||
ಶ್ರೀರಮಾಧವ ಕರುಣ | ವಾರಿನಿಧಿ ಭಕ್ತಜನ |
ವಾರಿರುಹ ತರಣಿ ಭವ | ದೂರ ಹರಿಗೇ || ಜಯ ಮಂಗಲಂ     ||೩೬೮||
ನಗಧರನಿಗಘಹರಗೆ | ಖಗರಾಜ ರೂಢನಿಗೆ |
ಭೃಗುಜ ಗರ್ವಾಪಹಾರಗೆ ಗೋಪಗೆ ||
ಮಗುವನುದ್ಧರಿಸಿ ಮೂ | ಜಗವ ಸಲಹಿದ ಉಡುಪಿ |
ಯಗಣಿತಾನಂದ ಶ್ರೀ ಕೃಷ್ಣದೊರೆಗೇ ||
ಜಯ ಮಂಗಲಂ | ನಿತ್ಯ ಶುಭ ಮಂಗಲಂ

ಯಕ್ಷಗಾನ ರತ್ನಾವತೀ ಕಲ್ಯಾಣ ಮುಗಿದುದು






ಶ್ರೀಸ್ಕಂದಪುರಾಣಾಂತರ್ಗತ ಯಕ್ಷಗಾನ ಯೋಗಿನೀ ಕಲ್ಯಾಣ
ಪಾತ್ರಗಳು
ಬಲರಾಮ	ಮಂತ್ರಿ		ಕೃಷ್ಣ		ನಾರದ		ಕೌಂಡ್ಲಿಕ		ಬ್ರಾಹ್ಮಣ	ಈಶ್ವರ
ವೀರಭದ್ರ	ಶಿಶುಪಾಲ	ಸೈಂಧವ	ಸತ್ಯಭಾಮೆ	ವನಪಾಲಕ	ಕಿರಾತಕರು	ಯೋಗಿನಿ
ಕೃತವರ್ಮ	ಚಾರಕರು	ಪಾರ್ವತಿ	ನಂದಿ-ಭೃಂಗಿಯರು	ಗಣಪತಿ		ಸಾಂಬ
ರುಕ್ಮಿಣಿ		ಹೊಲೆಯ, ಬಳುವೆ ತೆಗೆವವ, ವಿಧವೆ, ಮುಂತಾದವರು
೧
ಶಾರ್ದೂಲವಿಕ್ರೀಡಿತವೃತ್ತ
ಭಾರದ್ವಾಜಸುತಾಂ ಪುರಾ ಹಲಧೃತಾ ಸಂರಕ್ಷಿತಾಂ ಯೋಗಿನೀಂ
ಸಾರಾಂ ಕೌಂಡ್ಲಿಕಭೂವರಾಯ ಹಲಿನಾ ವೀರೇಣ ಸಂಕಲ್ಪಿತಾಮ್ |
ಗೌರೀಪುತ್ರವರಾಯ ವಿಘ್ನಪತಯೇ ಶೌರಿಃ ಛಲಾತ್ತಾಂ ವಧೂಂ
ಗೌರೀಶಾದೃತಸತ್ಕ್ರಿಯಃ ಸುಘಟಯನ್ ಸಂರುದ್ಧಯುದ್ಧೋ ಜಯೇತ್ ||  ||೧||
ವಾರ್ಧಕ
ಶಾರದೆಯ ಬಲಗೊಂಡು ಶೂರಗಣಪತಿಗೆರಗಿ |
ನಾರದಾದ್ಯಖಿಳ ಮುನಿನಿಕರಮಂ ಧ್ಯಾನಿಸುತ |
ಭೂರಿ ಹರುಷದಿ ವಂದಿಸುವೆ ಎಲ್ಲ ಕವಿಜನರ ಪದಗಳನು ಶಿರವ ಬಾಗಿ ||
ಮಾರಪಿತನನು ಮನದಿ ನೆಲೆಗೊಳಿಸಿ ಪೇಳುವೆನು |
ಈ ರಸಿಕ ಚರಿತೆಯಿದ ಯೋಗಿನೀಕಲ್ಯಾಣ |
ಸ್ವಾರಸ್ಯವನು ಸಕಲ ಊರ ಜನರರಿವಂತೆ ಯಕ್ಷಗಾನದಿ ಮುದದೊಳು   ||೨||
ದ್ವಿಪದಿ
ಸಕಲ ದೇವರ್ಕಳನು ಮನದಿ ನೆಲೆಗೊಳಿಸಿ |
ನಿಖಿಳ ಮುನಿವರರನ್ನು ಧ್ಯಾನಿಸುತ ಸ್ಮರಿಸಿ  ||೩||
ಪೇಳುವೆನು ತಿಳಿವಂತೆ ಯಕ್ಷಗಾನದಲಿ |
ಕೇಳುವುದು ಮನವೊಲಿದು ಸುಜನರಂದದಲಿ ||೪||
ವರಮಹಾಸ್ಕಾಂದಪೌರಾಣ ಕಥನದೊಳು |
ವರಗೌರಿಪುತ್ರನಿಗೆ ಲಗ್ನ ಪೂರ್ವದೊಳು       ||೫||
ವಿರಚಿಸಿದರೆಂದೆನುತ ಸೂತಮುನಿಯಂದು |
ಒರೆದನಾ ಶೌನಕ ಮುನೀಶ್ವರರಿಗಂದು       ||೬||
ಕೇಳಿದನು ಜನಮೇಜಯಾಖ್ಯ ನೃಪವರನು |
ಶೀಲ ವೈಶಂಪಾಯನ ಮುನಿ ಪೇಳಿದನು     ||೭||
ಯದುಕುಲದ ಉದ್ಭವವ ಮೊದಲೆ ಪೇಳಿದೆನು |
ಅದರ ಮೇಲ್ ಪೇಳುವೆನು ಕೇಳು ನೀನಿದನು ||೮||
ಭಾಮಿನಿ
ನಂದಗೋಕುಲದೊಳಗೆ ಪರಮಾ |
ನಂದ ಲೀಲೆಯೊಳಿರಲು ಹರಿಬಲ |
ರಂದು ಮಾಗಧನೊಡನೆ ವೈರವು ಬೆಳೆಯೆ ದಿನದಿನದಿ ||
ಚಂದದಲಿ ಇರಗೊಡನು ಎನುತಲಿ |
ಬಂದು ದ್ವಾರಕಪುರವ ರಚಿಸುತ |
ನಂದನಂದನರಿರ್ದರೀಪರಿಯಿಂದ ಸಂತಸದಿ ||೯||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ಇನಿತು ವೈಭವದಿಂದ ರಾಮನು | ವಿನಯದಿಂದಲಿ ಮಂತ್ರಿ ಸಹಿತಲಿ ||
ಅನುನಯದಿ ಓಲಗದೊಳೊಪ್ಪಿರೆ | ವನದ ಪಾಲಕರೆಲ್ಲರು        ||೧೦||
ಒಟ್ಟುಗೂಡುತ ತಮಗೆ ಬಂದಿಹ | ಕಷ್ಟಗಳನೆಲ್ಲವನು ತಮ್ಮಯ |
ಪಟ್ಟದರಸಗೆ ಪೇಳ್ವುದೆನುತಲಿ | ತಟ್ಟನಾಗೈತಂದರು  ||೧೧||
ಬಂದು ಪಾದಕೆ ವಂದಿಸುತ್ತಲಿ | ನಿಂದ ವನಪಾಲಕರನಾ ಯದು |
ನಂದನನು ನುಡಿಸಿದನು ನಿಮಗೈ | ತಂದ ವ್ಯಥೆಯೇನೆನ್ನುತ    ||೧೨||
ರಾಗ ಮುಖಾರಿ ಏಕತಾಳ
ನಂದನಂದನ ಲಾಲಿಸು | ನಾವೆಂಬ ನುಡಿಯ | ಇಂದು ಮನದಿ ಗ್ರಹಿಸು ||
ಚಂದದಿ ನಿಮ್ಮುಪವನವನು ಪಾಲಿಸು | ತಿಂದಿನವರೆಗಾವ್ ಮಂದಿಯು ಸಹಿತಲಿ || ಪೊಂದಿರ್ದೆವು ಸುಖ |
ಮುಂದೇನೆನಲೀ || ನಂದನಂದನ ಲಾಲಿಸು  ||೧೩||
ನುಡಿವರೆಮ್ಮಯನಾಲಿಗೆ | ಒಳಸೇರ್ವದಿಂದು | ಒಡಲೊಳ್ ಸಂಕಟ ಆಮ್ಯಾಗೆ ||
ಒಡೆಯನೆ ಲಾಲಿಸು | ಬೆಡಗಿನ ವನದಲಿ | ಅಡಿಯಿಡುತೈದುತ | ಪುಡಿಪುಡಿಗೈದವು |
ಕಡುಖತಿಯಿಂದಲಿ | ಬಿಡದೆಲ್ಲವನೂ || ನಂದನಂದನ ಲಾಲಿಸು  ||೧೪||
ಕರಿ ಸಿಂಗ ಶರಭ ಶಾರ್ದೂಲ | ಅದರೊಟ್ಟಿನಲ್ಲಿ | ನರಿಯು ಸೂಕರವು ಮಾರ್ಜಾಲ ||
ತರತರ ಹಿಂಡುಗಳ್ | ಬೆರಸುತ ಬಂದಾ | ಮರ ಗಿಡ ಗಡ್ಡೆಯ | ಬರಿಗೈವುತಲೀ |
ಪರಿಪರಿ ಲೂಟಿಯ | ವಿರಚಿಸುತಿರ್ಪವು || ನಂದನಂದನ ಲಾಲಿಸು        ||೧೫||
ಜಂಬುಲಿಂಬೆ ದಾಳಿಂಬದ ಗಿಡವ | ಪನಸ ಚೂತ | ಅಂಬರದೊಳಗೆ ಏರಿ ಮೆರೆವ ||
ಬೆಂಬಿಡದೆಲ್ಲವ | ಮುರಿವುತ ಬಹುಪರಿ | ಡಂಬರ ಗೈದವು | ಕದಳಿಯ ವನವನು |
ಮುಂಬರಿದೈದುತ | ಗಜಗಳೇನೆಂಬೆವು || ನಂದನಂದನ ಲಾಲಿಸು        ||೧೬||
ಪಕ್ಷಿ ಜಾತಿಗಳೆಲ್ಲ ಬಂದು | ಫಲಪಣ್ಣುಗಳನು | ಕೊಕ್ಕಿನಿಂದಲಿ ಕುಕ್ಕಿ ತಿಂದು ||
ಈಕ್ಷಿಸಿ ಬಡಿಯಲು | ಫಕ್ಕನೆ ಹಾರುತ | ರೆಕ್ಕೆಯೊಳ್ ಬಡಿವವು | ಇಕ್ಕೆಲ ಸಾರುತ |
ಘಕ್ಕನೆ ತಿಂಬವು | ರಕ್ಕಸವೈರಿಯೆ || ನಂದನಂದನ ಲಾಲಿಸು   ||೧೭||
ಕದಳಿ ಖರ್ಜೂರ ದ್ರಾಕ್ಷೆ ಪಣ್ಣು | ಆಮೇಲೆ ಕೇಳು | ಬದನೆ ಕಿತ್ತಳೆ ಹನೆಯ ಕಣ್ಣು ||
ಅದುಭುತವಾಗಿಹ | ಸೇಬಿನ ಹಣ್ಗಳ | ವಿಧವಿಧದಿಂದಲಿ | ತುದಿಗಾಣಿಸುವವು |
ಒದಗಿಲಿ ನೀವು ಬಂ | ದದರನು ಸದೆವುದು || ನಂದನಂದನ ಲಾಲಿಸು    ||೧೮||
ಭಾಮಿನಿ
ಒಡೆಯ ಮೃಗಪಕ್ಷಿಗಳ ಬಾಧೆಯ |
ತಡೆಯಲಾರದೆ ಬಂದು ಪದದಲಿ |
ಬಿಡದೆ ಬಿನ್ನಯಿಸಿದೆವು ನಮ್ಮನು ಕಾಯಬೇಕೆನುತ ||
ಒಡನೆ ಹಲಧರ ಕೇಳಿ ಗರ್ಜಿಸು |
ತಡಿಗಡಿಗೆ ಹಲು ಮೊರೆದು ರೌದ್ರದಿ |
ನುಡಿದ ಬೆದರದಿರೀಗ ಬೇಟೆಯನಾಡಿ ಸಂತಸದಿ       ||೧೯||
ರಾಗ ಕೇದಾರಗೌಳ ಝಂಪೆತಾಳ
ಬರುವೆ ನಾ ಮಂತ್ರಿ ಈಗ | ಕ್ಷಣದೊಳಗೆ | ಕರೆಸು ಕೈರಾತಪಡೆ ಬೇಗ ||
ತ್ವರಿತದಿಂ ರಥವ ಹೂಡು | ಬಲಗಳನು | ನೆರಹಿಸೈ ವನಕೆ ಪೊರಡು     ||೨೦||
ಕೇಳಿದಾಕ್ಷಣ ಸಚಿವನು | ಕರೆಸಿದನು | ಆಳುಗಳ ಕಳುಹಿ ತಾನು ||
ಮೇಳವಿಸಿ ಶಬರರಂದು | ಪಡೆಸಹಿತ | ಕಾಲಿಗೆರಗಿದರು ಬಂದು ||೨೧||
ರಾಗ ಮಾರವಿ ಏಕತಾಳ
ಸಲಾಮು ತೆಕ್ಕೊ ಬಲರಾಮಪ್ಪಾ | ಸಲುಗೇ ಕಾಟಕ ಜನರ ||
ನಿಲಾದೆ ಅರಿಕೆಯ ಕೇಳಬೇಕು | ವಲವಿಲಿ ಕರೆಸಿದ ಕಾರಣವ    ||೨೨||
ವನಕೆ ಪೋಗಿನಾವ್ ಬೇಟೆಯನಾಡಿ | ಮನಕೇ ಬಂದ ಮಿಗವ ||
ಘನದೀ ಹೊಡೆದು ಮೇಲೋಕದೆಮ್ಮ | ಮನವು ಕೇಳೆಮ್ಮೊಡೆಯ          ||೨೩||
ಸೂಕರಹಿಂಡಿಗೆ ಬಲೆಯನೊಡ್ಡಿ | ಭೀಕರದಿಂದ ಅಟ್ಟಿ ||
ಜೋಕೆಯಿಂದಲಿ ಗುಂಡಿಲಿ ಹೊಡೆಯಲು | ವ್ಯಾಕುಲವಿಲ್ಲದೆ ಕಟ್ಟಿ ||೨೪||
ಆಕೆಯಿಂದಲದ ಪಾಕವ ಮಾಡಿಸಿ | ಬೇಕೆಂಬಷ್ಟು ಮೆಲುತಾ ||
ಸಾಕಿದ ಒಡೆಯನ ಗೆಳೆಯರ ಜೊತೆಗೆ ಪ | ರಾಕುಗೈದು ನಲಿದು          ||೨೫||
ಭಾಮಿನಿ
ಬಂದ ವನಪಾಲಕರ ರಾಮನು |
ಚಂದದಿಂದುಪಚರಿಸಿ ಪೇಳಿದ |
ಮಂದಹಾಸದಿ ವನಕೆ ಪೊರಡಿರಿ ಇಂದು ತವಕದಲಿ ||
ಎಂದು ಪೊರಡುವ ಸಮಯಕಾಗಳೆ |
ಬಂದು ಉಸಿರಿದ ಹರಿಯು ತವಕದಿ |
ನಿಂದು ನುಡಿದನು ಬಲನೊಡನೆ ತಾನಂದು ಸಂತಸದಿ ||೨೬||
ರಾಗ ಕಾಪಿ ಅಷ್ಟತಾಳ
ಗಮನವಿದೆಲ್ಲಿಗಣ್ಣಯ್ಯ | ನೀನು | ಕ್ರಮದಿಂದ ಪೊರಡುವುದೇಕಯ್ಯ ||
ಮಮತೆಯೊಳ್ ಪೇಳೆಂದು ಕಮಲಜಪಿತ ಕೇಳೆ | ಅಮಮ ಶಭಾಸೆಂದು ಅಮರಾರಿವೈರಿಗೆ ||೨೭||
ಅನುಜ ಕೇಳೆಮ್ಮುಪವನದ | ಚಾರ | ವಿನಯದಿಂದಲಿ ಪೇಳಿದನಿದ
ಹನನಗೊಳಿಸಿದವು ಫಲ ಪೈರು ಪಣ್ಗಳ | ವನಮೃಗ ಪಕ್ಷಿಗಳನುತಿಂದು ಕೇಳ್ ನೀನು        ||೨೮||
ಬೇಟೆಗೆ ಪೋಪೆ ಕೇಳಿಂದು | ಈಗ | ಸಾಟಿಯ ಶಬರರನಿಂದು ||
ಕೂಟಕೆ ಕರೆಸಿದೆ ಬರುವನಕರ ನೀನು | ಲೂಟಿಗೈಯದೆ ಪುರ ವರವ ಪಾಲಿಸುವುದು         ||೨೯||
ಅಣ್ಣ ಲಾಲಿಸಿ ಕೇಳು ನೀನು | ಈಸು | ಸಣ್ಣ ಕಾರ್ಯಕೆ ಎನ್ನ ನೀನು ||
ಕಣ್ಣಾರೆ ಕಳುಹಿಸೆ ವನಮೃಗ ಪಕ್ಷಿಯ | ಮಣ್ಣಗೂಡಿಸಿ ಬರ್ಪೆ ನೋಡೆನ್ನ ಸಾಹಸ    ||೩೦||
ಸದರವಲ್ಲಿದು ಬೇಟೆ ನೋಡು | ಅಲ್ಲಿ | ಕದನಕರ್ಕಶರ್ ಬಂದರ್ಕೇಡು ||
ಮುದದಿಂದ ಸಾಧಿಪ ಕಾಶೀಶ ಶಿಶುಪಾಲ | ಮೊದಲಾದ  ವೈರಿಗಳ್ ಕದನಕೆ ಬಂದಪರ್    ||೩೧||
ರಾಗ ಮಾರವಿ ಏಕತಾಳ
ಬಿಡು ಬಿಡು ನುಡಿಯನು ಎನ್ನಗ್ರಜ ನೀ | ಸಡೆಪಡೆಗಳ ಧುರದಿ ||
ಬಡಿದಪ್ಪಳಿಸುವೆ ನಿಮಿಷದಿ ನಿನ್ನಯ | ಒಡಹುಟ್ಟಿದ ಅನುಜ      ||೩೨||
ಮುರಹರನುಸಿರಲು ಕೇಳುತ ಹಲಧರ | ತರಿಸುತ ವೀಳ್ಯವನು ||
ಹರುಷದಿ ಈಯಲು ಎರಗುತ ಪೊರಟನು | ಉರುತರ ಶೌರ್ಯದಲಿ      ||೩೩||
ರಾಗ ಭೈರವಿ ರೂಪಕತಾಳ
ಸರಸಿಜಾಕ್ಷ ನಡೆದ ಬೇಟೆಗೆ | ಕೈರಾತರ್ಕೂಡಿ | ಸರಸಿಜಾಕ್ಷ ನಡೆದ ಬೇಟೆಗೆ       || ಪಲ್ಲವಿ ||
ಬರುತ ಬರುತ ಹರಿಣ ಹಂದಿ ನರಿಯ ಹಿಂಡನು | ತ್ವರಿತದಿಂದ ಕಂಡು ಬಾಣ |
ಶರಗಳಿಂದ ಸವರುತದರನು ||
ಕರಿಯ ಹಿಂಡು ಕಂಡು ಕೆಡಹಿ | ದುರುಳ ಮೃಗಗಳನ್ನು ತರಿದು |
ಬರಿಯಗೈದು ಶಬರಬಲವ ಹರುಷದಿಂದ ಸಂತವಿಸುತ |
ತೆರಳಿಮುಂದೆ ಬಂದನಾಗ || ಸರಸಿಜಾಕ್ಷ ನಡೆದ ಬೇಟೆಗೆ       ||೩೪||
ಹೊಗುತ ಹೊಲನ ಮಿಗದ ಹಿಂಡ ಬಗೆಯ ಕಾಣುತ | ಅಗಣಿತಾಸ್ತ್ರಗಳನು ಹೂಡಿ | ಸೊಗಸಿನಿಂದ ಮೃಗವ ಸವರುತ ||
ಬಗೆಬಗೆಯ ಪಕ್ಷಿಗಳನು | ಹೊಗಲುಗೊಡದೆ ಹಿಡಿದು ಮತ್ತೆ |
ಖಗಮೃಗಾದಿಗಳನು ಬಡಿದು | ಹಗಲುತನಕ ಬೇಟೆಯಾಡಿ |
ವಿಗಡರ್ಸಹಿತ ಬಂದನಾಗ || ಸರಸಿಜಾಕ್ಷ ನಡೆದ ಬೇಟೆಗೆ        ||೩೫||
ಭಾಮಿನಿ
ಇಂದುವಂಶೋದ್ಭವನೆ ಕೇಳೈ |
ಚಂದದಿಂ ಶ್ರೀಹರಿಯು ಆದಿನ |
ಅಂಧಕಾರವು ಬರಲು ಯಾದವ ಶಬರರೊಡಗೂಡಿ ||
ಬಂದು ವರ ಕಾಸಾರದೆಡೆಯಲಿ |
ನಿಂದು ಕಾಲ್ಮೊಗ ತೊಳೆದು ಹರುಷದಿ |
ತಂದ ಪಾಥೇಯವನು ಭುಂಜಿಸಿ ಪವಡಿಸಿರಲಾಗ      ||೩೬||
ಹಿಂದೆ ಭಾರದ್ವಾಜ ಋಷಿವರ |
ನಂದು ತಪವಿರಲದನು ಕೆಡಿಸಲು |
ಬಂದಿಹ ತಿಲೋತ್ತಮೆಲಿ ಜನಿಸಿದ ಬಾಲೆಯನು ಕಂಡು ||
ಚಂದವಲ್ಲಿದುಯೆನುತ ವೃಕ್ಷದ |
ಕೊಂಬೆಯೆಡೆಯೊಳು ಇರಿಸಿ ಗಮಿಸಿದ |
ಕಂದಳಾಕ್ಷಣ ಚೀರಿ ಮರುಗಲು ಕೇಳಿ ಹರಿಯಾಗ       ||೩೭||
ರಾಗ ಕಾಂಭೋಜಿ ರೂಪಕತಾಳ
ಏನಿದಚ್ಚರಿಯಿದು ಕಾನನ ಮಧ್ಯದಿ | ತಾನು ಚೀರುತಲಿದೆ ಶಿಶುವು ||
ಜ್ಞಾನ ತಪ್ಪಿತೊಯೆಂದು ಆಲೈಸಲಾಕ್ಷಣ | ಸೂನು ಮರುಗುವ ಶಬ್ದ ಕೇಳಿ ||೩೮||
ಬಳಿಕ ಯಾದವರನ್ನು ಕರೆದೆಬ್ಬಿಸುತಲಾಗ | ಹಳುವದಿ ಪುಡುಕಿರೆಂದೆನುತ ||
ಅಳುತಿದೆ ಶಿಶುವೆತ್ತ ನೋಡಿ ತಹುದೆನುತಲಿ | ನಳಿನನಾಭನು ಪೇಳಲಾಗ          ||೩೯||
ಮಾಧವನುಸಿರಲು ಕೇಳುತ ಪೊರಟರು | ಯಾದವರೆಲ್ಲ ಆ ಕ್ಷಣದಿ ||
ಸಾಧಿಸಿ ಪುಡುಕಲು ವೃಕ್ಷಕೊಂಬೆಯೊಳಿರ್ಪ | ಆ ದಿವ್ಯ ಶಿಶುವ ಕೈಗೊಂಡು         ||೪೦||
ಪರಮಾತ್ಮ ಲಾಲಿಸು ಮರವು ಈ ಶಿಶು ಪೆತ್ತು | ದುರುಚೋದ್ಯವಾಗಿಹುದಿಂದು ||
ಅರುಹುವುದಿನ್ನೇನು ನೋಡೆಂದು ಕೊಡಲಾಗ | ಹರಿಯು ಮನದಿ ಚೋದ್ಯವಾಂತು ||೪೧||
ಬಳಿಕ ಯೋಚಿಸಿ ತಿಳಿದನು ಶಿಶು ವಿವರವ | ನಳಿನಾಕ್ಷ ನಕ್ಕು ತನ್ನೊಳಗೆ ||
ಹಲವು ಯೋಚನೆ ಯಾಕೆ ಅಗ್ರಜಗೀಯುವೆ | ಕಳವಳ ಬೇಡೆಂದನಾಗ    ||೪೨||
ಅನಿತರೊಳ್ ದಿನಮಣಿಯುದಯಿಸೆ ಕಾಣುತ್ತ | ಚಿನುಮಯ ಸರ್ವರ ಕರೆದು ||
ವಿನಯದಿ ತೆರಳುವ ಪುರಕೀಗಯೆನ್ನುತ್ತ | ವನಪಾಲರನ್ನು ಸಂತಯಿಸಿ    ||೪೩||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಬಲನು ಒಡ್ಡೋಲಗದೊಳಿರುತಿರೆ | ಒಲವಿನಿಂದಲಿ ಕೃಷ್ಣ ಬಂದಾ |
ಹಳುವದಾ ಮೃಗಪಕ್ಷಿ ಬಾಧೆಯ | ಗಳಿಗೆಯೊಳಗೆ       ||೪೪||
ಪರಿಹರಿಸಿ ಬಂದಿಹೆನು ನೋಡೈ | ಇರುಳು ವನದಲಿ ಶಿಶುವು ದೊರೆತಿದೆ |
ಹರುಷದಲಿ ಕೈಗೊಳ್ಳಿರೆಂದನು | ಸರಸಿಜಾಕ್ಷ  ||೪೫||
ಪುತ್ರರಿಲ್ಲದೆ ವ್ಯಥೆಯೊಳಿರುತಿಹೆ | ಪುತ್ರಿಯಳಸಲಹುತ್ತ ಸುಖದಲಿ |
ಅರ್ತಿಯನು ನೋಡುತ್ತಲಿರು ಶತ | ಪತ್ರ ನೇತ್ರ        ||೪೬||
ಎಂದು ಶ್ರೀಹರಿ ನುಡಿಯಲಾಕ್ಷಣ | ಕಂದು ಹಲಧರ ಕೇಳಿ ಗರ್ಜಿಸು |
ತೆಂದ ಹರಿಯೊಡನಾಗ ರೌದ್ರದಿ | ಕಂದಿಕೊಳುತ      ||೪೭||
ರಾಗ ದೇಶಿ ಅಷ್ಟತಾಳ
ಏನೆಂದೆ | ಕೃಷ್ಣಾ | ಏನೆಂದೆ || ಏನೆಂದೆ ಕೃಷ್ಣ ನೀ ಹೀನರಂದದಲಿ |
ಕಾನನದಲಿ ದೊರೆತ | ಹೀನ ಶಿಶುವನೀಗ || ಏನೆಂದೆ             || ಪಲ್ಲವಿ ||
ವನದಲಿ ದೊರಕಿಹ ಶಿಶುವ | ಕುಲ | ವನು ತಿಳಿಯದೆ ನೀನೊರೆವ ||
ವಿನಯದ ನುಡಿಯೆನ್ನೊಳೀಗ | ಎಮ್ಮ |  ನ್ವಯಕೆ ಯೋಗ್ಯವೆ ಕೇಳು ಪೋಗತ್ತ ಬೇಗ || ಏನಂದೆ      ||೪೮||
ರಾಗ ಸೌರಾಷ್ಟ್ರ ಅಷ್ಟತಾಳ
ಸಣ್ಣ ಕೂಸಿನ ಕುಲ | ಯೆಣ್ಣಲು ಬೇಡ ನೀ | ಅಣ್ಣದೇವ ||  ಈ |
ಬಣ್ಣದ ಶಿಶು ನೋಡೆ | ಕಣ್ಣಾರೆ ಕಾಂಬುದು | ಅಣ್ಣದೇವ ||೪೯||
ರಾಗ ದೇಶಿ ಅಷ್ಟತಾಳ
ಕಳ್ಳರಂದದಿ ಮನೆಮನೆಯ | ಪೊಕ್ಕು | ಎಲ್ಲ ಪಾಲ್ಬೆಣ್ಣೆ ಗಡಿಗೆಯ ||
ಡೊಳ್ಳ ತುಂಬಿಸಿಕೊಂಡ ಪರಿಯ | ಅಲ್ಲಿ | ಸುಳ್ಳ ಸಟೆಯ ನುಡಿದು ಸತಿಯ || ಏನೆಂದೆ       ||೫೦||
ರಾಗ ಸೌರಾಷ್ಟ್ರ ಅಷ್ಟತಾಳ
ಎನ್ನ ನಿಂದಿಸಿ ನೀನು | ಇನ್ನು ನುಡಿವುದೇಕೆ | ಅಣ್ಣದೇವ || ಸಣ್ಣ |
ಹೆಣ್ಣ ನೀ ಸುತೆಯಂತೆ | ಮುನ್ನ ನೀ ಸಲಹಿಕೊ | ಅಣ್ಣದೇವ      ||೫೧||
ರಾಗ ದೇಶಿ ಅಷ್ಟತಾಳ
ಗೊಲ್ಲಕುಲದ ಹೆಂಗಳನ್ನು | ನೀ | ನೆಲ್ಲರ ಕೂಡಿ ಮತ್ತಿನ್ನು ||
ಸಲ್ಲದ ಕಾರ್ಯವ ಗೈವ | ಈಗ | ನಿಲ್ಲದೆ ಕೊಂಡೊಯ್ಯೊ ಶಿಶುವ || ಏನೆಂದೆ        ||೫೨||
ಭಾಮಿನಿ
ಎಂದು ಗರ್ಜಿಸಿ ರಾಮ ನುಡಿಯಲು |
ಇಂದಿರಾಪತಿ ಸ್ಮರಿಸೆ ನಾರದ |
ಬಂದನಾಕ್ಷಣ ಹರಿಯ ನಾಮೋಚ್ಚರಣೆಯಿಂದಾಗ ||
ವಂದಿಸುತ ನಿಂದಿರುವ ನಾರದ |
ರಂದವನು ಕಾಣುತ್ತ ಬಲ ಮುದ |
ದಿಂದ ಸತ್ಕರಿಸುತಲಿ ಕುಳ್ಳಿರಿಸಿದನು ಪೀಠದಲಿ         ||೫೩||
ರಾಗ ಸಾಂಗತ್ಯ ರೂಪಕತಾಳ
ಪಾದಪೂಜೆಯ ಗೈದು ಎರಗಿದ ಬಲನ ಕಂ | ಡಾದರಿಸುತ ಸುರಮುನಿಪ ||
ಹೇ ದಯಾನಿಧಿ ಅಪರೂಪದಿ ಬಂದಿಹೆ | ನೀ ದಯಮಾಡಿದ ಕಾರ್ಯ      ||೫೪||
ಅರುಹಿ ಪೋಪುದು ನಿನ್ನ ತರಳೆಯ ನಮ್ಮಲ್ಲಿ | ಅರುಹದಿರೆಲೆ ಮುನಿಶ್ರೇಷ್ಠ ||
ಪರಿಪರಿ ವಾರ್ತೆಯ ಪೇಳಬೇಕೆನಲಾಗ | ಅರುಹಿದ ಸುರಮುನಿ ಬಲಗೆ    ||೫೫||
ರಾಗ ನವರೋಜು ಏಕತಾಳ
ರಾಕೇಂದುನಿಭವದನ | ಈ | ಲೋಕದ ವಾರ್ತೆಗಳೇನ ||
ನಾ ಕಾಣೆನು ನೀ ಕೇಳ್ದರೆಯೆನ್ನೊಳು | ಸಾಕಾರದಿ ಪೇಳ್ ಕೇಳುವೆನೆಲ್ಲವ ||೫೬||
ತ್ವರಿತದಿ ಬಂದಿಹುದೇಕೆ | ಹೇ | ಸುರಮುನಿಪನೆ ಈ ಪುರಕೆ ||
ಧರೆಯನು ನೀನರೆನಿಮಿಷದಿ ತಿರುಗುವೆ | ಅರುಹೇನಾದರು ತಿಳಿದಿರ್ದುದ ನೀ      ||೫೭||
ದ್ವಾರಕಾಪಟ್ಟಣಕೆ | ನಾ | ಬಾರದೆ ಬಹುದಿನಕೆ ||
ಸಾರಿದೆನಲ್ಲದೆ ಬೇರೇನಿಲ್ಲವು | ಕಾರಿಯ ನಿನ್ನ ವಿಚಾರಿಸಿ ತೆರಳ್ವುದು      ||೫೮||
ಮುನಿವರ ಕೇಳ್ ನೀನು | ಎ | ನ್ನನುಜ ಪೇಳುವುದನು ||
ವನಮೃಗಬೇಟೆಗೆ ತೆರಳಿಹನಲ್ಲಿಯೆ | ವನದಿ ದೊರೆತ ಶಿಶುಕೊಳ್ಳೆನೆ ಸರಿಯೆ        ||೫೯||
ರಾಗ ಬೇಗಡೆ ಅಷ್ಟತಾಳ
ಕೇಳು ಯದುಕುಲಮೌಳಿ ವರಮಣಿಯೆ | ನಾ ಪೇಳ್ವ ನುಡಿಯ |
ಜಾಲವೆನ್ನದೆ ಗ್ರಹಿಸು ಗುಣಮಣಿಯೆ ||
ಶೀಲಗುಣಸಂಪನ್ನೆ ಈ ಶಿಶು | ಕೀಳುಕುಲವೆಂದೂಹಿಸದೆ ನೀ |
ಬಾಲೆಯನು ಸಂತಸದಿ ಪೊರೆವುದು | ಪೇಳುವೆನು ಇವಳಿರವನೆಲ್ಲವ || ಕೇಳು      ||೬೦||
ಯೋಗಿ ಭಾರದ್ವಾಜಮುನಿವರನು | ಶಂಕರನ ಒಲಿಪಡೆ |
ಯೋಗದಿಂದಲೆ ಭಜಿಸುತಿರೆ ತಾನು ||
ಆಗ ತಪದಾಜ್ವಾಲೆ ಸುರಪುರ | ಬೇಗ ಮುಸುಕಲು ತಿಳಿದು ಶಕ್ರನು |
ತಾಗಿ ತಿಲೋತ್ತಮೆಯ ಕಳುಹಲು | ಹೋಗಿ ತಪವನು ಕೆಡಿಸಿ ಬಾರೆನೆ    ||೬೧||
ಕಳುಹಲಾ ಕ್ಷಣದೊಳಗೆ ಸುರಸತಿಯು | ಮುನಿಯಿರ್ಪಯೆಡೆಗೆ |
ಹೊಳೆಹೊಳೆದು ಬರೆ ಕಂಡು ತಾಪಸಿಯು ||
ಕಳವಳಿಸಿ ಮನ್ಮಥನ ಬಾಧೆಗೆ | ಲಲನೆಯನು ಭೋಗಿಸಲಿಕಾಕ್ಷಣ |
ಚೆಲುವಿನಿಂದಲಿ ಶಿಶುವು ಜನಿಸಲು | ಮುಳಿಸಿನಿಂದಲಿ ಪೊರಟಳಾಕ್ಷಣ    ||೬೨||
ತೆರಳಿಪೋಗಲು ಸತಿಯು ಮುನಿಯಾಗ | ಸ್ಮರಹತಿಯ ಸೈರಿಸಿ |
ಪರಿಪರಿಯ ಚಿಂತೆಯಲಿ ತಾ ಯೋಗ ||
ಭರಿತನಾಗಿರೆ ಭ್ರಷ್ಟಕೃತ್ಯವ | ವಿರಚಿಸಿದ ಕಾರಣದಿ ಈ ಪರಿ |
ದುರಿತಕೊಳಗಾಗಿಹೆನು ಹರಹರ | ಮರುಳು ತನವಾಯ್ತೆಂದು ಮರುಗಿದ  ||೬೩||
ಭಾಮಿನಿ
ತಪಕೆ ವಿಘ್ನವುಯೆನುತ ಯೋಚಿಸಿ |
ಗುಪಿತದಿಂ ಶಿಶುವನ್ನುಯೆತ್ತುತ |
ಕೃಪೆಯ ನೀಗಿಯೆ ಮರನ ಪೊದೆಯೊಳಗಿರಿಸಿ ತಾಪಸನು ||
ತಪವನಾಚರಿಸುವಡೆ ತೆರಳಿದ |
ಚಪಲನೇತ್ರೆಯ ಸಲಹು ಸುತೆಯಂ |
ತಪರಿಮಿತ ಸುಖಪಡುವೆ ಕೇಳೈ ಪೆಸರು ಯೋಗಿನಿಯು         ||೬೪||
ರಾಗ ಕೇದಾರಗೌಳ ಅಷ್ಟತಾಳ
ಎಂದು ಈ ಪರಿಯಿಂದ ಅರುಹಲು ಮುನಿ ರಾಮ | ನಂದು ಸಂತೋಷ ತಾಳಿ ||
ಚಂದದಿ ಸತಿಯೊಳು ಕರೆದು ಪೇಳಿದನಾಗ | ಮುಂದಿನ್ನು ಸುತೆಯಂದದಿ ||೬೫||
ಸಲಹುತ್ತಲಿರು ನೀನು ಕುಲಕೆ ರತುನವಿದು | ಹಲವು ಮಾತುಗಳಿನ್ನೇನು ||
ಒಲಿದೀಗ ಹರ ನಮಗಿತ್ತಿಹನೆನೆ ಕೇಳಿ | ಗೆಲವಿಂದ ರೇವತಿಯು  ||೬೬||
ಮುದ್ದು ಬಾಲಕಿಯನು ಕಾಣುತ್ತ ಹರುಷದಿ | ಮುದ್ದಾಡಿ ಕ್ಷೀರವನು ||
ಎದ್ದ ಗಳಿಗೆಯೊಳು ಕುಡಿಸುತ್ತ ಸಲಹಲು | ಪದ್ಧತಿಯಂತೆ ಆಗ   ||೬೭||
ರಾಗ ಜೋಗುಳ
ದಿವಸ ಹನ್ನೊಂದರೋಳ್ ಯದುಸುದತಿಯರು |
ತವತವಗೈತಂದು ಸರಸಿಜಾಕ್ಷಿಯರು ||
ಸವನಿಸಿ ಶಿಶುವಿನ ತೊಟ್ಟಿಲೊಳಿಟ್ಟು |
ವಿವಿಧ ರಾಗಗಳಿಂದ ಪಾಡಿ ತೂಗಿದರು | ಜೋ ಜೋ  ||೬೮||
ಜೋ ಜೋ ಯೋಗಿನಿ ಕಂದಳೆ ಜೋ ಜೋ |
ಜೋ ಜೋ ಸುರಸತಿಬಾಲಕಿ ಜೋ ಜೋ ||
ಜೋ ಜೋ ರಾಮನ ಕುವರಿಯೆ ಜೋ ಜೋ |
ಜೋ ಜೋ ಯೋಗಿಯ ರೇತಸ್ವಿ ಜೋ ಜೋ | ಜೋ ಜೋ     ||೬೯||
ರಾಗ ಕಾಂಭೋಜಿ ಝಂಪೆತಾಳ
ಇನಿತು ಸತಿಯರು ತೂಗಿ ಮನೆಗಳಿಗೆ ತೆರಳಲಾ |
ವನಿತೆ ಸಲಹುತ್ತಿರಲು ವಿನಯದಿಂದಾಗ ||
ದಿನದಿನಕೆ ಸಿತಪಕ್ಷಶಶಿಯವೋಲ್ ಹೊಳೆಯುತ್ತ |
ವನಿತೆ ಬೆಳೆಯುತ್ತಿದ್ದಳಾಗ ಮನೆಯೊಳಗೆ     ||೭೦||
ಒಂದು ದಿನ ಬಲನು ಓಲಗದೊಳೊಪ್ಪಿರಲಾಗ |
ಬಂದಳೊಯ್ಯನೆ ಪುತ್ರಿಯಂ ನೋಡಿ ಮನದಿ ||
ಮಂದಹಾಸದಿ ಕರೆದು ಮುದ್ದಾಡಿ ಪೇಳಿದನು |
ಮುಂದಿರುವ ಕುವರಿಯನು ಕುಳ್ಳಿರಿಸುತೊಡನೆ         ||೭೧||
ಭರಿತವಾದುದು ಪ್ರಾಯ ಹರುಷದಲಿ ಲಗ್ನವನು |
ವಿರಚಿಸಲು ಬೇಕೀಗ ದೊರೆಗಳೊಳಗರಸಿ ||
ತರಳೆಯಂ ಬೀಳ್ಕೊಟ್ಟು ಕರೆದು ಕೃತವರ್ಮನನು |
ಅರುಹಿದನು ಮನದೊಲವ ಪಿರಿದು ಚಿಂತೆಯಲಿ        ||೭೨||
ಭಾಮಿನಿ
ಆರಿಗೀ ಸುತೆಯಳನು ಪ್ರೇಮದಿ |
ಧಾರೆಯನು ತಾನೆರೆದು ಕೊಡುವೆನು |
ಆರಿಹರು ಭೂತಳದಿ ನಮಗೆ ಸಮಾನರಾಗಿಹರ ||
ತೋರಿಕೊಡು ನೀ ಸಚಿವ ಮುದದಲಿ |
ನಾರಿಮಣಿ ಯೋಗಿನಿಗೆ ಸರಿಯಹ |
ಧೀರನಾರೆಂಬುದನು ಪೇಳೈ ಸಾರಗುಣಯುತನು      ||೭೩||
೨
ರಾಗ ಕೇದಾರಗೌಳ ಝಂಪೆತಾಳ
ದೊರೆಯೆ ಕೇಳ್ ವಂಗನೃಪನು | ಅಲ್ಲದಡೆ | ಸರಿಯುಂಟೆ ಚೇದಿವರನು ||
ಭರಿತವಿಕ್ರಮ ಕೇಕಯ | ಮತ್ತೀಗ | ಸರಿ ಯಾರು ಸಾಲ್ವಪತಿಯ ||೭೪||
ಅರಸ ಮಗಧಾದೀಶನು | ಕೇಳೊರೆವೆ | ಕುರುಕುಲದ ಅವನಿಪನನು ||
ಹರಗೆ ಸರಿಯಹ ಸೈಂಧವ | ನೃಪನಿರುವ | ಸರಿದೊರೆಯು ಭೂರಿಶ್ರವ    ||೭೫||
ಅಂಗ ದೇಶದ ಭೂಪನು | ಮತ್ತಿನ್ನು | ತುಂಗವಿಕ್ರಮ ಶಲ್ಯನು ||
ವಿಂಗಡದ ದ್ರುಪದ ಪುತ್ರ | ನೋಡೈ ಕ | ಳಿಂಗದೊರೆ ತೊರೆ ವಿಚಿತ್ರ      ||೭೬||
ಬಿಡು ಮಂತ್ರಿ ತುಂಡರಸರ | ದೊರೆಯಾದ | ಕಡುಪರಾಕ್ರಮಿ ಭೂಪರ ||
ಸಡಗರದ ಕಾಶ್ಮಿರೇಶ | ಸರಿಯಾಹ | ಪೊಡವಿಪರು ಕೇಳು ಈಶ ||೭೭||
ಸಮನಹನು ಪೌರುಷದೊಳು | ಕೌಂಡ್ಲಿಕಗೆ | ಸುಮನಸರು ಬೆದರ್ವರೇಳು ||
ಅಮಿತ ವಿಕ್ರಮಗೆಯೆನ್ನ | ಸುತೆಯನ್ನು | ಕ್ರಮದಿಂದ ಕೊಡುವೆ ಮುನ್ನ     ||೭೮||
ಓಲೆಯನು ಬರೆದು ಈಗ | ಚರರಿಂದ | ಶೀಲನಿಗೆ ಕಳುಹು ಬೇಗ ||
ಆಲಸ್ಯ ಬೇಡ ಮತ್ತೆ | ಮುಂದಿನ್ನು | ಹೇಳಿ ಕಳುಹಿಸು ಇವೊತ್ತೆ   ||೭೯||
ಎಂದು ಹಲಧರ ನುಡಿಯಲು | ಕೇಳುತಲಿ | ಅಂದು ಮಂತ್ರಿಯು ಭರದೊಳು ||
ಚಂದದಿಂ ಲೇಖನವನು | ಚರರ ಮುಖ | ದಿಂದ ಕಳುಹಿದನು ತಾನು     ||೮೦||
ರಾಗ ಮಾರವಿ ಏಕತಾಳ
ಅತ್ತಲು ಕಾಶ್ಮೀರೇಶನು ಒಂದಿನ | ಇತ್ತನು ಓಲಗವ ||
ಉತ್ತಮ ಸಚಿವ ಪ್ರತಾಪಾಖ್ಯನು ಸಹಿ | ತರ್ತಿಯೊಳಾದಿನದಿ    ||೮೧||
ಹಿಂದಿನ ತೆರದಲಿ ಕಾಣಿಕೆ ಕಪ್ಪವ | ತಂದರೆ ಅವನಿಪರು ||
ಎಂದಾ ಮಂತ್ರಿಯೊಳುಸಿರುತ ಭೂಪತಿ | ಚಂದದೊಳಿರಲಾಗ   ||೮೨||
ಆಗಲೆ ದ್ವಾರಕಾನಗರದ ಚಾರರು | ಬೇಗದೊಳೈತಂದು ||
ಬಾಗುತ ಶಿರವನು ಲೇಖನವೀಯ | ಲ್ಕಾಗದ ವಾಚಿಸಿದ         ||೮೩||
ರಾಗ ಕೇದಾರಗೌಳ ಝಂಪೆತಾಳ
ರಾಜಾಧಿರಾಜರೊಳಗೆ | ಶ್ರೇಷ್ಠನಹ | ರಾಜ ಕೌಂಡ್ಲಿಕಭೂಪಗೆ ||
ಮೂಜಗದ ಭೂಪರಿಂದ | ಕಾಣಿಕೆಯ | ಸೋಜಿಗದಿ ಪಡೆವೆನಿಂದು         ||೮೪||
ದ್ವಾರಕಾಪುರದರಸನು | ಬಲಭದ್ರ | ವೀರ ನಿಮ್ಮಡಿಗೆಯಿನ್ನು ||
ಭೂರಿ ಸಂಭ್ರಮದಿ ನಾನು | ವಂದಿಸಿದ | ಕಾರಣವ ಪೇಳ್ವೆಯಿನ್ನು         ||೮೫||
ಕುಶಲಿಗರೆ ನಿಮ್ಮ ಪುರದಿ | ಪರಿವಾರ | ಅಸಮ ಸಾಹಸರು ಮುದದಿ ||
ಕುಶಲದಿಂದಿಹರೆಯೆನುತ | ಉತ್ತರವ | ಸಸಿನದಿಂ ಬರೆದು ಮತ್ತಾ        ||೮೬||
ಎನ್ನ ಮೋಹದ ಪುತ್ರಿಯ | ಸಂಭ್ರಮದಿ | ಇನ್ನು ಕೇಳ್ ನಿನಗೆ ರಾಯ ||
ನಿರ್ಣಯದಿ ಧಾರೆಯೆರೆದು | ಕೊಡುವೆ ನಾ | ಕನ್ನೆಯಳ ಬದಲು ಬರೆದು   ||೮೭||
ಕಳುಹಬೇಕೀಗ ಎನುತ | ಬರೆದಿರುವ | ಬಲನ ಲೇಖನ ನೋಡುತ ||
ಇಳೆಯಪಾಲಕ ಹಿಗ್ಗುತ | ವಿಪ್ರರನು | ಗಳಿಗೆಯೊಳು ಕರೆದು ಮತ್ತಾ       ||೮೮||
ರಾಗ ಕೇದಾರಗೌಳ ಅಷ್ಟತಾಳ
ಕೇಳ್ ವಿಪ್ರ ದ್ವಾರಕಾಪುರಪತಿ ಬಲಭದ್ರ | ಶೀಲಗುಣಾನ್ವಿತನು ||
ಓಲೆಯ ಬರೆದಿಹ ಪುತ್ರಿಯ ಕೊಡುವೆನೆಂ | ದಾಲೈಸಬೇಕು ಮತ್ತೆ         ||೮೯||
ಲಗ್ನ ನಿಶ್ಚಯಿಸಿ ನೀವುತ್ತರ ಕೊಡಬೇಕು | ವಿಘ್ನವಿಲ್ಲದ ದಿವಸ ||
ಸುಜ್ಞವಂತನೆ ಪೇಳಬೇಕೆಂದ ಭೂಪಗೆ | ಲಗ್ನವ ಗುಣಿಸಿ ವಿಪ್ರ    ||೯೦||
ಬರುವ ವತ್ಸರ ಮಾಘಮಾಸದ ಪಂಚಮಿ | ಇರುವುದೈ ಶುಭಲಗ್ನವು ||
ಸರಿಬೀಳದಿರೆ ಮುಂದೆ ಪುಷ್ಯ ಸಪ್ತಮಿಯೊಳು | ಇರುವುದು ಲಗ್ನ ಕೇಳು   ||೯೧||
ಏನಯ್ಯ ಮುದಿ ವಿಪ್ರ ತ್ವರ್ಯದಿ ಲಗ್ನ ನಿ | ಧಾನಿಸಿ ನೋಡೆಂದರೆ ||
ಸಾನುರಾಗದಿ ಮುಂದೆ ಮುಂದಿನ ವತ್ಸರ | ನೀನು ನೋಡುವೆ ಯಾಕಯ್ಯ         ||೯೨||
ಯಾವ ಬೆಲೆಯ ಲಗ್ನಯೀಗ ನಾ ನೋಡುವೆ | ನೀವುದು ಸಾಮ್ಯ ಕೇಳಿ ||
ಭೂವರೇಣ್ಯನು ತಂದುಕೊಟ್ಟರೆ ಪೇಳ್ವೆನೆಂ | ದಾ ವಿಪ್ರನಿಗೆ ಪೇಳ್ದನು      ||೯೩||
ಸರಿಯಾದ ಮರ್ಯಾದೆ ಭೂರಿ ದಕ್ಷಿಣೆಗಳ | ಪರಿ ಪರಿಯೊಳು ಕೊಳ್ಳಿರಿ ||
ತ್ವರಿತದಿ ಲಗ್ನವ ಗುಣಿಸಿ ಕೊಡಲು ಬೇಕು | ಬರೆಸುವೆ ಬದಲುತ್ತರ         ||೯೪||
ಭಾಮಿನಿ
ದೊರೆಯೆ ಚಿತ್ತೈಸೆನ್ನ ವಚನವ |
ಇರುವುದೈ ವೈಶಾಖ ಶುದ್ಧದ |
ವರ ನವಮಿ ರವಿದಿನ ದಿವಾಘಟಿಗಳಿಗೆ ಐದಕ್ಕೆ ||
ತರುಣಿಯನು ಕೈವರ್ತಿಸೆನಲಾ |
ಅರಸ ಬರೆಸಿದ ಲೇಖನವನದ |
ಚರರ ಕೈಯೊಳಗಿತ್ತು ಉಡುಗೊರೆ ಸಹಿತ ಕಳುಹಿದನು ||೯೫||
ರಾಗ ಸಾಂಗತ್ಯ ರೂಪಕತಾಳ
ಸ್ವಸ್ತಿ ಶ್ರೀಮದ್ ಯದುತಿಲಕಗೆ ಕಾಶ್ಮೀರ | ಪೃಥ್ವಿಪಾಲಕ ಕೌಂಡ್ಲಿಕಾಖ್ಯ ||
ವಿಸ್ತಾರದಲಿ ನಮೋ ನಮೋಯೆಂದು ವಂದಿಸಿ | ಮಸ್ತಕ ಚಾಚಿ ಪೇಳಿದನು         ||೯೬||
ನಿಮ್ಮ ಲೇಖನ ನೋಡಿ ಹರುಷದಿಂದಲಿ ನಾವು | ನಮ್ಮ ಪುರೋಹಿತರನ್ನು ||
ಘಮ್ಮನೆ ಕರೆಸುತ್ತ ಲಗ್ನವನಿರಿಸಿರ್ಪೆ | ಬ್ರಹ್ಮನ ಲಿಖಿತದಂತಿನ್ನು  ||೯೭||
ಸರಿಯೆ ವೈಶಾಖ ಶುದ್ಧದ ನವಮಿಯ ದಿನ | ವಿರುವುದು ಭಾನುವಾರದಲಿ ||
ವಿರಚಿಸುವುದು ಲಗ್ನ ಘಳಿಗೆ ಐದಕೆ ನಿಮ್ಮ | ಪುರಕೆ ದಿಬ್ಬಣವ ಕೂಡುತಲಿ ||೯೮||
ಬರುವೆನು ಪರಿವಾರ ಸಹಿತಲಿ ಸುತೆಯನ್ನು | ಎರೆದು ಧಾರೆಯನೆಸಗುತ್ತ ||
ಹರಸಿ ಕಳುಹಿ ಕೊಡಬೇಕೆಂದೆನುತ್ತಲಿ | ಬರೆದಿಹ ಪರಿಯ ಕಾಣುತ್ತ        ||೯೯||
ರಾಗ ಕಾಂಭೋಜಿ ಝಂಪೆತಾಳ
ಕೃತವರ್ಮ ಮಂತ್ರಿ ಕೇಳ್ | ಸುತೆಗೆ ಸರಿಯಾದ ವರ |
ರತುನ ದೊರಕಿದ ನಮಗೆ | ಅತಿ ಹರುಷವಾಯ್ತು       ||೧೦೦||
ಬರುವ ನವಮಿಗೆ ಲಗ್ನ | ಪುರವ ಶೃಂಗರಿಸು ನೀ |
ಧರಣಿಪಾಲರಿಗೆಲ್ಲ | ಬರೆಸು ಓಲೆಯನು       ||೧೦೧||
ಎನುತ ಮಂತ್ರಿಯೊಳರುಹಿ | ಜನಪಾಲನಿರಲಿತ್ತ |
ಚಿನುಮಯನು ಅರಿತನಿದ | ಜನರ ಮುಖದಿಂದ        ||೧೦೨||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ದುರುಳ ಕ್ಷತ್ರಿಯ ಕೌಂಡ್ಲಿಕಾಖ್ಯಗೆ | ತರಳೆ ಯೋಗಿನಿಯನ್ನು ಪರಿಣಯ |
ವಿರಚಿಸುವನಗ್ರಜನು ಆತನ | ತರಿವುಪಾಯ  ||೧೦೩||
ಮಾಡಬೇಹುದೆನುತ್ತ ಮನದಲಿ | ಗಾಢದಿಂ ಸುರಮುನಿಯ ಸ್ಮರಿಸಲು |
ಮಾಡುತಲಿ ಹರಿಕೀರ್ತನೆಯ ಮುನಿ | ಓಡಿ ಬಂದ      ||೧೦೪||
ರಾಗ ಆನಂದಭೈರವಿ ಆದಿತಾಳ
ಪಾಹಿ ಶ್ರೀವರ ಕೇಶವ | ಜನಾರ್ದನ | ಪಾಹಿ ಶ್ರೀವರ ಮಾಧವ ||
ಪಾಹಿ ಶ್ರೀಪತಿ ನಿನ್ನ | ತ್ರಾಹಿ ವಂದಿಪೆ ಮುನ್ನ |
ಪಾಹಿ ನೀ ಕಾಯೆನ್ನ | ತೋಯಜನೇತ್ರನೆ || ಪಾಹಿ ಶ್ರೀವರ ಕೇಶವ       ||೧೦೫||
ದುರಿತಾರಿ ಭವಭಂಜನ | ಸೂಕರನಾಗಿ | ದುರುಳ ಹಿರಣ್ಯಾಕ್ಷನ ||
ತರಿದು ತರಳನ ಕಾವ | ಪರಿಗೆ ನರ ಹರಿಯಾಗಿ |
ಕರುಳಮಾಲೆಯ ನಿನ್ನ | ಕೊರಳೊಳು ಧರಿಸಿದೆ || ಪಾಹಿ ||      ||೧೦೬||
ಲೆಕ್ಕವಿಲ್ಲದ ದುಷ್ಟರ | ಸಂಹರಿಸಿ ನೀ | ದುಃಖಪಡುವರೆಲ್ಲರ ||
ಫಕ್ಕನೆ ಸಲಹಿದೆ | ರಕ್ಕಸವೈರಿಯೆ |
ಒಕ್ಕಣಿಸುವುದೇನು |  ಗಕ್ಕನೆ ಕರೆಸಿದೆ || ಪಾಹಿ ||      ||೧೦೭||
ರಾಗ ಕೇದಾರಗೌಳ ಅಷ್ಟತಾಳ
ಸುರಮುನಿ ಬಂದಿಹೆ ಅಪರೂಪದೊಳು ನೀನು | ತರಿಸಿರ್ದ ಪೀಠದೊಳು ||
ಭರದಿಂದ ಕುಳ್ಳಿರು ಲೋಕವಾರ್ತೆಗಳೇನು | ಅರುಹು ನೀ ತಿಳಿದಿರ್ದುದ  ||೧೦೮||
ಅರಿಯೆನು ನಾನೊಂದು ಪೊಸವಾರ್ತೆ ಕೇಳೊಂದು | ದುರುಳ ಕೌಂಡ್ಲಿಕ ರಾಜಗೆ ||
ಹರಿಯೆ ನಿನ್ನಗ್ರಜ ತರಳೆ ಯೋಗಿನಿಯರನ್ನು | ಪರಿಣಯ ಮಾಳ್ಪರಂತೆ   ||೧೦೯||
ಯಾರು ಪೇಳ್ದರು ನಿನಗೀ ವಿಚಾರಗಳನ್ನು | ಭೋರನೆ ಅರುಹೀಗಳು ||
ನಾರಿಯನಾ ಖಳನಿಂಗೆ ಲಗ್ನವ ಗೈವಾ | ಕಾರಣ ನಾನರಿಯೆ    ||೧೧೦||
ಬರುತ ನಾ ಕಂಡೆನು ವರಕಾಶ್ಮೀರೇಶನು | ಪುರವ ಶೃಂಗರಿಸಿರ್ಪನು ||
ಧರಣಿಪ ಸೈಂಧವ ಶಿಶುಪಾಲ ಮುಂತಾದ | ಅರಸರ್ಗೆ ಲೇಖನವ        ||೧೧೧||
ಕಳುಹಿಸಿರ್ಪನುಯೆಂಬ ಪರಿಯನು ತಿಳಿದಿಹೆ | ಖಳಕುಲಾಂತಕ ಎನ್ನೊಳು ||
ಒಳವಾಗಿ ಅರುಹದೆ ವಂಚಿಪ ಪರಿಯೇನು | ನಳಿನನಾಭನೆ ಪೇಳಯ್ಯ    ||೧೧೨||
ರಾಗ ಮಧುಮಾಧವಿ ಏಕತಾಳ
ಸುರಮುನಿ ಕೇಳಿಂದು ತರಳೆಯನೀಗ | ದುರುಳಂಗೆ ಕೊಡುವುದು ಸರಿಯಲ್ಲ ಹೀಗೆ ||
ಅರುಹಲು ಅಗ್ರಜ ಕೋಪಿಸದಿರನು | ಅರುಹುವೆ ಕೇಳೊಂದುಪಾಯವ ನೀನು      ||೧೧೩||
ರಜತಾದ್ರಿಪುರಕಾಗಿ ತೆರಳಿ ಪಾರ್ವತಿಗೆ | ನಿಜವಾಗಿ ಗಣಪತಿಸತಿಯೀಕೆಯಾಗೆ ||
ಭುಜಗಭೂಷಣ ನಮಗಹಿತನೆ ನೋಡು | ಕಜ್ಜವಗೆಯ್ಯಬೇಕೆನುತ ಮಾತಾಡು       ||೧೧೪||
ನಾಳೆಯ ದಿವಸವೆ ದಿಬ್ಬಣಗೂಡಿ | ತಾಳದೆ ಬರುವುದುಯೆನುತ ನೀ ಓಡಿ ||
ಹೇಳು ಪಾರ್ವತಿಗೆ ಈ ಬಲನು ಯೋಚಿಸಿದ | ಖೂಳ ಕೌಂಡ್ಲಿಕನಿಂಗೆ ಕೊಡುವನೆಂದೆನುತ   ||೧೧೫||
ನವಮಿಯ ದಿನವೆ ದಿಬ್ಬಣವ ಒಡಗೂಡಿ | ತವಕದಿಂ ಬರಬೇಕೆಂದೆನುತ ಮಾತಾಡಿ ||
ವಿವರದಿ ಪತ್ರಿಕೆ ಬರೆಸಿರ್ದ ಪರಿಯ | ವಿವರಿಸಿ ಪೇಳು ನೀನೆಲ್ಲ ಸಂಗತಿಯ         ||೧೧೬||
ಭಾಮಿನಿ
ಬರಲನಂತರ ಬಲಗೆ ಪೇಳಿಯೆ |
ತರಳೆಯನು ಗಣಪತಿಗೆ ಲಗ್ನವ |
ವಿರಚಿಸುವ ತೆರ ಮಾಡಬಹುದೆಂದೆನುತ ಕರೆದುಸಿರು ||
ಮುರಹರನ ನುಡಿ ಕೇಳಿ ನಾರದ |
ನೆರಗಿ ಪೊಡಮಟ್ಟಾಗ ತೆರಳುತ |
ಗಿರಿಸುತೆಯ ಕಾಣುತ್ತ ಮಣಿಯಲು ಕಂಡು ಉಮೆಯಾಗ         ||೧೧೭||
ರಾಗ ಬೇಗಡೆ ಅಷ್ಟತಾಳ
ಎರಗಿ ಉಪಚರಸುತ್ತ ಕುಳ್ಳಿರಿಸಿ | ಸುರಮುನಿಗೆ ಪಾರ್ವತಿ | ಬರವಿದೆಲ್ಲಿಂದೆನುತ ಸತ್ಕರಿಸಿ ||
ಪರಮ ಸ್ವಾರಿಯು ತೆರಳಿ ಬಂದಿಹ | ಪರಿಯು ಅಪರೂಪದೊಳು ನಮ್ಮಯ |
ಪುರಿಗೆ ಬಂದಿಹ ಹದನವನು ನೀ | ನರುಹಬೇಹುದು ಎನಗೆ ಶೀಘ್ರದಿ       ||೧೧೮||
ತಾಯೆ ಕೇಳೌ ಸುತಗೆ ಸತಿಹೋಗಿ | ಜನಿಸಿಹಳು ರೇವತಿ |
ಆಯತಾಂಬಕಿಬಲರ್ಗೆ  ಸುತೆಯಾಗಿ ||
ರಾಯ ಕೌಂಡ್ಲಿಕನೆಂಬವಗೆ ಬಲ | ದೇವ ಲಗ್ನವ ನಾಳೆ ಗೈವನು |
ಬೀಯಗನು ಹರನವಗೆ ಅದರಿಂ | ದಾಯವನು ನಾ ಪೇಳ್ವೆ ಕೇಳ್ವುದು     ||೧೧೯||
ಸುತಗೆ ಈ ದಿನ ಲಗ್ನಗೈಸೆಂದು | ಪತಿಯೊಡನೆ ಕೇಳಿಕೊ |
ಸತಿಯ ವಾರ್ತೆಯ ಹೇಳಿ ತಿಳಿಸಿಂದು ||
ಜತನದಿಂ ನೀವ್ ದಿಬ್ಬಣದಿ ಪೋ | ಗುತಲಿ ವೈವಾಹವನು ಗೈದಾ |
ಸುತೆಯ ತರದಿರೆ ದೊರೆಗೆ ಲಗ್ನವು | ಸತತ ಗೈವನು ನಾಳೆ ನಿಶ್ಚಯ     ||೧೨೦||
ಕಂದ
ನಾರದನರುಹಿದ ವಾರ್ತೆಯ |
ನಾರಿಯು ಕೇಳುತಲಾತನ ತಾ ಬೀಳ್ಗೊಂಡುಂ ||
ಭೋರನೆ ಪತಿಯೆಡೆಗೈದಿ ಪ |
ದಾರವಿಂದಕ್ಕೆರಗುತಲಿ ಪೇಳ್ದಳು ಮುದದಿಂ   ||೧೨೧||
ರಾಗ ಕೇದಾರಗೌಳ ಝಂಪೆತಾಳ
ಕಾಂತ ಕೇಳೆನ್ನ ಸೊಲ್ಲ | ಗಣಪತಿಗೆ | ನಿಂತು ಈ ದಿನದ ನಲ್ಲ ||
ಸಂತಸದಿ ಮದುವೆಗಿರಿಸು | ಎಂದುಸಿರೆ | ಕಾಂತೆಯಳಿಗೆಂದ ಬಿರುಸು    ||೧೨೨||
ನಾರಿಮಣಿ ಕೇಳೆ ಇಂದು | ನಿಲಲಾರೆ | ಬಾರಿಬಾರಿಗು ತಾ ಬಂದು ||
ಸೇರಿ ಸ್ತುತಿಸುವ ಭಕ್ತನು | ಈ ದಿವಸ | ಸಾರಿ ಬಂದಿಹನವನನು ||೧೨೩||
ದ್ವಾರಕಾಪುರದ ದೊರೆಯ | ಸುತೆಯಳನು | ಭೋರನೇ ಎನ್ನ ತನಯ ||
ಧಾರೆಯಿಂ ವರಿಸಬೇಕು | ದಿಬ್ಬಣದಿ | ವೋರಂತೆ ಪೋಪ ಸಾಕು          ||೧೨೪||
ಬಿಡೆನು ಈದಿನ ಭಕ್ತನ | ಕೈಲಾಸ | ದೆಡೆಗೆ ಕರೆತಹೆನಾತನ ||
ಮಡದಿ ಕೇಳೆಮ್ಮ ಸುತಗೆ | ನಾಳೆ ದಿನ | ಬಿಡು ಲಗ್ನ ವಿಘ್ನಪತಿಗೆ ||೧೨೫||
ಈ ದಿನವೆ ಪೋಗಿ ಬಲನ | ಕುವರಿಯನು | ಸಾಧಿಸದೆ ಬಿಡಲು ಹದನ ||
ಆ ಧರಾಧಿಪ ಕೌಂಡ್ಲಿಕ | ನೆಂಬವಗೆ | ಮೋದದಲಿ ಕೊಡುವ ಬಳಿಕ        ||೧೨೬||
ಭಾಮಿನಿ
ತರುಣಿ ಕೇಳ್ ಕೇಳಾತಗಾಕೆಯ |
ಪರಿಣಯವ ಗೈಯಲ್ಕೆ ಎಮ್ಮಯ |
ತರಳ ಗಣನಾಥಂಗೆ ಬದಲೊರ್ವಳನು ಕರೆತಂದು ||
ವಿರಚಿಸುವೆ ಲಗ್ನವನು ಸುಮ್ಮನೆ |
ಕರಿಕರಿಸಬೇಡೆನ್ನ ಪೋಪೆನು |
ಶರಣ ಬಹುಪರಿ ಬಳಲುತಿಹ ಪ್ರಾಣವನು ನೀಗಿಸದೆ    ||೧೨೭||
ರಾಗ ಕಾಂಭೋಜಿ ಅಷ್ಟತಾಳ
ತರವಲ್ಲ ಕಂದಗೆ ಪರಿಣಯ ಗೈಸದೆ | ಪ್ರಾಣಕಾಂತ || ಈಗ |
ತೆರಳಿ ಪೋಪುದು ನೀನು ಭಜಕನ ನೆಪದಿಂದ | ಪ್ರಾಣಕಾಂತ   ||೧೨೮||
ಹೇಳಿದ ದಿನವೆಲ್ಲ ನಾಳೆಯೆನ್ನುವದಿದು | ಪ್ರಾಣಕಾಂತ || ಇಂದು |
ತಾಳದೆ ಪರಿಣಯವೆಸಗದೆ ಬಿಟ್ಟರೆ | ಪ್ರಾಣಕಾಂತ     ||೧೨೯||
ತಟ್ಟನೆನ್ನಯ ಪ್ರಾಣವಂ ಪಾದದೆಡೆಯಲ್ಲಿ | ಪ್ರಾಣಕಾಂತ || ನಾನು |
ಬಿಟ್ಟಪೆ ನೋಡೀಗ ಪುಸಿಯಲ್ಲ ದಿಟವಿದು | ಪ್ರಾಣಕಾಂತ         ||೧೩೦||
ರಾಗ ಸೌರಾಷ್ಟ್ರ ಮಟ್ಟೆತಾಳ
ಮಡದಿಯೆಂದ ನುಡಿಯ ಕೇಳಿ | ತಡೆಯದಾಗ ಪ್ರಮಥರಿಂಗೆ ||
ಒಡನೆ ಪೇಳ್ದ ಪೋಗಿ ಭೂತ | ಗಡಣ ಸಹಿತಲಿ          ||೧೩೧||
ರಮಣಿ ಕೇಳು ಪುತ್ರ ಸಹಿತ | ಪ್ರಮಥರೊಡನೆ ಕೂಡಿ ನೀನು ||
ಕ್ರಮದಿ ದಿಬ್ಬಣವ ಕೊಂಡು | ಗಮಿಸಿರೀಗಲೆ   ||೧೩೨||
ಶರಣನೆಡೆಗೆ ಪೋಗಿ ನಾನು | ಭರದಿ ನಮ್ಮಲ್ಲಿಗವನ ||
ಕರೆದುತಂದು ದ್ವಾರಕಾಕ್ಕೆ | ತ್ವರಿತದಿಂದಲಿ   ||೧೩೩||
ಬರುವೆ ನಿಜವಿದೀಗಳೆಂದು | ಪೊರಟು ಹರನು ನಡೆಯಲತ್ತ ||
ಗಿರಿಜೆ ಗಣರ ನೋಡಿ ಮತ್ತೆ | ಯೊರೆದಳೀಪರಿ         ||೧೩೪||
ಭಾಮಿನಿ
ನಂದಿ ಭೃಂಗಿಯು ವೀರಭದ್ರನು |
ಸ್ಕಂದ ಪ್ರಮಥಾಧಿಪರ ಸಹಿತತಿ |
ಚಂದದಿಂ ದಿಬ್ಬಣಕೆ ಬೇಗದಿ ಪೊರಡಿರೆಂದೆನುತ ||
ಬಂದು ಮದುಮಗ ಗಣಪತಿಯ ಮಿಗಿ |
ಲಿಂದ ಶೃಂಗರಿಸುತ್ತಲೇರಿಸಿ |
ಅಂದಣದೊಳಾ ಶುಭ ಮುಹೂರ್ತದಿ ಪೊರಟಳಾವುಮೆಯು     ||೧೩೫||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಇತ್ತಲಾ ಕಾಶ್ಮೀರಪುರದೊಳು | ಇತ್ತು ಕೌಂಡ್ಲಿಕ ಓಲಗವ ಸಚಿ |
ವೋತ್ತಮನ ಸಹಿತಾಗಿ ಕರೆಸಿದ | ನಾಪ್ತರುಗಳ         ||೧೩೬||
ಸೈಂಧವಗೆ ಶಿಶುಪಾಲರ್ಗಾಕ್ಷಣ | ಚಂದದಿಂದಲಿ ಚರರ ಕಳುಹ |
ಲ್ಕೆಂದ ವಾರ್ತೆಯ ತಿಳಿದು ಭೂಮಿಪರ್ | ಬಂದರಂದು          ||೧೩೭||
ಬಂದವರನಿದಿರ್ಗೊಂಡು ಭೂಪತಿ | ಯೆಂದನಾ ದ್ವಾರಕೆಗೆ ದಿಬ್ಬಣ |
ಮಂದಿ ಸಹಿತಲೆ ಪೊರಡಬೇಕೆನ | ಲೆಂದ ಚೈದ್ಯ       ||೧೩೮||
ಕಾಶ್ಮೀರಾಧಿಪ ಕೇಳು ನಿನ್ನಯ | ವಿಸ್ಮಯದ ನುಡಿ ಯಾಕೆ ಪೇಳುವೆ |
ಲಕ್ಷ್ಮೀಪತಿಯಿಹ ಪುರಕೆ ದಿಬ್ಬಣ | ಸಸ್ಮಿತದಲಿ ||೧೩೯||
ಪೊರಡಲ್ಯಾತಕೆ ಲಗ್ನ ಯಾರಿಗೆ | ತರಳೆಯೆಲ್ಲಿಹಳೆಂಬುದೆಲ್ಲ ವಿ |
ವರಿಸೆನಲ್ಕಾಕ್ಷಣವೆ ಪೇಳ್ದ ವಿ | ಸ್ತರವನಿಂತು  ||೧೪೦||
ರಾಗ ದೇಶಿ ಅಷ್ಟತಾಳ
ಸೈಂಧವ ಶಿಶುಪಾಲರೀಗ | ಕೇಳಿ | ಚಂದದಿ ಬಲರಾಮ ಬೇಗ ||
ಬಂದರೆನಗೆ ತನ್ನ ಮಗಳನ್ನು ಕೊಡುವೆ ತಾ | ನೆಂದೆನುತಲಿ ಓಲೆ ಬರೆಸಿರ್ಪ ದಿಬ್ಬಣ         ||೧೪೧||
ಪೋಗಿ ನಾವಾ ಸುದತಿಯನು | ಬೇಗ | ಸಾಗಿಸಿ ತರಬೇಕಾಕೆಯನು |
ನಾಗಶಯನ ನಮಗಹಿತನಾಗಿರುವನು | ತಾಗಿ ಬಂದರೆ ನೀವು ನೀಗಿಸಬೇಕಷ್ಟೆ    ||೧೪೨||
ಎಂದ ಮಾತನು ಕೇಳುತಾಗ | ನಗು | ತೆಂದನು ಶಿಶುಪಾಲಯೋಗ ||
ಮಂದಿ ಸಹಿತ ನಾವು ತೆರಳೋಣ ಕೃಷ್ಣನು | ಬಂದರೆ ಪೋರನ ಶಿಕ್ಷಿಪೆ ನಾ ನಿಜ   ||೧೪೩||
ಭಾಮಿನಿ
ಎಂದು ನಾನಾವಿಧದ ಪೌರುಷ |
ದಂದವನು ದಿಟವೆಂಬ ಸೈಂಧವ |
ನಂದು ಶಿಶುಪಾಲಾಖ್ಯ ಮೊದಲಾದವರನೊಡಗೊಂಡು ||
ವಂದಿ ಮಾರ್ಬಲ ಸಹಿತ ಸ್ತ್ರೀಯರು |
ಸಂದಣಿಸೆ ರಥವೇರ್ದು ಕೌಂಡ್ಲಿಕ |
ಮಂದಿರವ ಪೊರವಂಟು ನಡೆದನು ಸಿಂಧುಘೋಷದಲಿ ||೧೪೪||
ರಾಗ ಸಾರಂಗ ರೂಪಕತಾಳ
ಬರುತಾ ಪಥದಿ ಅಶ್ವ ಸುರಿಸಿತು ನೀರ್ಗಳ | ಎರಡು ಕಣ್ಣಿನೊಳೇನನೆಂಬೆ ||
ಕರಿಗಳು ಮೃತ್ತಿಕೆ ಶಿರದೊಳಗಾಂತವು | ವರವಿಪ್ರ ಮುಂಡನಗೈದು        ||೧೪೫||
ಇದಿರಾಗಿ ಬರುವುದ ಕಾಣುತ್ತ ಮುಂದಕ್ಕೆ | ಒದಗಿನಿಂ ಬರುತಿರ್ದರಾಗ ||
ಮುದಿ ಮಾರಿ ಹೊಲೆಯನು ತೃಣಕಾಷ್ಠ ಹೊತ್ತು ತಾ | ಮದಮುಖನಂತಿದಿರ್ಬಂದ  ||೧೪೬||
ಕಂಡು ಭೂಪಾಲರು ದಂಡಧರನಂದದಿ | ದಂಡಿಸುವೆವು ದಾರಿ ಬಿಟ್ಟು ||
ಕಂಡಕಡೆಗೆ ಪೋಗು ಎಂದಟ್ಟಿ ಬರುತಿರೆ | ದಿಂಡನೋರುವ ಬಳುವೆ ಪೊತ್ತು        ||೧೪೭||
ನಡುಮಾರ್ಗದೊಳಗಿಟ್ಟು ಬಡಕೊಳ್ಳುತಿರ್ದನು | ಕಡೆಯೊಳು ಮುಂದಕ್ಕೆ ಬರಲು ||
ಸಡಗರದಲಿ ಪತಿಶೂನ್ಯೆಯಾಗಿಹವಿಪ್ರ | ಮಡದಿ ಬಂದಳು ಇದಿರಿನಲಿ     ||೧೪೮||
ಅವಶಕುನವ ತೃಣಕೆಣಿಸುತ ಕೌಂಡ್ಲಿಕ | ಲವಲವಿಕೆಯೊಳ್ ಮುಂದೆ ಬರಲು ||
ಅವನೀಶರೆಲ್ಲರು ಮನದೊಳಗೆಣಿಸದೆ | ಭುವನೇಶ ಕೇಳೆಂದ ಮುನಿಪ    ||೧೪೯||
ಭಾಮಿನಿ
ಇತ್ತ ಗಿರಿಸುತೆ ಗಣರ ಕೂಡುತ |
ಅರ್ತಿಯಲಿ ನಡೆತಂದು ದ್ವಾರಕೆ |
ಪತ್ತನದಿ ಬೀಡಿಕೆಯ ಬಿಡುತಲಿ ಮತ್ತೆ ತಾನಂದು ||
ಚಿತ್ತದಲಿ ಯೋಚಿಸಿದಳಾಗಲೆ |
ಉತ್ತಮವು ಶ್ರೀಹರಿಯ ಒಲವೆ |
ನ್ನತ್ತ ಪಡೆದಪೆನೆನುತ ಪೊರಟೈತಂದಳರಮನೆಗೆ      ||೧೫೦||
ರಾಗ ತೋಡಿ ಏಕತಾಳ
ಬಂದ ಗಿರಿಜೆಯನ್ನು ನೋಡಿ | ಚಂದದಿಂದ ಹರಿಯು ನಗುತ |
ಎಂದು ಬಂದೆ ತಂಗಿ ಕುಳಿರು | ಮಂದಗಾಮಿನಿ        ||೧೫೧||
ವಂದಿಸುತ್ತ ನುಡಿದಳಣ್ಣ | ಇಂದು ಬಂದೆ ನಿನ್ನ ಪುರಕೆ |
ಚಂದವೇನೈ ಸತಿಯರ್ ಸಹಿತ | ನಂದನಂದನ        ||೧೫೨||
ಕುಶಲದಿಂದಲಿರ್ಪೆಯೆಲ್ಲ | ಕುಶಲಿಗಳೆ ನೀವೆಲ್ಲ ತಂಗಿ |
ಉಸಿರು ನೀನೀಗೋರ್ವಳಿಲ್ಲಿ | ವಿಷಯ ಬಂದುದ       ||೧೫೩||
ಬಲನ ಕುವರಿಯೆನ್ನ ಸುತಗೆ | ಒಲವಿನಿಂದ ಕೊಡಬೇಕೆನುತ |
ನಿಲದೆ ಬಂದೆ ನಿನ್ನ ಬಳಿಗೆ | ಹಲವು ಮಾತೇನು        ||೧೫೪||
ಎನ್ನ ಕೇಳ್ವುದೇನು ತಂಗಿ | ನಿನ್ನ ಅಣ್ಣನೊಡನೆ ಕೇಳಿ |
ಮುನ್ನ ಲಗ್ನಗೈವ ಬಗೆಗೆ | ಯೆನ್ನ ಸಮ್ಮತ     ||೧೫೫||
ದುಷ್ಟ ಕ್ಷತ್ರಿಯ ಕೌಂಡ್ಲಿಕಗೆ | ಕೊಟ್ಟು ಮದುವೆ ಮಾಳ್ಪನಂತೆ |
ನಿಷ್ಠೂರ ಬಂದರು ಬಿಡೆ ನಿ | ನ್ನಿಷ್ಟವೇನಣ್ಣ     ||೧೫೬||
ರಾಗ ಕಾಂಭೋಜಿ ರೂಪಕತಾಳ
ಕೇಳವ್ವ ತಂಗಿ ನೀಯೆನ್ನಯ ಮನದಿರವ | ಪೇಳಿದರೇನಹುದಣ್ಣ ||
ಖೂಳ ನೃಪಾಲಗೆ ಬಾಲಿಕೆಯ ಕೊಡುವೆನೆಂ | ದಾಲೋಚನೆಯ ಮಾಡಿಯಿಂದು    ||೧೫೭||
ದಿಬ್ಬಣವ ಒಡಗೊಂಡು ಬರುವನೀಕ್ಷಣದೊಳೆಂ | ದಬ್ಬರ ತುಂಬಿದೆ ಪುರದಿ ||
ಅರ್ಭಕ ಸಹಿತಾಗಿ ಪೋಗಿ ನೀ ಕೇಳೆಂದು | ಉಬ್ಬಿಸಿದನಾ ಗಿರಿಸುತೆಯ   ||೧೫೮||
ಎನಗೆ ನೀ ಸಹಾಯಕನಾದರೀಕ್ಷಣದೊಳು | ತನಯಗೆ ಲಗ್ನವ ಗೈವೆ ||
ಜನಪ ಕೌಂಡ್ಲಿಕ ಬರಲಾತನ ಗಣರಿಂದ | ಹನನ ಗೈಸುವೆನಿಂದು ನೋಡು         ||೧೫೯||
ಬಲದೇವನೆನ್ನನು ಕರೆದರೆ ಬಂದಲ್ಲಿ | ಗೆಲಿಸುವೆ ನಿನ್ನನ್ನು ಕೇಳು ||
ಕಲಹಕ್ಕೆ ಬಂದರು ಗೆಲವು ನಿನ್ನಲಿ ಮಾಳ್ಪೆ | ಖಳನ ಶಿಕ್ಷಿಸು ತಂಗಿ ನೀನು ||೧೬೦||
ಎಂದು ಈಪರಿ ನಂಬುಗೆಯ ಕೊಂಡು ತೆರಳಲು | ಇಂದುಧರನ ಸತಿಯಾಗ ||
ಬಂದಳು ಗಣರಿರ್ಪ ಬಳಿಗೆ ತಾನೈ ತಂದು | ಎಂದಳು ನಂದಿಕೇಶ್ವರಗೆ    ||೧೬೧||
ಪೋಗಿ ಬಲನ ಕೂಡೆ ಎನ್ನಯ ಕುವರಗೆ | ಯೋಗಿನಿಯನ್ನು ನೀನಿಂದು ||
ಬೇಗದಿಂದಲಿ ಧಾರೆಗೈಸಿ ತಾ ಕೊಡಲೆಂದು | ನಾಗಭೂಷಣ ಪೇಳ್ದನೆನುತ         ||೧೬೨||
ರಾಗ ಘಂಟಾರವ ಅಷ್ಟತಾಳ
ಎಂದ ಮಾತನು ಕೇಳುತಲಾಕ್ಷಣ |
ಇಂದುಧರನಂದದಲಿ ಪೊರಟೈ | ತಂದನಾ ಬಲನಿದಿರಿಗೆ        ||೧೬೩||
ಕಾಣುತಾಕ್ಷಣ ಬಲದೇವನುಸಿರಿದ |
ಜಾಣನಂದೀಶ್ವರನೆ ಬಂದಿಹೆ | ಯೇನು ಕಾರಣ ಪೇಳೆಲಾ       ||೧೬೪||
ಕೇಳಯ್ಯಯಾದವೇಂದ್ರನೆ ನಾನೀಗ |
ಪೇಳುವುದ ನೀ ಲಾಲಿಸಾದರೆ | ಶೂಲಪಾಣಿಯಕುವರಗೆ         ||೧೬೫||
ನಿನ್ನ ಪುತ್ರಿಯ ಪಾಣಿಗ್ರಹಣ ಗೈದು |
ಮುನ್ನ ಗಣಪತಿ ದೇವನಿಗೆ ನೀ | ಸನ್ಮತದಿ ಕೊಡಲೆನುತಲಿ      ||೧೬೬||
ಒಡೆಯನಪ್ಪಣೆಯಿಂದಲಿ ಬಂದಿಹೆ |
ಒಡತಿಸಹಿತಲಿ ಬಂದು ಉಪವನ | ದೆಡೆಯೊಳಿರುವೆವು ಕೇಳೆಲಾ         ||೧೬೭||
೩
ರಾಗ ದೇಶಿ ಅಷ್ಟತಾಳ
ಏನೆಂದೆ | ನಂದಿ | ಏನೆಂದೆ          || ಪಲ್ಲವಿ ||
ಆನೆಮೊಗದ ಗಣನಾಥಗೆಯೆನ್ನ |
ಮಾನಿನಿಮಣಿ ಸುಕುಮಾರಿಯ ಮುನ್ನ ||
ಏನ ಪೇಳ್ದರು ನಾನು ಕೊಡುವವನಲ್ಲ |
ನೀನು ಪೇಳಿದರೊಪ್ಪೆ ಪೋಗಿ ಪೇಳೆಲ್ಲ || ಏನೆಂದೆ      ||೧೬೮||
ಮುಚ್ಚು ಮುಚ್ಚೆಲೆ ಬಾಯ ಹೆಚ್ಚು ಮಾತುಗಳ |
ಕೊಚ್ಚದಿರೆನ್ನೊಳು ಬೆಚ್ಚುವನಲ್ಲ ||
ತುಚ್ಛ ನೀ ಪೋಗೆಂದು ಪೇಳ್ದುದ ಕೇಳಿ |
ಕಿಚ್ಚಿನಂತುರಿ ತಾಳ್ದು ನಂದೀಶ ಮರಳಿ || ಏನೆಂದೆ     ||೧೬೯||
ಕೊಡದಿರೆ ಬಿಡುವವರ್ಯಾರಯ್ಯ ನಿನ್ನ |
ಹುಡುಗಿಯ ಕೊಂಡೊಯ್ದು ಗಣರಾಯಗೆನ್ನ ||
ಒಡತಿಯು ಪೇಳ್ದಂತೆ ಮಾಡುವೆನಿಂದೆ |
ಬಡಿವಾರ ಬಿಡು ಬಿಡು ಸಾಕಯ್ಯ ಇಂದೆ || ಏನೆಂದೆ    ||೧೭೦||
ಬುದ್ಧಿಯಿಲ್ಲದೆ ನಂದಿ ಪೇಳಬೇಡೆನಗೆ |
ಬುದ್ಧಿ ಕಲಿಸುವೆನು ನಡೆ ನಡೆ ಪುರಿಗೆ ||
ಕದ್ದು ಕೊಂಡೊಯ್ದರೆ ಕನ್ನೆಯ ನೀನು |
ಸದ್ದಡಗಿಸುವೆನು ಕೇಳಯ್ಯ ನಾನು || ಏನೆಂದೆ          ||೧೭೧||
ಭಾಮಿನಿ
ಇನಿತು ನಾನಾವಿಧದಿ ರಾಮನು |
ಗಣಪತಿಯ ಜರೆಯಲ್ಕೆ ನಂದಿಯು |
ಎನಗದೇತಕೆ ಕಲಹ ಪೋಗುವೆ ಜನನಿಯಿದ್ದೆಡೆಗೆ ||
ಘನತರದ ರೋಷದಲಿ ಬಂದಾ |
ವಿನಯದಿಂದಲಿ ಉಮೆಗೆ ವಂದಿಸಿ |
ಮನಕೆ ಬಂದುದ ಪೇಳ್ದರಾಮನ ಪರಿಯನುಸುರಿದನು ||         ||೧೭೨||
ರಾಗ ನವರೋಜು ಏಕತಾಳ
ಲಾಲಿಸಿ ಕೇಳೌ ತಾಯೆ | ನೀ | ಪಾಲಿಸಬೇಕೆಲೆ ಮಾಯೆ ||
ಲೋಲಾಕ್ಷಿಯೆ ನೀ ಪೇಳಿದ ತೆರದಲಿ | ಬಾಲಕಿಯನು ನಾ ಶೀಲಗೆ ಕೇಳಿದೆ         ||೧೭೩||
ಹೀನಯೆಂದನು ಗಣಪ | ಮ | ತ್ತಾನೆಯದೇ ಮೊಗವೆನಿಪ ||
ಮಾನಿನಿಯನು ತಾ ಕೊಡೆನೆನುತೆನ್ನನು | ಹೀನತೆರದಿ ಬೈದಾಡುತ ಜರೆದನು     ||೧೭೪||
ತರದಿರೆ ನಾವಾ ಸತಿಯ | ಬಾ | ಳಿರುವರೆ ಏತಕೆ ಒಡೆಯ ||
ಹರನಿದ ಕೇಳ್ದರೆಯೆಮ್ಮನು ಬೈಯನೆ | ಬರಿದೇತಕೆ ತಡ ತೆರಳುವ ತರುಣಿಯ     ||೧೭೫||
ಅಪ್ಪಣೆಯೀಯಲು ಬೇಗ | ನಾ | ಒಪ್ಪಿಸುವೆನು ತಂದೀಗ ||
ಮುಪ್ಪಿನ ಹೆಂಡತಿ ಗಂಡಗೆ ಬುದ್ಧಿಯ | ತಪ್ಪದೆ ಕಲಿಸುವೆ ಬೊಪ್ಪಗೆ ಪೇಳಲಿ         ||೧೭೬||
ರಾಗ ಕಾಂಭೋಜಿ ಝಂಪೆತಾಳ
ಇಂತೆಂದು ನಂದಿಕೇಶ್ವರ ಪೇಳ್ದ ನುಡಿ ಕೇಳಿ | ಕಾಂತೆ ಪಾರ್ವತಿ ಗಣರ ನೋಡಿ ||
ಮುಂತೆ ತಾನೈದಿ ಕೇಳುವೆ ಬಲನ ಕೂಡೆ ಇರಿ | ಪಿಂತೆ ನೀವೆಲ್ಲರೊಂದಾಗಿ        ||೧೭೭||
ವೀರಾಧಿವೀರ ನೀ ವೀರಭದ್ರನೆ ಕೇಳು | ನೀರಜಾಕ್ಷಿಯ ಕೊಡದಿರಲ್ಕೆ ||
ನೀರೆಯನು ಪಿಡಿತಂದು ಧಾರೆಯನು ಎಸಗಲೀ | ಕಾರಿಯವ ನಡೆಸಬೇಕೆನುತ     ||೧೭೮||
ತಡೆಯ ಬಂದವರನ್ನು ಬಡಬಡಿದು ಎಳೆತಂದು | ಕೆಡಹಬೇಕವರ ಕರ ಕಟ್ಟಿ ||
ಒಡೆಯನೆಡೆಗೆಲ್ಲರನು ಒಡಗೊಂಡು ಪೋಗಿ ಮ | ತ್ತಡಿಗೆ ಕೆಡಹಲುಬೇಕುಯೆನುತ  ||೧೭೯||
ಇನಿತು ನಿಶ್ಚೈಸುತ್ತ ವನಿತೆಯಿರಲಿತ್ತ ಕೇಳ್ | ಜನಪ ಕೌಂಡ್ಲಿಕನ ದಿಬ್ಬಣವು ||
ಘನವೇಗದಿಂದಲೈತರಲಾಗ ರಾಮ ತಾ | ನನುವಿಂದ ಇದಿರ್ಗೊಂಡು ನುಡಿದ     ||೧೮೦||
ರಾಗ ಕಾಂಭೋಜಿ ಅಷ್ಟತಾಳ
ದಿಬ್ಬಣವೊಡಗೊಂಡು ಕೌಂಡ್ಲಿಕಭೂಪರೆ | ಬಂದಿರೇನೈ || ನೀ |
ವಬ್ಬರದಿಂದಲಿ ಶಿಶುಪಾಲ ಸಹಿತಾಗಿ | ಬಂದಿರೇನೈ   ||೧೮೧||
ಸಿಂಧುದೇಶದ ರಾಜ ಸೈಂಧವರೊಡಗೂಡಿ | ಬಂದಿರೇನೈ || ಬಹು |
ಚಂದವಾಯಿತು ಸರ್ವರೀ ಶುಭಕಾರ್ಯಕ್ಕೆ | ಬಂದಿರೇನೈ       ||೧೮೨||
ಬಲದೇವ ನಾವೆಲ್ಲ ನಿಮ್ಮಯ ಪುರಕೀಗ | ಬಂದೆವಯ್ಯ || ನಮ್ಮ |
ಬಲವೆಲ್ಲ ದಣಿದಿದೆ ಬೀಡಿಕೆ ಕೊಡಿಸಯ್ಯ | ಬಂದೆವಯ್ಯ ||೧೮೩||
ಚಪ್ಪರ ಚೌಕಿಯು ನಡುಮನೆಯೊಳಗಿಂದು | ಕೇಳಿರಯ್ಯ || ನೀ |
ವಿಪ್ಪುದು ಸರ್ವರು ಕುಶಲದಿಂದಲಿ ಬಂದು ಕೇಳಿರಯ್ಯ  ||೧೮೪||
ಭಾಮಿನಿ
ಎಂದು ನಾನಾವಿಧದಿ ರಾಮನು |
ಚಂದದಿಂದುಪಚರಿಸಿ ದಿಬ್ಬಣ |
ಬಂದವರಿಗುಣಬಡಿಸಿ ಮುಂದಿನ ಕೆಲಸಕಾಸನದಿ ||
ನಿಂದು ಕುಳ್ಳಿರಿಸುತ್ತ ಸಭಿಕರಿ |
ಗಂದದಲಿ ಪೂಜಿಸುವ ಸಮಯಕೆ |
ಬಂದಳಾ ಗಿರಿಸುತೆಯು ದಿಬ್ಬಣ ಸಹಿತ ಪುರವರಕೆ     ||೧೮೫||
ರಾಗ ತೋಡಿ ಅಷ್ಟತಾಳ
ಅಣ್ಣ ಕೇಳೀಗ ನಾ | ಚಿಣ್ಣನ ಕರಕೊಂಡು |
ಬಣ್ಣದಿ ಬಂದಿಹೆ | ಹೆಣ್ಣ ನೀನೀಯೊ  ||೧೮೬||
ರಾಗ ಮಾರವಿ ಏಕತಾಳ
ಸೋದರಿ ಹ್ಯಾಗಿವಳು | ಕೇಳ್ವಿ | ನೋದದ ಮಾತುಗಳು ||
ವಾದಿಸದೆನ್ನೊಳು ನಡೆ ನಡೆ ಸುಮ್ಮನೆ | ಪಾದರಿ ನೀನಿಂದು    ||೧೮೭||
ರಾಗ ತೋಡಿ ಅಷ್ಟತಾಳ
ತಂಗಿ ನಾನಾದರೆ | ತುಂಗಕುಚೆಯ ಮಹಾ |
ಲಿಂಗನ ಸುತನಿಗೆ ಮಂಗಲದಿಂದ   ||೧೮೮||
ರಾಗ ಮಾರವಿ ಮಟ್ಟೆತಾಳ
ಎನ್ನಯ ಜನಕನಿಗೆ | ನೀ | ನಿನ್ನು ಪುಟ್ಟಿರೆ ಮ್ಯಾಗೆ ||
ಕನ್ನೆಯ ಕೊಡಬಹುದಲ್ಲದೆ ನೀ | ನನ್ಯರಿಗುದಿಸಿದರೆ    ||೧೮೯||
ರಾಗ ತೋಡಿ ಏಕತಾಳ
ನಿನ್ನನು ಪೆತ್ತಿಹ | ಪಿತನ್ಯಾರೆಂಬುದ ನೀನು |
ನಿರ್ಣಯ ಮಾಡಿಕೊ | ಅಣ್ಣ ನೀ ಬರಿದೆ        ||೧೯೦||
ರಾಗ ಮಾರವಿ ಏಕತಾಳ
ತಿಳಿದಿರ್ದೆನು ನಾನು | ಯೆ | ನ್ನೊಳವೆಲ್ಲವನಿನ್ನು ||
ಬಳಗವು ನಿನ್ನಯ ಪ್ರೇತಗಳೆಂಬುದ | ಇಳೆಯೊಳು ಬಲ್ಲಿದರು    ||೧೯೧||
ರಾಗ ತೋಡಿ ಏಕತಾಳ
ಬಲ್ಲವರೆಲ್ಲರು | ಗೊಲ್ಲರೆಂಬರು ನಿಮ್ಮ |
ಸಲ್ಲದಾ ನುಡಿಯೆ | ನ್ನಲ್ಲಿ ಆಡದಿರು  ||೧೯೨||
ರಾಗ ಮಾರವಿ ಏಕತಾಳ
ಗೋಪಕುಲವೆ ಶ್ರೇಷ್ಠ | ಬ | ಲ್ಪಾಪಿಯೆ ನೀ ದುಷ್ಟ ||
ರೂಪಿಗಳೆಡೆಯಲಿ ಕುಣಿಕುಣಿದಾಡುತ | ವ್ಯಾಪಿಸಿಕೊಂಡಿದೆ ಭೂತಸ್ವರೂಪವು      ||೧೯೩||
ರಾಗ ತೋಡಿ ಅಷ್ಟತಾಳ
ಅಣ್ಣಯ್ಯ ನಿಷ್ಠುರ | ದಿಂದ ನೀಯೆನ್ನೊಳು |
ಸಣ್ಣ ಮಾತುಗಳಾಡೆ ಹೆಣ್ಣ ನಾ ಬಿಡೆನು       ||೧೯೪||
ರಾಗ ಮಾರವಿ ಏಕತಾಳ
ಎಂದಿಗೂ ಕೊಡೆ ನಾನು | ನಿನ್ನ | ಕಂದಗೆ ಕುವರಿಯನು ||
ಹೊಂದದ ನುಡಿಯೆಂದೆಂದಿಗು ಉಸಿರದೆ | ಹಿಂದಕೆ ನಡೆಯಿನ್ನು ||೧೯೫||
ರಾಗ ತೋಡಿ ಅಷ್ಟತಾಳ
ಎನ್ನಯ ಕಂದಗೆ | ನಿನ್ನಯ ಸುತೆಯನ್ನು |
ಮುನ್ನ ಲಗ್ನವ ಗೈಸಿ | ಯೆನ್ನ ಪುರಕೆ ಪೋಪೆ  ||೧೯೬||
ರಾಗ ಮಾರವಿ ಏಕತಾಳ
ಭ್ರಷ್ಟತ್ವದ ನುಡಿಯ | ಏ | ದುಷ್ಟಳೆ ಆಡುವೆಯ ||
ಕುಟ್ಟುವೆ ದವಡೆಗೆ ಅಣ್ಣನ ಕರೆದರೆ | ಕೆಟ್ಟು ಪೋಗದಿರೀಗ        ||೧೯೭||
ರಾಗ ತೋಡಿ ಏಕತಾಳ
ನಿಷ್ಠುರದ ನುಡಿಯ ನೀನು | ಎಷ್ಟು ಪೇಳಿದರು ಬೆದರಿ |
ಬಿಟ್ಟು ಪೋಪಳಲ್ಲಾ ನಿನ್ನ | ಕಟ್ಟಿ ಒಯ್ವೆನು    ||೧೯೮||
ರಾಗ ಭೈರವಿ ಅಷ್ಟತಾಳ
ಎಂದ ಮಾತನು ಕೇಳುತ | ರಾಮನು ಕ್ರೋಧ | ದಿಂದಲಿ ಗರ್ಜಿಸುತ ||
ಮಂದಮತಿಯೆಯೆನ್ನ | ಕಟ್ಟುವೆನೆಂಬುವ | ನಿಂದೆ ಮಾತಾಡುವೆಯ       ||೧೯೯||
ಹೀನಬುದ್ಧಿಗಳೆನ್ನೊಳು | ಬರುವುದುಂಟೆ | ಮಾನಿನಿಯಾದೆನ್ನೊಳು ||
ಜ್ಞಾನವಿಲ್ಲದ ನುಡಿ | ಉಸಿರದೆಯೆನ್ನಯ | ಸೂನುಗೆ ಲಗ್ನಗೈಸು  ||೨೦೦||
ಆ ಮಾತಾಡದಿರೆಮ್ಮೊಳು | ನಿನ್ನಯ ಕಂದ | ಆನೆಯ ಮೊಗಕೆ ಕೇಳು ||
ಭಾಮಾಮಣಿಯು ಎನ್ನ | ಕುವರಿಯ ಕೊಡು ಎಂಬೀ | ನಾಮವುಚ್ಚರಿಸಬೇಡ       ||೨೦೧||
ದೇವರ ದೇವನೆಂದು | ಯೆನ್ನಯ ಸುಕು | ಮಾರಗೆ ಕೇಳು ಇಂದು ||
ಯಾವ ಕಾರ್ಯಕು ಸುರು | ಪೂಜೆಯ ಗೈವರು | ಆ ವಿವರವ ನರಿಯೆ     ||೨೦೨||
ಭಾಮಿನಿ
ತರುಣಿ ಕೇಳೆಲೆ ನಿನ್ನನೀಕ್ಷಣ |
ಕರುಳಬಗಿಯುವೆನೆಂದರೆಯುಮೇಣ್ |
ತರುಣಿಹತ್ಯದ ದೋಷಕಂಜುವೆನೆನುತ ಉಸಿರಿದನು ||
ಕರೆದು ಯಾದವಸೈನಿಕರನೀ |
ದುರುಳೆಯನು ಪುರದಿಂದ ನೂಕಿರಿ |
ಬರಿದೆ ಪೋಗುವಳಲ್ಲ ಈ ಕ್ಷಣವೆನುತ ಹಲುಮೊರೆದ   ||೨೦೩||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಎಂದು ಹಲಧರನುಸಿರಲಾಕ್ಷಣ | ಬಂದ ಯದುವರರನ್ನು ಕಾಣುತ |
ಅಂದು ಗಣರನು ನೋಡುತೆಂದಳು | ಮಂದಗಮನೆ   ||೨೦೪||
ಬರುವ ಯಾದವರನ್ನು ಹಿಂದಕೆ | ಮರಳಿ ನೂಕಿರಿ ಪ್ರಾಣ ತೆಗೆಯದೆ |
ಧುರದಿ ಸೋಲಿಸಿರೆಂದು ನುಡಿಯಲು | ಹರನ ತನುಜ ||೨೦೫||
ಭೋರುಗುಡಿಸುತ ವೀರಭದ್ರನು | ಮೀರಿ ಬರುತಿಹ ಯಾದವರ ರಣ |
ಶೂರ ಪಿಂಪಿಂದೊತ್ತಿ ನುಡಿದನು | ಆರುಭಟಿಸಿ ||೨೦೬||
ರಾಗ ಘಂಟಾರವ ಅಷ್ಟತಾಳ
ಕಾಣುತಾಕ್ಷಣ ಸಾಂಬನು ಮುಂದೊತ್ತಿ |
ಸಾಣೆಯಲಗನು ಕರೆದು ಪೇಳಿದ | ಕೇಣವಿಲ್ಲದ ರೌದ್ರದಿ          ||೨೦೭||
ಯಾರೆಲೋ ಭೂತ ಸಾರಿದೆ ಯಾರಲ್ಲಿ |
ನಾರಿ ಸಹಿತಲಿ ಬಂದು ಸುಮ್ಮನೆ | ಮಾರಿಗೌತಣವಾದಿರೆ       ||೨೦೮||
ಕೇಳೊ ಮಾನವಭೂತ ನಿಮ್ಮವರನ್ನು |
ಕೋಳುಗೊಂಬುದಕೀಗ ಬಂದಿದೆ | ತಾಳು ತಾಳೆನುತೆಚ್ಚನು     ||೨೦೯||
ಎರಗೆ ಮುಷ್ಟಿಯೊಳೊರಗಲು ಸಾಂಬನು |
ಭರದಿ ಸಾತ್ಯಕಿ ಬಂದು ಎರಗಿದ | ಭರಿತ ಬಾಣವನಾಕ್ಷಣ        ||೨೧೦||
ಚೀರಿ ಆರ್ಭಟೆಗೈಯಲು ಹರಸುತ |
ಭಾರಿ ಮುಷ್ಟಿಯೊಳಾಗ ಪೊಯ್ಯಲು | ವೀರ ಯದುವರರೆಲ್ಲರು ||
ಕಂದ
ಕರಹತಿ ಸೈರಿಸಲಾರದೆ |
ಉರುತರ ಭೀತಿಯೊಳ್ ಯಾದವರಾಗಳ್ ಅಲ್ಲಿಂ ||
ದಿರದೆ ಪಲಾಯನಗೆಯ್ಯಲು |
ಹಲಧರ ಕಾಣುತ ತಾ ಕ್ರೋಧದೊಳಿದಿರಾದಂ          ||೨೧೧||
ರಾಗ ಮಾರವಿ ಮಟ್ಟೆತಾಳ
ಕಂಡು ಹರನ ಸತಿಯು ಕ್ರೋಧ | ಗೊಂಡು ಮುಂದೆ ನಿಂದು ನುಡಿದಳ್ ||
ದಂಡಧರನ ಪುರಕೆ ತೆರಳ್ವ | ದಿಂಡುತನ ಬಿಡೊ       ||೨೧೨||
ಎಲಗೆ ಹೆಣ್ಣು ಹೆಂಗಸೈಸೆ | ಕಲಹಕೆನುತ ನೀ ನಮ್ಮೊಡನೆ ||
ಛಲದಿ ಬಂದು ನುಡಿಯಬೇಡ | ಹಲವು ಮಾತನು      ||೨೧೩||
ಹಲವು ಮಾತ ನುಡಿವಳಲ್ಲ | ಕಲಹಕೆನುತ ಬಂದುದಿಲ್ಲ ||
ಸುಲಲಿತಾಂಗಿಯನ್ನು ಕೊಟ್ಟು | ಕಳುಹು ನಮ್ಮನು     ||೨೧೪||
ತರಳೆ ಸುದ್ದಿ ಆಡಬೇಡ | ತರುಣಿ ನಿನ್ನ ಕುವರನಿಂಗೆ ||
ಧರಣಿ ಮಗುಚೆ ಕೊಡೆನು ಧುರದಿ | ಕರುಳನುಗಿವೆನು  ||೨೧೫||
ಅಷ್ಟು ಪಂಥ ನಿನ್ನೊಳಿರಲು | ಸೃಷ್ಟಿಯಿರುವ ತನಕ ಸುತಗೆ ||
ಪಟ್ಟದರಸಿಯನ್ನು ಗೈವೆ | ಕುಟ್ಟಿ ನಿನ್ನನು      ||೨೧೬||
ರಾಗ ಭೈರವಿ ಮಟ್ಟೆತಾಳ
ಎಂದ ಮಾತ ಕೇಳಿ ಕ್ರೋಧದಿಂದ ರಾಮನು |
ಸಂದ ಕಳಚುವಂತೆ ಮುಸಲದಿಂದ ಪೊಯ್ದನು         ||೨೧೭||
ಬರುವ ಮುಸಲವನ್ನು ಕಂಡು ತಡೆದು ಬಡೆಯುತ |
ಭರದಿ ಕಡಿಯೆ ಕಂಡು ರಾಮ ಕರದ ಹಲವ ತಾ        ||೨೧೮||
ಬಿಡಲು ಗಿರಿಜೆ ತಡೆದು ಸೂರೆಗೊಳಲು ಗೆಲವನು |
ದುಗುಡದಿಂದ ರಾಮನಾಗ ಒಡನೆ ಹರಿಯನು          ||೨೧೯||
ಕರೆದು ಪೇಳ್ದ ನಡೆದ ಪರಿಯ ಹರನ ಸತಿಯನು |
ಇರದೆಗೆಲಿದು ಬಾರೆನುತ್ತ ಒರೆದನಾತನು     ||೨೨೦||
ರಾಗ ಕಲ್ಯಾಣಿ ಅಷ್ಟತಾಳ
ಮರುಳಾದೆ ಯಾತಕಣ್ಣ | ಗಣಪತಿಗೀಗ | ತರಳೆಯ ಕೊಡಲು ಮುನ್ನ ||
ಸಿರಿಗೆ ಸಾಮ್ರಾಜ್ಯಕ್ಕೆ ಸರಿಯುಂಟೆ ಅಣ್ಣಯ್ಯ | ಹರನ ತನುಜನಾತ ವರವ ಪಾಲಿಸುವಾತ   ||೨೨೧||
ಬೇಡಿದಿಷ್ಟಾರ್ಥವನು | ಈಯುವುದೆಂದು | ಮಾಡಿಹ ಆಜ್ಞೆಯನು ||
ರೂಢಿಯ ಜನರೆಲ್ಲ ಮಾಡುವ ಪೂಜೆಯ | ಗಾಢದಿ ಒಲಿಯುವ ಹರನ ಕಾರುಣ್ಯದಿ  ||೨೨೨||
ಹರ ನಮ್ಮ ವಶನಹನು | ಗಿರಿಜೆ ಸಹ | ಪರಮ ಬಾಂಧವಳು ಇನ್ನು ||
ಪರಿಪರಿ ಹೆಸರುಳ್ಳ ಪ್ರಮಥಾದಿ ಗಣರೆಲ್ಲ | ನಿರತದಿ ತಾವ್ ನಮ್ಮ ವಶವರ್ತಿಯಹರಯ್ಯ    ||೨೨೩||
ಭಾಮಿನಿ
ಅನುಜನಾಡಿದ ನುಡಿಯ ಕೇಳುತ |
ಮನದಿ ಕ್ರೋಧವ ಕೊಂಡು ರಾಮನು |
ಅನುಜ ನೀನೆಂದುಸಿರ‍್ದರೀಪರಿ ಮನವ ನಿನಗೆಂದ ||
ನೆನೆಯದಾಡಿದೆ ಪೋಗಿ ನೀನಾ |
ವನಿತೆಸೇವೆಯ ಗೈದು ಬಾಳಿಕೊ |
ಯೆನುತ ಕಿಡಿಕಿಡಿಯಾಗೆ ಕಾಣುತ ದನುಜರಿಪು ನುಡಿದ ||೨೨೪||
ರಾಗ ಸುರುಟಿ ಏಕತಾಳ
ಸೈರಿಸು ಕೋಪವನೀಗ | ನೀ | ವೈರವ ಮಾಡಿದರಾಗ ||
ಭೈರವ ಮೊದಲಾದವರೊಳುಯೆಮ್ಮಯ |
ಪೌರುಷ ಮೆರೆಯದುಯೆನ್ನುತ ಉಸಿರಿದೆ      ||೨೨೫||
ಪೋಗುವೆ ನಾನೀಗಳಿಗೆ | ಏ | ನಾಗುವುದೋ ಧುರದೊಳಗೆ ||
ಆಗು ಹೋಗುಗಳ ಭಾಗ್ಯವು ನಿನ್ನದು |
ಸಾಗುವೆನೆನುತಲಿ ನಡೆದ ಮುರಾರಿಯು ||    ||೨೨೬||
ರಾಗ ಭೈರವಿ ತ್ರಿವುಡೆತಾಳ
ಬಂದನಾಗ | ಶ್ರೀಹರಿ | ಬಂದನಾಗ || ಪಲ್ಲವಿ ||
ಸ್ಯಂದನದಿ ಕುಳಿತಾಗ ತನ್ನಯ | ಮಂದಗಾಮಿನಿ ಮಡದಿ ರುಕ್ಮಿಣಿ |
ಅಂದದಿಂದಲಿ ಸತ್ಯಭಾಮೆಯು | ಬಂದರಾಕ್ಷಣದೊಳಗೆ ಸಮರಕೆ || ಬಂದನಾಗ    ||೨೨೭||
ಇದಿರು ಬರೆ ನೋಡುತ್ತ ಪಾರ್ವತಿ | ಕದನಕೆನ್ನುತ ಪೊರಡುತ ||
ಅದನರಿತು ಹರಿತಾನು ತನ್ನಯ | ವದನವನು ಗಂಟಿಕ್ಕುತ || ಬಂದನಾಗ ||೨೨೮||
ಸದಮಲಾತ್ಮಕ ಬರಲು ಕಾಣುತ | ಹದನವರಿಯದೆ ಬೆದರಿ ಪ್ರಮಥರು ||
ವಿಧವಿಧದಿ ಧೈರ್ಯವನು ತಾಳುತ | ಅದುಭುತದಿ ತಾವ್ ನಿಂದರು || ಬಂದನಾಗ ||೨೨೯||
ರಾಗ ಭೈರವಿ ಅಷ್ಟತಾಳ
ಭಳಿರೆ ಮೆಚ್ಚಿದೆ ಶಭಾಸು | ಪಾರ್ವತಿ ನಿನ್ನ | ಬಳಗವ ಕಂಡೆ ಲೇಸು ||
ಹಲವು ಭೂತಂಗಳನಿತನೇಕೆ ಕರೆತಂದೆ | ಛಲವ ಕಾಂಬೆನು ನಿನ್ನಯ     ||೨೩೦||
ಮುರಮಥನನೆ ಲಾಲಿಸು | ನಾನೆಂಬುವ | ಪರಿಯ ನೀನದ ಗ್ರಹಿಸು ||
ತರಳೆ ಯೋಗಿನಿಯನ್ನು ತರಳಗೆ ಪರಿಣಯ | ವಿರಚಿಸು ಶೀಘ್ರದಲಿ        ||೨೩೧||
ತರುಣಿಯ ಕೊಡದಿರ್ದಡೆ | ನೀ ಗೈವುದೇನ್ | ಅರುಹೀಗ ಎನ್ನ ಕೂಡೆ ||
ತರಳೆಯ ಕೊಡುವುದು ಬಿಡುವುದು ಅಣ್ಣನ | ಕರೆದು ಕೇಳಿಕೊ ನೀ ನಡೆ   ||೨೩೨||
ಕೊಡದಿರ್ದಡೀಗ ಕೇಳು | ಯುದ್ಧದಿ ನಿಮ್ಮ | ಹೆಡೆಮುರಿ ಬಿಗಿದೀಗಳು ||
ತಡೆಯದೆ ಕುವರಿಯ ಒಯ್ವೆನು ದಿಟವಿದು | ಕಡೆಗೆ ಕೇಳುವೆ ಅಣ್ಣನ       ||೨೩೩||
ಪಂಥ ಪೌರುಷ ನಿನ್ನಲ್ಲಿ | ಇರ್ದಡೆ ಹಿಂದೆ | ಕಾಂತೆಯಜ್ಞದ ಮುಖದಿ ||
ನಿಂತುರಿಯೊಳು ಬೆಂದು ಪೋದುದೇತಕೆ ಪೇಳು | ಹೊಂತಕಾರಿಗಳಿರಲು ||೨೩೪||
ಪಿತನೆಂದು ಭಾವಿಸದೆ | ನ್ಯಾಯವ ಬಿಟ್ಟು | ಅತುಳರ ನೀಗಿಸಿದೆ ||
ಸುತೆಯನ್ನು ಕೊಡದಿರೆ ನಿಮ್ಮನೆಲ್ಲರ ಯಜ್ಞ | ಗತಿಯ ಗೈವೆನು ನೋಡಿಕೊ         ||೨೩೫||
ಎಂದ ಮಾತನು ಕೇಳುತ | ಕ್ರೋಧದಿ ಹರಿ | ಯಂದು ಚಕ್ರವ ತಿರುಹುತ ||
ಲಿಂದೆ ಪೊಡೆಯುವೆನೆಂಬನಿತರೊಳ್ ಶಕ್ತಿಯ | ನಂದನಂದನಗೆಸೆಯೆ     ||೨೩೬||
ಕಂದ
ಗಿರಿಸುತೆ ಬಿಟ್ಟಿಹ ಶಕ್ತಿಯು |
ಉರುತರ ಶರ ನಾಟಲ್ ಮುರಮಥನನು ರಥದಲಿ ||
ಒರಗಿರೆ ಪರಿಯನು ಕಾಣುತ |
ತರುಣೀಮಣಿ ಭಾಮೆಯು ಅತಿಕ್ರೋಧದೊಳಾಗಂ      ||೨೩೭||
ರಾಗ ಮಾರವಿ ಏಕತಾಳ
ಸರಳಿನ ಮಳೆಗರೆಯುತ್ತ | ಅತಿ | ತ್ವರಿತದಿ ಬರೆ ಕಾಣುತ್ತ ||
ಗಿರಿಜೆಯು ವತ್ತರಿಸುತ್ತ | ತಾ | ನೊರೆದಳು ಮೂದಲಿಸುತ್ತ       ||೨೩೮||
ತರುಣಿ ನೀನ್ಯಾರೆಲೆ ಪೇಳು | ಪದಿ | ನಾರ್ ಸಾವಿರ ಹೆಂಗಳೊಳು ||
ಅರಿಯೆನು ನಿನ್ನನು ನಾನು | ನೀ | ನರುಹಲೆ ಗರ್ವಗಳೇನು     ||೨೩೯||
ಎನ್ನನು ಕೇಳ್ವೆಯ ನೀನು | ನಾ | ನೆನ್ನುವ ನುಡಿ ಕೇಳ್ ನೀನು ||
ಮುನ್ನ ಸತ್ರಾಜಿತದೊರೆಗೆ | ನಾ | ಕನ್ನೆಯು ಕೇಳ್ ಶ್ರೀವರಗೆ    ||೨೪೦||
ಮಡದಿಯು ನಾ ಕೇಳೀಗ | ನಿನ್ನ | ಸಡಗರ ನಡೆಯದು ಬೇಗ ||
ನಡೆ ನಡೆ ಸುಮ್ಮನೆ ಪುರಕೆ | ನಿನ್ನ | ಬಡಿವಾರವ ಬಿಡು ಜೋಕೆ ||೨೪೧||
ಕೇಳುತ ನುಡಿಯನು ಗಿರಿಜೆ | ಆ | ಶೂಲವ ತೆಗೆದಿಡೆ ಕಡೆಗೆ ||
ನೀಲಾಂಗನ ಗತಿಯಾಗೆ | ಈ | ಕಾಳಗ ಬಿಟ್ಟಳು ಮೇಗೆ          ||೨೪೨||
ಒರಗಿರೆ ರಥದೊಳು ಕಂಡು | ಬರು | ತ ರುಕ್ಮಿಣಿ ಕೋಪಗೊಂಡು ||
ಶರಚಾಪವ ಕೈಗೊಂಡು | ನಿಂ | ದೊರೆದಳು ಧುರಮುಂಕೊಂಡು          ||೨೪೩||
ರಾಗ ಸೌರಾಷ್ಟ್ರ ಮಟ್ಟೆತಾಳ
ಗಿರಿಜೆ ಕೇಳೆನಮ್ಮ ಪುರಕೆ | ಭರದಿ ಪ್ರಮಥರನ್ನು ಕೂಡಿ |
ಧುರವ ಗೈವ ಪರಿಯಿದೇನು | ಒರೆಯದಿರ್ದರೀಗ ನಿನ್ನ |
ಹರಣಗೊಂಬೆ ನೋಡಿಕೊಳ್ಳೆ | ಪರಮಸಹಸಿ ಎನ್ನ ಕೈಯೊಳ್ |
ಧುರವು ನಿನಗೆ ಸಲ್ಲದೀಗೆಲೆ | ನೀ ಪೋಗದಿರಲು |
ಕರುಳನುಗಿವೆ ತಾಳಿಕೊಳ್ಳೆಲೆ |  ನೀ ಬಂದು ನಿಂತು
ಪರಿಯ ಎನಗೆ ಹೇಳು ಬೇಗೆಲೆ      ||೨೪೪||
ಬಂದ ಪರಿಯ ಕೇಳುಯೆನ್ನ | ಕಂದ ವಿನಾಯಕಗೆ ಬಲನ |
ನಂದನೆಯನು ಲಗ್ನ ಗೈಸು | ವಂದಕೀಗ ಕೇಳ್ದೆ ಕೊಡದ |
ರಿಂದಲೀಗ ಧುರದಿ ಗೆಲಿದೆ | ಮುಂದುವರಿಯಬೇಡ ನಿನ್ನ |
ಸಂದ ಕಳಚಿಬಿಡುವೆ ನೋಡೆಲೆ || ರುಕ್ಮಿಣಿಯೆ |
ಬಂದ ಹಾಗೆ ತೆರಳಿ ಪೋಗೆಲೆ | ನೀನಿಂದು ಎನ್ನ |
ಮುಂದೆ ನಿಲ್ಲಬೇಡ ಕೇಳೆಲೆ ||೨೪೫||
ಹರುಷವಾಯ್ತು ನುಡಿಯ ಕೇಳಿ | ತರಳ ಗೌರಿಸುತನೆನುತ್ತ |
ಕರೆವರೆಲ್ಲ ಜಗದಿ ಹಿಂದೆ | ಉರಿಯೊಳೈದೆ ಮಡಿದ ಗೌರಿ |
ಭರದಿ ಬಂದು ಕೇಳೆ ಸುತೆಯ | ಪರಿಣಯವನು ಗೈಸುವೆನು |
ತರಳೆ ನಿನಗದೇಕೆ ಲಗ್ನದ || ಗೊಡವೆ ಬೇಡ |
ತೆರಳು ನಿನ್ನ ಠಾಣೆಯಕ್ಕದ | ಕೊಡುವರಲ್ಲ |
ತರಳೆಯನ್ನು ಮೊಗವು ಕರಿಯದ    ||೨೪೬||
೪
ರಾಗ ಭೈರವಿ ಅಷ್ಟತಾಳ
ನುಡಿಯ ಕೇಳುತ ಪಾರ್ವತಿ | ಕ್ರೋಧವ ಕೊಂಡು | ಗುಡುಗುಡಿಸುತ ಗರ್ಜಿಸಿ ||
ಹುಡುಗನ ಜರೆದೆಯ ಫಡ ನಿನ್ನ ನಾಲಿಗೆ | ಒಡನೆ ಸೀಳುವೆ ನಿಶ್ಚಯ      ||೨೪೭||
ಬಿಡು ನಿನ್ನ ಬಡಿವಾರವ | ಬೂದಿಯ ಗುಡ್ಡೆ | ಬಿಡದೆ ಕಾಯುತ ಮೆರೆವ ||
ಬಡ ಜೋಗಿ ಭದ್ರಂಗೆ ಮರುಳಾಗಿ ವರಿಸಿದೆ | ಒಡಲನ್ನು ಸುಡಬಾರದೆ    ||೨೪೮||
ತನ್ನ ತಾನರಿಯದೋಲು | ಪೇಳುವೆ ಏಕೆ | ನಿನ್ನ ಗಂಡಗೆ ಒಡಲು ||
ಗನ್ನ ಘಾತಕಿಯಾಗಿ ಹಾಲು ಮೊಸರು ಬೆಣ್ಣೆ | ಯನ್ನು ಕದಿವ ಚೋರಗೆ    ||೨೪೯||
ಮರುಳಾಗಿ ಮುದಿ ವಿಪ್ರನ | ಕಳುಹಿಕೊಟ್ಟು | ಕರೆಸಿದೆ ಬಹುಜಾರನ ||
ಅರಿಯದಂದದಿ ಮಾತೆಪಿತರನ್ನು ವಂಚಿಸಿ | ಮರಿಯಾದೆ ಬಿಟ್ಟವಳೆ       ||೨೫೦||
ಬಾಯ ಪೌರುಷವೇತಕೆ | ಶತಕಂಠನ | ಪಾಯದಿ ಸಂಹರಿಸಿ ||
ದೇವತೆಯರಿಗೆಲ್ಲ ಸುಖಪಡಿಸಿರ್ಪೆನು | ಮಾಯಾಗಾತಿಯೆ ನೀನೀಗ       ||೨೫೧||
ಮುಚ್ಚು ಮುಚ್ಚೆಲೆ ಬಾಯನು | ಶುಂಭನಿಶುಂಭರ | ಕೊಚ್ಚಿ ಕಳೆದು ಮತ್ತಿನ್ನು ||
ಬೆಚ್ಚಿದ ಸರ್ವರ ಸಂತಸಬಡಿಸಿದೆ | ಹುಚ್ಚು ಮಾತಾಡದಿರು      ||೨೫೨||
ಅಂಥ ಪೌರುಷವಿರ್ದರೆ | ತಾಳಿಕೊಯೆನು | ತಂತು ಶರವನು ಹೂಡಿಕೆ ||
ಹೊಂತಕಾರದಿ ಬಹ ಶರವನ್ನು ತುಂಡಿಸಿ | ನಿಂತು ತಾ ಶಸ್ತ್ರವನು         ||೨೫೩||
ಬಿಡಲು ಭೋರ್ಗುಡಿಸುತ್ತಲೆ | ಬಂದೆರಗಲು | ಒಡನೆ ರುಕ್ಮಿಣಿಯಾಗಲೆ ||
ಕಡಲಶಯನ ಕೃಷ್ಣಯೆಂದು ಮೂರ್ಛೆಯ ತಾಳೆ | ತಡೆವವರಿಲ್ಲದಾಗೆ      ||೨೫೪||
ಭಾಮಿನಿ
ಚಂಡಿಯಂದದಿ ಮೆರೆಯಲಾಗಳೆ |
ಕಂಡು ಕಾಶ್ಮೀರೇಶ ಈಪರಿ |
ಕೆಂಡದಂತುರಿಮಸಗಿ ಪೇಳಿದ ದಂಡಧರನಂತೆ ||
ಹಿಂಡಿ ಕಳೆವೆನು ಬಂದ ಪ್ರಮಥರ |
ದಿಂಡೆ ಹೆಂಗುಸೆ ನಿನ್ನ ನೀಕ್ಷಣ |
ಖಂಡಪರಶುವೆ ಬರಲಿ ಸಮರಕೆ ಗೆಲುವೆ ನೋಡೆಂದ  ||೨೫೫||
ರಾಗ ಮಾರವಿ ಏಕತಾಳ
ಎನುತೀಪರಿಯೊಳು ಗರ್ಜಿಸಿ ನುಡಿದಿಹ | ಜನಪತಿ ಸಮ್ಮುಖದಿ ||
ಅನುವರಕಾಗಳೆ ಸೈಂಧವ ಚೇದಿಪರ್ | ಕನಲುತ ಪೊರಮಡಲು         ||೨೫೬||
ಬಂದಿಹ ನೃಪರನು ಕಾಣುತಲಾಗಳೆ | ಚಂದದಿ ನಂದೀಶ ||
ಕಂದರ್ಪಾರಿಯ ಸುತ ಭೃಂಗೀಶರು | ಒಂದೆ ಮನಸಿನೊಳಗೆ    ||೨೫೭||
ಪೊರಟಿದಿರಾಗುತ ಸರಿಸರಿ ಕಾದಲು | ಉರುತರ ವಿಕ್ರಮದಿ ||
ತರಿದರು ಸೈನ್ಯವ ಸೈಂಧವ ಮುಖ್ಯರು | ತಿರುಗಿದರ್ ಪುರಕಾಗ          ||೨೫೮||
ಕಾಣುತ ಕೌಂಡ್ಲಿಕ ಮಾಣದೆ ತಿರುಗಿದ | ಸೈನಿಕರಿಗೆ ಪೇಳ್ದ ||
ಹಾನಾಹಾನಿಯ ಗೈವೆನು ಬೆದರದೆ | ಈ ಪ್ರಮಥೌಘವನು      ||೨೫೯||
ಶರವನ್ನೆಸೆಯುತ ಬರುತಿಹ ನೃಪರನು | ಅರಿಬಲದವರ್ ಬಂದು ||
ಉರುತರ ಭೀತಿಯ ತಾಳುತ ತಿರುಗಲು | ಹರನರಸಿಯು ಬಂದು        ||೨೬೦||
ರಾಗ ಮಾರವಿ ಮಟ್ಟೆತಾಳ
ಎಲವೊ ದುರುಳ ಸಮರಗೈವ ಪರಿಯದೇನೆಲಾ |
ಒಲವಿನಿಂದ ಬಂದುದೇಕೆ ಪೇಳು ನೀನೆಲಾ   ||೨೬೧||
ಮೊದಲೆ ರಾಮ ಎನಗೆ ಪತ್ರ ಮುದದಿ ಬರೆಯುತ |
ಯದುಕುಲೇಂದ್ರಸುತೆಯನೆನಗೆ ಮುದುವೆಯೆನ್ನುತ    ||೨೬೨||
ಕಳುಹಿಸಿರ್ಪ ಕಾರಣದಿ ಬಂದೆ ನಾನೆಲೆ |
ಗೆಲವಿನಿಂದ ನೀನು ಬಂದ ಪರಿಯದೇನೆಲೆ   ||೨೬೩||
ಎನ್ನ ಕುವರಗೆನುತ ಮೊದಲೆ ಬ್ರಹ್ಮಲಿಖಿತವು |
ಅಣ್ಣಸುತೆಯ ಕೊಂಡು ಪೋಪುದೆನ್ನ ನೇಮವು          ||೨೬೪||
ಹೆಣ್ಣಿನಾಸೆಗಾಗಿ ಬಂದು ಸಾಯಬೇಡೆಲೆ |
ಮುನ್ನ ನೀನು ತೆರಳಿ ಪೋಗು ಬಂದ ಹಾಗೆಲೆ ||೨೬೫||
ಬರಿದೆ ಪೋಪಳಲ್ಲ ಕೇಳು ದುರುಳ ನೀನೆಲಾ |
ತರಳೆಯನ್ನು ಕೊಂಡುಪೋಪ ಪರಿಯ ನೋಡೆಲಾ     ||೨೬೬||
ರಾಗ ಕಾಂಭೋಜಿ ಅಷ್ಟತಾಳ
ಎಂದು ತಮ್ಮೊಳಗೆ ಮೂದಲಿಸುತ್ತ | ಬೇಗ | ನಿಂದು ಸರಳ ಹೊಡೆ ನೋಡುತ್ತ ||
ಇಂದುವದನೆ ಅದ ಕಡಿಯುತ್ತ | ಬದ | ಲೊಂದು ಶಕ್ತಿಯ | ಬಿಟ್ಟು ಗಜರುತ್ತ         ||೨೬೭||
ಬರುವ ಶಕ್ತಿಯ ಕಂಡು  ಕಡಿದನು | ಬಲು | ಉರುತರ ಬಾಣವ ಹೊಡೆದನು ||
ಗಿರಿಸುತೆಗಾ ಶರ ನಾಂಟಲು | ತರ | ಹರಿಸಿ ಮೂರ್ಛೆಯೊಳಾಗ ಬೀಳಲು ||೨೬೮||
ಚೇತರಿಸುತಲೊದ್ದು ಗಣರಿಗೆ | ಗಿರಿ | ಜಾತೆಯು ಉಸಿರ್ದಳು ತರಳಗೆ ||
ಆತುರದಿಂದಲಿ ಲಗ್ನವ | ನಾನು | ವೋತುಗೆಯ್ಯಲು ಬಂದ ಹದನವ      ||೨೬೯||
ತಿಳಿದಿರ್ದು ಪಿತನಿನ್ನು ಬರಲಿಲ್ಲ | ಈ | ಗಳಿಗೆಯೊಳ್ ಪರಿಣಯ ಗೈಲಿಲ್ಲ ||
ನಳಿನಜಲಿಪಿಯು ಎಂತಿರ್ಪುದೊ | ಖಳ | ಗೆದುರಾಗಿ ಕಾದುವರಿಲ್ಲವೊ     ||೨೭೦||
ಏನಮಾಡುವುದೆಂದು ತಿಳಿಯದು | ತನ್ನ | ಸೂನುವ ನೋಡುತ್ತ ಮನನೊಂದು ||
ಕಾಣುತ್ತ ತರಳನು ಕ್ರೋಧದಿ | ತನ್ನ | ಬಾಣವ ಕೈಕೊಂಡ ಶೌರ್ಯದಿ     ||೨೭೧||
ಭಾಮಿನಿ
ಚಿಂತೆ ಬೇಡೆಲೆ ತಾಯೆ ದುರುಳಗೆ |
ಅಂತಕನು ತಾನೀಗ ವೈರಿಯ |
ಸಂತತಿಯ ಗೆಲುವುದಕೆಯೆನ್ನನು ಪರಸಿ ಕಳುಹೀಗ ||
ಸಂತವಿಸಿ ಮಾತೆಯೊಳು ನುಡಿವುತ |
ಅಂತಕಾಂತಕನಂತೆ ಪೊರಮಡೆ |
ನಿಂತು ಕುವರನ ತಕ್ಕವಿಸಿ ಪರಸುತ್ತ ಕಳುಹಿದಳು      ||೨೭೨||
ರಾಗ ಕಾಂಭೋಜಿ ಝಂಪೆತಾಳ
ಕರದಿ ಧನುಶರವಾಂತು ತರಳ ಬರುವುದ ಕಂಡು | ಅರಸ ನಸುನಗುತೆಂದನಾಗ ||
ಕರಿಯಮೊಗನಾಗಿರುವ ಮನುಜನೋ ಮೃಗನೆಂದು | ಅರಿಯದಾದೆನು ಮುದದೊಳೀಗ     ||೨೭೩||
ಎಲವೊ ನೀನಾರು ಮಾನುಷನೊ ಮೃಗವೋ  ಎಂಬ | ಒಳವ ಪೇಳೆನಗೆ ನೀನಿಂದು ||
ಕಲಹಕ್ಕೆ ಬಂದೆಮ್ಮೊಳಳವಿಗೊಟ್ಟುದದೇಕೆ | ಛಲ ಬೇಡ ಮರುಳೆ ನಡೆ ಮನೆಗೆ     ||೨೭೪||
ಹುಚ್ಚರಂದದಿ ನುಡಿವೆ ಮುಚ್ಚು ಬಾಯ್ ನೀನೆಮ್ಮ | ಎಚ್ಚರಿಸಿ ಕೇಳ್ವೆ ಯಾರೆಂದು ||
ಹೆಚ್ಚು ಮಾತುಗಳೇಕೆ ಸಮರದಲಿ ನಿನ್ನನುರಿ | ನುಚ್ಚು ಗೈದಪೆನು ನೋಡೆಂದ      ||೨೭೫||
ಮರುಳ ನಾನಲ್ಲ ಕೇಳ್ ತರಳ ನೀನಾಗಿರುವೆ | ದುರುಳತನದಲಿ ನಮ್ಮ ಕೂಡೆ ||
ಧುರಕೆ ಬಂದಿದಿರಾಗಿ ಬರಿಮಾತನಾಡಿದರೆ | ಮರುಳು ಶಾಕಿನಿಗೆ ನಿನ್ನಸುವ        ||೨೭೬||
ಕರುಳಮಾಲೆಯ ಹಿಂದೆ ನರಹರಿಯು ಧರಿಸಿದಂ | ತರಿದು ನಿನ್ನನು ಈಗ ನಾನು ||
ದುರುಳ ನರಮೃಗವಾಗಿ ಬಂದಿಹೆನು ನಾನೀಗ | ಪುರಕೆ ತೆರಳೀಗ ಕೇಳ್ ನೀನು   ||೨೭೭||
ಬಾಯ ಪೌರುಷ ಬೇಡ ಕಾಯುವವರ್ಯಾರ್ ನಿನ್ನ | ಸಾಯಬಡಿದಪೆನು ನಾನೀಗ ||
ಕಾಯದಾಸೆಯು ಇರಲು ನಿನ್ನ ನಿಜವನು ಪೇಳಿ | ನೋಯದಂದದಿ ತೆರಳಿ ಪೋಗು          ||೨೭೮||
ಧುರದಿ ಎನ್ನನು ಕೆಣಕಿ ಹರಣಗೊಂಡವರಿಲ್ಲ | ಬರಿದೆ ಬಾಯಲಿ ಶಾಪವೀಯೆ ||
ಉರಿದು ಪೋಗುವರೆಮ್ಮ ಪೆಸರು ಗಣಪತಿಯೆಂದು | ಕರೆವರೆಲ್ಲರು ಜಗದೊಳಿಂದು ||೨೭೯||
ರಾಗ ಪಂಚಾಗತಿ ಮಟ್ಟೆತಾಳ
ಎಲವೊ ಈಶಕುವರ ಕೇಳು | ಕಲಹ ನಮ್ಮೊಳೇಕೆ ನಿನಗೆ |
ಕೊಳುಗುಳಕ್ಕೆ ಬಂದುದೇಕೆ | ನಿಲದೆ ಪೋಗೆಲಾ        ||೨೮೦||
ದುರುಳ ನೃಪತಿ ಕೇಳು ಬಲನ | ತರಳೆಯನ್ನು ಲಗ್ನಗೈದು |
ಕರೆದುಕೊಂಡು ಪೋಪ ಬಗೆಗೆ | ಬಂದೆ ಕೇಳೆಲಾ       ||೨೮೧||
ತರಳೆಯಾಸೆ ಬಿಟ್ಟು ಪೋಗು | ಧುರವು ನಿನಗೆ ಸಲ್ಲದೀಗ |
ತರುಣಿಯೆನಗೆ ಲಗ್ನಗೈಸಿ ಪುರಕೆ ಒಯ್ವೆನು    ||೨೮೨||
ಬಿಡುವರ್ಯಾರು ಎನಗೆ ಸುತೆಯ | ಕೊಡದಿರೀಗ ಬಲನ ತಲೆಯ |
ಬಡಿದು ಸುತೆಯನೊಯ್ವು ಪರಿಯ | ಕಡೆಗೆ ಕಾಂಬುದು          ||೨೮೩||
ಬೇಡ ಸಾರಿ ಪೇಳ್ದೆ ನಿನಗೆ | ಮಾಡು ಯುದ್ಧವೆನುತ ಸರಳ |
ಜಾಡಿಸಲ್ಕೆ ಕಡಿದ ಕುವರ | ರೂಢಿಪತಿಯನು ||೨೮೪||
ಕೂಡೆ ಶರಗಳಿಂದ ಮುಸುಕಿ | ಆಡಿ ಫಲಗಳೇನೆನುತ್ತ |
ನೋಡುತೀರೈದು ಬಾಣ | ಜೋಡಿಸುತ್ತಲಿ    ||೨೮೫||
ಭಾಮಿನಿ
ಭೂಪ ಕೇಳೇನೆಂಬೆ ಧರಣಿಪ |
ತಾಪದಿಂ ಒರಗುತ್ತಲಾಕ್ಷಣ |
ಕೋಪದಿಂದೆಚ್ಚರಿತು ಕುವರನ ರೂಪು ಬಿಡೆನೆನುತ ||
ಭಾಪು ಭಳಿರೆಲ ನಿನಗೆ ಮೆಚ್ಚಿದೆ |
ಈ ಪರಿಯ ಬಲುಹೆನಿತು ಕುವರನೆ |
ಚಾಪವನು ಇನ್ನೊಮ್ಮೆ ಪಿಡಿಪಿಡಿ ಸಮರಕನುವಾಗು    ||೨೮೬||
ರಾಗ ಭೈರವಿ ಏಕತಾಳ
ಎನುತಲಿ ಗದೆಯನು ಕೊಂಡು | ತಾ | ನನುವಾಗಲು ಮುಂಕೊಂಡು ||
ಗಣಪತಿ ನೋಡುತಲಾಗ | ನೃಪ | ಗನುವಾದನು ತಾ ಬೇಗ     ||೨೮೭||
ಶರಚಾಪವ ತಾ ಪಿಡಿದು | ಬಲು | ಉರುತರ ಬಾಣವ ಹೊಡೆದು ||
ಬರಬರುತಲಿ ಅದ ಮುರಿದು | ಗದೆ | ಯೆರಗಿದ ಕುವರಗೆ ಮುಳಿದು       ||೨೮೮||
ನೆತ್ತಿಗೆ ಯೆರಗಲು ಕುವರ | ಕೆ | ನ್ನೆತ್ತರು ಕಾರುತ ಬವರ ||
ಗೊತ್ತಾಗದೆ ಧರೆಗುರುಳೆ | ತಾ | ಚಿತ್ತದಿ ಹರುಷವ ತಾಳೆ        ||೨೮೯||
ಕಾಣುತ ಗಿರಿಸುತೆ ಆಗ | ಬಾ | ಕ್ಷೋಣಿಪಾಲಕ ನೀ ಬೇಗ ||
ಬಾಣವ ನೋಡುವೆ ನಿನ್ನ | ಕೇಳ್ | ಪ್ರಾಣವ ಕೊಂಬೆನು ಮುನ್ನ ||೨೯೦||
ಎನುತಸ್ತ್ರವ ತಾ ಹೊಡೆಯೆ | ಆ | ಜನಪತಿ ಕಾಣುತ ಮುರಿಯೆ ||
ಕಿನಿಸಿನೊಳಿಡೆ ಕಾಣುತ್ತ | ಬಹ | ಜನಪಗೆ ನುಡಿದಳು ಮತ್ತ      ||೨೯೧||
ರಾಗ ಭೈರವಿ ಅಷ್ಟತಾಳ
ಖಳನೃಪ ಕೇಳು ನೀನು | ಯುದ್ಧವ ಗೈದು | ಕಳಕೊಂಬೆ ಪ್ರಾಣವನು ||
ಲಲನೆಯಾಸೆಯ ಬಿಟ್ಟು ಹೊಳಲ ನೀ ಸಾರತ್ತ | ಗಳಿಗೆಯೊಳ್ ಕಾಂಬುದಿನ್ನು       ||೨೯೨||
ದುರುಳೆ ಹೆಂಗಸೆ ನೀನಿಂದು | ಯುದ್ಧಕೆ ಬಂದು | ಶಿರವ ಕೊಂಬೆಯ ಬೇಡಿಂದು ||
ಪರರಾಯರೊಡನೆ ನೀ ಧುರವನ್ನು ಗೈವಡೆ | ಸುರನಾರಿಯೇನೆ ಪೇಳು   ||೨೯೩||
ದುರುಳತ್ವ ಗೈವ ನೃಪ | ಭೂಮಿಯೊಳಿರೆ | ಶಿರವ ಕೊಂಬುವ ಪ್ರತಾಪ ||
ದುರುಳ ನಿನ್ನನು ಯಮನಿಳಯಕೆ ಕಳುಹುವೆ | ಮರುಳ ನೋಡಿಕೊ ಜತನ         ||೨೯೪||
ನ್ಯಾಯವ ಬಿಟ್ಟು ನಾವು | ನಿನ್ನಂತೆ ಅ | ನ್ಯಾಯದಿ ಬರಲಿಲ್ಲವು ||
ಸಾವಧಾನದಿ ಸುತೆಯಳ ಕೊಡಲೆನ್ನುತ | ನ್ಯಾಯದಿ ಕರೆಸಿರ್ಪನು        ||೨೯೫||
ಬಲನ ತರಳೆಯೆನ್ನಯ | ಸುತಗೆಯೆಂದು | ಒಲವಿಂದ ಕಮಲಭವ ||
ನಿಲದೆ ಫಣೆಯೊಳಾಗ ಬರೆದಿರ್ಪ ನಿನಗಿಂದು | ಲಲನೆ ಸಿಕ್ಕುವಳಲ್ಲವೊ    ||೨೯೬||
ನಿನ್ನ ಕುವರಗೆನ್ನಲಿ | ಮತ್ತೀಗಳು | ನಿನ್ನ ಶಿರವು ಸಹಿತಲಿ ||
ಎನ್ನಯ ಶರಕೆ ಆಹುತಿಯೆಂದು ಬ್ರಹ್ಮನು | ಮುನ್ನ ಬರೆದ ನೋಡಿಕೊ     ||೨೯೭||
ಎಂದ ಮಾತನು ಕೇಳುತ | ಗಿರಿಜೆಯಾಗ | ಲಂದು ರೌದ್ರವ ತಾಳುತ ||
ಮಂದಮತಿಯೆ ನಿನ್ನಾ ಶರವನ್ನು ತೋರೆಂದು | ಒಂದು ಮೂರೊಂದುಶರ         ||೨೯೮||
ಬಿಡಲು ಕಾಣುತ ಭೂಪತಿ | ತುಂಡಿಸುತದ | ಹೊಡೆದನು ಅತಿಕೋಪಿಸಿ ||
ಕಡುಕ್ರೂರ ಶರವಾಗ ಬಿಡದೆ ನಾಂಟಲು ಬಂದು | ಮಡದಿ ಮೂರ್ಛೆಯಗೊಂಡಳು ||೨೯೯||
ರಾಗ ಕಾಂಭೋಜಿ ಝಂಪೆತಾಳ
ನೋಡುತಲಿ ಬಲಭದ್ರ ಮಾಡುತ್ತ ಧೈರ್ಯವನು |
ರೂಢಿಪಾಲಕ ನಿನಗೆ ಜೋಡಿಲ್ಲವೆನುತ ||
ಗಾಢದಿಂ ಸುತೆಯನ್ನು ಮಾಡುವೆನು ಧಾರೆಯನು |
ಜೋಡಿಸೈ ಸಭೆಯ ಇನ್ನೇನು       ||೩೦೦||
ಕರೆ ಪುರೋಹಿತರನ್ನು ತರಳೆಯನು ಶೃಂಗರಿಸಿ |
ತರಲಿ ಮಂಟಪಕೆಂದು ಒರೆದ ಮಂತ್ರಿಯೊಳು ||
ಪರಿಪರಿಯ ಸನ್ನಾಹವೆರಸುತಿರಲಿತ್ತ ಹರ |
ನರಿತನೆಲ್ಲವನು ಮನದೊಳಗೆ       ||೩೦೧||
ಪೋಗಬೇಕೆನುತಾಗ ನಾಗಭೂಷಣನಂದು |
ಬೇಗದಲಿ ಹೊರವಂಟು ಬಂದು ||
ಆಗ ಪ್ರಮಾಥಾದಿಗಳ ಮುಖದಿ ವಾರ್ತೆಯ ತಿಳಿದು |
ಕೂಗುತಾರ್ಭಟೆಗೈವುತೆಂದ         ||೩೦೨||
ಬಲನ ಬಲುಹನು ಕಾಂಬೆ ಛಲದಿ ಕೃಷ್ಣನು ಇಂಥ |
ದುರುಳತನ ಗೈದನೇ ನಮ್ಮ ||
ಬಲವನೆಣಿಸದೆ ವ್ಯರ್ಥ ಕಲಹವನು ಗೈದರೇ |
ಮುಳುಗಿಸುವೆ ದ್ವಾರಕಾಪುರವ      ||೩೦೩||
ಎನುತ ಕೋಪದೊಳಾಗ ವನಿತೆಯನು  ಸಂತೈಸಿ |
ಅನುವರಕೆ ತಾ ನಡೆದನಂದು ||
ಘನತರದ ವೈವಾಹಸಭೆಗೆ ಬರೆ ಕಾಣುತ್ತ |
ಜನಪತಿಯ ಕರೆದು ಪೇಳಿದನು      ||೩೦೪||
ರಾಗ ಮಾರವಿ ಏಕತಾಳ
ದುಷ್ಟ ಕ್ಷಾತ್ರಿಯಕುಲದಲಿ ಜನಿಸಿದ | ಭ್ರಷ್ಟ ಕೌಂಡ್ಲಿಕ ನೀನು ||
ತಟ್ಟನೆ ಇದಿರಾಗೆನ್ನುತ ಸುರಿದನು | ವೃಷ್ಟಿಯ ಸರಳುಗಳ       ||೩೦೫||
ಬರುವಸ್ತ್ರಗಳನು ಪುಡಿಪುಡಿ ಗೈವುತ | ಉರುತರ ಕೋಪದೊಳು ||
ಸರಿಸಕೆ ಬಂದುಸಿರಿದನಾಕ್ಷಣದೊಳು ಹರನಿಗೆ ಹದನವನು       ||೩೦೬||
ರಾಗ ಭೈರವಿ ಅಷ್ಟತಾಳ
ಈಶ ನೀನಾಗಿರುವೆ | ಈ ಸಮಯದಿ | ದೋಷವ ನೀ ಗೆಯ್ಯುವೆ ||
ಲೇಸಿನ ಕಾರ್ಯವ ಗೆಯ್ಯುವ ಬಲನೊಳು | ದ್ವೇಷವ ಸಾಧಿಸುವೆ          ||೩೦೭||
ಎನ್ನ ಸುತಗೆ ಬಲನ | ಕನ್ನೆಯ ಕೊಟ್ಟು | ಮುನ್ನ ಲಗ್ನವ ಗೈವನಾ ||
ಹೆಣ್ಣಿನ ಆಶೆಯೊಳ್ ನೀ ಬಂದು ಬಲನನು | ನಿನ್ನ ವಶಕೆ ಮಾಡಿಹೆ        ||೩೦೮||
ಎನಗೆ ಲೇಖನವ ಹಿಂದೆ | ಬರೆದನೆಂದು | ಮನೆಗೆ ದಿಬ್ಬಣವ ತಂದೆ ||
ಗಣಗೆ ಲಗ್ನವ ಗೈವನೆಂದರೆ ಬಲನೀಗ | ಮನೆಗೆ ಪೋಪೆನು ನಿಶ್ಚಯ      ||೩೦೯||
ಆ ವಿಚಾರವ ನಿನಗೆ | ಕೊಟ್ಟವರಾರು | ಸಾವಿಗಂಜುತ ಸುಮ್ಮಗೆ ||
ಭೂವರೇಣ್ಯನೆ ಪೋಗದಿರ್ದರೆ ನಿನಗೆ ಯಮ | ಠಾವ ತೋರ್ಪೆನು ನೋಡಿಕೊ     ||೩೧೦||
ನೀತಿ ವಿಚಾರವನು | ಮಾಳ್ಪರೆ ನೀನು | ಖ್ಯಾತಿಯ ಪಡೆದವನು ||
ನೀತಿ ತಪ್ಪಿದರೀಗ ನಿನ್ನ ಬಿಡುವರಾರು | ಪಾತಕ ಮಾಡದಿರು    ||೩೧೧||
ದುರುಳಗೆ ನೀತಿಯನು | ಸಂಗರದೊಳು | ಕೊರಳನ್ನೆ ಕಡಿದು ಇನ್ನು ||
ಕರುಳನ್ನು ಶಾಕಿನಿಬಳಗಕ್ಕೆ ಉಣಿಸುವೆ | ಬುರುಡೆಯ ಕೈಕೊಂಬೆನು      ||೩೧೨||
ಎಂದ ಮಾತನು ಕೇಳುತ | ಕೋಪದಿ ಭೂಪ | ಸ್ಯಂದನವಡರಿ ಮತ್ತ ||
ಕಂದರ್ಪಾರಿಯೆ ನಿನ್ನ ಒಂದೆ ಶರದಿ ನಾನು | ಕೊಂದು ಕಳೆವೆ ನೋಡೆಂದ         ||೩೧೩||
ಕಂಡು ಹರನು ಕೋಪದಿ | ನಂದಿಯನೇರಿ | ಕೆಂಡಕಾರುವ ಶರದಿ ||
ಖಂಡಿಸಿದನು ನೃಪಶಿರವನು ತನ್ನಯ | ರುಂಡಮಾಲೆಗೆ ಶೀಘ್ರದಿ          ||೩೧೪||
ಭಾಮಿನಿ
ಋಷಿಕುಲಾಧಿಪರೆಲ್ಲ ಕೇಳಿರಿ |
ಅಸಮ ಸಾಹಸಿ ಕೌಂಡ್ಲಿಕಾಖ್ಯನ |
ಎಸೆವ ಶಿರವನು ರುಂಡಮಾಲೆಗೆ ಅಪಹರಿಸಿ ಹರನು ||
ಬಸಿವ ಕಂಬನಿಯಿಂದ ಮಿಕ್ಕಿನ |
ವಸುಧೆಪಾಲರು ಪುರಕೆ ತೆರಳಲು |
ಅಸುರರಿಪು ಬಂದಾಗ ಶಂಕರಗುಸಿರಿದನು ಮತ್ತೆ       ||೩೧೫||
ರಾಗ ತೋಡಿ ಅಷ್ಟತಾಳ
ಈಶ ನೀನೆಲ್ಲಿಹೆ ಕೋಪಿಸಿಕೊಂಡು ನೀ | ದೋಷವಗೈದೆಯಲ್ಲ ||
ಲೇಸು ಕಾರ್ಯಕೆ ಬಂದ ಭೂಪನ ಕೊಂದೆನಿ | ನ್ನೇಸು ಹೇಳಿದರಿಲ್ಲವು     ||೩೧೬||
ಗಣನಾಥನಿಗೆ ಲಗ್ನಗೈಯಬೇಕೆಂಬಾಗ | ಗಣನೆಯಿಲ್ಲದೆ ಬಂದಿರ್ಪ ||
ಬಣಗುಭೂಪನ ಜೀವ ವಶಮಾಡಿಕೊಂಡಿಹೆ | ರಣಕನುವಾಗಿಹನ          ||೩೧೭||
ಅಗ್ರಜನಾತಗೆ ಸುತೆಯನ್ನು ಕೊಡುವೆನೆಂ | ದಾಗ್ರಹಿಸುತ ಆತನ ||
ಶೀಘ್ರದಿಂ ದಿಬ್ಬಣವೆರಸಿ ಬರುವರೆ ಸ | ಮಗ್ರವ ಕೂಡಿ ಬಂದ    ||೩೧೮||
ತರಳಗೆ ಕೊಡಬೇಕೆಂದೆನುತೆಮ್ಮ ತರುಣಿಯು | ಅರುಹಲಿಲ್ಲವೆ ಮೊದಲೆ ||
ದುರುಳಗೆ ನಾ ಬಂದು ಒರೆದರು ಕೇಳದೆ | ಮರಣವ ಗೈದ ಭೂಪ        ||೩೧೯||
ಅಣ್ಣದೇವನು ತನ್ನ ತರಳೆಯ ನಿನ್ನಯ | ಚಿಣ್ಣಗೆ ಕೊಡಲೊಲ್ಲನು ||
ಎಣ್ಣಿಸದಿರು ನೀನು ಲಗ್ನದ ಯೋಚನೆ | ಮಿಣ್ಣನೆ ನಡೆ ಪುರಕೆ     ||೩೨೦||
ಕೊಡದಿರ್ದರೆನ್ನಯ ತರಳಗೆ ಸುತೆಯನ್ನು | ಬಿಡುವವರಾರು ನಿನ್ನ ||
ಬಡಿವಾರದ ನುಡಿ ಬೇಡವೊ ಸುಮ್ಮನೆ | ಕಡೆಗೆ  ಕಾಂಬೆನು ಬಂದುದ     ||೩೨೧||
ಬಿಡು ಹರ ನಿನ್ನಯ ಸಡಗರ ನಮ್ಮಲ್ಲಿ | ನಡೆಯದು ನೋಡು ಹಿಂದೆ ||
ಕಡು ಪಾಪಿ ಬಾಣನ ಕಡೆಯಲಿ ನೀ ಬಂದು | ತಡೆಯದೆ ಓಡಿಪೋದೆ      ||೩೨೨||
ಜಗದೀಶ ನಾನಾಗಿ ಇರುವಾಗ ನಿನ್ನಯ | ಬಗೆ ಬಗೆ ಯುಕ್ತಿಗಳು ||
ಜಗವೆಲ್ಲ ಕ್ಷಣದೊಳು ಭಸ್ಮವ ಗೈವೆನು | ಜಗತಿಪಾಲನು ನಾನಲ್ಲೈ        ||೩೨೩||
ಆದಿನಾರಾಯಣ ನಾನಾಗಿರುತಿರೆ | ಬೂದಿಬಸವ ನೀನಾರು ||
ಮೇದಿನಿ ಅಳಿಸುವುದುಳಿಸುವುದೆನ್ನಯ | ಸ್ವಾಧೀನ ಇರುವದಲ್ಲೆ ||೩೨೪||
ಹಾಗಾದರೀಗ ನೀ ಮಾಗಧಗಂಜುತ | ಬೇಗ ದ್ವಾರಕಾ ಪುರಕೆ ||
ಸಾಗಿಬಂದುದು ಯಾಕೆ ಪೇಳಬೇಕೆನುತಲಿ | ನಾಗಭೂಷಣ ಪೇಳಲು      ||೩೨೫||
ರಾಗ ಭೈರವಿ ಅಷ್ಟತಾಳ
ಮನೆ ಮನೆ ಭಿಕ್ಷವನು | ಗೈವುತ ಹಿಂದೆ | ತನುವ ನೀಗಿಸಿಕೊಂಡಿನ್ನು ||
ಕನಕಬೊಂಬೆಯೊಳ್ ನೀನು ಮನುಮಥನುರುಬೆಯ | ಅನಕ ಸೈರಿಸಿದೇಕಯ್ಯ    ||೩೨೬||
ಗೊಲ್ಲರ ಮನೆ ಪೊಗುತ | ಪಾಲ್ಮೊಸರನು | ಎಲ್ಲ ಬೆಣ್ಣೆಯಕಳುತ ||
ಗುಲ್ಲು ಮಾಡುತ ಗೋಪಸತಿಯರು ಕುಟ್ಟಲು | ಕಳ್ಳರಂದದಿ ಓಡಿದೆ       ||೩೨೭||
ಬಿಡು ನಿನ್ನ ಬಡಿವಾರದ | ಮಾತನು ಈಗ | ನುಡಿಯದೆ ತೆರಳುವುದು ||
ಕಡೆಗಾಲ ತೋರುವೆ ನಡೆ ಸುಡುಗಾಡಿಗೆ | ಅಡಿಯಿಡಬೇಡ ಮುಂದೆ      ||೩೨೮||
ಸುಡುಗಾಡ ನಿನಗೆಯಿಂದೆ | ತೋರಲು ಬಂದೆ | ಬಡ ಗೊಲ್ಲತಿಯರ ಮುಂದೆ ||
ಹಡೆಮಾತ ನುಡಿವರೆ ಪೋಗತ್ತ ನಮ್ಮಯ | ಗೊಡವೆ ನಿನಗೆ ಬೇಡಯ್ಯ   ||೩೨೯||
ನಮ್ಮ ಪುರಕೆ ಬಂದೀಗ | ಬಾಯಿಗೆ ಬಂದ | ಹೆಮ್ಮೆ ಮಾಡಿದರೀಗದ ||
ಒಮ್ಮೆ ಸೈರಿಸಿಕೊಂಡೆ ತಿರುಗಿ ನುಡಿದರೀಗ | ಹೆಮ್ಮೆಯ ನಿಲಿಸುವೆನು     ||೩೩೦||
ಪನ್ನಿಮಾತುಗಳಾಡದೆ | ಸಮ್ಮುಖನಾಗು | ನಿನ್ನನು ಕ್ಷಣದೊಳಗೆ ||
ಮಣ್ಣಗೂಡಿಸಿ ನಿನ್ನ ಅಣ್ಣನ ಸುತೆಯನ್ನು | ಎನ್ನ ಪುರಕೆ ಒಯ್ವೆನು ||೩೩೧||
ಹಾಗಾದರೀಗಿದನು | ತಾಳಿಕೊಯೆನು | ತಾಗ ಚಕ್ರವನೆ ತಾನು ||
ತೂಗಿ ಬಿಡುವೆ ನೋಡು ಸಾಗು ನೀ ಯಮಪುರ | ಬೇಗ ತೋರುವೆ ನೋಡಯ್ಯ   ||೩೩೨||
ಎನಲೀಶನಾರ್ಭಟಿಸಿ | ತ್ರಿಶೂಲವ | ಘನಬೇಗ ಅಳವಡಿಸಿ ||
ಚಿನುಮಯನಂಗಕೆ ಎಸೆಯಲು ಆಕ್ಷಣ | ಇನನ ಮಾರ್ಗದಿತೊಳಗೆ        ||೩೩೩||
ಭಾಮಿನಿ
ಹರಿಯ ಚಕ್ರವು ಹರನ ಶೂಲವು |
ಗಿರಗಿರನೆ ತಿರುಗುತ್ತಲೊಯ್ಯನೆ |
ಭರದಿ ಅಂಬರಕಡರಿ ಹೋರುತ್ತಿರಲು ಭೀಕರದಿ ||
ಉರಿ ಭಯಂಕರವಾಗೆ ಜಗದೊಳು |
ತಿರುಗಿ ಕರೆಯಲ್ಕಾಗ ಉಭಯರು |
ಹರನೆ ಇಂದಿಗೆ ಸೋತೆ ತಾನೆನುತಾಗ ಮುರಹರನು  ||೩೩೪||
ತೆರಳಿ ಪೋಗಲು ಕಂಡು ಈಶನು
ಕರೆದು ಬಲಭದ್ರನೊಳು ಪೇಳಿದ
ತರಳೆಯನು ಬೇಗದಲಿ ಧಾರೆಯನೆರೆದು ಕೊಡುನೀನು |
ಹರನ ವಚನವ ಕೇಳಿ ಹಲಧರ
ಭರಿತ ರೋಷಾತುರದಿ ಬಂದಾ
ಧುರಕೆ ಇದಿರಾಗೆನುತ ನುಡಿದನು ಕೆರಳುತಾರ್ಭಟಿಸಿ   ||೩೩೫||
ರಾಗ ಮಾರವಿ ಏಕತಾಳ
ಮರುಳೋ ಮೂರ್ಖನೊ ಪಿತ್ತದ ಭ್ರಮಣೆಯೊ | ತಲೆಗಡರಿತೆ ನಿನಗೆ ||
ದುರುಳತನದಿ ನೀನೆನ್ನಯ ತರಳೆಯ | ವರನ ಕೊರಳ ಕಡಿದೆ   ||೩೩೬||
ಮರುಳನು ನೀ ದಿಟ ನಿನ್ನಯ ತರಳೆಯ | ವರನೆನ್ನಯ ತರಳ ||
ನಿರುತಿರೆ ಅನ್ಯರ ವರನೆನ್ನುವದಿದು | ಮರುಳಾಟಿಕೆ ಕೇಳೂ      ||೩೩೭||
ನಿನ್ನಯ ಕುವರಗೆ ಸುತೆಯನು ಕೊಡುವರೆ | ನಿರ್ಣಯ ಗೈದವರು ||
ಇನ್ನಾರಿರುವರು ಸುಮ್ಮನೆ ಗಳಹದೆ | ನಿನ್ನ ಪುರಕೆ ತೆರಳು      ||೩೩೮||
ಸೋದರ ಅಳಿಯನ ಆದರಿಸುತ ನೀ | ಸಾಧಿಸು ಲಗ್ನವನು ||
ನೀ ದಯಮಾಡದೆ ಬಿಟ್ಟರೆ ಎಮ್ಮ | ನ್ನಾದರಿಸುವರಾರು          ||೩೩೯||


೫
ರಾಗ ಭೈರವಿ ಅಷ್ಟತಾಳ
ಮರುಳು ಈಶನೆ ಕೇಳ್ ನೀನು | ಸೋದರಳಿಯ | ತರಳ ನಿನಗೆ ಇವನು ||
ಬರಿದೆ ಪೇಳಿದರೊಪ್ಪೆ ಸರಿಯಾಗಿ ಪೇಳುತ್ತ | ಹರಣವನುಳುಹಿಕೊಳ್ಳೊ   ||೩೪೦||
ಮಡದಿ ಪಾರ್ವತಿ ನಿನ್ನಯ | ಸೋದರಿಯಳು | ಪಡೆದತಾಯನು ಕೇಳಯ್ಯ ||
ಜಡಜಾಂಬಕ ಬಲ್ಲ ನೀನದನರಿಯೆಯ | ಕಡೆಗೆ ತಮ್ಮನ ಕೇಳಿಕೊ         ||೩೪೧||
ಯದುಕುಲದವರು ನಾವು | ನಿನ್ನಯ ಭೂತ | ಸದನಕ್ಕೆ ತಂಗಿಯೀವು |
ದಿದು ಸಟೆ ಸೋದರಿಯೋರ್ವಳೆ ಸೌಭದ್ರೆ | ಅದುಭುತ ನೀನಲ್ಲಯ್ಯ      ||೩೪೨||
ಅರಿಯದೆ ಪೇಳ್ವೆ ಭಾವ | ನಿನ್ನಯ ಮೂಲ | ಅರುಹುವೆ ಕೇಳೀ ಭಾವ ||
ದುರುಳ ಕಂಸನ ತಂಗಿತರಳರು ನೀವೆಂದು | ಅರಿಯದೆ ಪೇಳ್ವೆ ಯಾಕೆ   ||೩೪೩||
ಭೂತ ಪಿಶಾಚಿಗಳು | ನಿನ್ನಯ ಸೇನೆ | ಆತುದುಯೆನುತಾಗಳು ||
ಧಾತುಗೆಡುತ ಮೊದಲವರಿತ್ತರು ನಾ | ನೀತಿಯ ತಪ್ಪಿಕೊಡೆ     ||೩೪೪||
ನೀತಿವಂತರದಹುದು | ನಿಮ್ಮಯ ಜಾತಿ | ನೀತಿಯು ಬಹುಯೋಗ್ಯದ್ದು ||
ತ್ರೇತಾಯುಗದ ಹಿಂದೆ ಪುಟ್ಟಿದ ರೇವತಿ | ನಾಥನು ನೀನಲ್ಲಯ್ಯ ||೩೪೫||
ದುರುಳತನದ ಮಾತನು | ಆಡಲುಬೇಡ | ದುರುಳತ್ವದಿಂ ದಕ್ಷನ ||
ಕೊರಳನ್ನೆ ಕಡಿಸಿದ ದ್ರೋಹಿ ನೀ ಶ್ವಶುರನೆಂ | ದರಿತು ನೀ ಮಾಡಿಸಿದೆ   ||೩೪೬||
ಮಾವ ಕಂಸನನು ಪೋಗಿ | ಕೊಂದಿಹ ದುಷ್ಟ | ಭಾವವ ನೀವೆಸಗಿ ||
ಕೇವಲ ದುರುಳತ್ವ ಗೈದಿಂತು ಪರರನ್ನು | ಭಾವಿಸಿ ಪೇಳ್ವುದೇಕೆ ||೩೪೭||
ದುಷ್ಟ ಸ್ವಭಾವದೊಳು | ಮನ್ಮಥನನ್ನು | ಸುಟ್ಟುರುಹಿದೆ ಆಗಳು ||
ಶ್ರೇಷ್ಠ ನೀನೆಂತೆಂಬೆ ನೋಡಲಾಗದು ಇಂದು | ಭ್ರಷ್ಟ ನಿನ್ನಯ ಮೊಗವ   ||೩೪೮||
ಭಾಮಿನಿ
ಎಂದು ನಾನಾಪರಿಯೊಳೀರ್ವರು |
ಅಂದು ಮೂದಲಿಸುತ್ತ ಬಹುಪರಿ |
ಯಿಂದ ಕ್ರೋಧವ ಗೊಂಡು ಗದೆಯೊಳು ಇಂದುಧರಗಾಗ ||
ಮುಂದಲಿಸಿ ಹೊಡೆಯಲ್ಕೆ ಬಳಿಕದ |
ನಂದು ಸೆಳೆಯುತ ಶೂಲದಿಂದಾ |
ನಂದನಂದನಗೆಸೆಯೆ ನುಡಿದನು ಹಲವು ತೆರದಿಂದ   ||೩೪೯||
ರಾಗ ಪಂಚಾಗತಿ ಮಟ್ಟೆತಾಳ
ಯದುಕುಲೇಂದ್ರ ರಾಮ ನಿನಗೆ ಕದನ ಬೇಡೆಲೊ |
ಮುದದಿ ಸುತೆಯ ಧಾರೆಯೆರೆದು ಮದುವೆ ಮಾಡೆಲೊ ||೩೫೦||
ಕರೆಸಿದವನ ಧುರದಿ ಕೊಂದೆ ತರಳನ್ಯಾರೆಲಾ |
ವರನ ಪುಡುಕಿ ತರಲುಬೇಕು ತರಳೆಗ್ಯಾವನ  ||೩೫೧||
ತರಲು ಬೇಡ ತರಳನನ್ನು ತರಳೆಗಿಂದಿಲಿ ||
ವರನು ಎನ್ನ ಕುವರ  ಕೇಳು ಬರಿಯ ಮಾತಿಲಿ         ||೩೫೨||
ದುರುಳ ಕೇಳು ತರಳೆಯನ್ನು ನಿನ್ನ ಸುತನಿಗೆ |
ಪರಿಣಯವನು ಗೈವನಲ್ಲ ಕರಿಯಮೊಗನಿಗೆ   ||೩೫೩||
ಹೀನಗೆಯ್ಯಬೇಡ ಪಾಪಿ ಊನವಲ್ಲವೊ |
ಕ್ಷೋಣಿಯೊಳಗೆ ಮೊದಲು ಪೂಜೆಯೇನನೆಂಬೆಯೊ     ||೩೫೪||
ಯದುಕುಲಕ್ಕೆ ಯೋಗ್ಯನಲ್ಲ ಮದುವೆ ಮಾಳ್ಪರೆ |
ಸುದತಿಯನ್ನು ಕೊಡೆನು ಇಂದು ಕದನ ಗೈದರೆ         ||೩೫೫||
ಮೂಢ ಕೇಳು ನಿಮ್ಮ ಕುಲವ ಆಡಬೇಡವೊ |
ಗಾಢದಿಂದ ಕದನಗೆಯ್ಯೆ ಕೇಡು ತಪ್ಪದೊ     ||೩೫೬||
ರಾಗ ಮಾರವಿ ಏಕತಾಳ
ಎನುತೀಪರಿಯಲಿ ನುಡಿವುತ ಶಂಕರ | ಘನತರ ರೋಷದೊಳು ||
ಕಣೆಗಳ ಸುರಿಯಲು ಕತ್ತರಿಸುತಲಾ | ದಿನಮಣಿಯಂದದೊಳು  ||೩೫೭||
ಪ್ರಜ್ವಲಿಸುತ ತಾ ಮುಸಲವ ತೆಗೆದಿಡೆ | ಧೂರ್ಜಟಿ ಕಾಣುತಲಿ ||
ಗರ್ಜಿಸುತಾಕ್ಷಣ ಕರದಲಿ ಪಿಡಿಯುತ | ನಿರ್ಜೀವಿಸಿ ಸೆಳೆಯೆ     ||೩೫೮||
ಕಂಡಾ ಬಲನದ ಹಲವನ ತಿರುಹುತ | ಮಂಡೆಗೆ ಎರಗಿದನು ||
ಕೆಂಡವನುಗುಳುತ ಹರನದ ತಾ ಕೈ | ಕೊಂಡನು ಸೂಟಿಯಲಿ  ||೩೫೯||
ಭುಜವನೊದರಿಸಿ  ಬರುತಿಹ ರಾಮನ | ಭುಜಗಭೂಷಣನಂದು ||
ಗಜಬಜಿಸುತ್ತಲಿ ಸೆರೆವಿಡಿದಾಕ್ಷಣ | ಕಜವನುಗೆಯ್ಯೆನುತ          ||೩೬೦||
ಭಾಮಿನಿ
ಅರಸ ಕೇಳೇನೆಂಬೆ ಯದುಕುಲ |
ದರಸನನು ಸೆರೆವಿಡಿದು ಶಂಕರ |
ಭರದಿ ನುಡಿದನು ಭರಿತ ರೋಷಾತುರದಿ ಮೂದಲಿಸಿ ||
ದುರುಳ ಭೂತಾಧಿಪರು ನಾವೈ |
ಕರಿಮುಖನುಯೆಮ್ಮಯ ಕುಮಾರನು |
ಬರಿದೆ ಮೌನವ ತಾಳ್ದುದೇತಕೆ ಧುರವನೆಸಗೆಂದ      ||೩೬೧||
ರಾಗ ಕಾಪಿ ಅಷ್ಟತಾಳ
ಎನುತಲಿ ಶಂಕರ  ನುಡಿವುತ್ತ | ತಾನು | ಘನಕೋಪದಿಂದನುವರಿಸುತ್ತ ||
ವಿನಯದಿ ಬಲನೊಳು ನುಡಿದನು | ಯದು | ತನಯನೆ ದುಗುಡವಿದೇನಿನ್ನು        ||೩೬೨||
ಸಾರಿ ಪೇಳಿದರೆಮ್ಮ ಜರೆದೆಯ | ನೀನಿ | ನ್ನಾರುಭಟೆಯ ತೋರು ತೋರಯ್ಯ ||
ಕೂರಸಿಯಿಂದಲಿ ಕಂಠವ | ಹೆ | ಮ್ಮಾರಿಗೆ ಔತಣ ಬಡಿಸುವ     ||೩೬೩||
ನಮ್ಮ ಶರಣ ಬಾಣ ಶಂಬರ | ನಿನ್ನ | ತಮ್ಮ ಕೊಂದಿಹ ನರಮುರಕರ ||
ಒಮ್ಮೆಯೆ ಮೆಟ್ಟಿದ ಬಲಿಯನು | ಕೇಳು | ಬ್ರಹ್ಮನ ಲಿಪಿಯು ಜೀವರಿಗಿನ್ನು  ||೩೬೪||
ದುರುಳನೆನ್ನುತ ಹಿರಣ್ಯಾಕ್ಷನ | ಆ | ತರಳನ ನೆವದಿ ಅವನ ತಮ್ಮನ ||
ಬರಿದೆ ಸಂಹರಿಸಿದ ಭಕ್ತರ | ನಿನ್ನ | ಕೊರಳರಿವೆನು ಪೇಳು ಕಾಯ್ವರ      ||೩೬೫||
ಕಂದ
ಈ ಪರಿಯಂ ಕಾಣುತ ಗಿರಿ |
ಜಾತೆಯು ಬಂದಡ್ಡಯಿಸುತ ವಂದಿಸಿ ಪ್ರಿಯನಂ ||
ಕೋಪವ ಬಿಡು ಸೆರೆ ಸಿಕ್ಕಿಹ |
ಭೂಪತಿಯೆನ್ನಗ್ರಜನಂ ಕಾಪಾಡೆಂದಳ್       ||೩೬೬||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಸಿಟ್ಟು ಸಂತೈಸಲ್ಕೆ ಆ ಕ್ಷಣ | ಕಟ್ಟಿ ಕರಗಳ ಬಿಗಿದು ತಂದಾ |
ಕೊಟ್ಟು ನಂದಿಯ ಕೈಯೊಳೆಂದನು | ದಿಟ್ಟತನದಿ       ||೩೬೭||
ಗಣರ ಜೊತೆಯಲಿ ಕೂಡಿ ಸುತ್ತಲಿ | ಕುಣಿಸುವುದು ದಿನದಿನದೊಳೀತನ |
ಅಣುಗೆಯನು ಕರೆತನ್ನಿರೆಂದನು | ಗಣರಿಗಾಗ ||೩೬೮||
ಬಲನು ದುಮ್ಮಾನದಲಿ ಬಳಿಕಾ | ನಳಿನನಾಭನ ಕಂಡು ಸನ್ನೆಯೊ |
ಳರುಹಿದನು ಹಲವಂಗದಿಂದಲಿ | ಉಳುಹಿಸೆನ್ನ         ||೩೬೯||
ತಿಳಿದು ಶ್ರೀಹರಿಯಾಗಲುರೆ ಕಡು | ಮುಳಿಸಿನಿಂದಲಿ ಇರುವ ಈಶನ |
ಬಳಿಗೆ ಬಂದಿಂತೆಂದನಾಕ್ಷಣ | ನಲವಿನಿಂದ   ||೩೭೦||
ರಾಗ ದೇಶಿ ಅಷ್ಟತಾಳ
ಭಾವಯ್ಯ ಶರಣು ನಮ್ಮ | ಅಣ್ಣಯ್ಯನ | ಕಾವ ಭಾರವು ಕೇಳ್ ನಿಮ್ಮ ||
ಭಾವನಲ್ಲವೆ ಬಿಡು ಕೋಪವ ನೀ ನಮ್ರ | ಭಾವದಿಂದಲಿ ರಕ್ಷಿಸೆಂದು ಕರುಣಸಿಂಧು ||೩೭೧||
ಕರಗಳ ಬಿಡಿಸು ನಮ್ಮ | ಹಿರಿಯನೀತ | ಸೆರೆಯನ್ನು ಬಿಡಿಸಿ ನಿಮ್ಮ ||
ತರಳಗೆ ಲಗ್ನವ ವಿರಚಿಸಬಾರದೆ | ಮರುಳಾಟಿಕೆ ಬೇಡ ಹರ ನೀನು ದಯ ಮಾಡು ||೩೭೨||
ಎಂದು ಶ್ರೀಹರಿ ಪೇಳಲು | ಕೇಳುತಲಾಗ | ಇಂದುಧರನು ಏಳಲು ||
ವಂದಿಸಿ ಕೃಷ್ಣಗೆ ಕರಪಿಡಿದಾಕ್ಷಣ | ಒಂದನರಿಯದಾತ ಮಂದ ಬುದ್ಧಿಗಳಿಂದ        ||೩೭೩||
ಧುರವೆಸಗಿದ ನಮ್ಮಲಿ | ಬಂದಿಹ ನಮ್ಮ | ತರುಣಿಯ ಕಡೆಗಣ್ಣಲಿ ||
ಸರಿಯಾಗಿ ಕಾಣದೆ ದುರಹಂಕಾರದಿ | ತರಳೆಯ ಕೊಡೆನೆಂದು ತರಳನ ಜರೆದನು ||೩೭೪||
ಬಳಿಕ ನೀ ಸಂಗರಕೆ | ಬಂದಿಹೆಯಲ್ಲಾ | ಗಳಿಗೆಯೊಳ್ ಪೇಳಲೀಕೆ ||
ಕೊಳಗುಳಕೆಮ್ಮೊಳು ಇನ್ನೊಮ್ಮೆ ಬಂದರೆ | ತಿಳಿವುದು ಭಾವಯ್ಯ ಒಳವನೆಲ್ಲವ ಈಗ        ||೩೭೫||
ಭಾಮಿನಿ
ಇಂತುಸಿರೆ ಶ್ರೀ ಹರಿಯು ಕೇಳುತ |
ಕಂತುಹರನಾಕ್ಷಣವೆ ಬಲನನು |
ಸಂತವಿಸಿ ಕರೆತಂದು ಕರಗಳನಿಂತು ಬಿಡಿಸುತಲಿ ||
ಚಿಂತೆಯನು ಬಿಡು ಭಾವ ನಮ್ಮಯ |
ಕಾಂತೆಯಳ ನುಡಿ ಕೇಳದೀಪರಿ |
ಬಂತು ದುಗುಡವ ಬಿಟ್ಟು ಶೀಘ್ರದಿ ಪರಿಣಯವನೆಸಗು  ||೩೭೬||
ರಾಗ ನವರೋಜು ಏಕತಾಳ
ಶಂಕರನೆಂದುದ ಕೇಳಿ | ಬಲು | ಬಿಂಕವ ಬಿಟ್ಟನು ತಾಳಿ ||
ಪಂಕಜಮುಖಿಯನು ಗಣಪತಿಗೀಗಳೆ | ಶಂಕೆಯ ಮಾಡದೆ ಮದುವೆಯ ಮಾಳ್ಪೆನು          ||೩೭೭||
ಮನದಲಿ ಯೋಚಿಸಿ ಬಲನು | ಬಹು | ವಿನಯದಿ ವಂದಿಸಿ ತಾನು ||
ಅನುವರವೆಸಗಿದೆ ತಿಳಿಯದೆ ನಿಮ್ಮಯ | ಅಣುಗಗೆ ಕುವರಿಯ ಕೊಡುವೆನು ಶೀಘ್ರದಿ         ||೩೭೮||
ಎಸೆಗುವೆನೆಂದುದ ಕೇಳಿ | ಹರ | ಕುಶಲದಲಿ ಮುದ ತಾಳಿ ||
ವಿಷಮವು ಸೈರಿಸಿಕೊಂಡಿಹೆ ಭಾವನೆ | ವ್ಯಸನಗಳಿಲ್ಲವು ನಡೆ ಪುರಕೀಗಳೆ          ||೩೭೯||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ಹರನ ವಚನವ ಮನ್ನಿಸುತಲಾ | ಪುರಕೆ ಕರೆದೊಯ್ದಾಗ ಬಲ ತಾ |
ಪರಿಪರಿಯೊಳುಪಚರಿಸುತಿರ್ದನು | ಹರನ ಗಣರನು ವಹಿಲದಿ   ||೩೮೦||
ಶ್ರೀವರನು ಉಪಚರಿಸಿ ಹರನನು | ಭಾಮೆ ರುಕ್ಮಿಣಿ ಸಹಿತ ಬಂದಾ |
ದೇವಿ ಪಾರ್ವತಿಯನ್ನು ಕರೆತಂ | ದಾ ವಿಭವದಲಿ ಮನ್ನಿಸಿ       ||೩೮೧||
ಕುಳ್ಳಿರಿಸುತಾಸನದಿ ಮತ್ತವ | ರೆಲ್ಲವರಿಗೂ ತೃಷೆಗೆ ಈಯುತ |
ನಿಲ್ಲದಾ ವೀಳೆಯವ ಕೊಡಿಸಿದ | ಸಲ್ಲಲಿತದಿಂದಾಗಳೆ  ||೩೮೨||
ವಧುವರರ ಶೃಂಗರಿಸಿ ತನ್ನಿರಿ | ವಿಧಿಯಪೂರ್ವಕದಿಂದ ಲಗ್ನವ |
ಒದಗಿನಲಿ ಗಾರ್ಗ್ಯರನು ಕರೆಸುತ | ಮುದದೊಳೆಂದನು ಶಂಕರ ||೩೮೩||
ಭಾಮಿನಿ
ದೊರೆಯೆ ಲಾಲಿಸು ಬಳಿಕ ವಿಪ್ರರ |
ಹರಕೆಯನು ಕೈಗೊಂಡು ರಾಮನು |
ವಿರಚಿಸಿದ ಧಾರೆಯನು ತರಳೆಗೆ ಏನ ಬಣ್ಣಿಪೆನು ||
ಧರಣಿಸುರರಿಗೆ ದಕ್ಷಿಣೆಯ ತಾ |
ಪರಮ ಹರುಷದಿ ಬಲನು ಕೊಡುತಿರೆ |
ತರುಣಿಯರು ಆರತಿಯ ಬೆಳಗಿದರಂದು ಪರಸುತಲಿ   ||೩೮೪||
ರಾಗ ಢವಳಾರ ಅಷ್ಟತಾಳ
ಆರತಿಯೆತ್ತಿದರು ನಾರಿಯರೆಲ್ಲರು |          || ಪಲ್ಲವಿ ||
ಧೀರ ಗಣನಾಥಗೆ || ಆರತಿಯೆತ್ತಿದರು
ಗೌರಿಯ ವರಪುತ್ರ ಸಿದ್ಧಿವಿನಾಯಕ |
ಸಾರಸನೇತ್ರೆಗೆ ಸರಸಿಜ ಮುಖಿಯರು | ಆರತಿಯೆತ್ತಿದರು       ||೩೮೫||
ಮಾತೆಯ ಮಾತಿಗೆ ತಾತನೊಳ್ ಧುರಗೆಯ್ದ |
ಖ್ಯಾತಿಯುತಗೆ ಋಷಿಜಾತೆಗೆ ಸಹಿತಲಿ || ಆರತಿಯೆತ್ತಿದರು      ||೩೮೬||
ಶಂಕರನಂದನ ಅಂಕುರವಾಹನ |
ಪಂಕಜವದನೆಗೆ ಶಶಿಮುಖಿಗೆ || ಆರತಿಯೆತ್ತಿದರು       ||೩೮೭||
ಭಾಮಿನಿ
ಇನಿತು ಸಂತಸದಿಂದಲಾಗಳೆ |
ವನಿತೆಯರು ಆರತಿಯ ಬೆಳಗಲು |
ದಿನವು ಮೂರೊಂದರಲಿ ತನುಜೆಗೆ ನಾಕವಂ ರಚಿಸಿ ||
ದಿನಪತೇಜದಿ ಮೆರೆವ ವಧುವರ |
ರನುವಿನಿಂ ಕರೆದೊಯ್ದ ಶಂಕರ |
ನೆನುವುದನು ನಾನೀಗ ಪೇಳಿದೆ ಚಿನುಮಯನ ಸ್ಮರಿಸಿ ||೩೮೮||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಇಂತು ವೈಶಂಪಾಯಮುನಿಪತಿ | ಸಂತಯಿಸಿ ಜನಮೇಜಯಾಖ್ಯನಿ |
ಗಿಂತು ಪೇಳಿದ ಕಥೆಯ ನಾನಿದ | ನಂತರದಲಿ        ||೩೮೯||
ವಿರಚಿಸಿದೆ ವರ ಯಕ್ಷಗಾನದಿ | ಅರಿಯೆ ನಾ ಲಯತಾಳಗಳ ಸಿರಿ |
ವರನ ಧ್ಯಾನದಿ ಪೇಳ್ದ ಕಥನವ | ನರರು ಇಂದು       ||೩೯೦||
ಇರಲು ತಪ್ಪದ ತಿದ್ದಿ ಮೆರೆಸಲು | ಪೊರೆವ ನಿಮ್ಮನು ಯದುವರೇಣ್ಯನು |
ಹರಸುವುದು ನೀವೀಗಲೆನ್ನನು | ಕರುಣದಿಂದ ||೩೯೧||
ರಾಗ ಸಾಂಗತ್ಯ ರೂಪಕತಾಳ
ಅಕ್ಷಯವತ್ಸರ ಪುಷ್ಯಮಾಸದ ಶುಕ್ಲ | ಪಕ್ಷ ನವಮಿಯ ಸುದಿನದಿ ||
ಲಕ್ಷ್ಮೀಶ ನುಡಿಸಿದ ತೆರದಿಂದ ಬರೆದೆನು | ಈಕ್ಷಿಪುದೆಲ್ಲರೀ ದಿನದಿ          ||೩೯೨||
ಸೃಷ್ಟಿಪುರದವಾಸ ರಾಮಕೃಷ್ಣಯ್ಯನು | ಅಷ್ಟಮಠದ ಮಧ್ಯೆಯಿರುವ ||
ಶ್ರೇಷ್ಠ ಗುರುರಾಯರ್ಗೆ ನಾನಿಂದು ಹರುಷದಿ | ಕೊಟ್ಟಿರ್ಪೆ ಸಕಲ ಸ್ವತಂತ್ರ ||
ಮಂಗಲ
ರಾಗ ಮೋಹನ ಆದಿತಾಳ
ರಜತಾದ್ರಿವಾಸಗೆ ಪಾರ್ವತಿಗೆ | ತ್ರಿಜಗತ್ಪಾಲಗೆ ಗಿರಿಸುತೆಗೆ ||
ಭುಜಗ ಭೂಷಣನಿಗೆ ಶಾಂಭವಿದೇವಿಗೆ | ಕುಜನಕುಠಾರಿಗೆ ಗೌರಿಗೆ ಶಿವಗೆ |
ಮಂಗಲಂ ಜಯ ಮಂಗಲಂ         ||೩೯೩||
ಶಂಕರನಂದನ ಗಣಪತಿಗೆ | ಅಂಕುರವಾಹನ ದೇವರಿಗೆ ||
ಕಿಂಕರನಿಕರವ ಸಂತತ ಸಲಹುವ | ಪಂಕಜನೇತ್ರೆಗೆ ಸುರಮುನಿಗೆ |
ಮಂಗಲಂ ಜಯ ಮಂಗಲಂ         ||೩೯೪||
ಸುರಮುನಿನಮಿತ ಸರ್ವೇಶ್ವರಗೆ | ಗರುಡ ಗಮನಗೆ ಹರಪುತ್ರಗೆ ||
ಪರಮಕೃಪಾನಿಧಿ ಶ್ರೀರಾಮಕೃಷ್ಣಗೆ | ಕರುಣಾಕರ ಶ್ರೀ ಕೃಷ್ಣನಿಗೆ ||
ಮಂಗಲಂ ಜಯ ಮಂಗಲಂ         ||೩೯೫||
ಯಕ್ಷಗಾನ ಯೋಗಿನೀ ಕಲ್ಯಾಣ ಮುಗಿದುದು
ಶ್ರೀಮದ್ಭಾಗವತದೊಳಗಣ ಯಕ್ಷಗಾನ ಚಂದ್ರಾವಳೀ ವಿಲಾಸ
ಪಾತ್ರಗಳು
ಶ್ರೀಕೃಷ್ಣ			ಗೋಪಾಲಕರು		ನಂದಗೋಪ		ಚಂದ್ರಾವಳಿ	ಚಂದ್ರಾವಳಿಯ ತಾಯಿ
ನಾರಿಯರು		ರಾಧೆ			ಚಂದ್ರಾವಳಿಯ ಅತ್ತೆ	ಚಂದಗೋಪ	ನಾರದ		ಬ್ರಾಹ್ಮಣ
ಶಾರ್ದೂಲವಿಕ್ರೀಡಿತಂ
ಶ್ರೀಮದ್ಭ್ರಹ್ಮಸುರಾದಿವಂದಿತಪದಂ ಸುಜ್ಞಾನಕಲ್ಪದ್ರುಮಂ
ಸೋಮಾದಿತ್ಯಸಹಸ್ರತೇಜಸದೃಶಂ ಸ್ವಾನಂದಭಾಗ್ಯೋದಯಮ್ |
ಭೀಮಂ ಸತ್ಯಸಮಾನಶೌರ್ಯಮುದಿತಂ ತ್ರೈಲೋಕ್ಯರಕ್ಷಾಮಣಿಂ
ಹೇಮಾಲಂಕೃತಿಶೋಭಿತಂ ಗುಣಯುತಂ ಶ್ರೀವೆಂಕಟೇಶಂ ಭಜೇ ||      ||೧||
ರಾಗ ನಾಟಿ ಝಂಪೆತಾಳ
ಜಯ ಮಹಾಗಣನಾಥ ಜಯ ಮೂಷಕವರೂಥ |
ಜಯತು ಸುರನುತಿ ಪಾತ್ರ ಜಯತು ನತಿಪಾತ್ರ ||      ||೨||
ಸಕಲ ವಿದ್ಯಾಧಾರ ಸರ್ವಗುಣಗಂಭೀರ |
ಅಸುರಕುಲಸಂಹಾರ ದ್ವಿಜಕುಲೋದ್ಧಾರ      ||೩||
ವಿಘ್ನ ಕಾನನದಹನ ವಿಘ್ನೇಶ ಗಜವದನ |
ವಿಘ್ನಗಳ ಬಹುಪಾಲ  ವಿಘ್ನ ಬಹುಚೇಲ ||     ||೪||
ವಿಘ್ನವಂದಿತ ಶರಣ ವಿಘ್ನೇಶ ಗಜವದನ |
ವಿಘ್ನಗಳ ಭೇದ ವಿಘ್ನಹರ ಶುಭದಾ  ||೫||
ರಜತಗಿರಿವರಕುವರ ನಿಜ ಪಾಶಾಂಕುಶಧರ |
ಅಜಸುರಾದಿಗಳೆಲ್ಲ ಭಜಿಸುವರು ನಿನ್ನ ||      ||೬||
ಶರಣಜನಪರಿಪಾಲ ನಿರತ ಗಾನವಿಲೋಲ |
ವರದ ಮಧುಪುರವಾಸ ಭಳಿರೆ ವಿಘ್ನೇಶ       ||೭||
ರಾಗ ಮಧುಮಾಧವಿ ಏಕತಾಳ
ಪಾಲಿಸು ಪರಮೇಶ | ಪನ್ನಗಭೂಷ | ಪಾಲಿಸು ಪರಮೇಶ    || ಪಲ್ಲವಿ ||
ನತಜನಪರಿಪಾಲ | ಪಾರ್ವತಿಲೋಲ | ಸಿತಕಂಠ ಶಿರಮಾಲ ||
ಕೃತಕದಾನವ ಕುಲ ಮಥನಸುಶೀಲ | ರತಿರಮಣ ತನುಹತ ಗಜಚೇಲ   ||೮||
ಕ್ಷೀರಸಾಗರಶಯನ | ನಾರಾಯಣ | ವಾರಿಜದಳನಯನ ||
ಮಾರಜನಕ ಮುರವೈರಿ ಜನಾರ್ದನ | ಭೋರನೆ ಸಲಹೆನ್ನ ಶ್ರೀರಮಾರಮಣ      ||೯||
ಸರಸಿಜೋದ್ಭವೆಯೆನ್ನ | ರಕ್ಷಿಸು ಮುನ್ನ | ಎರಗಿ ಬೇಡುವೆ ನಿನ್ನ ||
ಕರಚತುಷ್ಟಯದೊಳು ಮೆರೆವ ಮೋಹನ್ನ | ವರ ನಿಗಮಾಗಮಸಾರಸಂಪನ್ನ       ||೧೦||
ರಾಗ ಸೌರಾಷ್ಟ್ರ ಮಟ್ಟೆತಾಳ
ಅಂಬಾ ಪಾಹಿ ಶ್ರೀಗೌರಿದೇವಿಯೆ | ಶುಂಭಮರ್ಧಿನೀ ಶಂಕರಪ್ರಿಯೆ ||
ಕಂಬುಕಂಠಿ ದುರ್ಗಾಂಬೆ ಮುದದೊಳು | ಬೆಂಬಿಡದೆಯೆ ನೀ ಮತಿಯ ಪಾಲಿಸೆ     ||೧೧||
ಶರಧಿ ತನುಜೆ ಶ್ರೀಹರಿಯ ಪ್ರೀತಳೆ | ದುರಿತಹಾರಿ ಮಾರ್ತಾಂಡತೇಜಳೆ ||
ಸಿರಿಯೆ ನುತಿಪೆ ನಾ ನಿನ್ನ ಪಾದವ | ಭರದಿ ಪಾಲಿಸಿಷ್ಟಾರ್ಥ ಸೌಖ್ಯವ    ||೧೨||
ಶರಣು ಶರಣು ಶ್ರೀಶಾರದಾಂಬಿಕೆ | ಶಿರವ ಮಣಿವೆನು ಚರಣಯುಗ್ಮಕೆ ||
ಕರುಣರಸವನಿಟ್ಟೆನ್ನ ರಕ್ಷಿಸು | ನಿರತ ಜ್ಞಾನಸಂಪದವ ಪಾಲಿಸು ||೧೩||
ಭಾಮಿನಿ
ಅರ್ತಿಯಲಿ ಹರಿ ಹರ ವಿರಿಂಚಿಗ |
ಳುತ್ತಮಾಂಘ್ರಿಯ ನೆನೆದು ಶ್ರೀಕಾ |
ತ್ಯಾಯಿನಿಗೆ ಕೈಮುಗಿದು ವಾಣಿಗೆ ಭಕ್ತಿಯಿಂ ಮಣಿದು ||
ಮತ್ತೆ ಸುರರಾದಿತ್ಯ ಶಶಿ ಮುನಿ |
ಮೊತ್ತಕಭಿನಮಿಸುತ್ತ ಗುರುಪದ |
ಭಕ್ತಿಯಲಿ ಧ್ಯಾನಿಸುತ ಲೊರೆವೆನು ಪುಣ್ಯಕಥನವನು   ||೧೪||
ದ್ವಿಪದಿ
ಬಿಡದೆ ಈ ಪರಿ ಸಕಲ ದೇವ ಋಷಿಗಳನು |
ದೃಢದಿಂದ ಭಜಿಸಿ ಘನ ಕವಿಗಳೆಲ್ಲರನು       ||೧೫||
ಸಡಗರದಿ ಪ್ರಾರ್ಥಿಸುತ ಭಾಗವತದೊಳಗೆ |
ಕಡಲಜೆಯ ಪತಿ ಹರಿಯು ದಯದಿ ಧರೆಯೊಳಗೆ       ||೧೬||
ಜನಿಸಿ ಮಧುರೆಯಲಿ ಗೋಕುಲದೊಳಗೆ ಬೆಳೆದು |
ವಿನಯದಿಂದಗಣಿತದ ಲೀಲೆಗಳ ಗೆಯ್ದು       ||೧೭||
ಸನುಮತದೊಳಿರುತಿರುವ ಹರಿಯ ಕಥನದೊಳು |
ಮನವೊಲಿದು ಪೇಳ್ವೆ ನಾನರೆತಿಲಾಂಶಗಳು  ||೧೮||
ಕುಶಲಗತಿ ಪ್ರಾಸ ಸ್ವರಭೇದ ವಿಷಮಗಳು |
ಪಸುಳೆ ನಾನೊಂದರಿಯೆ ಬಲ್ಲ ಸುಮತಿಗಳು ||೧೯||
ಹಸನಾಗಿ ಕರುಣರಸವಿಟ್ಟು ಸಮಗೆಯ್ದು |
ವಸುಧೆಯೊಳು ಮೆರೆಸಿದರೆ ಬಹು ಕೀರ್ತಿ ಬಹುದು     ||೨೦||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಶರಧಿತನುಜನ ಕುಲದೊಳುದಿಸಿದ | ವರಪರೀಕ್ಷಿತ ನೃಪಗೆ ಶುಕಮುನಿ |
ಯೊರೆವುತಿರೆ ಘನತರದ ಭಾಗವ | ತಾಖ್ಯ ಕಥೆಯ    ||೨೧||
ವನಜನಾಭನ ಚರಿತಸುಧೆಯನು | ಜನಪ ಲಾಲಿಸಿ ತೃಪ್ತನಾಗದೆ |
ಮುನಿಗೆ ಪುನರಪಿ ನಮಿಸಿ ಪೇಳಿದ | ವಿನಯದಿಂದ     ||೨೨||
ಕರುಣನಿಧಿ ಋಷಿ ನಿಮ್ಮ ಕೃಪೆಯಲಿ | ಹರಿದುದೆನ್ನಯ ಭವಭಯಂಗಳು |
ಒರೆಯಬೇಕಿನ್ನೊಮ್ಮೆ ಲಕ್ಷ್ಮೀ | ವರನ ಕಥೆಯ ||೨೩||
ನಂದಗೋಕುಲದೊಳಗೆ ಪರಮಾ | ನಂದ ಲೀಲೆಯ ಗೆಯ್ದುದೆಲ್ಲವ |
ನಿಂದು ಕೇಳಿದೆನಾದರಿನ್ನೊಂ | ದುಂಟು ಬಯಕೆ        ||೨೪||
ಲಲನೆಯರ ಕುಲದೊಳಗೆ ತಾನತಿ | ಚೆಲುವೆ ಸುವ್ರತೆಯೆಂಬ ಗರ್ವದೊ |
ಳಿರುವ ಚಂದ್ರಾವಳಿಯ ಭೋಗಿಸಿ | ದೊಲವ ಪೇಳೈ   ||೨೫||
ಈ ತೆರದಿ ಬೆಸಗೊಂಡ ಧರಣೀ | ನಾಥನನು ಬಿಗಿದಪ್ಪಿ ಶುಕಮುನಿ |
ಯಾತತುಕ್ಷಣ ಪೇಳತೊಡಗಿದ | ಪ್ರೀತಿಯಿಂದ         ||೨೬||
ರಾಗ ಸಾವೇರಿ ಏಕತಾಳ
ಲಾಲಿಸವನಿಪಾಲ | ಮುಂದಣ | ಲೀಲೆಯ ಗುಣಶೀಲ    || ಪಲ್ಲವಿ ||
ತರಳರೆಲ್ಲರಂದು | ಎಂದಿನ | ಪರಿಯೊಳಾಗ ಬಂದು ||
ಹರಿಗೆಯೆರಗಿ ನಿಂದು | ಪೇಳ್ದರು | ವರರಹಸ್ಯವೊಂದು ||೨೭||
ನಂದಜಾತ ನೀನು | ಕೇಳ್ ಪೊಸ | ತೊಂದು ಸುದ್ದಿಗಳನು ||
ತಂದೆವಿಲ್ಲಿಗದನು | ಮನಸಿಗೆ | ಬಂದರೆ ಗ್ರಹಿಸದನು   ||೨೮||
ನಾರಿಜಾತಿಯೊಳಗೆ | ರಾಧೆಯು | ಭೂರಿ ಚೆಲುವೆ ಧರೆಗೆ ||
ಸೇರಿಕೊಂಡಳೆನಗೆ | ಎಂಬಹಂ | ಕಾರ ಬೇಡ ನಿನಗೆ   ||೨೯||
ತರುಣಿಯೊಬ್ಬಳಿಹಳು | ತೇಜದಿ | ತರಣಿ ಶಶಿಗೆ ಮಿಗಿಲು ||
ವರುಷವು ಎರಡೇಳು | ರಾಧೆಯ | ಕಿರಿಯ ತಂಗಿಯಿವಳು       ||೩೦||
ಚಾರಚೋರತನದಿ | ನೀನತಿ | ಕ್ರೂರ ಪುಂಡ ಜಗದಿ ||
ಸಾರ ತಿಳಿದು ಮನದಿ | ಕಣ್ಣಿಗೆ | ತೋರಗೊಡರು ಭಯದಿ       ||೩೧||
ನಿನ್ನ ಪ್ರೌಢತನಕೆ | ನೇಮಗ | ಳನ್ನು ಗೆಯ್ದಳಾಕೆ ||
ಮುನ್ನ ಲಜ್ಜೆ ಮನಕೆ | ಇರಲಾ | ಕನ್ನೆಯೊಲಿಸು ಕ್ಷಣಕೆ  ||೩೨||
ಗೆಣೆಯರೆಂದ ಮಾತ | ಲಾಲಿಸಿ | ವನಧಿಸುತೆಯ ಪ್ರೀತ ||
ಮನದೊಳುಬ್ಬಿ ನಗುತ | ಪೇಳಿದ | ವಿನಯದಿಂದ ಮಾತ        ||೩೩||
ರಾಗ ಕಾಪಿ ಆದಿತಾಳ
ಆಹಾ ನೀವೆಂಬ ಮಾತು ಬಹು |
ಚೋದ್ಯವಾಗಿ ತೋರುವದೆನಗೆ ||
ಬಹುತರ ಪೊಗಳುವಿರೆಲ್ಲರು ಸುದತಿಯ |
ವಿಹಿತದ ಮಾತೊ ಪರಿಹಾಸ್ಯಕ ವಚನವೊ || ಆಹಾ   || ಪ ||
ಒಂದನರಿಯದವರಂದದೊಳೆನ್ನನು |
ಬಂದುನಿಂದು ಮೂದಲಿಸುವಿರಿ ||
ಅಂದಿಂದಿಗು ನಿಮ್ಮ ಜೊತೆಯೊಳು ಸಕಲರ |
ಮಂದಿರಗಳ ಪೊಕ್ಕಂದಿವಳಿರಳೆ || ಆಹಾ     ||೩೪||
ಪುರದೊಳಿರ್ಪ ನಡು ಹರೆಯದ ಸ್ತ್ರೀಯರ |
ನೆರವಿಯೆಲ್ಲವ ಶೋಧಿಸಿ ನಾನು ||
ಪರಿಪರಿ ಯುಕ್ತಿಯೊಳ್ ಚತುರೋಪಾಯದಿ |
ವರಿಸಿ ಇರ್ಪೆ ಮಿಕ್ಕಿರುವಳಿನ್ನಾವಳು || ಆಹಾ ||೩೫||
ಎಲ್ಲಿಯಾಕೆಯ ಗೃಹ ವಲ್ಲಭನಾವನು |
ಫುಲ್ಲನೇತ್ರೆ ನಾಮವದೇನು ||
ಮೆಲ್ಲನುಸಿರಿ ಎನಲೆಲ್ಲರ ನಿಲ್ಲಿಸಿ |
ಬಲ್ಲಿದೋರ್ವ ಖಳದಲ್ಲಣಗರುಹಿದ   ||೩೬||

ರಾಗ ಮಾರವಿ ಅಷ್ಟತಾಳ
ಆದರಾಲಿಸು ನಂದಸೂನು | ಈಗ |
ಲಾ ಸುದತಿಯ ವೃತ್ತಾಂತವನು ||
ಕಾದಿಹರವಳ ವಿತ್ತವ ಭೋಗಿ ಕಾಯ್ವಂತೆ |
ಸಾಧಿಸಿಯೊಲಿಸುವೆನೆಂಬುದು ಬರಿಚಿಂತೆ     ||೩೭||
ಕುಲವತಿತನುಜೆ ಕೇಳವಳು | ಚಂದ್ರಾ |
ವಳಿಯೆಂಬನಾಮ ರೂಪಿನೊಳು ||
ಇಳೆಯೊಳು ಜೋಡಿಲ್ಲ ಪತಿ ಚಂದಗೋಪನು |
ಬಲವಂತ ಸಿರಿವಂತ ಯೌವನದಾತನು      ||೩೮||
ನಿನ್ನ ಲೂಟಿಗಳನ್ನು ತಿಳಿದು | ಗೋಪ |
ತನ್ನ ಸತಿಗೆ ಬಾಧೆ ಬಿಡದು ||
ಎನ್ನುವ ಭಯದೊಳೂರನೆ ಬಿಟ್ಟು ದೂರದಿ |
ಮುನ್ನ ಗೃಹವ ಕಟ್ಟಿಕೊಂಡಿಹ ಗರ್ವದಿ         ||೩೯||
ವರುಷಗಳೆರಡಾಯಿತೆಂದು | ಮನ |
ಕರಗಿ ತೌರ್ಮನೆಯವರಿಂದು ||
ಕರೆಯಪೋದರೆ ಗೋಪ ಕಳುಹಿಸದಿರೆ ನಾನಾ |
ಪರಿಯ ಭಾಷೆಯನಿತ್ತು ನಂಬಿಸಿ ಆತನ       ||೪೦||
ಮೊನ್ನೆ ರಾತ್ರಿಯೊಳ್ ಕರೆತರಲು | ನಾನು |
ನಿನ್ನೆಯಲ್ಲಿಗೆ ಪೋಗಿರಲು ||
ಕನ್ಯೆ ಮಜ್ಜನ ಗೆಯ್ದು ಮಡಿಯುಡುತಿರೆ ಕಂಡೆ |
ನಿನ್ನಾಣೆ ಸುಳ್ಳಲ್ಲ ಬೆಡಗಿನೊಳತಿ ದಿಂಡೆ       ||೪೧||
ಬಾಲನಾಡಿದ ಸವಿಮಾತ | ಗೋಪ |
ಬಾಲ ಲಾಲಿಸಿ ಪೇಳ್ದ ನಗುತ ||
ತಾಳಿ ಸುಮ್ಮನೆ ಗುಲ್ಲು ಮಾಡಿ ಫಲಗಳೇನು |
ಕಾಲ ಸಾಧಿಸಬೇಕೆಂದವರ ಕಳುಹಿದನು      ||೪೨||
ರಾಗ ಪಂತುವರಾಳಿ ಆದಿತಾಳ
ಇತ್ತ ಕೇಳುತ್ತರಾನಂದನ | ಇದ | ನರ್ತಿಯೊಳ್ ಕೇಳ್ದರೆ ಪುಣ್ಯ ಸಾಧನ |  | ಪಲ್ಲವಿ ||
ಪರಮಪುರುಷ ರಂಗಧಾಮನು | ಘನ | ಹರುಷದಿ ಮರುದಿನ ದೇವನು ||
ತರಳರ ಬೆರಸುತ್ತ ಗೋವನು | ಕಾಯ | ಪೊರಟ ಶೃಂಗಾರವಾಗಿ ದೈತ್ಯನಾಶನು || ಇತ್ತ    ||೪೩||
ಶಿರದೊಳು ಧರಿಸಿದ ಪಾಗಿನ | ಮೇಲೆ | ಮೆರೆವ ತುರಾಯಿಗಳ್ ಮುತ್ತಿನ ||
ವರ ಕರ್ಣಕುಂಡಲ ಚೆಲ್ವಿನ | ಮತ್ತೆ | ಕಿರುನಾಮ ಕಸ್ತೂರಿ ಬೊಟ್ಟಿನ ಹೊಳಪಿನ || ಇತ್ತ      ||೪೪||
ತೊಟ್ಟ ಹುವ್ವಿನ ಜರಿಯಂಗಿಯ | ಗಳ | ಕಿಟ್ಟ ಕೌಸ್ತುಭ ಪುಷ್ಪಮಾಲೆಯ ||
ಉಟ್ಟ ಚಲ್ಲಣ ಕಾವಿದಟ್ಟಿಯ | ಕಾಲೊಳ್ | ಮೆಟ್ಟಿದ ಹಾವಿಗೆ ಪದ್ಮರೇಖೆಯ || ಇತ್ತ  ||೪೫||
ಕಡಗ ಸರಪಣಿ ತೋಳವಂಕಿಯು | ನೆರಿ | ಪಿಡಿದು ಪೊದ್ದಿಹ ಪೀತವಲ್ಲಿಯು ||
ಕಡುಚೆಲ್ವ ಬೆರಳಿನ ಮುದ್ರೆಯು | ಕೈಯೊಳ್ | ಪಿಡಿದಿಹ ಕೊಳಲಿನ ದಿವ್ಯ ಕಾಂತಿಯು || ಇತ್ತ ||೪೬||
ಅರೆಕೋಟಿ ಧೇನುಗಳೆಲ್ಲವ | ಊರ | ಹೊರ ಹೊಡೆಸುತ ಬಾಲತಂಡವ ||
ಇರಿಸುತ್ತ ಎಡಬಲ ಪಾದವ | ಮುಂದೆ | ಬರೆ ಯಮುನೆಯ ಕಂಡು ನಿಂತ ಮಾಧವ || ಇತ್ತ  ||೪೭||
ಭಾಮಿನಿ
ತರತರದ ಗೋವುಗಳ ಕರುಗಳ |
ವೆರಸಿ ನೀರ್ಗಳ ಕುಡಿಸಿ ತಂಪಿನೊ |
ಳಿರದೆ ಪವಡಿಸಲಿತ್ತ ಹರಿ ಗೋಪಾಲರನು ಕರೆದು ||
ಎರಡು ತಂಡವ ಮಾಡಿ ನಿಲಿಸುತ |
ಹರುಷದಿಂದಲೆ ಚೆಂಡು ಬುಗುರಿಯ |
ಮೆರೆವ ಗಜುಗವು ಕವಣೆ ಚೆನ್ನೆಯು ಕೋಲು ಕೋಲಾಟ          ||೪೮||
ತೋಳದಂಡಿಗೆ ಗುಡುಗು ಗುತ್ತಿಯು |
ಆಲವೃಕ್ಷದ ಬೇರಿನುಯ್ಯಲೆ |
ಲೀಲೆಯಲಿ  ಬಹುಪರಿಗಳಾಟವನಾಡಿ ಬಳಲುತಲಿ ||
ಬಾಲಕರು ಸಹವಾಗಿ ಲಕ್ಷ್ಮೀ |
ಲೋಲ ಮೈಗಳ ತೊಳೆದು ಗೆಣೆಯರ |
ಮೇಳದಲಿ ಭೋಜನಕೆ ಕುಳಿತ ವಿಲಾಸಪರನಾಗಿ      ||೪೯||
ರಾಗ ದೇಶಿ ಆದಿತಾಳ
ಆರೋಗಣೆಯ ಗೆಯ್ದ ರಂಗನು | ಘನ |
ಸಾರೋಗರ ಶಾಲ್ಯನ್ನ ಬುತ್ತಿಯನು || ಆರೋಗಣೆ  || ಪಲ್ಲವಿ ||
ಈರೇಳು ಭುವನವನುದರದೊಳ್ ಧರಿಸಿದ |
ಪಾರಮಹಿಮ ನದೀತೀರದೊಳು ||
ಭೂರಿ ತೋಷದಿ ಗೋಪಪೋರರ ಜೊತೆಯೊಳು |
ಕಾರುಣ್ಯನಿಧಿ ಭುಂಜಿಸಿದ ಪರಿ ಕೇಳು || ಆರೋಗಣೆ    ||೫೦||
ವೃತ್ತಾಕಾರದೊಳೆಲ್ಲರೊತ್ತೊತ್ತಿ ಮಂಡಿಸಿ |
ಪೊತ್ತು ತಂದಿಹ ಬುತ್ತಿಗಳ ಬಿಚ್ಚುತ್ತ ||
ಮುತ್ತುಗದೆಲೆಗಳ ಹಾಸುತ್ತ ಸಕಲ ಪ |
ದಾರ್ಥಗಳ್ಬಡಿಸಿದರರ್ತಿಗಳಿಂದ || ಆರೋಗಣೆ          ||೫೧||
ಉಪ್ಪು ಉಪ್ಪಿನಕಾಯಿ ಸಣ್ಣ ಸಾಸುವೆತೋವೆ |
ತುಪ್ಪವು ಸಂಡಿಗೆ ಹಪ್ಪಳವು ||
ಒಪ್ಪಿ ಸವಿದು ಬಾಯಿ ಚಪ್ಪರಿಸುತ್ತ ಕಂ |
ದರ್ಪಜನಕನೊಳು ಸರಸವಾಡುತಲಿ || ಆರೋಗಣೆ    ||೫೨||
ತಂಡತಂಡದ ಶಾಕ ಷಡುರಸ ಭಕ್ಷ್ಯವು |
ಮಂಡಿಗೆ ಪೇಣಿ ಗುಳ್ಳೋರಿಗೆಯು ||
ಉಂಡಲಗಿಯು ಕರ್ಜಿಕಾಯಿ ಚಕ್ಕುಲಿ ಸುಕಿ |
ನುಂಡೆಯೆಣ್ಣೋರಿಗೆ ಕಡುಬು ಹೋಳಿಗೆಯು || ಆರೋಗಣೆ       ||೫೩||
ವಡೆಯತಿರಸ ಲಡ್ಡು ಶ್ಯಾವಿಗೆ ಪರಮಾನ್ನ |
ಸಡಗರದೊಳಗುಂಡು ನಸುನಗುತ ||
ಎಡಬಲ ಹುಡುಗರ ಕೈತುತ್ತ ಕಸಿವುತ್ತ |
ಹಿಡಿಯೆಂದು ಮತ್ತೊಬ್ಬರಿಗೆ ತಾನು ಕೊಡುತ || ಆರೋಗಣೆ      ||೫೪||
ಅವರ ಹಸ್ತದ ಅನ್ನ ಬಾಚುತ್ತಲುಣ್ಣುತ್ತ |
ಸವಿನೋಡಿಯಿದನೆಂದು ಬದಲೀಯುತ ||
ಭವ ಬ್ರಹ್ಮಸುರರೆಲ್ಲ ಭುವಿಯೊಳು ಗೋಪರ |
ಕುವರರ ಪುಣ್ಯಕ್ಕೆ ಜೋಡಿಲ್ಲವೆನುತ || ಆರೋಗಣೆ      ||೫೫||
ಕಡೆಗೆ ದಧ್ಯನ್ನವ ಭುಂಜಿಸಿ ಕ್ಷೀರವ |
ಕುಡಿದುತೇಗುತಲೆದ್ದು ಕೈಗಳನು ||
ಕಡು ಬೇಗ ತೊಳೆದು ತಾಂಬೂಲವ ಬಾಯೊಳ |
ಗಡಚಿ ವಿಶ್ರಮಿಸಿಸುತ್ತ ಒಡನೆ ತಂಪಿನೊಳು || ಆರೋಗಣೆ       ||೫೬||
ಭಾಮಿನಿ
ಕ್ಷೋಣಿಪತಿ ಕೇಳ್ ಮುಂದೆ ನಡೆದುದ |
ಜಾಣೆ ಚಂದ್ರಾವಳಿಗೆ ಇತ್ತಲು |
ಕಾಣಿಸಿತು ಬಹು ಬೇಸರಾದಿನ ನಿಮಿಷ ಯುಗವಾಗಿ ||
ಜಾಣೆ ಕೇಳ್ದಳು ತನ್ನ ಜನನಿಯ |
ಮಾನಿನಿಯರೊಡನಾಗ ವನದಲಿ |
ಸಾನುರಾಗದೊಳಂಬು ಕ್ರೀಡೆಯನಾಡಿ ಬಹೆನೆನುತ    ||೫೭||
ಕಂದ
ತನುಜೆಯ ನುಡಿಗಳ ಲಾಲಿಸಿ |
ಮನದೊಳ್ ಘನ ಭೀತಿಯಿಂದೆ ತಾಂ ನಸುನಗುತಂ ||
ವಿನಯದೊಳಪ್ಪುತಲೆಂದಳು
ಘನಸುಮಶರನಾದ ಮದನಪಿತನುಪಟಳವಂ          ||೫೮||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಏನೆ ನಿನ್ನಯ ಬಯಕೆ ಕೇಳಲು | ಮಾನಹಾನಿಗೆ ಮಾರ್ಗವೆಂಬ ನಿ |
ದಾನ ತೋರುತಲಿಹುದು ಸಾರಿದೆ | ನಾನು ನಿನಗೆ     ||೫೯||
ಧಾರಿಣಿಯೊಳತಿ ಪೋಕ ಕೃಷ್ಣನು | ಜಾರ ಚೋರರ ಗುರುವು ನಗರದ |
ನಾರಿಯರ ಮಾನವನು ಕೊಂಡಿಹ | ಸೂರೆ ಅರಿಯಾ   ||೬೦||
ಹರನು ತಾನೇ ಬಲ್ಲ ಮನದೊಳು | ಸ್ಮರಿಸತೀರದು ಅವನ ಭಂಗವ |
ಹೊರಗೆ ತಲೆಯಿಕ್ಕಿದರೆ ಸರ್ವಥಾ | ದುರುಳ ಬಿಡನು   ||೬೧||
ಭ್ರಷ್ಟ ಕೃಷ್ಣನ ಕಣ್ಣ ದೃಷ್ಟಿಗೆ | ಕೊಟ್ಟ ಸುದ್ದಿಯ ಕೇಳ್ದೆನಾದರೆ |
ಮುಟ್ಟೆನಿವಳನು ಮನೆಯ ಬಾಗಿಲ | ಮೆಟ್ಟಗೊಡೆನು    ||೬೨||
ಇದಕೆ ಸಂಶಯವಿಲ್ಲವೆನುತಲೆ | ಮೊದಲೆ ನಿನ್ನಯ ಗಂಡನೆನ್ನೊಳು |
ಒದರಿದುದ ನೀ ಕೇಳಲಿಲ್ಲವೆ | ಚದುರೆ ಪೇಳು ||೬೩||
ನುಡಿದ ನೀತಿಯ ಗ್ರಹಿಸುವಗತನ | ಕೆಡಿಸಿಕೊಳದಿರು ಎಂಬ ಮಾತೆಗೆ |
ಜಡಜಲೋಚನೆ ಮರಳಿ ಪೇಳ್ದಳು | ಬೆಡಗಿನಿಂದ       ||೬೪||
ತನ್ನ ದೃಢ ತನಗಿರಲು ಅನ್ಯರ | ಸನ್ನೆ ಚೇಷ್ಟೆಗಳೇನ ಮಾಳ್ಪವು |
ಎನ್ನ ಕೆಣಕಿದರವನ ಕೊಬ್ಬುಗ | ಳನ್ನು ಮುರಿವೆ         ||೬೫||
ಭಾಮಿನಿ
ಬೆಕ್ಕಿನಂದದಿ ಬಂದು ಮನೆಮನೆ |
ಪೊಕ್ಕು ಲೂಟಿಯ ಗೆಯ್ವ ಸಮಯದಿ |
ಸೊಕ್ಕು ಮುರಿಯದೆ ಬೆದರಿ ಪುಂಡಗೆ ಇಕ್ಕಿದಿರಿ ಪಥವ ||
ಅಕ್ಕ ರಾಧೆಯು ಪುರದೊಳಿರುತಿಹ |
ಮಿಕ್ಕ ಸುದತಿಯರೆಲ್ಲ ಕೃಷ್ಣನ |
ಠಕ್ಕುಠೌಳಿಗೆ ಸಿಕ್ಕಿ ಮರುಳಾದಂತೆ ನಾನವಗೆ ||೬೬||
ದಕ್ಕಬಲ್ಲೆನೆ ತಾಯೆ ಎನ್ನೊಳು |
ಮಿಕ್ಕು ಮೀರುತ ಬಂದನಾದರೆ |
ಯೆಕ್ಕಸೊಕ್ಕನು ಮುರಿದು ಕಲಿಸುವೆ ತಕ್ಕ ಬುದ್ಧಿಗಳ ||
ಕಕ್ಕುಲಿತೆ ಬೇಡೆನುತ ತಾಯ್‌ಚರ |
ಣಕ್ಕೆ ವಂದಿಸಿ ಪಡೆದು ನೇಮವ |
ನಕ್ಕರದಿ ಕರೆಸಿದಳು ಶತ ಹೆಮ್ಮಕ್ಕಳನು ಮನೆಗೆ       ||೬೭||
ರಾಗ ಭೈರವಿ ಆದಿತಾಳ
ಕೇಳಯ್ಯ | ಭೂಪ | ಕೇಳಯ್ಯ    || ಪಲ್ಲವಿ ||
ಕೇಳಯ್ಯ ಭೂಪ ನಾ ಪೇಳುವ ಪರಿಯ |
ಬಾಲೆ ಚಂದ್ರಾವಳಿ ಪೊರಡುವಚ್ಚರಿಯ || ಕೇಳಯ್ಯ      ||  ಅನು ಪಲ್ಲವಿ ||
ತರುಣಿಯರ್ ತಲೆಯ ಬಾಚುತ ಬೈತಲೆಯನು |
ಗುರಿಯಾಗಿ ತೆಗೆದು ರಾಗಟಿ ಚೌರಿಗಳನು ||
ಹೆರಳ ಬಂಗಾರವ ಜೋಡು ಗೊಂಡೆಯನು |
ಹರುಷದಿಂ ಮುಡಿಗೆ ಮುಡಿದು ಸುಮಗಳನು || ಕೇಳಯ್ಯ        ||೬೮||
ಮುತ್ತಿನ ಬೊಟ್ಟು ಮುಂಗಡೆ ಅಳವಡಿಸಿ |
ಅರ್ತಿಯಿಂ ಪಣೆಗೆ ಕುಂಕುಮನಾಮವಿರಿಸಿ ||
ಮತ್ತೆ ಫಾಲದಿ ತಿದ್ದಿ ತಿಲಕ ಸಂಭ್ರಮದಿ |
ಉತ್ತಮ ಬೆರಳೊಳಕ್ಷಿಗೆ ಕಪ್ಪ ಪೂಸಿ || ಕೇಳಯ್ಯ       ||೬೯||
ಸಾಲಿನೊಳೆಸೆವ ಮುತ್ತಿನ ಮುಕುರವನು |
ಬಾಲೆ ತಾ ಧರಿಸಿ ಇಟ್ಟಳು ತಾಟಂಕವನು ||
ಜೋಲುವ ಚಳತುಂಬು ಸರಪಣಿಗಳನು |
ಮೇಲಾದ ಎಸಳುಬಾವಲಿ ಕೊಪ್ಪುಗಳನು || ಕೇಳಯ್ಯ  ||೭೦||
ಹಸುರು ಪೈಠಣಿಸೀರೆಯನು ನೆರಿದುಟ್ಟು |
ಪೊಸ ಚಂದ್ರಗಾವಿ ಕುಪ್ಪಸವನ್ನು ತೊಟ್ಟು  ||
ಎಸೆವ ಕಂಠದಿ ಹಾರ ಪದಕವನಿಟ್ಟು |
ಪೊಸ ಬಂದಿ ಸರಿಗೆಯುಡಿಗೆಯಳವಟ್ಟು || ಕೇಳಯ್ಯ    ||೭೧||
ಮುತ್ತಿನ ಮಲಕು ಕಾಶಿಯ ತಾಳಿ ಪೊಳೆಯೆ |
ಮತ್ತೆ ಚಿಂತಾಕು ಕಟ್ಟಾಣೆಯು ಉಲಿಯೆ ||
ಮುತ್ತಿನ ಹವಳ ಗುಂಡಿನ ಸರ ಮೆರೆಯೆ |
ಒತ್ತಿನೊಳ್ ಚಕ್ರಸರವು ಕಂಠಕೆಸೆಯೆ || ಕೇಳಯ್ಯ      ||೭೨||
ತೋಳಬಳೆಯು ತಾತಿಮಣಿ ವಂಕಿಗಳನು |
ಆಲಿ ಕೋರೈಸುವ ಬಾಜುಬಂದಿಯನು ||
ತಾಳಿದಳಾ ಬಾಲೆ ಕಂಕಣ ಚೂಡ್ಯಗಳನು |
ನೀಲಮಾಣಿಕದ ಹಿಂಬಳೆ ದೋರೆಗಳನು || ಕೇಳಯ್ಯ   ||೭೩||
ವರನವರತ್ನದ ಮುದ್ರಿಕೆಗಳನು |
ಬೆರಳಿಗೆ ಸರಿಸುತ್ತ ಹರುಷದಿ ತಾನು ||
ಮೆರೆವ ಪಟ್ಟಿಯು ಡಾಬು ವಡ್ಯಾಣಗಳನು |
ಕಿರುಗೆಜ್ಜೆ ಗಂಟೆಗಟ್ಟಿದಳವಳಿನ್ನು || ಕೇಳಯ್ಯ  ||೭೪||
ಚರಣದಂದುಗೆ ಗೆಜ್ಜೆ ಕಾಲ್ಸರವನ್ನು |
ಹರುಷದಿಂದುಲಿವ ಪಾಡಗ ಕಡಗವನು ||
ತರತರ ಪಿಲ್ಲಿ ಕಾಲುಂಗುರಗಳನು |
ಧರಿಸಿ ಬಾಯೊಳಗಿಡೆ ತಾಂಬೂಲಗಳನು || ಕೇಳಯ್ಯ  ||೭೫||
ಮಡದಿ ತಾ ಹೊದ್ದಳು ದುಶ್ಯಾಲುಗಳನು |
ಹಿಡಿದಳು ಕೈಯೊಳು ಹಿಡಿವೀಳ್ಯಗಳನು ||
ಕಡೆಗೆ ದರ್ಪಣ ನೋಡಿ ತಿದ್ದಿ ಕುರುಳನು |
ಸಡಗರದಿಂದಲೇರುತ ದಂಡಿಗೆಯನು || ಕೇಳಯ್ಯ     ||೭೬|| 
ವಾರ್ಧಕ
ಧರಣಿಪತಿ ಕೇಳ್ ಸಕಲ ಸತಿಯರಂ ಸಖಿಯರಂ |
ಬೆರಸಿ ನಾನಾ ಪರಿಯ ಸರಸದಿಂ ಹರುಷದಿಂ |
ಬರುತಿರಲು ಸ್ಮರನ ಪಡೆಯಂದದಿಂ ಚಂದದಿಂದುರುತರಾನಂದದಿಂದ ||
ತರತರದ ಬೆಡಗುಗಳ ತೋರುತಂ ಬೀರುತಂ |
ಅರೆನೋಟದಲಗುಗಳನೆಸೆವುತಂ ಮಸಗುತಂ |
ಗುರಿಯಾಗಿ ವಿಟರದಕೆ ಕರಗುತಂ ಮರುಗುತಂ ಸೊರಗೆ ಮದನಾಸ್ತ್ರಹತಿಗೆ        ||೭೭||
ಭಾಮಿನಿ
ನಿಲ್ಲದೀ ಪರಿಯಿಂದೆ ನಾರಿಯ |
ರೆಲ್ಲ ನಗರವ ದಾಟಿ ಬರೆ ವನ |
ದಲ್ಲಿ ಫಲಪುಷ್ಪಗಳ ಕೊಯ್ಯುತ ಮೆಲ್ಲನಡಿಯಿಡುತ ||
ಎಲ್ಲಹನೊ ಹರಿಯೆಂಬ ಭಯದೊಳ |
ಗಲ್ಲಿಗಲ್ಲಿಗೆ ಸೋಹ ನೋಡುತ |
ಚೆಲ್ವೆಯರು ನಡೆತರುವ ಸೊಬಗನು ಕಂಡನಚ್ಯುತನು ||೭೮||
ರಾಗ ಮಾಂಡ್ ಕೋರೆ ಆದಿತಾಳ
ವಹವ್ವಾರೆ ನೋಡಿರೋ ಈ ಕಡೆಯ |
ಬಹ ನಾರಿಯರಾರು ನೀವು ಪೇಳಿರಯ್ಯ   || ಪಲ್ಲವಿ ||
ಉಡುಗಳ ಮಧ್ಯದಿ ಶಶಿಯಂತೆ | ಸ್ತ್ರೀಯರ |
ನಡುವೆ ದಂಡಿಗೆಯೇರಿ ಮಿಂಚಿನಂತೆ || ಈಗ |
ಮೃಡನ ವೈರಿಯ ಪಂಚಶರದಂತೆ | ಬಲ |
ಬೆಡಗಿನೊಳ್ ಬಹಳಿವಳಾವ ಕಾಂತೆ || ವಹವ್ವಾರೆ     ||೭೯||
ಬಿಸಜಗಂಧಿಯ ರೂಪಿನ ಪ್ರಭೆಯ | ವಿಟ |
ರಸುವ ಹೀರುತಲಿದೆ ಬಲ್ ಬಗೆಯ  | ಇದ |
ಕುಸುಮಬಾಣನು ನೋಡಿ ಶರಮಳೆಯ | ಕರೆ |
ದಸುಗೆಡಿಸಿದ ಹೋ ಹೋ ಕಾಲ್ಗತಿಯ || ವಹವ್ವಾರೆ    ||೮೦||
ಉಳಿದ ಮಾತಿರಲೆನ್ನ ಮನವೆಲ್ಲ | ಮುದ್ದು |
ಲಲನೆಯಳಿಗೆ ಸೂರೆಯಾಯ್ತಲ್ಲ || ಈಗ |
ಒಳಗಿನ ವೇದನೆ ಶಿವ ಬಲ್ಲ | ದೇಹ |
ಕಳವಳಗೊಳುತಿದೆ ಸಟೆಯಲ್ಲ || ವಹವ್ವಾರೆ  ||೮೧||
ವನಜನಾಬನು ಪೇಳ್ದ ನುಡಿ ಕೇಳಿ | ಗೋಪ |
ತನಯರೆಂದರು ತೋಷವ ತಾಳಿ || ಹಿಂದೆ |
ನಿನಗೆ ನಾವೆಂಬ ಸತಿಯರ ಮೌಳಿ | ಈಕೆ |
ಘನ ಸೊಬಗಿನ ಚಂದ್ರವಾಳಿ ಕೇಳಿ || ವಹವ್ವಾರೆ       ||೮೨||
ದಿಟವಾಗಿ ತೋರಿತೆ ನಮ್ಮ ಮಾತು | ಈಗ |
ಸಟೆಯಾಗಲಿಲ್ಲವಲ್ಲ ಪೇಳ್ದಿನಿತು || ನಿನ್ನ |
ಕುಟಿಲವಿದ್ಯೆಕೆ ಈಕೆ ಮನಸೋತು | ಕಾರ್ಯ |
ಘಟಿಸದು ನಿನಗೇಕೆ ಬರಿ ಭ್ರಾಂತು || ವಹವ್ವಾರೆ        ||೮೩||
ಭಾಮಿನಿ
ತರಳರೆಂದುದ ಕೇಳ್ದು ನಗಧರ |
ಮರಳಿ ಪೇಳಿದ ಲಂಡಿಗಳು ನೀವ್ |
ಬರಿದೆ ಬೆದರದಿರೀಗ ಪರಿಕಿಸಿರೆನ್ನ ಸಾಹಸವ ||
ತರುಣಿದಂಡಿಗೆ ಪಿಡಿದು ಪಥದೊಳ |
ಗಿರಿಸಿ ನಾನಾ ಪರಿಯೊಳವಳನು |
ಮರುಳುಗೊಳಿಸದ ಮೇಲೆ ಕೃಷ್ಣನೆ ನಿಮಗೆ ನಾ ಸಖನೆ ||೮೪||
ರಾಗ ಭೈರವಿ ಅಷ್ಟತಾಳ
ನಳಿನಾಕ್ಷನಿಂತುಸಿರಿ | ನಡೆದ ಸುತ್ತು | ವಳಯ ನಾರಿಯರ ಮೀರಿ ||
ಲಲನೆಯ ತಡೆದು ಮಾತಾಡಿಸಿದನು ಬಲು | ವಲಪಿನೊಳ್ ದಾನವಾರಿ  ||೮೫||
ರಾಗ ಕೇದಾರಗೌಳ ಅಷ್ಟತಾಳ
ಭಳಿರೆ ಚಂದ್ರಾವಳಿ ನಿನ್ನನು ಕಾಣದೆ | ಕಳವಳಿಸುತಲಿರ್ದೆನು ||
ಜಲಜ ಸಂಭವನಿಂತು ಜೋಡುಗೂಡಿಸಿದನು | ಬಲು ತೋಷವಾಯ್ತಿನ್ನೇನು        ||೮೬||
ರಾಗ ಭೈರವಿ ಅಷ್ಟತಾಳ
ಎಲವೊ ಬಾಲಕ ನಮ್ಮನು | ಮಾರ್ಗವ ಕಟ್ಟಿ | ನಿಲಿಸುವುದೇಕೊ ನೀನು ||
ತಲೆಗೆ ಪಿತ್ತಗಳೇರಿ ಬಲು ಮಾತನಾಡುವೆ | ಹಲುಗಳ ಮುರಿಸುವೆನು     ||೮೭||
ರಾಗ ಕೇದಾರಗೌಳ ಅಷ್ಟತಾಳ
ಬಿಸಿಲು ಗಾಳಿಯ ಕಾಣದಬಲೆ ಈ ಹಾದಿಯೊಳ್ | ಬಸವಳಿವುದನೆ ಕಂಡು ||
ಕುಶಲದಿಂದೆನ್ನ ತೋಳಿನ ಕವಚವನಿಡಲ್ | ಬಿಸಜಾಕ್ಷಿ ಬಂದೆ ಕೇಳು      ||೮೮||
ರಾಗ ಭೈರವಿ ಅಷ್ಟತಾಳ
ಮಿಕ್ಕ ನಾರಿಯರೊಳ್ ಮುಂತೆ | ಮನಕೆ ಬಂದ | ಚಕ್ಕಂದವಾಡಿದಂತೆ ||
ಸೊಕ್ಕಿದ ಮಾತುಸಿರಿದರೆ ಬಾಯಿ ಹೊಯಿಸುವೆ | ಗಕ್ಕನೆ ನಡೆಯೊ ಪಿಂತೆ         ||೮೯||
ರಾಗ ಕೇದಾರಗೌಳ ಅಷ್ಟತಾಳ
ಹರಿಣಲೋಚನೆ ನಿನ್ನ ರೂಪು ಯೌವನಕಿಷ್ಟು | ಗರುವ ಬೇಕಹುದು ಬಾಲೆ ||
ಸ್ಮರಗೆ ಸಿಕ್ಕಿದೆಯೆನ್ನ ಬರಿದೆ ಕೋಪಿಸಬೇಡ | ಹರುಷದಿ ಬಿಡಿಸಿ ಕೊಳ್ಳೆ    ||೯೦||
ರಾಗ ಭೈರವಿ ಅಷ್ಟತಾಳ
ಧಾರಿಣೀಶನ ಮಗನು | ಎಂಬುದರಿಂದ | ಸೈರಿಸಿಕೊಂಡಿಹೆನು ||
ಭೂರಿ ಕೊಬ್ಬಿನ ಮಾತು ತರವಲ್ಲ ನಡೆ ನಡೆ | ಸಾರಿದೆ ನಿನಗೆ ನಾನು     ||೯೧||
ರಾಗ ಕೇದಾರಗೌಳ ಅಷ್ಟತಾಳ
ಅಂಥ ಧಾರಿಣಿಗೆನ್ನ ಪಿತ ಪತಿಯಾದ ಮೇಲ್ | ಕಾಂತೆ ನಿನ್ನೊಬ್ಬಳನು ||
ಸಂತೋಷದಿಂದ ನಾನೊಲಿಸದಿದ್ದರೆ ಜಗ | ಕೆಂತು ಮೊಗವ ತೋರ್ಪೆನು ||೯೨||
ರಾಗ ಭೈರವಿ ಅಷ್ಟತಾಳ
ಪುಂಡತನದೊಳೂರನು | ಲೂಟಿಯ ಮಾಳ್ಪ | ಲಂಡಗೆ ಮಾನವೇನು ||
ಕಂಡಕಂಡಂಗನೆಯರ ಮೇಲೆ ಬೀಳುವ | ಪುಂಡಾಟ ನಿಲಿಸುವೆನು        ||೯೩||
ರಾಗ ಕೇದಾರಗೌಳ ಅಷ್ಟತಾಳ
ಬರಿದೆ ಕೋಪಿಸಬೇಡ ಎನ್ನೊಳು ತಪ್ಪಿಲ್ಲ | ಸ್ಮರ ಕ್ಷಣ ನಿಲಗೊಡದೆ ||
ತರುಣಿಯರ್ಮೇಲೆ ದೂಡುತ ದೂರ ಹೊರಿಸುವ | ಪರಿಹಾಸ್ಯವಲ್ಲ ನೀರೆ  ||೯೪||
ರಾಗ ಧನ್ಯಾಸಿ ಏಕತಾಳ
ಏಕೋ ನಿನಗೀ ಭ್ರಷ್ಟಮಾತು | ಪೋಕ ಛೀ ಛೀ ಪೋಗೆಲಾ ||
ಕಾಕುತನದಿ ಗಳಹಿ ವ್ಯರ್ಥದಿ | ನೂಕಿಸಿಕೊಳಬೇಡಲಾ || ಏಕೋ  || ಪಲ್ಲವಿ ||
ಒರೆವ ದಾತರಿಲ್ಲವೇನೊ | ತರಳ ನಿನಗೆ ಬುದ್ಧಿಯ ||
ಬರೆದ ಬಸವನಂತೆ ಪೋರರ | ಬೆರಸಿ ಬೆಣ್ಣೆ ಕ್ಷೀರವ ||
ತರಳತನದಿ ಕದ್ದು ತಿಂದು | ಸರಸದಿಂದ ರಾಧೆಯ ||
ವರಿಸಿದೆನೆಂದೆಂಬ ಹಮ್ಮ | ಎನ್ನೊಳ್ ತೋರಬಂದೆಯ || ಏಕೋ        ||೯೫||
ಕನ್ನೆ ನಿನ್ನ ತಾಯೊಳ್ ಜನಿಸಿದ | ಹೆಣ್ಣು ಮಕ್ಕಳೆಲ್ಲರು ||
ಎನ್ನ ಭೋಗಕ್ಕೆಂದು ಪಣೆಯೊಳ್ | ಬ್ರಹ್ಮ ಬರೆದಿಹ ನೋಡಿರು ||
ತನ್ನಿಂತಾನೆ ಸಿಕ್ಕಿದಂತ | ಚಿನ್ನ ದ್ರವ್ಯದ ಹೇರು ||
ಮುನ್ನ ನೋಡಿ ಬಿಡುವರೇನೆ | ಕನ್ನ ಕೊರೆವ ಚೋರರು || ಏಕೋ         ||೯೬||
ಎಲವೊ ಒಂದೇ ಮನದೊಳ್ ಪತಿ | ವ್ರತದ ದೀಕ್ಷೆಯೆನ್ನೊಳು ||
ಬಲವಾಗಿರಲು ವಿಧಿಯ ಬರಹ | ತೃಣಕೆ ಗಣಿಸೆ ಕೇಳು ||
ಗಳವು ಬತ್ತುವಂತೆ ಹರಟಿ | ಬಳಲಬೇಡ ಈಗಲು ||
ಇಳೆಯು ಮಗುಚಿ ಶಿವ ತಾ ಪೇಳ್ದರೆ | ಸಿಲುಕೆ ನಿನಗೆ ಕೇಳು || ಏನೋ    ||೯೭||
ಬಟ್ಟಕುಚದ ಚದುರೆ ಹಿಂದೆ | ಸಿಟ್ಟಿನೊಳಗೆ ನಾನು ||
ಕೆಟ್ಟ ಶಪಥ ಮಾಡಿಕೊಂಡೆ | ಗುಟ್ಟ ಲಾಲಿಸು ನೀನು ||
ದೃಷ್ಟಿಗೆ ಕಂಡಂತ ಸ್ತ್ರೀಯರ | ಬಿಟ್ಟೆನಾದರೆ ಇನ್ನು ||
ಪುಟ್ಟಿದಾತನಲ್ಲ ನಂದಗೆ | ಎಂದು ನುಡಿದಿಹೆ ನಾನು || ಏಕೋ   ||೯೮||
ತೋರೋ ನಿನ್ನ ಭಾಷೆಯೆನುತ | ಹಾರಿ ದಂಡಿಗೆಯಿಂದ ||
ಮಾರಪಿತನ ಪೊಯ್ದಳಾಗ | ಕ್ರೂರಕೋಪದಿಂದ ||
ಧೀರ ಬಿಡದೆ ಚಂದ್ರಾವಳಿಯ | ಭೋರನೆ ತಳ್ಕಿಸಿ ನಿಂದ ||
ನಾರಿ ತಂಡ ಮುಸುಕಿತಾಗೆ | ಭೂರಿ ಬೊಬ್ಬೆಗಳಿಂದ || ಏಕೋ  ||೯೯||
ರಾಗ ಸೌರಾಷ್ಟ್ರ ಅಷ್ಟತಾಳ
ಏನೆಲಾ | ಕೃಷ್ಣ | ಏನೆಲಾ       || ಪಲ್ಲವಿ ||
ಏನೆಲಾ ನಿನಗೆ ನಿಧಾನದಿ ಪೇಳ್ದರೆ | ಮಾನಕೆ ಸಾಲದೆ ಜಾಣ್ವಿಕೆ ತೋರ್ಪೆಯ  || ಅನು ಪಲ್ಲವಿ ||
ಲಲನೆಯರೆಂಬುದ ತಿಳಿಯದೆ ಕೊಬ್ಬಿಲಿ |
ಮಲೆತು ಮೇಲ್ ಬೀಳುವ ಸಲಿಗೆಗಳೇನಿದು || ಏನೆಲಾ ||೧೦೦||
ನಡೆ ನಡೆ ಸುಮ್ಮನೆ ಕಡು ಭಂಡನೆ ನೀನು |
ಕೊಡದಿರು ಪ್ರಾಣವ ಮಡದಿಯರ್ ಕಯ್ಯಲ್ಲಿ || ಏನೆಲಾ ||೧೦೨||
ತಾತನು ಧರಣೀನಾಥನೆನುತ ಮೆಯ್ಯ |
ಧಾತುಗೆಟ್ಟಿಹೆ ನಮ್ಮ ರೀತಿಯನರಿಯದೆ || ಏನೆಲಾ    ||೧೦೩||
ಹಸಿವಿಗೆ ಕೋತಿಯು ಶಶಿಯನು ಬಯಸಿದ |
ರೊಶವಹುದೆ ಕೇಳ್ ಪಸುಳೆ ನೀ ಕೆಡದಿರು || ಏನೆಲಾ  ||೧೦೪||
ಎಂದು ಈ ಪರಿ ಸತಿವೃಂದ ಗರ್ಜಿಸುತರ |
ವಿಂದನಾಭನ ಹಿಡಿದ್ಹಿಂದಕೆ ನೂಕಿದ || ರೇನೆಲಾ        ||೧೦೫||
ಪರಿಕಿಸಿ ಗೋಪರ ತರಳರು ಮುಸುಕಲು |
ತರುಣಿಯರವರನು ಹೊರಳಿಸಿ ಹೊಯ್ದರು || ಏನೆಲಾ  ||೧೦೬||
ಪೆಟ್ಟಿನ ಹಬ್ಬಗಳಷ್ಟರಿಗಾಗೆ ಕಂ |
ಗೆಟ್ಟು ಶ್ರೀ ಕೃಷ್ಣನ ಬಿಟ್ಟೋಡಿದರಾಗ || ಏನೆಲಾ         ||೧೦೭||
ಮುಗ್ಧೆಯರವರನ್ನು ಗುದ್ದುತ ಸ್ತ್ರೀಯರು |
ಇದ್ದ ಬಳಿಗೆ ಬಹ ಬುದ್ಧಿಗೆ ಮದ್ದಿದು || ಏನೆಲಾ ||೧೦೮||
ಇದಕೊ ನಿನಗೆ ಈ ಮದನಕೇಳಿ | ಯೆಂದು |
ವಿಧವಿಧಮೂದಲಿಸಿದರಾ ಮಹಿಮನ || ಏನೆಲಾ        ||೧೦೯||
ಪರಿಪರಿಭೂಷಣ ಮುರಿದೀಜಾರವ |
ಹರಿದು ನಿನ್ನಪ್ಪಗೆ ಒರೆ ಹೋಗೆಂದರು || ಏನೆಲಾ       ||೧೧೦||
ಭಾಮಿನಿ
ಮಾರಪಿತ ಮನದೊಳಗೆ ಗ್ರಹಿಸಿದ |
ಮೀರಿದರೆ ಅಪಕೀರ್ತಿ ಬರುವುದು |
ಧಾರಿಣಿಯೊಳತಿ ಮೂರ್ಖನೀಕೆಯ ಗಂಡ ಕೇಳಿದರೆ ||
ಸೇರಗೊಡನೆನ್ನಿಂದ ಘನಸಂ |
ಸಾರ ಕೆಡುವುದೆನುತ್ತ ಮೆಲ್ಲನೆ |
ಜಾರಿ ಓಡಿದ ನಗುತ ನಾರಿಯರಿತ್ತ ಬರೆ ಪುರಕೆ        ||೧೧೧||
ರಾಗ ರೇಗುಪ್ತಿ ಅಷ್ಟತಾಳ
ಇನಿತು ಯೋಚಿಸಿ ರಂಗನು | ಮನದೊಳಾಗ | ಘನಸೈರಣೆಯಗೊಂಡನು ||
ತನಗೆ ತಾ ನಾಚುತ ಬರುವ ಕೃಷ್ಣನ ಕಂಡು | ಗೆಣೆಯರು ನಗುತ ಚಪ್ಪಳೆಗೆಯ್ದು ನುಡಿದರು  ||೧೧೨||
ಇದಕೊ ನಮ್ಮಯ ಭೂಪನು | ಬಂದನು ನೋಡಿ | ಇದಿರುಗೊಳ್ಳಲು ಬೇಕಿನ್ನು ||
ಕದನದಿ ಬೆದರದೆ ಸುದತಿಯರನು ಗೆದ್ದು | ಚದುರೆ ಚಂದ್ರಾವಳಿ ಕೂಡಿದ ಪ್ರೌಢನು ||೧೧೩||
ಸರಸ ಕಲಾಪದೊಳು | ಉಗುರು ನಾಟಿ | ಬರುತಿದೆ ರುಧಿರಗಳು ||
ಸ್ಮರಕೇಳಿಯೊಳಗೀತ ಪೊರಳುವ ಸಮಯದಿ | ಧರಣಿಯ ಮಣ್ಣು ಮೆತ್ತಿದೆ ನೋಡಿ ಮೆಯ್ಯಲಿ          ||೧೧೪||
ಬಲು ಸಾಹಸವ ಗೆಯ್ದನು | ಪೊಗಳುವರೆ | ಇಳೆಯೊಳು ತೀರದಿನ್ನು ||
ಗಳ ಒಣಗಿಹುದೇನೊ ಮಾತಾಡಲಾರನು | ನಿಲದೆ ಗಾಳಿಯ ಬೀಸಿ ಕೊಡಿ ಗಂಗೋದಕವನು         ||೧೧೫||
ಚೆನ್ನಿಗ ಕೇಳಿತ್ತಲು | ನೀ ಹರಟಿದ | ಪನ್ನಿಗಳೆತ್ತಪೇಳು ||
ಮಿಣ್ಣನೆ ಗೊಲ್ಲರ ಮನೆಯನೆ ಪೊಕ್ಕು ಪಾಲ್ | ಬೆಣ್ಣೆ ಮೊಸರು ಕದ್ದಂತಲ್ಲ ಕರುಣಾಳು        ||೧೧೬||
ಬಡಗೊಲ್ಲತಿಯರ ನೋಡಿ | ಗೋಳ್ಗುಟ್ಟಿಸಿ | ಪಿಡಿದು ಭೋಗಿಸಿದ ಮೋಡಿ ||
ಕಡು ದಿಟ್ಟೆಯಾದ ಚಂದ್ರಾವಳಿಯೊಳಗೀಗ | ನಡೆವುದೆ ನಿನಗೆ ನಾವ್ ನುಡಿಯಲಿಲ್ಲವೆ ಹಿಂದೆ          ||೧೧೭||
ತರಳರ ಪರಿಹಾಸ್ಯವ | ಲಾಲಿಸಿ ಕೃಷ್ಣ | ನೊರೆದನು ಪ್ರತಿವಾಕ್ಯವ ||
ಬರಿದೆ ಹೀನಿಸದಿರಿ ತಿಂಗಳೊಳಾಕೆಯ | ನೆರೆಯದಿದ್ದರೆ ಬಿಟ್ಟೆ ಪುರುಷಾಂಗವೇಷವ ||೧೧೮||
ರಾಗ ಮಾರವಿ ಆದಿತಾಳ
ಎಂದು ನಾನಾ ಪರಿಯೊಳ್ ಪಂಥ ಮಾಡಿ ತಾನು | ಬಾಲ |
ವೃಂದ ಸಹಿತ ಗೋವುಗಳನು ತಿರುಹಿದನು ||
ಬಂದು ಸಕಲರನ್ನು ಮನೆಗೆ ಕಳುಹಿತಾನು | ತೋಷ |
ದಿಂದ ಪೊಕ್ಕ ತನ್ನ ಭವನ ನಂದಸೂನು      ||೧೧೯||
ಇತ್ತ ಚಂದ್ರಾವಳಿಯು ನಾರಿ ಮೊತ್ತವನ್ನು | ಕೂಡಿ |
ಅರ್ತಿಯಿಂದ ಗೃಹಕೆ ಬಂದು ಸರ್ವರನ್ನು ||
ಸತ್ಕರಿಸಿ ವೀಳ್ಯವಿತ್ತು ಕಳುಹಿ ತಾನು || ತಾಯ |
ಹತ್ತಿರಕೆ ಬರಲು ನೋಡಿ ಪುತ್ರಿಯನ್ನು         ||೧೨೦||
ಬಣ್ಣದ ತನುವಿನೊಳ್ ಗಾಯವೇನು ಪೇಳೆ | ಇಟ್ಟ |
ಚಿನ್ನಗಳ್‌ನುಗ್ಗಹುದೇಕೆ ಮುದ್ದು ಬಾಲೆ ||
ಉನ್ನತಧೂಳಿಗಳೇನೆ ಶಿರದ ಮೇಲೆ | ಸೀರೆ |
ಯನ್ನು ಹರಿದ ಬಗೆಯೇನುಸಿರೆ ಸತ್ಯಶೀಲೆ    ||೧೨೧||
ರಾಗ ಕಾಂಭೋಜಿ ಏಕತಾಳ
ಕೇಳಮ್ಮ ಜಲಕೇಳಿಯ ಕಥೆಯನು | ಪೇಳುವೆ ನಿನ್ನೊಳು ಚಂದದಿ || ಕೇಳಮ್ಮ   || ಪಲ್ಲವಿ ||
ತರುಣಿಯರನು ಕೂಡಿ ಹರುಷದಿ ವನದೊಳು | ಪರಿಪರಿ ಪುಷ್ಪವ ಕೊಯ್ಯುತ್ತ ||
ಇರುತಿರಲಾಕ್ಷಣ ಹರಿ ತಾ ಪರಿಕಿಸಿ | ತೆರಳಿದನಲ್ಲಿಗೆ ತಾ ನಗುತ || ಕೇಳಮ್ಮ      ||೧೨೨||
ಭರದೊಳು ದಂಡಿಗೆ ಪಿಡಿದಡ್ಡಯ್ಸುತ್ತ | ಸರಸದ ಮಾತುಗಳೆನ್ನೊಳು ||
ಒರೆವುತ ಬರಲು ನಾ ಸೈರಿಸಲಾರದೆ | ದುರುಳನ ದವಡೆಗೆ ಕುಟ್ಟಲು || ಕೇಳಮ್ಮ  ||೧೨೩||
ನೋಡುತಲಾಕ್ಷಣ ಕೂಡಿದ ಬಾಲರು | ಗಾಢ  ಗರ್ವದಿ ಬಂದು ಮುತ್ತಲು ||
ಮಾಡಿದೆ ಧೈರ್ಯವ ಖೋಡಿಗಳನು ಹೊಡೆ | ದೋಡಿಸಿ ಹಿಂದಕೆ ಬಂದೆವು || ಕೇಳಮ್ಮ      ||೧೨೪||
ರಾಗ ಅಠಾಣ ಏಕತಾಳ
ಅಹಹ ಕೃಷ್ಣನು ನಿನ್ನ ಕಂಡನೆ ಇನ್ನು |
ವಿಹಿತವಾಗದು ಕಾರ್ಯ ಕೆಟ್ಟಿತಿನ್ನೇನು        ||೧೨೫||
ಹರಿಣ ಪಕ್ಷಿಗಳಂತೆ ಸಕಲ ದಿಕ್ಕಿನೊಳು |
ತಿರುಗುವ ಸ್ತ್ರೀಯರ ಮೇಲೆ ಬೇಟೆಯೊಳು    ||೧೨೬||
ಕಾಣದಿರನು ನಿನ್ನ ವಾರಿಕೇಳಿಗಳು |
ಮಾನಕೆ ಮುಂಬಹುದೆನುತ ನಾ ಮೊದಲು   ||೧೨೭||
ಬಲುತರ ಪೇಳಿದೆ ಕೇಳದೆ ನೀನು |
ಚಲಿಸಿದಕ್ಕಾಯಿತೆ ಫಲಗಳಿನ್ನೇನು   ||೧೨೮||
ರೂಢಿಯೆ ತಲೆ ಕೆಳಗಾದರು ಅವನು |
ನೋಡಿದ ಮೇಲ್ ಬಿಡ ಲಕ್ಷಮಾತೇನು        ||೧೨೯||
ನಂದ ಗೋಕುಲಕೀಗ ಕಳುಹಿಸಿಕೊಡೆನು |
ಎಂದು ನಿನ್ನಯ ಕಾಂತ ಮೊದಲೆ ಪೇಳಿದನು ||೧೩೦||
ದಿನ ಬಹಳಾಯಿತು ಕಾಣದೆ ನಿನ್ನ |
ಎನುತ ಚಾಲ್ವರಿದು ನಾ ಕರೆಸಿದೆ ಮುನ್ನ      ||೧೩೧||
ಬಿಡದೆಂಟುದಿನ ಇಟ್ಟುಕೊಳ್ಳುವ ಹಾಗೆನಗೆ |
ಪಡೆಯಲಿಲ್ಲಮ್ಮ ನಾ ನಡೆ ಪತಿ ಮನೆಗೆ       ||೧೩೨||
ಭುಜಗವೇಣಿಯೆ ನಿನ್ನ ಗಂಡ ಕೇಳಿದರೆ |
ತ್ಯಜಿಸುವ ಎನಗೊಂದು ಅಪಕೀರ್ತಿ ನೀರೆ    ||೧೩೩||
ಪರಿಪರಿ ಯೋಚಿಸಿ ಮಾತನಾಡುತಲಿ |
ಹಿರಿಯ ತನುಜೆ ರಾಧೆಯನ್ನು ಬೇಗದಲಿ      ||೧೩೪||
ಕರೆಸುತ ಸಕಲ ವೃತ್ತಾಂತವನಾಗ |
ಳೊರೆಯೆ ಜಗ್ಗನೆ ರಾಧೆ ಜರುಗಿದಳಾಗ       ||೧೩೫||
ವಾರ್ಧಕ
ಎಲೆಗೆ ಈಕೆಯ ರೂಪು ಬೆಡಗು ಯೌವನ ನೋಡಿ |
ಯೊಲಿಸದಿರೆ ನಾನಾ ಪ್ರಯತ್ನದಿಂ ಬಾಲೆಯನು |
ಕಳಚುವದು ತನ್ನ ಮೇಲಣ ಮೋಹ ಹರಿಗೆಂದು ತಿಳಿಯದಂದದಿ ಜನನಿಗೆ ||
ಅಳುತ ಪೇಳ್ದಳು ನಾಲ್ಕು ದಿನವಿಟ್ಟು ಕೊಂಬುದಕೆ |
ನಳಿನಾಕ್ಷಿ ಬಿಡದೆ ಕಂಟಕನಾಗಿ ಕಾಡುವನೆ |
ಹಲವು ಪರಿಯಿಂದ ಸಾಧಿಸದೆ ಬಿಡನೀ ಕ್ಷಣಂ ಕಳುಪುವುದೆ ಲೇಸೆಂದಳು ||೧೩೬||
ಭಾಮಿನಿ
ನಿಲದೆ ತಾಯ್ತನುಜೆಯರು ಯೋಚಿಸಿ |
ಮನದಿ ಮರುಗುತ ಗಂಡ ನಲ್ಲಿಗೆ |
ಕಳುಪುವುದ ನಿಶ್ಚಯಿಸಿ ಚಂದ್ರಾವಳಿಗೆ ತತ್ ಕ್ಷಣದಿ ||
ಜಳಕ ಭೋಜನ ಗೆಯ್ಸಿ ಪೊಸತನು |
ವುಡಿಸಿ ಕುಂಕುಮವಿಟ್ಟು ವೀಳ್ಯವ |
ನಿಲದೆ ಕೊಡೆ ದುಃಖಿಸುತ ಜನನಿಗೆ ಎರಗಿ ಪೇಳಿದಳು  ||೧೩೭||
ರಾಗ ರೇಗುಪ್ತಿ ಮಟ್ಟೆತಾಳ
ಪೋಗಿ ಬರುವೆನಮ್ಮ ತಾಯೆ | ಈಗಲೆನ್ನ ಮನೆಗೆ ||
ಯೋಗವೆಂದಿಗಿಹುದೊ ಇನ್ನು | ನಿನ್ನ ನೋಳ್ಪ ಹಾಗೆ   || ಪಲ್ಲವಿ |
ಅತ್ತೆ ಬಾಧೆಯೊಳಗೆ ನಾನು | ನಿತ್ಯ ನಿತ್ಯ ದಣಿದು ||
ಹತ್ತು ದಿವಸವಾದರಿಲ್ಲಿ | ಸ್ವಸ್ಥದಿಂದ ನಲಿದು  ||೧೩೮||
ಇರುವೆನೆಂದು ಹರುಷದಿಂದ | ಬಯಸಿ ಬಯಸಿ ಬಂದೆ ||
ಬರೆದ ವಿಧಿಯು ಬಿಡುವುದುಂಟೆ | ಪಡೆದ ಕರ್ಮ ಹಿಂದೆ          ||೧೩೯||
ಅತ್ತೆ ನಾದಿನಿಯರೆನ್ನ | ವೊತ್ತಿ ಗರ್ಜಿಸುವರು ||
ಮತ್ತೆ ಶಿವನಿಗರಿಕೆ ಬಾಯೊಳ್ | ಬಿತ್ತರಿಸಲರಿದು        ||೧೪೦||
ಗಂಡನಿರವ ಪೇಳಲುಂಟೆ | ಕಂಡವರ ಮಾತ ||
ಭಂಡತನದಿ ಕೇಳಿ ಎನ್ನ | ದಂಡಿಸುವನು ಸತತ        ||೧೪೧||
ಮರುಗಬೇಡ ಸೈರಿಸೆಂದು | ಕುರುಳ ತಿದ್ದಿ ಮಗಳ ||
ಒರಸಿ ಆಲಿಜಲವನಾಗ | ಪರಸಿ ಕಳುಹಲವಳ          ||೧೪೨||
ಕಂದ
ಮಾತೆಯೊಳಪ್ಪಣೆಗೊಂಡವ |
ಳಾತುರದಿಂ ಸತಿಯು ಬರಲು ರಾಧೆಯ ಗೃಹಕಂ ||
ಪ್ರೀತಿಯೊಳನುಜೆಯ ಮನ್ನಿಸೆ |
ನೀತಿಯೊಳಗ್ರಜೆಗೆ ಮಣಿದು ತಾನಿಂತೆಂದಳ್ ||೧೪೩||
ರಾಗ ಕೇದಾರಗೌಳ ಝಂಪೆತಾಳ
ಹೋಗಿಬರುತೇನೆ ಮನೆಗೆ | ಅಕ್ಕಯ್ಯ | ಹೋಗಿ ಬರುತೇನೆ ಮನೆಗೆ ||
ಭೋಗಿವೇಣಿಯೆ ನಿನ್ನನು | ನೋಳ್ಪುದಿ | ನ್ನಾವಾಗ ಪೇಳು ನಾನು        ||೧೪೪||
ವ್ಯಥೆಗಳಿಲ್ಲದೆ ಮನದೊಳು | ನಾಲ್ಕು ದಿನ | ಅತಿಶಯದಿ ತವ ಜೊತೆಯೊಳು ||
ಹಿತದೊಳಿಹರೆನಗೀಗಲು | ಶನಿಯಾದ | ನತಿ ಪಾಪಿ ಕೃಷ್ಣ ಕೇಳು          ||೧೪೫||
ಬರೆದ ಬರಹಕೆ ಭ್ರಾಂತಿಲಿ | ನಾನವನ | ಬರಿದೆ ಯಾತಕೆ ದೂರಲಿ ||
ದೊರೆಮಗನು ಮತ್ತದರಲಿ | ಏಂಗೆಯ್ದ | ರೊರೆವರ‍್ಯಾರೀ ಊರಲಿ         ||೧೪೬||
ಇರಲಿ ಈ ನುಡಿಯೆನ್ನುತ | ಅಕ್ಕನಿಗೆ | ಎರಗಿ ಹರಕೆಯ ಕೊಳ್ಳುತ ||
ಭರದಿ ದಂಡಿಗೆಯೇರುತ | ಮುನ್ನೂರು | ತರುಣಿಯರು ಸುತ್ತಮುತ್ತ       ||೧೪೭||
ತಾಯಿಯಗ್ರಜೆ ಸಹಿತಲಿ | ಪುರದ್ವಾರ | ಪ್ರೀಯದಿಂ ದಾಂಟಿಸುತಲಿ ||
ತೋಯಜಾಂಬಕಿ ಮುದದಲಿ | ಜೋಕೆಯೆನು | ತಾ ಯುವತಿಯರ ಕೈಯಲಿ       ||೧೪೮||
ಸಾರಿ ಪೇಳುತಲಿತ್ತಲು | ಬರಲಾಗ | ನಾರಿಯರು ನಡುನಿಶೆಯೊಳು ||
ನೀರೆಯನು ಕರೆದೊಯ್ಯುಲು | ಗೋಕುಲದಿ | ಯಾರು ತಿಳಿಯದ ತೆರದೊಳು      ||೧೪೯||

ಭಾಮಿನಿ
ತರಣಿಯುದಯದ ಮುನ್ನ ನಿಳಯಕೆ |
ತೆರಳಿದರೆ ಮತ್ಕಾಂತ ಮನದಲಿ |
ಇರಿಸುವನು ಸಂಶಯವು ಎಂದಾ ತರಳೆಯರ ಕೂಡೆ ||
ಒರೆದು ಹರಿಣಾಂಬಕಿಯು ಮಾರ್ಗದೊ |
ಳಿರದೆ ಹೊತ್ತನು ಕಳೆದು ಗೃಹಕತಿ |
ಭರದಿ ಬಂದಳು ತಾಸುವೆರಡಲಿ ತರುಣಿಬಲ ಸಹಿತ    ||೧೫೦||
ರಾಗ ಶಂಕರಾಭರಣ ತ್ರಿವುಡೆತಾಳ
ಇಳಿದು ದಂಡಿಗೆಯನ್ನು ಅತ್ತೆಯ | ಚರಣಕೆರಗೆ ಕಾಣುತ |
ಚೆಲುವೆಯನು ತೆಗೆದಪ್ಪಿ ಕೇಳ್ದಳು | ಹರುಷದೊಳಗೆ    ||೧೫೧||
ಏನೆ ಚಂದ್ರಾವಳಿಯೆ ಜಾಗ್ರತೆ | ಯಾಗಿ ನೀನು ತೆರಳಿದೆ |
ಏನ ಮಾಳ್ಪಳು ರಾಧೆ ನಿನ್ನಯ | ಜನನಿ ತಾನು        ||೧೫೨||
ಕ್ಷೇಮದೊಳಗಿರುತಿಹಳೆ ತನ್ನಯ | ಬಳಗ ಸಹಿತ ಎನಲತಿ |
ಪ್ರೇಮದಲಿ ಪೇಳಿದರು ಅತ್ತೆಯೊಳ್ | ಮರಳಿ ನಗುತ  ||೧೫೩||
ಇರುವರತಿ ಸೌಖ್ಯದಲಿ ಸರ್ವರು | ನಿನ್ನೆ ಇರುಳು ಮಾತೆಯು |
ಹೊರಗೆ ನಿಂದಳು ಹರಿಯ ಭಯದೊಳು | ಕಳುಹಿಸಿದಳು        ||೧೫೪||
ಎಂದು ಈ ಪರಿಯುಸಿರಿ ನಾರೀ | ವೃಂದವನ್ನು ಮನ್ನಿಸಿ |
ಚಂದದಿಂ ಕಳುಹಿಸಿದಳೂರಿಗೆ | ಮರಳಿ ತಾನು         ||೧೫೫|| 
ರಾಗ ಆರ್ಯ ಸವಾಯ್
ಕೇಳ್ ಕೇಳವನಿಪ ಮುಂದಣ ಕಥೆಯನು | ಹೇಳುವೆ ನಿನ್ನೊಳು ನಾನಿಂದು ||
ಬಾಲೆಯ ಕ್ಷೇಮದಿ ಕಳುಹಿಸಿ ಬಂದುದ | ಪೇಳಿದರಾ ಕುಲವತಿಗಂದು     ||೧೫೬||
ಅರ್ತಿಯಿಂದಲೀ ಪರಿಯೊಳಗಿರೆ ಹದಿ | ನೆಂಟು ದಿನದ ಮೇಲೆರಡಾಗೆ ||
ಮತ್ತೆ ಯಾಚಕನೊರ್ವ ಬ್ರಾಹ್ಮಣ ಬಂದನು | ಉತ್ತಮ ಚಂದ್ರಾವಳಿ ಮನೆಗೆ        ||೧೫೭||
ಪರಿಕಿಸಿ ವಿಪ್ರನ ಸುದತಿಯು ಕೇಳ್ದಳು | ಹರುಷದಿ ನೀವೀಗೆಲ್ಲಿಂದ ||
ತೆರಳಿದಿರೆನಲಾ ತರಳೆಯನೀಕ್ಷಿಸಿ | ಒರೆದನು ತನ್ನಯ ಮನದಂದ       ||೧೫೮||
ಬಡವರು ನಾವೌ ಉದರನಿಮಿತ್ತದಿ | ಪೊಡವಿಯೊಳಗೆ ಸಂಚರಿಸುವೆವು ||
ಮಡದಿ ಏನಾದರು ಕೊಡು ಸಂಭಾವನೆ |  ತಡೆಯದೆ ಗೋಕುಲಕೈದುವೆವು        ||೧೫೯||
ಧರಣಿಸುರನ ನುಡಿ ಕೇಳುತ ಮನೆಯವ | ರರಿಯದಂತೆ ಆ ಕ್ಷಣದೊಳಗೆ ||
ವರಹವೀಳ್ಯವ ಕೊಟ್ಟೆರಗುತ ಮುದದೊಳು | ತರಳೆಯು ನುಡಿದಳು ಪಾರ್ವನಿಗೆ   ||೧೬೦||
ಆದರೆ ಲಾಲಿಸು ವಿಪ್ರನೆ ಗೋಕುಲ | ಕ್ಹೋದರೆ ಎನಗೊಂದುಪಕೃತಿಯ ||
ನೀ ದಯದಿಂದಲಿ ಮಾಡುವುದಾದರೆ | ಮೋದದೊಳುಸಿರುವೆ ತವ ಕಯ್ಯ          ||೧೬೧||
ಪುರವನು ಪೊಕ್ಕರೆ ಧರಣಿಪನರಮನೆ | ತೋರುವದೈ ಬಹು ಚಿತ್ರದಲಿ ||
ಭೋರನೆ ಬಿಟ್ಟದ ಮುಂದಕೆ ಪೋದರೆ | ನೂರು ಗೃಹಂಗಳ ಒತ್ತಿನಲಿ      ||೧೬೨||
ಪರಿಪರಿ ಚಿತ್ರವ ಬರೆದ ಹೆಬ್ಬಾಗಿಲ | ಗುರುತ ನೋಡಿಕೊಂಡೈದುವದು ||
ಇರುವಳು ರಾಧೆ ಮುನ್ನೂರು ಸತಿಯರಲ್ಲಿ | ಕರೆದವಳೊಳು ನೀವು ಪೇಳುವುದು    ||೧೬೩||
ಮುನ್ನ ಚಂದ್ರಾವಳಿ ನಿನ್ನಯ ನೆನಹಿಲಿ | ಅನ್ನವ ಬಿಟ್ಟತಿ ಕೊರತೆಯೊಳು ||
ಉನ್ನತ ಬಡವಾಗಿರುವಳು ಪ್ರಾಣಗ | ಳಿನ್ನುಳಿಯದು ನೀ ಬರದಿರಲು     ||೧೬೪||
ಮರೆಯದೆ ಇಷ್ಟುವನುಸಿರಿ ನೀವ್ ಪೋದರೆ | ಬರುವುದು ಬಹುತರ ಪುಣ್ಯಗಳು ||
ಸ್ಮರಿಸುವೆ ನಿಮ್ಮನು ಪ್ರತಿ ದಿನ ನಾನೆನ | ಲೊರೆದನು ಭೂಸುರನಾಕೆಯೊಳು      ||೧೬೫||
ಭಾಮಿನಿ
ಇದಕೆ ಇಷ್ಟುಪಚಾರವೇತಕೆ |
ಚದುರೆ ರಾಧೆಯ ಗುರುತ ಬಲ್ಲೆನು |
ವಿಧವಿಧದಿ ನಾ ಪೇಳಿ ನಿನ್ನಯ ಬಳಿಗೆ ಆಕೆಯನು ||
ಮುದದಿ ಕಳುಹಿಸಿ ಮುಂದೆ ತೆರಳುವೆ |
ಇದಕೆ ಸಂಶಯ ಬೇಡವೆನುತಲಿ |
ಸುದತಿಯನು ನಂಬಿಸುತ ಬುಧ ತಾ ಬರಲು ಗೋಕುಲಕೆ        ||೧೬೬||
ರಾಗ ಸಾರಂಗ ಆದಿತಾಳ
ಬಂದ ವಿಪ್ರನು | ತೋಷದಿ ನಡೆ | ತಂದ ವಿಪ್ರನು   || ಪಲ್ಲವಿ ||
ಬಂದನಾಗ ಗೋಕುಲದ ಚಂದವನ್ನೆ ನೋಡುತ್ತ |
ಮಂದಿ ಕುದುರೆ ಆನೆ ರಥದ ಸಂದಣಿಯ ಕಾಣುತ್ತ ||
ಸಿಂಧುಶಯನ ಹರಿ ಗೋವಿಂದಯೆಂದು ಭಜನೆ ಮಾಡುತ |
ಅಂದವಾದ ಧೋತ್ರನಿರಿಯ ಮುಂದುಗಡೆ ವಲಿಸುತ   ||೧೬೭||
ಕೊರಳ ರುದ್ರಾಕ್ಷಿಗಳ ತುಳಸಿಸರವ ನಾಭಿಗೆಳೆಯುತ |
ಕರದೊಳ್ ಜಪಸರದ ಮಣಿಯ ಹರುಷದಿಂದಲೆಣಿಸುತ ||
ಬೆರಳಿನ ಪವಿತ್ರ ಪಣೆಯೊಳ್ ಮೆರೆವ ಭಸಿತವೆಸೆವುತ |
ಭರಿತ ಗಂಟ ಹೆಗಲೊಳಿಟ್ಟು ರಾಧೆಗೃಹವ ಕೇಳುತ     ||೧೬೮||
ತರಳರು ಬರಲಿಲ್ಲವೆಂದು ಹೊರಗೆ ನಿಂತು ರಂಗನು |
ಹರುಷದಿಂದ  ನೋಡುತಿರುವ ಸಮಯದೊಳಗಾ ಪಾರ್ವನು ||
ತೆರಳಲು ಕಂಡಾಗ ಕೃಷ್ಣ ಮನೆಗೆ ಕರೆದು ಅವರನ್ನು |
ಭರಿತ ಶ್ರಮದಿ ಬಂದಿರೀಗ ಗಮನವೆಲ್ಲಿಗೆಂದನು        ||೧೬೯||
ಕೇವಲ ದರಿದ್ರರಯ್ಯ ಭೂವಲಯವ ತಿರುಗುತ |
ನಾವು ಚಂದ್ರಾವಳಿಯ ಮನೆಗೆ  ಪೋದೆವಯ್ಯ ಬೆಳಗಾತ ||
ಭಾವೆ ರಾಧೆಯನ್ನು ಬರಹೇಳೆಂದಳೆನ್ನ ಸಂಗಾತ |
ಯಾವ ನಿಳಯ ಬಹು ತರದಿ ಹೇಳಿದಳು ಮರುಗುತ   ||೧೭೦||
ರಾಗ ವರಾಳಿ ಮಟ್ಟೆತಾಳ
ಧರಣಿದೇವನ ಮಾತು ಕೇಳುತ | ಹರಿಯು ಮನದೊಳಾನಂದ ತಾಳುತ ||
ತರಿಸಿ ವೀಳ್ಯದ್ರವ್ಯಗಳನೀಯುತ | ಎರಗಿ ವಿಪ್ರಗೆ ನುಡಿದ ಹಿಗ್ಗುತ         ||೧೭೧||
ಪರಮ ಯೋಗ್ಯರು ನೀವು ಶ್ರಮದೊಳು | ಬರಿದೆ ಬಂದಿರಿ ರಾಧೆಯೆಂಬಳು ||
ತೆರಳಿ ಗಳಿಗೆ ನಾಲ್ಕಾಯಿತೀಗಳು | ದೊರಕಲಿಲ್ಲವೆ ನಿಮಗೆ ಪಥದೊಳು  ||೧೭೨||
ದಾರಿಯಡವರವಾಯ್ತು ನೀವಿಲ್ಲಿ | ಯಾರು ಇಲ್ಲವೈ ಅವಳ ಗೃಹದಲಿ ||
ದೂರವಿಹುದು ನೀವೇಕೆ ದಣಿವಿರಿ | ಕಾರ್ಯವಿಲ್ಲದೆ ಪೋಪಿರೆನುತಲಿ       ||೧೭೩||
ಮುದದೊಳವರ ನಂಬಿಸುತ ಕಳುಹಿದ | ಬುಧನು ದಿಟಗಳೆಂದೆನುತ ತೆರಳಿದ ||
ಪದುಮನಾಭನು ಮನದಿ ನೋಡಿದ | ಇದೇ ಮುಹೂರ್ತವೆಂದೆನುತ ಉಬ್ಬಿದ      ||೧೭೪||
ರಾಗ ಕಾಂಭೋಜಿ ಏಕತಾಳ
ಕೇಳು ಭೂಪ ನಾ ಪೇಳುವ ವಚನವನು | ಕೃಷ್ಣನ ಮಹಿಮೆಯನು | ಕೇಳು ಭೂಪ   || ಪಲ್ಲವಿ ||
ರಾಧೆಯಂತೆ ತಾ ವೇಷವ ಧರಿಸಿದನು | ಬಾಚುತ ತಲೆಯನ್ನು |
ಮೋದದಿಂದ ನಿರಿದುಟ್ಟನು ಸೀರೆಯನು | ತೊಟ್ಟನು ರವಕೆಯನು |
ಭೇದವಿಲ್ಲದಾಭರಣವ ಧರಿಸಿದನು | ಮುಡಿದನು ಸುಮಗಳನು |
ಸಾದು ಮುಖ್ಯ ಪರಿಮಳಗಳ ಪೂಸಿ ವಿ |
ನೋದದಿಂದ ಕುಂಕುಮವಿಟ್ಟನು || ಕೇಳು     ||೧೭೫||
ಹೊಳೆವ ಕಸ್ತೂರಿತಿಲಕವ ತಿದ್ದುತಲಿ | ಕಂಗಳ ಕಪ್ಪಿನಲಿ |
ನಿಲದೆ ಪೊದ್ದಿಹ ಶಾಲುಗಳೊಲಿವುತಲಿ | ವೀಳ್ಯದ ಝಮಕಿನಲಿ |
ಚೆಲುವ ಹಾವಿಗೆಯ ಮೆಟ್ಟುತೊಲವಿನಲಿ | ಬರುತಿರೆ ಸೊಬಗಿನಲಿ |
ವಲಿದು ನೋಳ್ಪ ವಿಟಪುರುಷಗೆ ಮಾರನ |
ಅಲಗಿಗಿತ್ತು ಎಸೆಯುತ ಬರುತಿರೆ ಬೆಡಗಿನಲಿ || ಕೇಳು  ||೧೭೬||
ಸಿಂಧು ಎನ್ನುವ ಗ್ರಾಮದ ಮಧ್ಯದಲಿ | ಉರುತರ ಪ್ರಭೆಗಳಲಿ |
ಚಂದಗೋಪನ ನಿಳಯವು ದೂರದಲಿ | ಕಾಣಿಸೆ ಹರುಷದಲಿ |
ಬಂದಳಾಗ ತಾಸೆಂಟರ ಸಮಯದಲಿ | ಬಹುತರ ದಣುವಿನಲಿ |
ನಿಂದು ನೋಡಿಯಿಕೊ ರಾಧೆಯೆನುತ ಮುದ |
ದಿಂದ ಪೀಠವ ತಂದುಪಚರಿಸಲು || ಕೇಳು    ||೧೭೭||
ರಾಗ ಮಾಧವಿ ಏಕತಾಳ
ಏನವ್ವ ರಾಧೆ ನೀ ಬಂದೆಯಾ ಮನೆಗೆ |
ಮಾನಿನಿಮಣಿಯಪರೂಪವು ನಮಗೆ ||೧೭೮||
ಕ್ಷೇಮವೆ ನಿನ್ನಯ ಜನನಿಗೆ ಪೇಳು |
ಪ್ರೇಮದೊಳಿರುವನೆ ತವ ಪಿತ ಹೇಳು        ||೧೭೯||
ನಿನ್ನನು ಕಾಣದೆ ಪ್ರತಿನಿತ್ಯದೊಳು |
ಮುನ್ನ ಚಂದ್ರಾವಳಿ ಕನವರಿಸುವಳು          ||೧೮೦||
ನಾಗವೇಣಿಯು ಬಂದಕ್ಕನ ಪದಕೆ |
ಬೇಗದೊಳೆರಗಲು ಪರಸಿದಳಾಕೆ    ||೧೮೧||
ಸಂಗಡ ಕಾಣೆನು ಜನವೃಂದವನ್ನು |
ಅಂಗನೆಯೊಬ್ಬಳು ಬಂದೆಯಾ ನೀನು         ||೧೮೨||
ತೆರಳಲು ಬೇಕಮ್ಮ ಸಂಜೆಗೆ ಮನೆಗೆ |
ತ್ವರಿತದಿ ಬಂದೆನು ಬಹು ಜೋಕೆಯೊಳಗೆ    ||೧೮೩||
ಜಾಣೆಯಿದೇನು ವಿಚಿತ್ರವೆ ನಿನಗೆ |
ಏನು ಸೂರೆಯು ಪೋಪುದೊಂದಿನದೊಳಗೆ   ||೧೮೪||
ಉಗ್ರದಿ ಬೈವರು ಮನೆಯೊಳು ತಂಗಿ |
ಶೀಘ್ರದಿ ಇನ್ನೊಮ್ಮೆ ಬಹೆ ಮೋಹನಾಂಗಿ      ||೧೮೫||
ಕೇಳುತ್ತಲಾ ನುಡಿ ಚಂದನು ನಗುತ |
ಪೇಳಿದ ರಾಧೆಯೊಳ್ ಸರಸದ ಮಾತ        ||೧೮೬||
ಪ್ರೀತನ ಬಿಟ್ಟಿರಲಾರೆಯ ನೀರೆ |
ಆತನ ಬದಲಿಗೆ ನಾನಿಹೆ ಚದುರೆ    ||೧೮೭||
ಆ ವಚನವ ಕೇಳುತಾಗ ಕೋಪದೊಳು |
ಭಾವಕಿ ಧಿಮ್ಮನೆ  ಎದ್ದುಸಿರಿದಳು    ||೧೮೮||
ರಾಗ ಮಾರವಿ ಏಕತಾಳ
ಏನನುಸಿರಿದೆಯೊ | ಎಲೋ ಭಾವ | ಏನನುಸಿರಿದೆಯೊ ||
ಏನನುಸಿರಿದೆಯೊ ಇನ್ನೊಮ್ಮೆ ನುಡಿಯದ | ನಾನು ಕೇಳುವೆಯೆಂದಳು | ಕ್ರೋಧದೊಳು     ||೧೮೯||
ಅತ್ತೆಯವರೆ ನಿಮಗೆ | ಈ ಮಾತುಗ | ಳರ್ತಿಯಾಯಿತೆ ಕಿವಿಗೆ ||
ಇತ್ತ ಕೇಳ್ ಭಾವ ನಿನ್ನನುಜ ಪೇಳಿದ ಮಾತು | ಚಿತ್ತಕೆ ಹಿತವೆ ಪೇಳು || ಬೇಗದೊಳು        ||೧೯೦||
ಸಮವೇನೆ ಅಕ್ಕ ನಿನ್ನ | ಮೈದುನನೆಂದ | ಭ್ರಮೆಯ ವಚನಗಳು ಮುನ್ನ ||
ಅಮಮ ಶಾಭಾಸು ನೀ ಘನಪುರುಷನು ಸಾಕು | ನಮೋ ನಿನ್ನ ಮನೆಗೆ ಇನ್ನು |
ಪೋಗುವೆ ನಾನು ||೧೯೧||
ಗಣಿಕಾಂಗನೆಯು ಎನ್ನುತ | ಬಗೆದೆಯೇನೊ | ಮನಸಿನೊಳೆಲವೊ ಭ್ರಾಂತ ||
ಮನೊಗೊಬ್ಬಿಯಾಡುವುದಕೆ | ಬಲ್ಲೆನೌಷಧಿ | ಅನುಜೆಯನಿತ್ತು ನಾನು || ಮೋಸಾದೆನು     ||೧೯೨||
ಭೂರಿ ಸಂಭ್ರಮವಾಯಿತು | ಪೋಗುವೆನೆಂದು | ದ್ವಾರವ ದಾಂಟಿ ನಿಂತು ||
ನಾರಿಚಂದ್ರಾವಳಿಯನು ನೋಡಿ ದುಃಖದೊಳ್ | ಭೋರನೆ ಉಸಿರಿದಳು |
ಬಲ್ ವ್ಯಥೆಯೊಳು         ||೧೯೩||
ನಿನ್ನ ಪುಣ್ಯವು ನಿನಗೆ | ಎಂದೆನುತಲೆ | ಮುನ್ನವಿಳಿಯೆ ಕೆಳಗೆ ||
ಉನ್ನತ ಭಯದೊಳೆಡ್ಡೈಸಿ ರಾಧೆಯನಾಗ | ಕನ್ನೆ ಸೈರಿಸು ಎಂದರು | ಎಲ್ಲವರು   ||೧೯೪||
ರಾಗ ಕಲ್ಯಾಣಿ ಝಂಪೆತಾಳ
ಸಿಟ್ಟು ಶಾಂತವ ಮಾಡೆ ಬಿಡು ಮನದ ವರ್ಮ |
ಇಷ್ಟು ನಿರ್ದಯದೊಳಗೆ ತ್ಯಜಿಸುವರೆ ನಮ್ಮ    || ಪಲ್ಲವಿ ||
ತರಳ ಮೂಢನು ಅವನು ಅರಿಯದಾಡಿದನದನು |
ಮರೆದು ಕಳೆಯೆಲ್ಲವನು ಅರಿತವಳು ನೀನು ||
ಹಿರಿದಾಗಿ ನಾನಿಹೆನು ತರುಣಿ ಬಿಡು ಹಠಗಳನು |
ತೆರಳು ಒಳಗೆಂದು ಸೊಸೆಗರುಹಿದಳು ತಾನು         ||೧೯೫||
ನಳಿನಾಕ್ಷಿ ನೀನೆಮಗೆ ಬುದ್ಧಿಗಳ ಪೇಳ್ದವಳು |
ನಿಲದೆ ನಮ್ಮಯ ಗೃಹಕತಿ ಬಾಧ್ಯಳು ||
ತಿಳಿಯದುಸಿರಿದ ಬೇಡ ಈ ರೀತಿ ಕ್ರೋಧಗಳು |
ಒಳಗೆ ನಡೆಯೆಂದಳೆನ್ನಾಣೆ ರಾಧೆಯೊಳು     ||೧೯೬||
ಬರಿದೆ ಉಪಚರಿಸದಿರಿ ಸರ್ವಥಾ ಬರೆನೆನಲು |
ತರಳೆ ಚಂದ್ರಾವಳಿಯು ಮತ್ತೆ ಬರಲು ||
ಸೆರಗ ಪಿಡಿದಡ್ಡಯಿಸಿ ವರಲುತಲೆ ಪೇಳಿದಳು |
ದೊರಕಿದುದೆ ಎನ್ನೊಡನೆ ಕಠಿನ ಹೃದಯಗಳು         ||೧೯೭||
ಒರೆಯಬಾರದು ಅಥವ ಅರಿಯದೊರೆದರೆ ಹೀಗೆ |
ಹಗರಣವ ಮಾಡುವರೆ ಮುಂದೆಯೆನಗೆ ||
ಪರಿಪರಿಯೊಳ್ ಮೂದಲಿಸಿ ಶಿರವ ಹೆಟ್ಟಿದ ಹಾಗೆ |
ಕರುಣಿಪುದು ಬಾ ಒಳಗೆ ಎರಗುವೆನು ನಿನಗೆ  ||೧೯೮||
ಭಾಮಿನಿ
ಅನುಜೆಯಾಡಿದ ನುಡಿಗೆ ರಾಧೆಯು |
ಮನದಿ ಯೋಚಿಸುತಿರುವ ಸಮಯದಿ |
ವಿನಯದಿಂದಲಿ ಚಂದಗೋಪನು ಬಂದು ಉಸುರಿದನು ||
ಘನ ಮದದೊಳಾನೆಂದೆ ತಿಳಿಯದೆ |
ಮನದಿ ಗಣಿಸದಿರೆನ್ನ ವಚನಕೆ |
ಜನನಿಯಾಣೆಯು ಉದಯಪರಿಯಂತರದಿ ನಿನ್ನೊಡನೆ          ||೧೯೯||
ಮಾತನಾಡೆನು ಒಳಗೆ ಬಂದರೆ |
ಜಾತಿಹೀನನುಯೆನುತ ನಂಬುಗೆ |
ಯಾ ತಳೋದರಿಗೀಯೆ ಕಪಟದ ಸುದತಿ ಬರೆ ಒಳಗೆ ||
ಖಾತಿಗೊಂಬನು ಒಡೆಯನೆನಗಿದು |
ನೀತಿಯಲ್ಲೆಂದೆನುತ ವಾರಿಜ |
ಪ್ರೀತನಪರಾಂಬುಧಿಗೆ ಸರಿದನು ಭೀತಿಪರನಾಗಿ       ||೨೦೦||
ರಾಗ ಆರ್ಯ ಸವಾಯ್
ಕೇಳು ಪರೀಕ್ಷಿತರಾಯನೆ ಸಂಜೆಗ | ಳಾಗಲು ಕಾಣುತ ಭರದಿಂದ ||
ಲೀಲೆಯಿಂದಿತ್ತಲು ಗೆಯ್ದರು ಪಾಕವು | ಷಡುರಸ ಭಕ್ಷ್ಯಗಳ್ ಮುದದಿಂದ  ||೨೦೧||
ಕಾಲಿಗೆ ಬಿಸಿನೀರಿತ್ತಾ ರಾಧೆಯ | ಕುಳ್ಳಿರಿಸಲು ಪೀಠದೊಳಂದು ||
ಬಾಲೆಯು ಮೊದಲಾದಖಿಳರಿಗಿಕ್ಕಲು | ಭೋಜನಗೆಯ್ದರು ಮನವೊಲಿದು           ||೨೦೨||
ಕರಗಳ ತೊಳೆದ್ವೀಳ್ಯವ ಸವಿಯುತ ತಾ | ಕರೆದಳು ಸೊಸೆಯನು ನಗೆಯೊಳಗೆ ||
ಒರೆದಳು ನಿನ್ನಯ ಪೂರ್ವಜೆ ಸಹಿತಲೆ | ಪವಡಿಸಿ ಸಜ್ಜಾಗೃಹದೊಳಗೆ     ||೨೦೩||
ಹೊರಗೆ ನಾಂ ಮಲಗುವೆವೆನುತಲೆ ಸರ್ವರು | ತೆರಳೆ ಕವಾಟಗಳ್ ಹಾಯ್ಕಿದಳು ||
ಹರುಷದಿ ತನ್ನಯ ಅಕ್ಕ ಸಮೇತದಿ | ಮಂಡಿಸಿದಳು ಪರ್ಯಂಕದೊಳು   ||೨೦೪||
ರಾಗ ಸೌರಾಷ್ಟ್ರ ಆದಿತಾಳ
ಪುಣ್ಯವಂತಳೆ ಅಕ್ಕ ನಿನ್ನ ನಾ ಕಾಣದೆ | ಉನ್ನತ ಕೊರತೆಯೊಳ್ ಬಳಲಿ ||
ಮುನ್ನ ವಿಪ್ರನ ಕೂಡೆ ಹೇಳಿ ಕಳುಹಿದೆನು | ಎನ್ನ ಬಯಕೆ ಸಂದುದೆನಲು  ||೨೦೫||
ಕನ್ಯಾಮಣಿಯೆ ತಂಗಿ ಭೂಸುರ ನಡೆತಂದು | ಎನ್ನೊಳು ಹೇಳಿದ ತಾಸಯ್ದರಲಿ ||
ಅನ್ನಪಾನವು ಸಹ ಸೇರದೆ ನಡೆತಂದೆ | ನಿನ್ನ ಕಾಣುವ ಭ್ರಮೆಯೊಳಗೆ    ||೨೦೬||
ಭರದಿಂದ ಬಂದೆ ಎಷ್ಟಾಯಿತೊ ಶ್ರಮವೆಂದು | ಚರಣಸೇವೆಗೆ ನೀಡೆ ಕರವ ||
ಮೆರೆವ ಪದುಮ ವಜ್ರಹೀರರೇಖೆಯ ನೋಡಿ | ತರಳೆ ಬೆಚ್ಚುತ ಕೇಳ್ದಳೊಳವ       ||೨೦೭||
ಹರಿಣಾಕ್ಷಿ ಪಂಕಜ ಹೀರರೇಖೆಯು ಹಿಂದೆ | ಇರಲಿಲ್ಲ ನಿನ್ನ ಪಾದದಲಿ ||
ದೊರಕಿತೆಲ್ಲಿಯು ಈಗ  ಒರೆಯಬೇಕೆನುತಲೆ | ಸರಸದಿ ಕೇಳಿದಳಾಗ     ||೨೦೮||
ಮೊನ್ನೆ ದಿವಸ ಕೃಷ್ಣಯೆನ್ನ ಮನೆಗೆ ಬರೆ | ಮುನ್ನ ಪಾದುಕ ಪಥದೊಳಗೆ ||
ಚಿನ್ಮಯನಿಟ್ಟರೆ ಕಾಣದೆ ತುಳಿದೆನು | ಕನ್ನೆ ಈ ಪರಿಯಾದುದೆನಗೆ         ||೨೦೯||
ಪನ್ನಗವೇಣಿ ನಿನ್ನೆದೆಯು ಪೂರ್ವದಿ ಬಾಳೆ | ಹಣ್ಣಿನಂದದಿ ಮೃದುತರದಿ ||
ಕಣ್ಣಿಗೆ ತೋರುತಿದ್ದುದು ಈಗ ಪಾಷಾಣ | ಚಿಹ್ನೆ ಕಾಣಿಸುತಿದೆ ಯಾಕೆ      ||೨೧೦||
ಮಂದಗಮನೆ ಭೃಗುಲಾಂಛನ ಹರಿಗಿದು | ಹಿಂದಣಾರಭ್ಯದಿ ಬಿರುದು ||
ಚಂದದಿಂದಾತನ ನಾನು ಕೂಡಿದರಿಂದ | ಬಂದುದೆನಗೆ ಛಾಯೆ ಕೇಳು   ||೨೧೧||
ಇಂದುಮುಖಿಯೆ ಕಡು ದರ್ಪದವಳು ಸತಿ | ವೃಂದದೊಳಗೆ ನೀನು ಮಿಗಿಲು ||
ಮಂದಮನದಿ ಲಜ್ಜೆಭಂಡ ಕೃಷ್ಣಗೆ ಮನ | ವಿಂದು ಸೋತುದು ಚೋದ್ಯ ನೋಡು   ||೨೧೨||
ರಾಗ ಮೆಚ್ಚು ಆದಿತಾಳ
ಅಹಹ ಚಂದ್ರಾವಳಿಯೆ | ರಂಗನ ದಿವ್ಯ | ಮಹಿಮೆಯ ನೀನರಿಯೆ ||
ಬಹುಪುರುಷರ ಹಾಗೆ ಅವನೊಬ್ಬನೆನುತಲಿ | ಗ್ರಹಿಸದಿರ್ ಶಶಿಮುಖಿಯೆ  ||೨೧೩||
ಸೃಷ್ಟಿಸ್ಥಿತಿಯು ಲಯಕೆ | ಕರ್ತನು ಇಳೆ | ದುಷ್ಟಸುಮರ್ದನಕೆ ||
ಪುಟ್ಟಿದನಾದಿನಾರಾಯಣ ನಿನಗಿಂತ | ಭ್ರಷ್ಟಮಾತುಗಳೇತಕೆ    ||೨೧೪||
ನಿಲದನ್ನಪಾನಗಳು | ತ್ಯಜಿಸಿ ಶ್ವಾಸ | ಗಳ ಕಟ್ಟಿ ಭಕುತಿಯೊಳು ||
ಬಲುಯುಗಂಗಳ ತಪಗೈವ ಯೋಗಿಗಳಿಂಗೆ | ನಳಿನಾಕ್ಷದೊರಕ ಕೇಳು   ||೨೧೫||
ವನಿತೆ ನಾನೇನೆಂಬುದು | ಇನ್ನೊಬ್ಬರು | ಯೆನುವಂತ ಭೇದವಿದು ||
ವನಜನಾಭನಿಗುಂಟೆ ಅಣು ರೇಣು ತೃಣ ಕಾಷ್ಠ | ದೊಳಗೆಲ್ಲ ಅವನೆ ಕೇಳು          ||೨೧೬||
ಧರಣಿ ಈರೇಳುಗಳಾ | ತನ್ನುದರದಿ | ಧರಿಸಿ ರಕ್ಷಿಪನೀಗಳು ||
ಹರಿಗೆ ನಾ ಸಿಲುಕಲಿಲ್ಲೆಂಬ ಗರ್ವಕೆ ಭೂಮಿ | ಹೊರಗೊ ಒಳಗೊ ನೀ ಹೇಳು       ||೨೧೭||
ಸರಸಿಜೋದ್ಭವ ಮೊದಲು | ಸುರರು ಮತ್ತೆ | ತರಣಿಚಂದ್ರಾದಿಗಳು ||
ವರವೇದ ಶಾಸ್ತ್ರ ಪೌರಾಣಾದಿ ಜಗವೆಲ್ಲ | ಹರಿಯಂಗೋಪಾಂಗಗಳು     ||೨೧೮||
ಕರಕೆ ಸಿಕ್ಕಿದ ಪರುಷ | ಅಬ್ಧಿಗೆಯಿಟ್ಟೆ | ತರಳಾಕ್ಷಿ ನೀ ಗ್ರಹಿಸು ||
ಪರಬ್ರಹ್ಮರೂಪನ ಕಂಡ ಮೇಲ್ ಮಣಿದುಪ | ಚರಿಸದೋಯಿತೆ ಮನಸು ||೨೧೯||
ಚೌಪದಿ
ಕೃತ್ರಿಮದಗ್ರಜೆಯೆಂದುದ ಲಾಲಿಸಿ |
ಚಿತ್ತಜಶರ ನಾಟಲ್ ಹೃದಯದೊಳಂ ||
ಅತ್ಯಧಿಕಾವಿರಹಾಬ್ಧಿಯೊಳ್ ಮುಳುಗುತ |
ಮತ್ತಾಸತಿ ನುಡಿದಳ್ ರಾಧೆಯೊಳಂ         ||೨೨೦||
ರಾಗ ತೋಡಿ ಆದಿತಾಳ
ಅಂಥ ಚೆಲುವನೇನೆ | ಶ್ರೀರಂಗನು | ಅಂಥ ಮಹಿಮನೇನೆ   || ಪಲ್ಲವಿ ||
ಕಾಂತೆ ನೀ ನುಡಿ ಜಾಣೆ | ಯೆಂತು ದೊರಕುವನೆ    || ಅನು ಪಲ್ಲವಿ ||
ತುರುಚೆಗಿಡದ ಓಲೆನ್ನ | ಬಾಳುವೆಯಾಯ್ತು | ಅರಿಯದೆ ನಾನು ಮುನ್ನ ||
ಪರತರವಸ್ತು ತಾನಾಗಿ ಸಿಕ್ಕಿದುದನ್ನು |
ದುರುಳತನದಿ ಬೈದು ಭರದಿ ನಿಂದಿಸಿದೆನು   ||೨೨೧||
ಕರಿಯೊಳು ನೊರಜು ತಾನು | ಕಾದಿದ ತೆರ | ಹರಿಯನ್ನು ಹೊಡೆದೆ ನಾನು ||
ಪರಮಪಾತಕಿಯಾಗಿ ನರಕದಿ ಪೊರಳುವ |
ಪರಿಯಾದುದಲೆ ಅಕ್ಕ ಒರೆಯೊಂದು ಮಾರ್ಗವ        ||೨೨೨||
ವೇದಶಾಸ್ತ್ರಗಳಿರದೆ | ಒದರುತಿವೆ | ಮಾಧವನನು ಕಾಣದೆ ||
ಆ ದಯಾಂಬುಧಿಯೆಂತು ದೊರಕುವ ನಿನಗಿನ್ನು |
ಪೋದುದು ಸುಕೃತದ ಮಣಿ ಆಡಿ ಫಲವೇನು ||೨೨೩||
ವರಪಂಚಾಗ್ನಿಯ ಮಧ್ಯದಿ | ಯೋಗಿಗಳ್ ಮುನಿ | ವರರು ಏಕೋದೃಢದಿ ||
ಹರಿಯ ಭಜಿಸಿದರು ಚರಣ ಕಂಡರಿಯರು |
ಬರುವನೆ ನಿನ್ನ ದುರ್ಬುದ್ಧಿಗೆಲ್ಲಾದರು ||೨೨೪||
ಕರವ ಮುಗಿವೆನಕ್ಕಯ್ಯ | ಸ್ವಾಮಿಯನೀಗ | ಕರೆತಂದು ತೋರಮ್ಮಯ್ಯ ||
ವಿರಹವು ಶರಧಿಯ ತೆರೆಯಂತೆ ಉಕ್ಕುತ |
ಲಿರುವುದು ಎನಲಾಗ ಅರುಹಿದಳನುಜೆಗೆ     ||೨೨೫||
ಚಿತ್ತವು ಭ್ರಮಿಸಿ ನಾನು | ಸ್ವಾಮಿಯ ಮೇಲೆ | ಕೃತ್ಯವಗಳಿಸಿದೆನು ||
ಪ್ರತ್ಯಕ್ಷವಾಗಿ ಗೋಚರಕೆ ಬಂದಾ ಪರ |
ವಸ್ತು ಬಾರದ ಮೇಲೆ ಎತ್ತಣ ಗತಿಯವ್ವ       ||೨೨೬||
ರಾಗ ನಾದನಾಮಕ್ರಿಯೆ ರೂಪಕತಾಳ
ನೀರಜಾಕ್ಷಿಯಕ್ಕ ಕೇಳು | ಮಾರಜನಕ ಸ್ವಾಮಿಯನ್ನು |
ಜಾರಚೋರ ಭಂಡ ಗೋಪ | ಪೋರನೆನುತಲಿ         ||೨೨೭||
ಮೊದಲು ಗ್ರಹಿಸಿ ಮೋಸಹೋದೆ | ಚದುರೆ ನಿನ್ನ ಬೋಧೆಯನ್ನು |
ಮುದದಿ ಲಾಲಿಸಲ್ಕೆ ಹೃದಯ | ಕದಡಿತಲ್ಲವ್ವ ||೨೨೮||
ಬರಿಯ ಡಿಂಬವಿಹುದು ಇಲ್ಲಿ | ಮೆರೆವ ಪ್ರಾಣ ಚಿತ್ತ ಸಹಿತ |
ಹರಿಯ ಮೇಲೆ ತೊಳಲುತಿಹುದು | ಉರಗವೇಣಿಯೆ   ||೨೨೯||
ಬಂದು ನಿಲ್ಲೆ ಇದಿರಿನೊಳಗೆ | ಚಂದವಾಗಿ ಪೂರ್ಣದೃಷ್ಟಿ |
ಯಿಂದ ನೋಡದೋದೆ ಜಗದ | ನಿಂದೆಗೋಸುಗ      ||೨೩೦||
ನೀನು ಅವನ ಮೋಹದವಳು | ಜಾಣೆ ನಿನಗೆ ವಂದಿಸುವೆನು |
ಕಾಣಿಸೆನಗೆ ಕರುಣನಿಧಿಯ | ಮಾನಿನೀಮಣಿ ||೨೩೧||
ಇನ್ನು ತಡೆಯಲಾರೆ ವಿರಹ | ವನ್ನು ಜೀವ ತೊರೆದುಕೊಂಬೆ |
ಮುನ್ನ ನಾರಿಹತ್ಯದೋಷ | ನಿನ್ನ ಪಿಡಿವುದು   ||೨೩೨||
ಎಲೆಗೆಯೆ ತವ ಕೃಷ್ಣ ಬರಲು | ಚೆಲುವೆ ಏನ ಮಾಳ್ಪೆ ನೀನು |
ಬೆಳಗತನಕ ನಾನು ಅವನ | ಜತೆಯನಗಲೆನು         ||೨೩೩||
ಭೇದವುಂಟೆ ನಮ್ಮೊಳಕ್ಕ | ಮಾಧವನ್ನ ಬರಿಸು ಬೇಗ |
ಮೋದದಿಂದ ಉಭಯರೊಂ | ದಾಗಿ ರಮಿಸುವ        ||೨೩೪||
ಕರಣದಿಂದ ಬರಿಸು ಸ್ಮರನ | ಶರಕೆ ಮಾರಬೇಡವೆನುತ |
ಭರದೊಳಪ್ಪಿಕೊಂಡು ನೋಡೆ | ಮೆರೆವ ಕೃಷ್ಣನ        ||೨೩೫||
ಚಿತ್ತ ನಾಚಿ ಬಿಡಲು ರಾಧೆ | ಮತ್ತೆ ತಪ್ಪಿಸಲ್ಕೆ ಹರಿಯು |
ಅರ್ತಿಯಿಂದಲಾದುದ್ಹೀಗೆ | ಹತ್ತು ಬಾರಿಯು   ||೨೩೬||
ವಾರ್ಧಕ
ಹರ ಹರೇನಿದು ಕೆಟ್ಟ ವಿರಹಭ್ರಮಣೆಯೊ ಎನಗೆ |
ತರಳಾಕ್ಷಿ ರಾಧೆ ಈ ಪರಿ ಮಾಯೆ ಕಲಿತಿಹಳೆ |
ಪರಮಪುರುಷನು ಈಕೆ ರೂಪಿನಲಿ ಬಂದಿಹನೊ ಒರೆವರಾರೀ ಚೋದ್ಯವ ||
ಎರಕವಾಗಿದೆ ಮನಸು ಹರಿಯಾದರೀ ಕ್ಷಣಂ |
ಚರಣದರುಶನವಿತ್ತು ಪೊರೆಯೆನ್ನ ಕಪಟದೊಳ್ |
ಬರಿದೆ ಬಳಲಿಸ ಬೇಡ ಮರೆ ಮುನ್ನಿನಪರಾಧಮೆನಲು ತೋರಿದ ನಿಜವನು         ||೨೩೭||
ಹೊಳೆವ ಮಣಿ ಮುಕುಟ ಕರ್ಣದೊಳೆಸೆವ ಕುಂಡಲದ |
ಥಳಥಳಿಪ ಕದಪು ಕಿರುನಗೆ ಲೋಲನೇತ್ರಗಳ |
ಚೆಲುವ ದ್ವಾದಶನಾಮ ಕಸ್ತೂರಿತಿಲಕ ಮತ್ತೊಲಿವ ಭುಜಕೀರ್ತಿಯಿಂದ ||
ಗಳದ ಕೌಸ್ತುಭ ತುಳಸಿಮಾಲೆ ವೈಜಂತಿಗಳ |
ನಳಿತೋಳು ಚತುರಹಸ್ತದೊಳ್ ಶಂಖಚಕ್ರಗಳ |
ವಲಪಿನಿಂದುಟ್ಟ ಪೀತಾಂಬರದ ಶ್ರೀವರನ ಜಲಜಾಕ್ಷಿ ಕಂಡಳಂದು        ||೨೩೮||
ಭಾಮಿನಿ
ಹರುಷಶರಧಿಯೊಳಾಳಿ ಮುಳುಗುತ |
ಚರಣಕೊಂದಿಸಿ ಲಜ್ಜೆಯಿಂದಲಿ |
ಶಿರವ ತಗ್ಗಿಸಿ ನಿಂದ ಸುದತಿಯ ನೋಡಿ ಮುರಹರನು ||
ಒರೆದನೆಲೆ ಮಾನಿನಿಯೆ ಮುನ್ನಿನ |
ತೆರದಿ ನೂಕಿಸಿ ಪೊಯ್ವುದಾದರೆ |
ತೆರಳುವೆನು ನೀನಭಯವಿತ್ತರೆ ಇರುವೆನರೆಗಳಿಗೆ       ||೨೩೯|| 
ರಾಗ ಶಂಕರಾಭರಣ ಏಕತಾಳ
ಸ್ಮರನ ತಾತನೆಂದ ನುಡಿಗೆ | ತರಳೆ ಚಂದ್ರಾವಳಿಯು ತನ್ನ |
ಶಿರವ ಬಾಗಿಯುಂಗುಷ್ಠದಲ್ಲಿ | ಧರಣಿ ಬರೆವುತ ||
ಒರೆದಳು ಶ್ರೀರಂಗ ನಿನ್ನ | ಕರಕೆ ಸಿಕ್ಕಿಕೊಂಡೆನೆಂಬ |
ಗರುವದೊಳ್ ಮೂದಲಿಪರೇನೊ | ಪರಿಪರಿಯಿಂದ    ||೨೪೦||
ಅಗಣಿತ ಸ್ತ್ರೀಯರು ಬಹು | ಗೆಣೆಯರಿದಿರೊಳ್ ಎನ್ನ ನೀನು |
ನಗೆಗೇಡ ಮಾಡಿದಕ್ಕಿಂತ | ಮಿಗಿಲೆ ಈ ಮಾತು ||
ಮುಗುದೆಯರ ಮುಂದೆ ನೀನು |  ಹಗರಣವ ಮಾಡಿ ಎನ್ನ |
ವಗತನವ ಕೆಡಿಸಿ ಮಾನ | ತೆಗೆಯ ಬರುವರೆ ||೨೪೧||
ಜಾಣೆ ನಿನ್ನ ತೆರದಿ ಬಹಳ | ಮಾನಿನಿಯರೊಲಿದರವರು |
ಮಾನ ಸಂಸಾರಗಳು ಕೆಟ್ಟು | ಹೀನರಾದರೆ ||
ಕ್ಷೋಣಿಯೊಳತಿ ಮೂರ್ಖಪತಿಯು | ಪ್ರಾಣವನ್ನೆ ತೆಗೆವ ಜಗದ |
ಮಾನವರಂತಲ್ಲ ಪಾಪ | ವೇನೆಂದರಿಯನು  ||೨೪೨||
ಮಾನ ಪ್ರಾಣ ಶಾಂತ ಕ್ರೋಧ | ಜ್ಞಾನ ಲಜ್ಜೆ ಸಿರಿ ಸು |
ಮ್ಮಾನ ದುಃಖವೆಲ್ಲವೆನ್ನಾ | ಧೀನವೇ ಕೇಳು ||
ನೀನು ಸಕಲರಲ್ಲಿ ಪರಿ | ಪೂರ್ಣನಾದ ಮೇಲೆ ಪ್ರಿಯಗೆ |
ಹೀನಬುದ್ಧಿ ಬಿಡಿಸಿ ಕೊಡಿಸೊ | ನಿನ್ನ ಸ್ಮರಣೆಯ        ||೨೪೩||
ಸರ್ವವು ನಿನ್ನದುಯೆಂಬೀ | ತೆರದೊಳವಗೆ ಭಕ್ತಿಯಿತ್ತು |
ಎರಗಿಸಿಕೊಂಬೆನು ರಾಧಾ | ವರನಂತೆ ನೋಡು ||
ಕರುಣದಿಂದ ಇನಿತಭೀಷ್ಟ | ಕರುಣಿಸಿದರೆ ಪತಿಗೆ ಮತ್ತೆ |
ನಿರತ ನಿನ್ನ ಬಳಿಯೊಳಿರುವೆ | ತೊರೆದು ಚಿಂತೆಯ    ||೨೪೪||
ಇರಲಿ ಅದರ ಲಕ್ಷ್ಯವೇನು | ತೆರಳಿತಧ ನಿಶಿಗಳಿನ್ನು |
ಸ್ಮರನು ಕೋಪಿಸುವನು ಬಾರೆಂ | ದೆನುತಲಪ್ಪಿದ      ||೨೪೫||
ಭಾಮಿನಿ
ಸರಸ ಚುಂಬನ ಬೆಡಗು ಕಿರುನಗೆ |
ಪರಮಪ್ರಣಯದ ಕ್ರೋಧದಿಂದಲಿ |
ಮೆರೆವ ಚುಂಬನವಧರಪಾನದ ವೀಳ್ಯಘುಟಿಕೆಯಲಿ ||
ಮೆರೆವ ಷೋಡಶ ಕಲೆಗಳಲಿ ರತಿ |
ವರನ ಭಂಗಿಸುವಂತೆಯಿತ್ತಲು |
ಇರದೆ ಕುಕ್ಕುಟ ಕೂಗೆ ಸತಿ ಮನಬೆಚ್ಚಿ ಹರಿಗೊರೆಯೆ   ||೨೪೬||
ರಾಗ ರೇಗುಪ್ತಿ ಮಟ್ಟೆತಾಳ
ಕೇಳಿದೆಯ | ಕೃಷ್ಣ | ಕೇಳಿದೆಯ    || ಪಲ್ಲವಿ ||
ಕೆಟ್ಟ | ಕೋಳಿ ಕೂಗುವಂತ ಧ್ವನಿಯ |
ಲಾಲಿಸು ಮುಂದೇನು ಹದನ || ಕೇಳಿದೆಯ   || ಅನು ಪಲ್ಲವಿ ||
ಮನದೊಳಿದ್ದ ನುಡಿಗಳನ್ನು | ನಿನಗೆ ಒರೆಯಲಿಲ್ಲ ನಾನು |
ವಿನಯದಿಂದ ಸವಿಯಲಿಲ್ಲ ತಾಂಬೂಲವನ್ನು ||
ದನುಜಹರನೆ ನಿನ್ನ ಸುರತ | ನೋಡಲಿಲ್ಲ ಪೂರ ನಾನು |
ಅನಿತರೊಳಗೆ ಬೆಳಗು ಪುಟ್ಟಿ | ಮೋಸವಾದುದ್ಹೇಗೊ ಇನ್ನು || ಕೇಳಿದೆಯ ||೨೪೭||
ಬಾಲೆ ನಿನ್ನ ವಚನ ದಿಟವು | ಕ್ಷೀಣಪಡೆದುದಹುದು ನಿಶಿಯು |
ಏಳುವರೀ ಕ್ಷಣ ಹೊರಗೆ ಮಲಗಿದ ಜನರು ||
ಲೀಲೆಯಿಂದ ಬಂದು ನೋಡೆ ಕೇಳಿಯ ಕುರುಹು ಈಗ |
ಸಾಲಾಗಿ ಕಾಣಿಸದೆ ಬಿಡದು | ಹಾಳು ಕಾರ್ಯ ಹೊರಬೀಳುವುದು || ಕೇಳಿದೆಯ    ||೨೪೮||
ಆದಿಯಿಂದ ಬಹುತರದೊ | ಳತ್ತೆ ಭಾವ ಕಾಂತ ಸಹಿತ |
ಕ್ರೋಧದಿಂದಲೆನ್ನ ಮೇಲೆ ತಪ್ಪ ಹುಡುಕುತ |
ಸಾಧಿಸುವರು ಬಸವನಂತೆ | ಮಾಧವ ಕುಳ್ಳಿಹೆಯೇಕೊ |
ಆದುದಲ್ಲೊ ಬೆಳಗು ಈಗ | ರಾಧೆರೂಪ ಧರಿಸೊ ಬೇಗ || ಕೇಳಿದೆಯ     ||೨೪೯||
ತರಳೆ ನಮಗೆ ವ್ಯಥೆಗಳೆಂದಾ | ತರಣಿಯುದಿಸದಿಹನೆ ಪೇಳು |
ದೊರಕುವುದೆ ತ್ವರಿತಕೀಗ ರಾಧೆರೂಪವು ||
ಬರಿದೆ ಬೆದರಬೇಡ ಮನದೊಳ್ | ಬರಿಸು ಧೈರ್ಯ ಪೋಪೆ ನಾನು |
ಅರುಣೋದಯದೊಳಕ್ಕ ಪುರಕೆ | ತೆರಳಿದಳೆಂದರುಹು ನೀನು || ಕೇಳಿದೆಯ       ||೨೫೦||
ರಾಶಿಭೋಗದೊಳಗೆ ಒಂದು | ವೀಸದಷ್ಟು ತೀರಲಿಲ್ಲ |
ಈ ಶರೀರ ನಿನ್ನ ಬದಿಯನಗಲಿ ಬಾಳ್ವುದೆ ||
ವಾಸುದೇವ ನಿನ್ನ ಆಜ್ಞಾ | ಪೋಷನಯ್ಸೆ ಸೂರ್ಯನಯ್ದು |
ವಾಸರವುದಿಸದ ನೇಮ | ಪಾಲಿಸಿ ಪೊರೆಯೆನ್ನ ಪ್ರೇಮ || ಕೇಳಿದೆಯ     ||೨೫೧||
ರಾಗ ಭೈರವಿ ತ್ರಿವುಡೆತಾಳ
ಲಾಲಿಸಯ್ಯ ಶಶಿಕುಲಮೌಳಿರಾಯ   || ಪಲ್ಲವಿ ||
ಲಾಲಿಸೈ ಹರಿ ಗೆಯ್ದ ಚೋದ್ಯವ | ಪೇಳುವೆನು ನಿನಗೀಗ ಸತಿಯರ |
ಮೌಳಿ ಚಂದ್ರಾವಳಿಯ ವಚನಕೆ | ತಾಳಿ ಹರುಷವನಪ್ಪಿ ಮುದ್ದಿಸಿ |
ಖೂಳದೈತ್ಯರ ವಂಶವಿಪಿನಕು | ಠಾರವಾಗಿಹ ಚಕ್ರವೀಕ್ಷಿಸ |
ಲಾಳಿದನ ಮನವರಿತು ಬೇಗ ವಿ | ಲಾಸದಿಂದಲೆ ಬಂದು ಮಿತ್ರಗೆ |
ಮರೆಗಳಾಗೆ | ಬೆಳಗುಗ | ಳಾಗದಾಗೆ || ಲಾಲಿಸಯ್ಯ  ||೨೫೨||
ಮತ್ತಕಾಶಿನಿ ಹರಿಯ ಮಹಿಮೆಗೆ | ಚಿತ್ತ ಹಿಗ್ಗುತಲೆರಗಿ ನುತಿಸುತ |
ಕೃತ್ತಿ ವಾಸನ ಪ್ರೀತನೊಳತಿ ನಿ | ಶ್ಚಿಂತೆಯಿಂದಲೆ ಸರಸವಾಡುತ |
ಹೊತ್ತು ಹೊತ್ತಿಗೆ ರತಿಕಲಾಪದ | ಚಿತ್ರಗತಿಗಳ ನೋಡಿ ನಲಿಯುತ |
ಸುತ್ತ ಬೀಸುವ ಅಂಜನಾಪತಿ | ಗರ್ತಿಯಿಂದಲೆ ತನುವ ನೀಡುತ |
ಇರ್ದರವರು | ಅತ್ತಲು | ಮಲಗಿದವರು || ಲಾಲಿಸಯ್ಯ ||೨೫೩||
ತಲೆಯನೆತ್ತುತ ನಿಶಿಯ ಕಾಣುತ | ಮಲಗಿ ಪುನರಪಿ ನಿದ್ರೆಗೆಯ್ವುತ |
ಚಳಕದಿಂದಲೆ ಮತ್ತೆ ಏಳುತ | ಬೆಳಗು ಏತಕೆ ಆಗದೆನ್ನುತ |
ನಿಲದೆ ಕಥೆಗಳ ಹೇಳಿ ಕೇಳುತ | ಬಲುತರದ ಸಂಗೀತ ಪಾಡುತ |
ಒಲಿದು ತಾಂಬೂಲಗಳ ಸವಿದತಿ | ಗೆಲವಿನಿಂದಲಿ ಮಾತನಾಡುತ |
ನೋಡಲಿಲ್ಲ | ರಾತ್ರಿಯೂ | ತೀರಲಿಲ್ಲ || ಲಾಲಿಸಯ್ಯ   ||೨೫೪||
ಒಡಲೊಳೇತಕೆ ಬಹಳ ಹಸಿವು | ತೊಡಗಿಕೊಂಡಿದೆಯೆನುತ ಯೋಚಿಸಿ |
ಉಡುಪತಿಯು ಎಲ್ಲಿಹನೊಯೆನುತಲಿ | ತಡೆಯದಂಗಳವಿಳಿದು ಈಕ್ಷಿಸಿ |
ಒಡನೆ ಪೇಳ್ದರು ಹೋ ಹೋ ಬಿಡಿ ಬಿಡಿ | ನಡುವಿರುಳು ಇದುಯೆನುತ ಯೋಚಿಸಿ |
ದಡಬಡನೆ ಬಂದೆಲ್ಲ ಶಯನವ | ಕೊಡುತ ನಿದ್ರೆಯ ಗೆಯ್ದರಾ ಕ್ಷಣ |
ಬಿಗುಹಿನಿಂದ | ಶ್ರೀಹರಿ | ಮಾಯದಿಂದ || ಲಾಲಿಸಯ್ಯ ||೨೫೫||
ಭಾಮಿನಿ
ಇನಿತು ಈ ಪರಿಯಯ್ದು ದಿವಸವು |
ಕಳೆದುದೀರ್ವರ ರತಿಕಲಾಪದಿ |
ಮನಕೆ ಪೂರ್ಣಗಳಾಗೆ ಚಕ್ರವ ತೆಗೆಯಲಿನಬಿಂಬ ||
ವಿನಯದಿಂ ರಂಜಿಸಲು ರಾಧೆಯ |
ನನುಸರಿಪ ಪರಿಯಿದ್ದ ಕೃಷ್ಣನು |
ಜನಪನಂದನ ಬಳಿಗೆ ನಾರದ ಬಂದ ಹರಿಯೆನುತ     ||೨೫೬||
ರಾಗ ಆನಂದಭೈರವಿ ಅಷ್ಟತಾಳ
ತೆರಳಿದ ನಾರದಮುನಿಯನೆ ಕಂಡು | ಧರಣೀಶನೆರಗಿ ಸತ್ಕರಿಸಿ ಕೇಳಿದನು   || ಪಲ್ಲವಿ ||
ಪರಮಪಾವನ ನಿನ್ನ ಚರಣಭೇಟಿಗಳಿಂದ | ಹರಿದುದೆನ್ನಯ ಭವದುರಿತ ||
ಕರುಣಾಳು ಇತ್ತ ಚಿತ್ತಯಿಸಿದ ಕಾರ್ಯವ | ನರುಹಬೇಕೆನಲಾಗ ಒರೆದ ಭೂಪನೊಳು        ||೨೫೭||
ಕೇಳಯ್ಯ ನಂದಭೂಪಾಲ ನಿಮ್ಮಯ ಕಿರಿ | ಬಾಲಕೃಷ್ಣನ ರಾಜಕಾರ್ಯಗಳ ||
ಪೇಳಲೋಸುಗ ಬಂದೆ ಕೆಟ್ಟು ಹೋದನು ಈಗ | ಬಾಲೆ ಚಂದ್ರಾವಳಿಯಲಿ ಸೊಕ್ಕುತಿಹನು   ||೨೫೮||
ಮುನಿನಾಥ ಬರಿದೆ ನೀ ಪೇಳಿದರೊಪ್ಪೆನು | ವನಿತೆಯಿರ್ಪಳು ಸಿಂಧುಗ್ರಾಮದೊಳು ||
ಮನೆಯ ಬಿಟ್ಟ್ಹೊರಡಳು ಗಂಡನಾಜ್ಞೆಯು ಬಹಳ | ತನಯಗೆ ಸಂದರ್ಭವಹುದೆಂತು ಪೇಳು ||೨೫೯||
ನೀನೇನ ಬಲ್ಲೆಯವನ ಮಾಯವ ರಾಧೆ | ರೂಪವ ಧರಿಸಿ ತಾ ತೆರಳಿಹನು ||
ಕಾಣುತಲವರು ಸತ್ಕರಿಸಿ ಅಕ್ಕನು ಎಂಬ | ಭಾವದಿ ಕಳುಹಿದರ್ ಕೋಣೆಗೀರ್ವರನು         ||೨೬೦||
ಸರಸದ ಮಾತಿನೊಳ್ ವಿರಹವ ನೇರಿಸಿ | ಮರುಳುಮಾಡಿದನಾಕೆ ಹೃದಯವನು ||
ಇರದೆ ತನ್ನಯ ನಿಜ ತೋರಿದನಾ ಮೇಲೆ | ಸ್ಮರನ ಕೇಳಿಯೊಳೀಗ ಮೆರೆವುತ್ತಲಿಹನು       ||೨೬೧||
ಈ ನುಡಿ ಪುಸಿಯಾಗೆ ವಾಣಿಯ ಸುತನಲ್ಲ | ವೀಣೆಯ ಪಿಡಿಯೆನು ಕಯ್ಯೊಳಗೆ ||
ನಾನರಿತುದ ಪೇಳ್ದೆ ಏನಾದರ್ ಮಾಡೆಂದು | ಜಾಣ ಮುನಿಯು ಪೋದಗೀರ್ವಾಣಪುರಕೆ    ||೨೬೨||
ರಾಗ ಕೇದಾರಗೌಳ ಅಷ್ಟತಾಳ
ಮೌನಿ ನಾರದನಿಂತು ಸೂಚಿಸಿ ತೆರಳಲು | ಕ್ಷೋಣಿಪಾಲಕನಿತ್ತಲು ||
ನಾನಾ ವ್ಯಥೆಗಳಿಂದ ಯೋಚಿಸಿ ಕುವರಗಿ | ನ್ನೇನ ಮಾಡುವೆನೆನ್ನುತ     ||೨೬೩||
ತರಳನ ಘನ ರೂಪು ನಮಗೆ ಶೂಲಗಳಾಯ್ತು | ಅರೆ ಕ್ಷಣ ಗೃಹದೊಳಗೆ ||
ಇರಗೊಡಿಸದೆ ನಾನಾ ಪರಿಯೊಳು ಭೇದಿಸಿ ಮನ | ಮರುಳುಮಾಡುತಲವಗೆ      ||೨೬೪||
ಕ್ಷೀರಬೆಣ್ಣೆಯನಿತ್ತು ಭೂರಿ ಮೋಹದಿ ಕೆಟ್ಟ | ನಾರಿಯರೀ ಪೋರನ ||
ಧಾರಿಣಿಯಲಿ ಹಾಳುಮಾಡಿ ಕೆಡಿಸಿದರು | ಯಾರಿಗೆಂಬೆನು ಹದನ         ||೨೬೫||
ಹೆತ್ತು ನಾ ಕಯ್ಯಾರೆ ಸಾಕಿ ಸಲಹಿ ಈಗ | ವ್ಯರ್ಥ ಈ ಗೋಕುಲದ ||
ಮೃತ್ಯು ಹೆಂಗಳಿಗಾಗಿ ತೆತ್ತೆನು ತಾನೆಂದು | ಚಿತ್ತದೊಳ್ ಯೋಚಿಸಿದ     ||೨೬೬||
ಕರೆಯೆ ರಾಧೆಯನಕ್ಕತಂಗಿಯರಿಗೆ ಪುತ್ರ | ಕ್ರಯವಾಗಿ ಹೋದನಲ್ಲ ||
ಇರಲಾರೆ ನರ್ವಥಾ ಮಗನ ದುರ್ಬುದ್ಧಿಗೆ | ಹೃದಯ ತಲ್ಲಣಿಪುದಲ್ಲ        ||೨೬೭||
ಭಾಮಿನಿ
ಎಂದು ಈ ಪರಿ ವ್ಯಥಿಸಿ ರಾಧೆಯ |
ನಂದು ಕರೆಸುತ ನುಡಿದ ಕೃಷ್ಣನ |
ಇಂದು ನೀವಿರಗೊಡರೆ ಬಿಡಲೇ ಪುರವ ನಿಮಗಾಗಿ ||
ಹಿಂದೆ ಕೆಡಿಸಿದೆ ನೀನು ಈಗಲು |
ಸಂದನವ ನಿನ್ನನುಜೆಭೋಗಕೆ |
ಚಂದವಾಯಿತು ಬುದ್ಧಿ ಕುಲಕತಿ ಕೀರ್ತಿ ಗಳಿಸಿದಿರಿ     ||೨೬೮||
ರಾಗ ತೋಡಿ ಏಕತಾಳ
ಕೇಳು ರಾಧೆ ನೀನು | ಕನ್ನೆಗೆ | ಪೇಳು ಬುದ್ಧಿಗಳನು ||
ಬಾಳವಾಗಿ ನಾ ಸೈರಿಸಿ ಪೇಳಿದೆ | ಹಾಳು ಚಾಳಿಯಿಂ ಕೆಡುವಿರಿ ಸಾರಿದೆ ||೨೭೯||
ನಿನ್ನ ರೂಪಿನಂತೆ | ವೇಷಗ | ಳನ್ನು ಧರಿಸಿ ಮುಂತೆ ||
ಕನ್ನೆಯಾದ ಚಂದ್ರಾವಳಿಮಾಯಕೆ | ಮುನ್ನ ಮರುಳುಗೊಳ್ಳುತಲಿಹನಂತೆ ||೨೭೦||
ಪುರಕೆ ಧೊರೆಯು ನೀನು | ನಿನ್ನೊಳ | ಗಿರುವ ಬಡವೆ ನಾನು ||
ಪರರು ಪೇಳ್ದರದಕುತ್ತರ ಬಲ್ಲೆನು | ಒರೆಯಬಾರದೈ ನಿನ್ನೊಳು ಪ್ರತಿಯನು         ||೨೭೧||
ವರ ಬಂಧುವು ನೀವು | ಬುದ್ಧಿಯ | ನೊರೆಯಲು ಬಾಧಿತರು ||
ಇರಲಿದಕೇಕೆ ಕೋಪಿಸಿ ಕರೆಗಳಿಸಿ | ಕರೆಸಿದ ಕಾರಣವೆನೆ ಪೇಳಿದನು      ||೨೭೨||
ತೆರಳಬೇಕು ನೀನು | ಸಿಂಧಿಗೆ | ಚರರ ಕೊಡುವೆ ನಾನು ||
ಹರಿಯನು ಪಿಡಿದೀವುದು ಇವರೊಶದೊಳ್ | ತರಳೆಗೆ ಶಿಕ್ಷೆಯ ಮಾಡಿಸು ಪತಿಯೊಳು       ||೨೭೩||
ಬಲು ಗರ್ವದೊಳಿನ್ನು | ಕುಳಿತರೆ | ಕಳೆಯದು ಸಾರಿದೆನು ||
ನಿಲಬೇಡೀ ಕ್ಷಣ ನಡೆನಡೆಯೆನುತಲಿ | ಕಳುಹಿದ ರಾಧೆಯ ಚರರಸಮೇತದಿ        ||೨೭೪||
ರಾಗ ಕಲ್ಯಾಣಿ ಏಕತಾಳ
ಬಂದಳು ರಾಧೆ ಬಂದಳು | ದೂತ | ವೃಂದ ಸಹಿತಾ ಪುರ |
ದಿಂದ ಪೊರಟು ಸಿಂಧಿಗಾಗಿ         || ಪಲ್ಲವಿ ||
ಏನ ಮಾಳ್ಪುದೀಗ ಬಲು | ಹೀನಬುದ್ಧಿಯಿಂದ ತಂಗಿ |
ದಾನವಾರಿಯನ್ನು ಕೂಡಿ | ಮಾನಕೆಟ್ಟಳು ||
ಕ್ಷೋಣಿಯಲ್ಲಿ ಕಡು ಮೂರ್ಖ | ಜಾಣ ಚಂದಗೋಪನವಳ |
ಪ್ರಾಣವುಳುಹ ಸಿದ್ಧವೆಂದು | ನಾನಾ ಪರಿಯೊಳ್ ಚಿಂತಿಸುತ || ಬಂದಳು ||೨೭೫||
ಗುಟ್ಟಿನಿಂದ ಪೋಗಿ ನಾನು | ತಟ್ಟನೆ ಮುರಾರಿಯನ್ನು |
ಅಟ್ಟುವೆನೆಂದರೆ ಬಂದರ್ | ದುಷ್ಟದೂತರು ||
ಅಟ್ಟಹಾಸದಿಂದ ಕೂಗಿ | ನಿಷ್ಠೂರವ ಮಾಡಿ ಅವಳ |
ಕುಟ್ಟಿ ಕೊಲ್ಲುವರಯ್ಯ ನೋಡಿ | ಹೊಟ್ಟೆಯೆಂತು ಹಿಡಿವುದೆನುತ || ಬಂದಳು         ||೨೭೬||
ಎಂದು ನಾನಾ ವಿಧದೊಳ್ ಮನದಿ | ನೊಂದುಕೊಳುತ ದುಗುಡದಿಂದ |
ಚಂದನ ನಿಳಯಕ್ಕೆ ಬರಲು | ಕಂಡು ಸರ್ವರು ||
ಇಂದಿದೇನು ಪೊಸ ರಾಧೆಯೆ | ಲ್ಲಿಂದ ಬಂದಳಿವಳೊ ನಿನ್ನೆ |
ನಿಂದಿಲ್ಲಿರ್ದ ರಾಧೆ ಯಾರು | ಎಂದು ವಿಸ್ಮಯವ ಕೊಳ್ಳುತ್ತ      ||೨೭೭||
ಕಂದ
ಉರುತರ ಭ್ರಮೆಯಿಂದೆಲ್ಲರು |
ಬಿರಿಬಿರಿ ನೋಡುತ್ತ ನಿಜದ ರಾಧಾರೂಪಂ ||
ಮರದಂದದಿ ಕುಳಿತಿರಲಾ  |
ಚರರೆಂದರು ಸಮಯ ನೋಡಿ ವಾರ್ತೆಗಳೆಲ್ಲಂ        ||೨೭೮||
ರಾಗ ತೋಡಿ ಏಕತಾಳ
ಯಾರ‍್ಮ್ಯಾ ಇಲ್ಲಿ ಕುಂತವರೊಳಗೆ | ಯಾರ‍್ಮ್ಯಾ ಚಂದಗೋಪನು ||
ಬಾರ್ಮ್ಯಾ ಈಚಿಗೆ ಕಿಷ್ಣಸಾಮಿಯ | ತೋರ್ಮ್ಯಾ ನೀ ಬಲು ಶ್ಯಾಣನು  || ಪಲ್ಲವಿ ||
ಲಂಡಿ ಪುಸುಕೀ ನಿನ್ನ ಬಾಳ್ವೆ | ಹೆಂಡತಿಯನು ಈಗಲು ||
ಕಂಡವರ್ ಮೋಜಿಗಿತ್ತು ಹೊರಗೆ | ಕುಂಡ್ರೈದಾನೆ ನೋಡಲು    ||೨೭೯||
ರಾಧವ್ವ ನೀ ಪಿಳಿಪಿಳಿ ನೋಡ್ತ | ಹೊತ್ತ ಕಳದರೆ ಈಗಲು ||
ಹೋದೆವೆಂಬೀ ಬೆರ್ಮೆ ಬೇಡ | ಯೇಳು ಸುಮ್ಮನೆ ಗಾಡವು      ||೨೮೦||
ನಿನ್ನ ಮನೆಯಾಗೆ ಪುಟ್ಟು ಸಾಮೀ | ರಾಧೆವೇಷದಿಂದಲಿ ||
ಮಿಣ್ಣನೆ ಕೆಲಸ ಕೊಡುತಾರ್ವಳಗೆ | ಕರತಾ ಹೋಗು ಬೇಗಿಲ್ಲಿ    ||೨೮೧||
ಗಡಬಡಹತ್ತೈತರಮನೆಯೊಳಗೆ | ನಿನ್ನೆ ನಿಂದ ಬಾರದೆ ||
ಬಡವೆ ನೀನೇನ್ ಬಲ್ಲೆ ದೊರೆಗಳ್ | ಮಿಡುಕುವರೀತನ ಕಾಣದೆ ||೨೮೨||
ಅಮ್ಮನೊರ್ ಶ್ಯಾನೆ ಕರ್ಕರೆಬಡುತಾರೆ | ಗುಮ್ಮನ ಹಾಗೆ ನೀನು ||
ಸುಮ್ಮನೆ ಕುಂತರೆ ಮೇಲೀ ನಮ್ಮ ದೇವ | ಕೆಮ್ಮದೇನನು ನಾನು         ||೨೮೩||
ಮುಂಜಾವ್‌ನಿಂದ ಬೆರ್ಮಿಡಿದೈತೆ | ಗಾಂಜವಿಲ್ಲದೆ ಈಗಲು ||
ಜಂಜಾಲವಾಯ್ತತ್ತಿತ್ತೆನಬೇಡ | ಕಳುಹೆಮ್ಮಯ್ಯನ ಬೇಗಲು       ||೨೮೪||
ರಾಗ ಕಾಂಭೋಜಿ ಅಷ್ಟತಾಳ
ಈ ಪರಿಯಲಿ ಪೇಳಿ ದೂತರು | ಚಂದ | ಗೋಪನ ಕೈಪಿಡಿದೆಳೆದರು ||
ಶ್ರೀಪತಿಯೆಲ್ಲಿ ತೋರೆಂದರು | ಬಹು | ತಾಪದಿ ಮಿಡುಕಿದರೆಲ್ಲರು ||೨೮೫||
ಪರಿಕಿಸಿ ರಾಧೆ ತಾನೆದ್ದಳು | ಬಂದು | ಚರನ ನೂಕುತ ಬೈದು ನುಡಿದಳು ||
ಪರದೇಶಿಗಳಿರ ನಿಮ್ಮೆಲುಗಳು | ಈಗ | ಮುರಿಸುವೆನೆನುತ ಕೋಪಿಸಿದಳು         ||೨೮೬||
ಸೀಳಿಸುವೆನು ನಿಮ್ಮ ಬಾಯನು | ಪೋಗಿ | ಪೇಳಿ ನಿಮ್ಮಪ್ಪಗೆ ದೂರನು ||
ನಾಳೆ ನಮ್ಮೆಲ್ಲರ ತಲೆಯನು | ನಿಮ್ಮ | ಭೂಲಲಾಮನು ಕೊಳಲಿನ್ನೇನು  ||೨೮೭||
ನುಡಿದು ಈ ಪರಿಯಿಂದಲಾಕ್ಷಣ | ರಾಧೆ | ಬಿಡಿಸಿ ತಂದಳು ಚಂದಗೋಪನ ||
ಕಡೆಗೆ ರಾಧೆಯೊಳೇಕೆ ದುರ್ಜನ | ಯೆಂದು | ಒಡನೆ ಮಾತಾಡೆ ಚಾರಕಜನ       ||೨೮೮||
ದೊರೆಗೆ ಕೇವಲ ಈಕೆ ನೆಂಟಳು | ನಮ್ಮ | ಕಿರಿಯ ಸಾಮಿಯವರಿಗೆಣೆಯಳು ||
ತರವಲ್ಲ ದುಡುಕುಗಳಿವಳೊಳು | ಈಗ | ತೆರಳಿ ಪೇಳುವ ನಂದನೃಪನೊಳು       ||೨೮೯||
ಮರಳಿ ಕೋಪಿಸಿಯಾತ ನಮ್ಮಲಿ | ಮತ್ತೆ | ಒರೆಯೆ ಬಂದಿರುವನು ಭರದಲಿ ||
ಇರದೆ ಬಿಗಿದು ಒಯ್ವೆನೆನುತಲಿ | ಪೋಗೆ | ಪುರಕೆ ಚರರು ಬಹು ಜವದಲ್ಲಿ ||೨೯೯||
ಭಾಮಿನಿ
ಚಾರರಿತ್ತಲು ಪೋಗಲಾ ಮುರ |
ವೈರಿಯೆಲ್ಲವ ಕಂಡು ಇನ್ನಿರ |
ಬಾರದಿಲ್ಲೆನುತಾಗಲಂತರ್ಧಾನವಂ ಪಡೆಯೆ ||
ಕ್ರೂರ ಕೋಪದಿ ಮಿಡುಕಿ ಚಂದನು |
ನಾರಿ ಚಂದ್ರಾವಳಿಯನೆಳೆತಂ |
ದಾರುಭಟಿಸುತ ಕೇಳ್ದ ಬಂದವನ್ಯಾರು ನಿನ್ನೆನುತ      ||೩೦೦||
ರಾಗ ಪಂತುವರಾಳಿ ಆದಿತಾಳ
ಬಗುಳು ಬಗುಳು ಮೂಳೆ ನಿನ್ನನು | ಈಗ | ಸಿಗಿಸುವೆ ಬಂದವನ್ಯಾವ ತೊತ್ತಿನ ಮಗ        || ಪಲ್ಲವಿ ||
ಹಾಳು ಚಾಳಿಗೆ ನೀನು ಸೂಳೆಯೊ ಪೇಳೆಂದು | ಕಾಲೊಳಗೊದ್ದು ತಾ ಪೊಯ್ವುತಿರೆ ||
ತಾಳು ತಾಳೆನುತೆಲ್ಲರಡ್ಡೈಸಿ ನೀತಿಯ | ಪೇಳಿ ನಿಲ್ಲಿಸಿ ಕೇಳ್ದರಾಕೆಯ ಬೇರೆ || ಬಗುಳು       ||೩೦೧||
ತರುಣಿ ನಿನ್ನಕ್ಕ ನಂದದಿ ಬಂದ ದುಷ್ಟನ | ಪುರುಷನೆನುತಲೆ ನೀ ತಿಳಿದ ಮೇಲೆ ||
ಹೊರಗಿರ್ದವರನ್ನು ಕರೆಯದೆ ಗುಟ್ಟಲಿ | ಇರುವ ಕಾರಣವೇನು ಒರೆ ಬೇಗ ಬಾಲೆ   ||೩೦೨||
ಧೀರನ ನಿಜ ಕಂಡು ಕರೆವೆನೆಂಬುದರೊಳು | ಮಾರನಾಟದ ಹಬ್ಬ ಕಾಣಿಸಲು ||
ಮೀರಿದ ಕೆಲಸಕಿನ್ನೇಕೆ ಕೂಗಲಿಯೆಂದು | ಈ ರಾತ್ರೆ ಕಳೆದೆ ಆತನ ಸಮೀಪದಲಿ   ||೩೦೩||
ಒಳ್ಳೆ ಜಾಣೆಯು ನೀನು ಆದರೆ ಬಂದಂತ | ಖುಲ್ಲನ ಪೆಸರುಗಳೇನೀಗಲು ||
ಚೆಲ್ವಿಕೆಯಲ್ಲಿ ಹೇಗಿಹನೆಂದು ಕೇಳಲು | ಫುಲ್ಲಲೋಚನೆ ತಾನು ಮರಳಿ ಪೇಳಿದಳು  ||೩೦೪||
ಈರೇಳು ಭುವನದ ರೂಪುಗಳೆಲ್ಲವು | ತೋರುವುದಾತನ ದೇಹದೊಳು ||
ಭೂರಿ ನಾಮವು ಕೇಳಿ ಸಾವಿರವುಂಟಂತೆ | ಯಾರಿಗೆ ಜ್ಞಾಪಕಿಹುದು ಹೆಸರುಗಳು  ||೩೦೫||
ಬಾಲನೊ ವೃದ್ಧನೊ ಪ್ರಾಯದವನೊ ಮತ್ತೆ | ಬಾಳ ದುಷ್ಟನೊ ಸಾಧುಗುಣವಂತನೊ ||
ಲೋಲಾಕ್ಷಿ ಕೊಡದಿರು ಪೆಟ್ಟಿಗೆ ಪ್ರಾಣವ | ಹೇಳೆಂದೆನಲು ಬಾಲೆ ಉಸುರಿದಳ್ ತಾನು       ||೩೦೬||
ನಂದಗೆ ಬಾಲನು ದ್ರುಹಿಣಗೆ ತಾತನು | ಇಂದುಮುಖಿಯರಿಗೆ ಯೌವನನು ||
ಮಂದಗರ್ವಿತರಿಗೆ ದುಷ್ಟನು ಶರಣರ | ವೃಂದಕೆ ಸಾಧು ನಾನಾ ವೇಷದವನು      ||೩೦೭||
ಪುಂಡರೀಕಾಕ್ಷಿ ಕೇಳಥವಾ ಮೋಸಗಳಾಗೆ | ಕಂಡು ಕಾಣದ ಹಾಗೆ ಕಳುಹಿಸದೆ ||
ಗಂಡನ ಭಯವು ನೀಲಕ್ಷ್ಯಕ್ಕೆ ತಾರದೆ | ಬಂಡಾಟ ಮಾಳ್ಪರೆ ಊರೆಲ್ಲ ಬರಿದೆ       ||೩೦೮||
ಮೊದಲು ನಾ ಹಾಗೆ ಯೋಚಿಸಿಕೊಂಡು ಇರ್ದೆನು | ವಿಧವಿಧ ಸರಸಕಲಾಪದಲ್ಲಿ ||
ಚದುರನೆನ್ನಯ ಮನ ಪಲ್ಲಟಿಸಿದ ಸ್ಮರ | ಕದನದಿ ಮರೆತೆ ನಾ ಕಾಂತನಾಜ್ಞೆಗಳ   ||೩೦೯||
ಕಡಿದು ಬಡಿದು ಈಗ ಮಡುವಿಗೆ ನೂಕುವೆ | ಬಿಡೆನೆಂದು ಪತಿ ಕೆಂಡವಾಗಿಹನು ||
ಮಡದಿ ನಿನ್ನೊಡಗೂಡಿ ಪೋದವ ಬಂದೀಗ | ಬಿಡಿಸಬಲ್ಲನೆ ವ್ಯರ್ಥ ಕೆಟ್ಟೆಯಿನ್ನೇನು ||೩೧೦||
ಹದಿನಾಲ್ಕು ಲೋಕವನಾನಂದದಲಿ ತನ್ನ | ಉದರದೊಳಿರಿಸಿ ರಕ್ಷಿಪ ದೇವನು ||
ಸುದತಿಯೊಬ್ಬಳ ಕಾಯಲಾರನೆ ಕೋಪದ | ಉರಿಗೆ ಉದಕವನ್ನು ಎರೆಯದ ಮಹಿಮನೆ     ||೩೧೧||
ಕಂದ
ಮಡದಿಯ ನುಡಿಗಳ ಲಾಲಿಸಿ |
ಕಿಡಿಕಿಡಿಯಾಗುತ್ತಲಾಗ ಸತ್ವರದಿಂದಂ ||
ಪಿಡಿದೆಳೆದಾಕೆಯ ತುರುಬಂ  |
ನಡುನಡುಗುತ ಬಿದ್ದಳಾಗ ಶೋಕಾಂಬುಧಿಯೊಳ್      ||೩೧೨||
ರಾಗ ನೀಲಾಂಬರಿ ಏಕತಾಳ
ಹರ ಹರ ಶಿವನೆ ಇಂಥಾ | ಬವಣೆಗೆಯೆನ್ನ | ಗುರಿಮಾಡಿ ನಿನ್ನ ಪ್ರೀತ ||
ತೆರಳಿದನಲ್ಲೊ ಮುಂದಿನ್ನು | ಎನ್ನಯ ಪ್ರಾಣ | ಪೊರೆವ ದಾತರ ಕಾಣೆನು ||೩೧೩||
ಉರಗ ಹುತ್ತದೊಳಿರಲು | ಬೋಧಿಸಿ ಕರೆದು | ಗರುಡಗೆ ಇತ್ತವೋಲು ||
ಉರುತರ ಕೊಲೆಗೆನ್ನನು | ಒಪ್ಪಿಸಿ ಪೋದ | ಹರಿಗೆ ತಟ್ಟದೆಗೋಳಿನ್ನು     ||೩೧೪||
ಅತ್ತೆಯವರೆ ಎನ್ನನು | ಬಿಡಿಸಿ ಇಂಥ | ಕೃತ್ಯವ ಮಾಡೆನಿನ್ನು ||
ಚಿತ್ತ ಮರುಗದೆ ಭಾವಯ್ಯ | ಕಟುಕರಂತೆ | ವ್ಯರ್ಥ ಕೊಲ್ಲುವರಲ್ಲಯ್ಯ      ||೩೧೫||
ಕರವ ಮುಗಿವೆನಕ್ಕಯ್ಯ | ಹೇಗಾದರೆನ್ನ | ಸೆರೆಯ ಬಿಡಿಸುದಮ್ಮಯ್ಯ ||
ಉರುತರ ಶಿಕ್ಷೆಯೊಳು | ನಿಲುವುದುಂಟೆ | ಪರಮಾತ್ಮಗೀಗೆ ಪೇಳು       ||೩೧೬||
ರಾಗ ಪಂತುವರಾಳಿ ಏಕತಾಳ
ಅನುಜೆಯ ಭಂಗವ ರಾಧೆ ಈಕ್ಷಿಸುತ |
ಮನದಿ ಮಿಡುಕಿ ಚಂದಗೆಂದಳ್ ದುಃಖಿಸುತ  ||೩೧೭||
ಸೈರಿಸು ಸೈರಿಸು ಕ್ರೋಧವ ನೀನು |
ನಾರೀವಧೆಯು ಯೋಗ್ಯವಲ್ಲ ಸಾರಿದೆನು     ||೩೧೮||
ಪುರುಷನೆನ್ನುವ ಛಾಯೆ ಆದಿಯೊಳಿವಳು |
ಅರಿತು ಮಾಡಿದುದಲ್ಲ ಕೆಟ್ಟ ಚಾಳಿಗಳು       ||೩೧೯||
ಕಾಣದೆ ಬಂದಿಹ ಮೋಸಕ್ಕೆ ನೀನು |
ಪ್ರಾಣವ ತೆಗೆದರೆ ಹರ ಹರೀಕೆಯನು          ||೩೨೦||
ಸಮನಲ್ಲ ಬಿಡು ಬಿಡು ಇಂತು ಶಿಕ್ಷೆಗಳು |
ಯಮನಿಗಾದರು ಉಂಟು ಸ್ವಲ್ಪ ಕರುಣಗಳು ||೩೨೧||
ರಾಗ ಮಾರವಿ ಏಕತಾಳ
ರಾಧೆಯ ವಚನವ ಲಾಲಿಸಿ ಚಂದನು | ಪೇಳಿದ ಕ್ರೋಧದೊಳು ||
ವಾದಿಸದಿರು ನೀನೆನ್ನೊಳು ನಡೆ ನಡೆ | ನಗರಕೆ ಶೀಘ್ರದೊಳು   ||೩೨೨||
ಸರಿಯವರಿದಿರಲಿ ಶಿರವೆತ್ತದವೋಲ್ | ತೆಗೆದಳು ಮಾನವನು ||
ಪಿರಿಯರ ನರಕಕೆ ಮಾಡಿದ ಪಾಪಿಯ | ಬಿಡುವೆನೆ ನಾನಿನ್ನು    ||೩೨೩||
ಮೊದಲೀ ಮೃತ್ಯುವ ಬಿಗಿದುರಿಯಲಿ ನಾ | ನುರುಳಿಸಿ ಕಡೆಯೊಳಗೆ ||
ಸದೆದುಕೊಂಬೆನು ಈ ಜೀವವ ಧರೆಯೊಳ | ಗಿರಿನೊಂದರೆಗಳಿಗೆ          ||೩೨೪||
ಎಳೆಗರುವನು ಹೆಬ್ಬುಲಿಗಿತ್ತಂದದಿ | ದುರುಳಗೆ ಈಕೆಯನು ||
ತಿಳಿಯದೆ ಕೊಟ್ಟೆವುಯೆಂದಾ ರಾಧೆಯು | ಮರುಗುತಲಿರೆ ತಾನು         ||೩೨೫||
ಒಟ್ಟಿದ ಕಾಷ್ಠವನಿಟ್ಟನು ವಹ್ನಿಯ | ಮುಟ್ಟಿಸಲುರಿಯೇಳೆ ||
ಕಟ್ಟುತಲಿರಲಾ ಸತಿಯನು ಭಯದೊಳು | ಒದರಿದಳಾ ಬಾಲೆ   ||೩೨೬|| 
ರಾಗ ನೀಲಾಂಬರಿ ರೂಪಕತಾಳ
ಪೊರೆವವರಿಲ್ಲವೆ ಎನ್ನನು | ಉರಿಯಲಿ ನೂಕುವನೀತನು ||
ಮರಣದ ಹಬ್ಬವ ಸೊಗಸನು | ಪರಿಕಿಸುವರೆಯಿದನು  ||೩೨೭||
ಏತಕೆ ತಾಯ್ತಂದೆಗಳೀ | ಪಾತಕಿಗಿತ್ತರೊಯೆನ್ನನು ||
ಭೂತಳದೊಳ್ ಸತಿಜನ್ಮದೊ | ಳೇತಕೆ ಜನಿಸಿದೆನೊ  ||೩೨೮||
ಏತಕೆ ತೆರಳಿದ ಕೃಷ್ಣನು | ಏತಕೆ ಮನಮರುಳಾದೆನು ||
ಏತಕೆ ಸ್ಮರಶರವೆಚ್ಚನು | ಏತಕೆ ಕೂಡಿದೆನು  ||೩೨೯||
ಒರೆವುತ ರಾಧೆಯ ನೋಡಲು | ಮರುಗುತಲೀಕೆಗೆ ಪೇಳ್ದಳು ||
ತರಳಾಕ್ಷಿಯೆ ನೀ ದೃಢದೊಳು | ಸ್ಮರಿಸಾ ಹರಿಪದವ   ||೩೩೦||
ಅಕ್ಕನ ವಚನವ ಕೇಳುತ | ಘಕ್ಕನೆ ಜ್ಞಾನವ ಧರಿಸುತ ||
ದುಃಖಿಸಿ ನುಡಿದಳು ಹರಿ ತಾ | ಸಿಕ್ಕಿದೆ ಸಲಹೆನುತ    ||೩೩೧||
ಕ್ಷೋಣಿಗಳೆರಡೇಳರೊಳಿಹ | ಪ್ರಾಣಗಳೊಳಗಿಹೆಯೆನ್ನುತ ||
ಮಾನ ಪ್ರಾಣವು ಕ್ಷಮೆ ಕ್ರೋ | ಧಾದಿಗಳಾನೆನುತ      ||೩೩೨||
ಒರೆದೆಲೊ ಈಪರಿ ಮಹಿಮೆಗ | ಳಿರುತಿರೆ ಏತಕೆ ಶರಣಳ ||
ಮರುಗಿಸಿ ಕೊಲಿಸುವೆ ಶ್ರೀಹರಿ | ಪೊರೆಯದೆ ನಿನ್ನವಳ ||೩೩೩||
ವಾರ್ಧಕ
ಬಣಗೆ ನಿನ್ನಯ ದಗಡನೆಲ್ಲಿಹನು ಬಂದೀಗ |
ಘನದಿ ರಕ್ಷಿಸಲೆಂದು ಎಳೆದೊಯ್ವುತಿರಲಾಗ |
ವನಜನಾಭ ಮುಕುಂದ ಖಲವೈರಿ ಗೋವಿಂದ ಎನುತಿರ್ದಳಾ ಬಾಲಕಿ ||
ವನಿತೆಯಳ ಕೊಲಬೇಡ ಎನುತೆಲ್ಲರಡ್ಡೈಸೆ |
ಕನಲಿ ನೂಕುತಲವರ ದನುಜಾರಿಯಂ ನೆನೆವ |
ವನಜಮುಖಿಯೆಳೆತಂದು ಅನುಮಾನಗೊಳದೆತ್ತಿ ಅನಲಮಧ್ಯಕೆ ಬಿಸುಟನು        ||೩೩೪||
ಭಾಮಿನಿ
ಪರಿಕಿಸುತ್ತೆಲ್ಲವರು ಹಾಹಾ |
ರವದಿ ಗೋಳಿಡಲಾಗ ರಾಧೆಯು |
ಕರುಳತೊಡಕಿನ ಮೋಹ ಸೈರಿಸದಗ್ನಿಯಲಿ ಧುಮುಕೆ ||
ಹರಿಯು ಹರಿಯಲಿ ತೋರಿ ನಿಜವನು |
ಹರಿಣನೇತ್ರೆಯರುಗಳನೀರ್ವರ |
ಹರುಷದಿಂ ತೆಗೆದಪ್ಪಲಿತ್ತಲು ಚಂದ ದುಗುಡದಲಿ       ||೩೩೫||
ಉರಿವ ಉರಿಯಲಿ ಕಂಡ ಚಂದನು |
ಮೆರೆವ ಪೀತಾಂಬರ ಚತುರ್ಭುಜ |
ಕರದಿ ಶಂಖವು ಚಕ್ರ ಗದೆ ಪದ್ಮಾದಿ ರೇಖೆಯಲಿ ||
ಅರಸಿ ಚಂದ್ರಾವಳಿಯು ರಾಧಾ |
ತರುಣಿ ಸಹಿತೆಡಬಲದ ತೊಡೆಯಲಿ |
ಸರಸವಾಡುತಲಿರಲು ವಿಸ್ಮಿತನಾದನಡಿಗಡಿಗೆ         ||೩೩೬||
ಮತ್ತೇಭವಿಕ್ರೀಡಿತಂ
ಪರಮಾನಂದನ ಕಾಣುತಾಗ ಮನದೊಳ್ ಬೆರಗಾಗಿ ಕಡು ಮೌನವಂ |
ಧರಿಸುತ್ತಾಗಲು ಚಂದಗೋಪ ಭಯದಿಂದಿರಲಾಗಲಾ ಮಾಧವಂ |
ಭರದೊಳ್ ತೋಷವ ತಾಳಿ ತನ್ನ ಪದವಹ್ನಿಯನಾಥಗಂ ಸೋಂಕಿಸೇ |
ವರಸುಜ್ಞಾನ ಸುಶಾಂತ ಮೂಡಿ ದೃಢದಿಂ ಹರಿಯಂಘ್ರಿಯಂ ಧ್ಯಾನಿಸೆ    ||೩೩೭||
ರಾಗ ಕಲ್ಯಾಣಿ ಝಂಪೆತಾಳ
ಧರೆಯೊಳಗೆ ಎನ್ನಂಥ ಧನ್ಯರಿನ್ನಿಲ್ಲ | ಕರುಣನಿಧಿ ವಿಷ್ಣು ನೀನಹುದು ಸಟೆಯಲ್ಲ || ಪಲ್ಲವಿ ||
ವರಪುರಾಣದ ಕಥೆಯೊಳ್‌ಬಲ್ಲ ಹಿರಿಯರು ಎನಗೆ |
ಒರೆದಿಹರು ತವ ರೂಪು ಮಹಿಮೆಗಳ ಹಿಂದೆ ||
ಪರಿಕಿಸಿದರಾ ನುಡಿಗು ನಿನಗು ಭೇದಗಳೀಗ |
ಅರೆತಿಲಾಂಶವು ಕಾಣೆ ಪರಮಾತ್ಮ ನೀನೆ     ||೩೩೮||
ಯಾರಿಗಿಹುದೀ ತೇಜ ಭಾನುವಿಗೆ ಶತಮಿಗಿಲು |
ಚಾರು ಭುಜಗಳು ದಿವ್ಯಪಾದಹಸ್ತಗಳು ||
ತೋರುತಿದೆ ವರಶಂಖ ಚಕ್ರ ಗದೆ ಪದ್ಮಗಳು |
ಹೀರರೇಖೆಯು ಚರಣ ಪೀತವಸನಗಳು       ||೩೩೯||
ಈ ರೀತಿ ಬಿರುದುಗಳು ಭಗವಂತ ನಿನಗಲ್ಲ |
ದಾರಿಗಿಹುದೀರೇಳುಭುವನದೊಳಗೆ ||
ಕಾರಣಾತ್ಮಕ ನೀನು ನರನಾದಡೀವಹ್ನಿ |
ಭೂರಿ ಶೀತಳವಾಗಿ ತೋರುವುದೆ ನಮಗೆ    ||೩೪೦||
ಮದಗರ್ವದೊಳು ನಿನ್ನ ಹದನವರಿಯದೆ ಮೂಢ |
ಹೃದಯದೊಳು ಬಹುತೆರದಿ ನಿಂದಿಸಿದೆನು ||
ಪದುಮನಾಭನೆ ಎನ್ನ ಸರ್ವಾಪರಾಧವನು |
ಕ್ಷಮಿಸಿ ಉದ್ಧರಿಸೀಗ ಪತಿತನನು ಬೇಗ       ||೩೪೧||
ರಾಗ ಕೇದಾರಗೌಳ ಅಷ್ಟತಾಳ
ವರಚಂದಗೋಪನು ಪರಮಭಕ್ತಿಗಳಿಂದ | ಎರಗಿ ನುಡಿಸುತಿರಲು ||
ಕರುಣವಾರಿಧಿ ಕೃಷ್ಣ ಪಿಡಿದೆತ್ತಿಯಾತನೊ | ಳೊರೆದ ಕಟಾಕ್ಷದೊಳು       ||೩೪೧||
ಎಲವೊ ಚಂದನೆ ನೀನು ಎಸಗಿದ ಪಾಪಕೆ | ನೆಲೆಯುಂಟೆ ನಾರಿಯನ್ನು ||
ಕೊಲಲಗ್ನಿಗಿಕ್ಕಿದೆ ಸತಿಹತ್ಯದೋಷದಿ | ಮುಳುಗಿದೆ ನರಕವನು ||೩೪೨||
ಧರೆಯೊಳಜಾಮಿಳನಗಣಿತ ಪಾಪವ | ವಿರಚಿಸಿ ಪೂರ್ವದೊಳು ||
ಮರಣಕಾಲಕೆ ನಿನ್ನ ಸ್ಮರಿಸೆ ಮುಕ್ತಿಯನಿತ್ತ | ಪರಿಯೊಳಾದರಿಸೀಗಲು     ||೩೪೩||
ಮದಮತ್ಸರವು ಕ್ರೋಧಂಗಳ ಬಿಟ್ಟು ಎನ್ನಯ | ಪದಯುಗ ಭಕ್ತಿಯೊಳು ||
ಹೃದಯದಿ ಸರ್ವದಾ ನೆನೆವುತೀ ಸತಿಸಹ | ಪದುಳದೊಳಿರುತಿರಲು      ||೩೪೪||
ವನಿತೆ ಸಂಸಾರದ ಸುಖದುಃಖ ತನುಮನ | ಧನಸಹಿತೆಲ್ಲವನು ||
ನಿನಗೆ ಸಮರ್ಪಣೆಗೆಯ್ದೆ ನೀ ತೊಡಕುಗ | ಳೆನಗೆ ಹೆಚ್ಚಿಸಬೇಡಿನ್ನು         ||೩೪೫||
ದೃಢಕೆ ಮೆಚ್ಚಿದೆನಯ್ಯ ಬೇಕಾದ ವರಗಳ | ನುಡಿ ಬೇಗ ಈ ಕ್ಷಣದಿ ||
ಕೊಡುವೆ ಸಂಶಯವಿಲ್ಲವೆಂಬ ಮುರಾರಿಗೆ | ಪೊಡಮಟ್ಟೆಂದನು ಭರದಿ    ||೩೪೬||
ಅನ್ಯಥಾ ವರ ಬೇಡ ಸರ್ವದಾ ನಿನ್ನಂಘ್ರಿ | ಯನ್ನು ಭಜಿಸುವಂದದಿ ||
ಚೆನ್ನಾಗಿ ದೃಢವನಿತ್ತೆನ್ನ ರಕ್ಷಿಪುದೆಂದು | ಮುನ್ನ ವಂದಿಸಿ ಪಾದದಿ          ||೩೪೭||
ರಾಗ ಸೌರಾಷ್ಟ್ರ ರೂಪಕತಾಳ
ಕೇಳುತವನ ನುಡಿಯ ಕೃಷ್ಣ ತಾಳಿ ಹರುಷವ |
ಲೀಲೆಯಿಂದ ಅಭಯವಿತ್ತು ಹೊರಟ ಮಾಧವ ||
ಬಾಲೆ ಚಂದ್ರಾವಳಿಯು ಎಡದಿಬಲದಿ ರಾಧೆಯು |
ಬಾಳವಾಗಿ ನುತಿಸುತಿರುವ ಚಂದ ಮುಂದೆಯು        ||೩೪೮||
ಬರಲು ವಹ್ನಿ ಮಧ್ಯದಿಂದ ಪೊರಟು ಇನಿಬರು |
ಮರುಗಿ ಹಲುಬುತಿರುವ ಜನರು ಚೋದ್ಯಗೊಂಡರು ||
ಅರರೆ ಪುಣ್ಯವಧುಗಳೆಂದು ಹರುಷಗೊಳ್ಳಲು |
ಭರದಿ ಚಂದಗೋಪ ಪೊಗಳುತಾಗ ಕುಣಿಯಲು        ||೩೪೯||
ಪರಮಪುರುಷ ಬಂದನೀಗ ಪೀಠವಿಕ್ಕಿರೊ |
ದುರಿತಹರನ ಬೇಗದಿಂದಲಿದಿರುಗೊಳ್ಳಿರೊ ||
ಉರಿಯೊಳೆಮ್ಮ ಸಲಹಿದಂಥ ಹರಿಯ ನೋಡಿರೊ |
ಹರುಷದಿಂದ ಪೂಜೆಗೆಯ್ದು ಮುಕ್ತಿಪಡೆಯಿರೊ ||೩೪೯||
ಇನಿತು ಕೂಗಲವನ ನುಡಿಗೆ ಒಪ್ಪಿ ಸಕಲರು |
ವನಜನಾಭಗೆರಗಿ ಮನೆಗೆ ಕರೆದುತಂದರು ||
ವಿನಯದಿಂದ ಪೂಜೆಗೆಯ್ದು ತೀರ್ಥಗೊಂಡರು |
ದನುಜಹರಗೆ ಕೈಯ ಮುಗಿದು ಜಯ ಜಯೆಂದರು     ||೩೫೦||
ಇಂದಿರೇಶ ಭಯವಿನಾಶ ಮಂದರೋದ್ಧರ |
ಸಿಂಧುಶಯನ ಜಲಜನಯನ ಕರುಣಸಾಗರ ||
ಇಂದು ಜನ್ಮ ಸಫಲವಾಯಿತೆಂದು ಸಕಲರು |
ನಂದನಣುಗನಂಘ್ರಿಯೊಳಗೆ ಶಿರವ ಮಣಿದರು         ||೩೫೧||


ಭಾಮಿನಿ
ಎರಗಿ ಸ್ತುತಿಸುತ್ತಿರುವ ಶರಣರ |
ಪರಿಕಿಸುತ ಬಿಗಿದಪ್ಪಿ ಕೃಷ್ಣನು |
ಒರೆದು ನೀತಿಯ ರಾಧೆ ಸಹಿತಯ್ದಿದನು ಪುರವರಕೆ ||
ಭರದೊಳಿತ್ತಲು ಬಂದು ಚಾರರು |
ಮೆರೆವ ಸಿಂಹಾಸನದೊಳೊಪ್ಪಿಹ |
ಧರಣಿಪತಿ ವರನಂದಗೋಪಗೆ ಎರಗಿ ಪೇಳಿದರು       ||೩೫೨||
ರಾಗ ಮಧ್ಯಮಾವತಿ ಏಕತಾಳ
ಸಲಾಮು ಗೋಕುಲದೊಡೆಯ ಸಾಮಿಯೆ | ಭೂಪರಕುಲಮಣಿಯೆ ||
ಸಲಾಮು ಗೋಕುಲದೊಡೆಯ ಸಾಮಿಯೆ     || ಪಲ್ಲವಿ ||
ಸಲಾಮು ಗೋಕುಲದೊಡೆಯ ನೀನು | ನಿಲ್ಲದೆ ಕೇಳೆಮ್ಮ ಬಿನ್ನಪಗಳನು ||
ಬಾಲರಿಗ್ಯಾಕೀ ಕಾರ್ಬಾರಿನ್ನೇನು | ಮಾಡುವೆವರಿಕೆಯನು       ||೩೫೩||
ನಿನ್ನ ಅಪ್ಪಣೆಯನು ಧರಿಸಿ | ಮುನ್ನ ನಾವು ಪೋಗುತಲೆ ಬೆರೆಸಿ ||
ಸಣ್ಣ ಸ್ವಾಮಿಯರ ತೋರೆಂದು | ಚಂದನನಂದು       ||೩೫೪||
ಬೆದರಿಸಿ ಕೇಳಲಂದು | ಚದುರೆ ರಾಧವ್ವ ಬಂದು ||
ವಿಧವಿಧದೊಳ್ ಪರಾಕೆ | ಯೆದ್ದಳ್ ಬಡಿವದಕೆ ||೩೫೫||
ನೆಂಟಳ್ ನಮಗೆ ಈಕೆ | ತಂಟೆಗೆಯ್ದರೆ ಪಾದಕೆ ||
ಸಿಟ್ಟುಬಹುದೆಂಬುವುದಕ್ಕೆ | ತಡೆಯದೆ ಬಂದುದಕ್ಕೆ     ||೩೫೬||
ಅಲ್ಲಿ ಕಾಣೆವು ಹರಿಯ | ಎಲ್ಲಿ ಪೋದನೊ ಒಡೆಯ |
ನಿಲ್ಲದೆ ಬೇಗ್ಹುಡುಕಬೇಕಯ್ಯ | ಕರುಣಾಳು ಜೀಯ      ||೩೫೭||
ರಾಗ ಮಾರವಿ ತ್ರಿವುಡೆತಾಳ
ಚಾರರೆಂದುದ ಕೇಳಿ ನಂದನೃ | ಪಾಲ ಕೋಪವ ತಾಳುತ ||
ನಾರಿ ರಾಧೆಯು ಎಲ್ಲಿ ಕರೆ ಕರೆ | ಯೆಂದು ದೂತರಿಗರುಹುತ | ಕೋಪದಿಂದ       ||೩೫೮||
ಅನಿತರೊಳ್ ಕಿರುನಗೆಯ ಸೂಸುತ | ವನಜನಾಭನು ಒಲವಿಲಿ ||
ಜನಪನಿದಿರೊಳು ಬರಲು ಕಾಣುತ | ನುಡಿದನೆಡಬಲದವರಲಿ | ಕ್ರೋಧದಿಂದ ||    ||೩೫೯||
ಪುತ್ರನೇ ಇವನೆನಗೆ ಶಿವ ಶಿವ | ವ್ಯರ್ಥ ಜನಿಸಿದ ಉದರದಿ ||
ಮಿತ್ರೆಯರು ಬಂದೀಗ ಬಿಡಿಸಲೆ | ನುತ್ತಲೆದ್ದನು ಕ್ರೋಧದಿ | ನಂದಭೂಪ  ||೩೬೦||
ಕಳ್ಳ ಪೋರನೆ ನಿನ್ನೆಯಿಂದಲಿ | ಎಲ್ಲಿಯಿರ್ದೆಯೊ ಪೇಳೆಲ ||
ಖುಲ್ಲ ನಿನ್ನಯ ಪುಂಡು ಚೇಷ್ಟೆಯ | ನಿಲಿಸಿಕೊಡುವೆನು ನೋಡೆಲ | ಎಂದನಾಗ    ||೩೬೧||
ಎನುತ ಗರ್ಜಿಸಿ ತರಲಿ ನೇಣನು | ಬರಲಿ ಕೊರಡೇಯೆಂದನು ||
ಅನಿತರೊಳು ಸಭೆಯೆಲ್ಲ ಕೃಷ್ಣನ | ಮಯಗಳಾಗಿರೆ ಕಂಡನು | ವಿಶ್ವರೂಪ ||        ||೩೬೨||
ಭೂರಿ ಭ್ರಮೆಗಳು ತಗಲಿ ನಂದನೃ | ಪಾಲ ನೋಡಿದ ಸುತ್ತಲು ||
ಚಾರು ಭುಜಗಳು ಶಂಖಚಕ್ರಗ | ದಾಬ್ಜ ಎಲ್ಲರ ಕಯ್ಯೊಳು | ತಂದನಾಗ   ||೩೬೩||
ಅರರೆ ಚೋದ್ಯವಿದೇನು ಶಿವ ಶಿವ | ಯೆನುತ ಗರಹೊಡೆದಂದದಿ ||
ಇರಲು ನಂದಗೆ ತೋರ್ದ ಎರಡನೆ | ಮಹಿಮ ಶ್ರೀಹರಿ ತೋಷದಿ || ಕೇಳು ಭೂಪ  ||೩೬೪||
ರಾಗ ನಾದನಾಮಕ್ರಿಯೆ ಏಕತಾಳ
ಕಂಡರಾಗ ಶ್ರೀಕೃಷ್ಣನ ಕಂಡರಾಗ     || ಪಲ್ಲವಿ ||
ಕಂಡರಾಗ ಶ್ರೀರಂಗ ನಾಯಕನ |
ಪುಂಡರೀಕಾಕ್ಷನ ಬಹು ತೇಜೋಮಯನ | ಕಂಡರಾಗ    ||ಅನು ಪಲ್ಲವಿ ||
ಉರಗನ ಮೇಲೆ ಆನಂದಮೂರುತಿಯಾಗಿ |
ಸಿರಿಸಮೇತದೊಳಿರುತಿರಲಾಗ ನಾರದ | ವರತುಂಬುರಾದಿಗಳು ||
ಸುಸ್ವರದಿಂದ | ಲೊರೆವ ಸಂಗೀತಗಳು | ಅಪ್ಸರನಾರಿ |
ಯರು ಪಾಡಿ ಪೊಗಳಿ ನರ್ತಿಸುವ ಚಂದಗಳು || ಕಂಡರಾಗ     ||೩೬೫||
ಸುರಪಾದಿ ದಿಕ್ಪಾಲಕರಿರೆ ಎಡಗಡೆಯೊಳು |
ಪರಮೇಷ್ಟಿ ಜಯ ಜಯವೆನುತಿರೆ ಬಲದೊಳು | ವರಸನಕಾದಿಗಳು ||
ಮುಂಗಡೆ ಶಾಸ್ತ್ರ | ಭರಿತ ಪುರಾಣಗಳು | ವೇದಗಳ್ ಕೋಟಿ |
ಪರಿಪರಿ ಬಿರುದುಗಳ್ ಗೋಳಿಡುತಿರಲು || ಕಂಡರಾಗ ||೩೬೬||
ವರ ಸಿದ್ಧ ಸಾಧ್ಯ ಕಿಂಪುರುಷ ಕಿನ್ನರ ಯಕ್ಷ |
ಗರುಡ ಗಂಧರ್ವ ಗುಹ್ಯಕ ದೈತ್ಯಕುಲಸಹ | ಇರಲಿದಿರಿನೊಳಾಗಳು ||
ತರಣಿ ಶಶಿ |  ಪಿಡಿದಿರೆ ಬೆಳಕುಗಳು | ಧ್ರುವನು ಬಲಿ
ವರಪ್ರಹ್ಲಾದ ವಿಭೀಷಣರುಗಳು || ಕಂಡರಾಗ  ||೩೬೭||
ತನ್ನಂತ ನಂದಗೋಪರು ಗೋವಳರು ಸಹ |
ಉನ್ನತ ತುರುಗಳು ರಾಧೆ ಚಂದ್ರಾವಳಿ | ಮುನ್ನ  ತ್ರಿಭುವನಗಳು ||
ಗೋಕುಲ ಸಹ | ಚಿನ್ಮಯನಂಗದೊಳು | ಅನೇಕಗಳ್ |
ಚೆನ್ನಾಗಿ ಜೋಲುತ್ತಿರಲು ಮಹಿಮೆಗಳು || ಕಂಡರಾಗ   ||೩೬೮||
ಉರುತರ ದಿಗ್ಭ್ರಮೆ ಹಿಡಿದು ಕಂಗೆಡುತಲೆ |
ಮರನಂತೆ ನಿಂದು ತನ್ನರಸಿಯ ಕರೆಸುತ | ಪರಿಕಿಸು ಇದನೆನಲು ||
ಮೈ ಬೆವರಿನೊಳ್ | ಭರಿತದಿ ಕಂಪಿಸಲು | ದಂಪತಿಗಳು |
ನೆರೆದ ಸಭೆಯು ಸಹಿತೆರಗಿ ನುತಿಸಲು || ಕಂಡರಾಗ   ||೩೬೯||
ವಾರ್ಧಕ
ಜಯ ಜಯ ಮಹಾದೇವ ಜಯ ಶರಣಸಂಜೀವ |
ಜಯ ಜಯ ಪರಬ್ರಹ್ಮ ಜಯ ಸಕಲಗುಣಧಾಮ |
ಜಯ ಜಯಾಬ್ಧಿನಿವಾಸ ಜಯ ದೈತ್ಯ ಕುಲನಾಶ ಜಯ ಜಯತು ಶಿಕ್ಷ ರಕ್ಷ ||
ಜಯ ಜಯ ಶಿವಪ್ರೀತ ಜಯ ದ್ರುಹಿಣವರತಾತ |
ಜಯ ಜಯ ಸುರಪ್ರೇಮ ಜಯ ದುರಿತನಿರ್ನಾಮ |
ಜಯ ಜಯ ಸದಾನಂದ ಜಯ ಕೃಷ್ಣ ಗೋವಿಂದ ಜಯ ರಮಾರಮಣ ಜಯತು    ||೩೭೦||
ಭಾಮಿನಿ
ಕ್ಷೋಣಿ ಮೂರರ ಒಡೆಯನೆಂಬ ನಿ |
ದಾನವರಿಯದೆ ಮಂದಗರ್ವದಿ |
ಸೂನುವೆಂದೇ ಬಗೆದು ಮಾಡಿದೆನಾಜ್ಞೆಗತಿಮನವ ||
ನೀನೆಲೈ ಹದಿನಾಲ್ಕು ಲೋಕದ |
ಮಾನ ಕಾರಣ ದಕ್ಷ ಶಿಕ್ಷಕ |
ಹೀನ ತಪ್ಪನು ಕ್ಷಮಿಸು ಎಂದೆರಗಿದನು ಸತಿಸಹಿತ     ||೩೭೧||
ರಾಗ ಮಧ್ಯಮಾವತಿ ತ್ರಿವುಡೆತಾಳ
ಈ ತೆರದಿ ನುತಿಗೆಯ್ದು ಲಕ್ಷ್ಮೀ | ನಾಥನಿದಿರೊಳು ತನ್ನ ಸತಿಸಹ |
ಭೀತಮಾನಸನಾಗಿ ಪೊರಳುವ | ಭೂತಳೇಶನ ಕಾಣುತ | ಪಂಕಜಾಕ್ಷ   ||೩೭೨||
ಅರ್ತಿಯಲಿ ಕಿರುನಗೆಯ ಸೂಸುತ | ಇತ್ತ ಬಾರೈಯೆನುತ ನಂದನ |
ಹತ್ತಿರಕೆ ಕರೆದಾಗ ಶ್ರೀಪುರು | ಷೋತ್ತಮನು ಪಿತಗೆಂದನು | ಮತ್ತೆ ದಯದಿ         ||೩೭೩||
ಜನಪ ಬೆದರದಿರೀಗ ನೀನತಿ | ಭಕ್ತ ಧರ್ಮದ ಕಣಿಯು ಸಜ್ಜನ |
ಕುಲಶಿರೋಮಣಿಯೆಂದು ಜನಿಸಿದೆ | ಮನವಲಿದು ತವ ಗೃಹದೊಳು | ತನಯನಾಗಿ         ||೩೭೪||
ಇರಲಿ ಎಚ್ಚರವೆನುತ ಮುನ್ನಿನ | ತೆರದಿ ಬಾಲಕನಾಗಿ ಮಾಯದ |
ಭರಿತ ಬಲೆಯನು ಬೀಸಿ ಮುಂಗಡೆ | ಯಿರಲು ಬಹುತರದಾಟದಿ | ಕಾಮಪಿತನು   ||೩೭೫||
ಕನಸು ಕಂಡೆಚ್ಚರ್ತವೋಲ್ ದಿಗ್ | ಭ್ರಮಣೆ ಕವಿದೆಲ್ಲರಿಗೆ ಆ ಕ್ಷಣ |
ಮನದಿ ಹೊಳೆವುತ್ತಿರಲು ಭೂಪತಿ | ತನಯಗೆಂದನು ನಗುತ ವಿ | ಸ್ಮಯಗಳಿಂದ  ||೩೭೬||
ರಾಗ ಕಲ್ಯಾಣಿ ತ್ರಿವುಡೆತಾಳ
ಕಂದಯ್ಯ ಬಾರೊ ನೀನು | ಬೇಡವೊ ಸತಿ | ವೃಂದದೊಳಾಟವಿನ್ನು ||
ಮಂದಿರದೊಳಗಿರಬಾರದೆ ಸ್ವಸ್ಥದಿ | ಚಂದವಲ್ಲಿದು ರಂಗ ಗ್ರಹಿಸು ನೀ ಹೃದಯದಿ  ||೩೭೭||
ಜಲದಲ್ಲಿ ಮುಳುಗಲೇಕೊ | ಬೆನ್ನಿಲಿ ಬೆಟ್ಟ | ಗಳನೆತ್ತಿ ದಣಿಯಲೇಕೊ ||
ಇಳೆಯ ಬಗಿದು ವ್ಯರ್ಥ ಬಳಲುವುದೇತಕೊ | ನಿಲದೆ ಕಂಭದಿ ಪೊಕ್ಕು ಪೊರಡುವ ಶ್ರಮವೇಕೊ       ||೩೭೮||
ಸಿರಿ ಬಿಟ್ಟು ತಿರುಗಲೇಕೊ | ಕೊಡಲಿಯಿಂದ | ದೊರೆಗಳ ಕೆಡಹಲೇಕೊ ||
ಚರಿಸುತ ವನವನ್ನು ಶರಧಿ ಬಂಧಿಸಲೇಕೊ | ಪರರ ಮನೆಯೊಳ್ ಕದ್ದು ತುರುವ ಕಾಯುವುದೇಕೊ   ||೩೭೯||
ಬತ್ತಲೆ ಕುಣಿಯಲೇಕೊ | ಹಯವವೇರಿ | ಪೃಥ್ವಿಯ ತಿರುಗಲೇಕೊ ||
ಪುತ್ರ ನೀ ಮನೆಯೊಳಗಿರು ಬೇಡಿಕೊಂಬೆನು | ಅತ್ತಿತ್ತ ಪೋಗದಿರ್ ವ್ಯಥೆ ಬಿಡಲಾರೆನು      ||೩೮೦||
ಪರರ ಚಾಡಿಯ ಮಾತನು | ಲಾಲಿಸಿ ತಾತ | ಬರಿದೆ ಯೋಚಿಸುವೆ ನೀನು ||
ಅರಮನೆ ಬಿಟ್ಟು ನಾನೆಲ್ಲಿ ಪೋದವನಲ್ಲ | ಕರೆದು ಕೇಳಣ್ಣನ ಸಟೆಯ ಮಾತುಗಳೆಲ್ಲ ||೩೮೧||
ಭಾಮಿನಿ
ಬಾಲಕರ ಕಡು ಮುದ್ದು ವಚನಕೆ |
ತಾಳಿ ಹರುಷವ ನಂದಭೂಪತಿ |
ಲೀಲೆಯೊಳು ತೆಗೆದೆತ್ತಿ ತೊಡೆಯೊಳಗಿಟ್ಟು ಮುದ್ದಿಸುತ ||
ಹೇಳುತಿರ್ದನು ನಯದಿ ಬುದ್ಧಿಯ |
ಲೋಲನೇತ್ರಗೆ ಮೂರುಲೋಕದಿ |
ಪೋಲುವರ ನಾ ಕಾಣೆ ನಂದನ ಸುಕೃತಕೆಲೆ ನೃಪತಿ   ||೩೮೨||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಕೇಳಿದೇನೈ ವರ ಪರೀಕ್ಷಿತ | ಶ್ರೀಲಂತಾಗಿಯ ರಮಣ ಕೃಷ್ಣನು |
ಬಾಲೆ ಚಂದ್ರಾವಳಿಯನೊಲಿಸಿದ | ಲೀಲೆಗಳನು       ||೩೮೩||
ಮನದ ಬಯಕೆಗಳೀಗ ಸಂದುದೆ | ಎನುವ ಶುಕಮುನಿಗೆರಗಿ ನುಡಿದನು |
ಘನಮಹಿಮ ತವ ಕೃಪೆಯೊಳಾದೆ ಕೃ | ತಾರ್ಥನೆನಲು ||೩೮೪||
ಈ ತೆರದಿ ಶುಕಯೋಗಿ ನೃಪಗೆ ಮ | ಹಾತಿಶಯದಲಿ ಪೇಳ್ದ ಕಥನದ |
ಕೌತುಕವ ಪರರಿಂದ ಕೇಳ್ದತಿ | ಪ್ರೀತಿಯಿಂದ  ||೩೮೫||
ಭೂತಳಾಮರಕುಲದೊಳುದಿಸಿದ | ನೀತಿಗುಣ ನಾರಾಯಣಾರ್ಯನ |
ಜಾತನಾಗಿಹೆ ಯಕ್ಷಗಾನದ | ಗೀತದಿಂದ     ||೩೮೬||
ವಿರಚಿಸಿದೆ ಶ್ರೀವೆಂಕಟೇಶನು | ಇರದೆ ಬಾಯೊಳು ನುಡಿಸಿದಂದದಿ |
ತರಳ ನಾ ಸ್ವರಭೇದ ಲಯ ಪ್ರಾ | ಸಗಳನರಿಯೆ      ||೩೮೭||
ಅರಿತವರು ಇದ ನೋಡಿ ಜರೆಯದೆ | ಹರಿಕಥಾಮೃತವೆಂಬ ಭಾವವ |
ನಿರಿಸಿ ಸಮಗೆಯ್ದೆನ್ನ ಪೊರೆವುದು | ಕರುಣದೊಳಗೆ     ||೩೮೮||
ರಾಗ ಮಧ್ಯಮಾವತಿ ಆದಿತಾಳ
ಮಂಗಳ ಮಂಗಳ ಕೃಷ್ಣಗೆ | ಜಯ | ಮಂಗಳ ಪುರಹರ ಪ್ರೀತಗೆ   || ಪಲ್ಲವಿ ||
ಇಂದಿರೆಯರಸಗೆ ಸಿಂಧುಶಯನನಿಗೆ |
ಮಂದರಧರನಿಗೆ ಶ್ರೀಹರಿಗೆ || ಮಂಗಳ       ||೩೮೯||
ಯದುಕುಲವರ್ಯಗೆ ಮಧುಸೂದನಗೆ |
ಮದನಾಕಾರಗೆ ಪದುಮಜ ಪಿತಗೆ || ಮಂಗಳ          ||೩೯೦||
ಪರತರರೂಪಗೆ ಅಣುರೇಣುಪೂರ್ಣಗೆ |
ಸುರಮುನಿ ವಂದ್ಯಗೆ ಗರುಡವಾಹನಗೆ || ಮಂಗಳ     ||೩೯೧||
ದುರಿತವಿನಾಶಗೆ ಕರುಣಾಳುವಿಗೆ |
ದುರುಳಾಂತಕನಗೆ ಪರಮಾತ್ಮನಿಗೆ || ಮಂಗಳ        ||೩೯೨||
ಭಾವಜ ಜನಕಗೆ ದೇವಕಿಸುತನಿಗೆ |
ಸಾವಿರರೂಪಗೆ ಶ್ರೀವೇಂಕಟಗೆ || ಮಂಗಳ   ||೩೯೩||
ಭಾಮಿನಿ
ನಿತ್ಯರೂಪನೆ ನಿರ್ವಿಕಾರನೆ |
ಕೃತ್ತಿವಾಸನೆ ಚಿನ್ಮಯಾತ್ಮಕ |
ದೈತ್ಯ ಕುಲನಿರ್ನಾಮಭೀಮನೆ ಚಿತ್ತಜಾಂತಕನೆ ||
ಪೃಥ್ವಿಗುತ್ತಮವಾದ ಧ್ವಜಪುರ |
ಕತು ಕೋಟೀಶ್ವರನೆ ಸುಖಗಳ |
ನಿತ್ತು ರಕ್ಷಿಸುಯೆನ್ನ ಶ್ರೀಕಾತ್ಯಾಯಿನೀವರನೆ  ||೩೯೪||
ಮಂಗಳ
ಮಂಗಳ ಮಂಗಳ ಈಶ್ವರಗೆ   || ಪಲ್ಲವಿ ||
ಮಂಗಳ ಮಂಗಳ ಶಂಕರಗೆ | ಜಯ |
ಮಂಗಳ ಮಂಗಳ ಈಶ್ವರಗೆ    || ಅನು ಪಲ್ಲವಿ ||
ಅಸುರವಂದ್ಯಗೆ ತ್ರಿನಯನಗೆ | ಭುಜಗಾಭರಣಗೆ ಶಂಭುವಿಗೆ ||
ತ್ರಿಜಗ ಉದ್ಧಾರಗೆ ವಿಜಯೋದ್ಧಾರಗೆ | ಗಜಚರ್ಮಾಂಬರಧಾರನಿಗೆ || ಮಂಗಳ    ||೩೯೫||
ನಂದಿವರೂಥಗೆ ಶಶಿಧರಗೆ | ಕಂದರ್ಪಾರಿಗೆ ಪುರಹರಗೆ ||
ಸುಂದರಕಾಯಗೆ ಭಸಿತಲೇಪನಿಗೆ || ನಂದತನೂಭವಪ್ರೀತನಿಗೆ || ಮಂಗಳ        ||೩೯೬||
ಗಿರಿಜೆಯ ರಮಣಗೆ ಮೃಗಧರಗೆ | ಕರಿಮುಖನಾತಗೆ ಪಶುಪತಿಗೆ ||
ಧರಣಿಗುತ್ತಮವಾದ ಧ್ವಜಪುರವಾಸಗೆ | ಕರುಣಾಕರಕೋಟಿಲಿಂಗನಿಗೆ || ಮಂಗಳ   ||೩೯೭||
ಯಕ್ಷಗಾನ ಚಂದ್ರಾವಳೀ ಪ್ರಸಂಗ ಮುಗಿದುದು
ಶ್ರೀ ಕೃಷ್ಣಾರ್ಪಣಮಸ್ತು

ಶ್ರೀಮದ್ರಾಮಾಯಣದೊಳಗಣ ಯಕ್ಷಗಾನ ಲವಕುಶರ ಕಾಳಗ (ಪಠದ ಸಂಧಿ)
ಪಾತ್ರಗಳು
ಶ್ರೀರಾಮ	ಪ್ರಜೆಗಳು	ಶಬರರು		ಭಟರು		ಶೂರ್ಪನಖಿ	(ಮಾಯಾವೃದ್ಧೆ, ಕೊರವಂಜಿ, ಗಾರುಡಿ)
ಲಕ್ಷ್ಮಣ		ಪುರನಾರಿಯರು		ಸೀತೆ		ಶಿವ-ಪಾರ್ವತಿ		ನಾರದ		ಕೌಸಲ್ಯೆ, ಸುಮಿತ್ರೆ,
ಕೌಪೀನಭಟರು, ದಾಸಿಯರು	ವಾಲ್ಮೀಕಿ		ಮುನಿಸುದತಿಯರು	ಲವಕುಶರು	ವಿಭೀಷಣ	ಭರತ
ಶತ್ರುಘ್ನ		ಭೂದೇವ	ಚಂದ್ರಮತಿ	ಹನುಮಂತ	ಜಾಂಬವಂತ
೧
ರಾಗ ತೋಡಿ ಏಕತಾಳ
ಇಂದುವದನೆ ಕುಂದರದನೆ ಮಂದಗಜಗಮನೆ |
ಚಂದನಗಂಧಿನಿ ಅರವಿಂದದಳನಯನೆ       ||೭೮||
ಎಂದಿನಂದವಿರದು ನಿನ್ನ ಮೊಗದೊಳಿಂದು ಸಿರಿಯು |
ಕಂದಿದೇತಕೆನಲು ಕೇಳುತೆಂದಳು ಮೈಥಿಲಿಯು        ||೭೯||
ಪ್ರಾಣಕಾಂತ ಲಾಲಿಸು ಪ್ರವೀಣ ಹಿಂದಾದೊಂದು |
ಏಣದ ಬೇಟೆಗೆ ಪೋಗಲಾನು ಮನದಿನೊಂದು         ||೮೦||
ದೀನೆಯಾದೆನೆಂಬುದರಿತು ಮಾನಸದೊಳಿಂದು |
ಧ್ಯಾನಿಸುತ್ತಿರಲು ತೋರ್ಪುದಾನನದಿ ಕಂದು ||೮೧||
ರಾಗ ಮಾರವಿ ಏಕತಾಳ
ಸೀತೆಯ ನುಡಿಯನು ಕೇಳುತ ರಘುಕುಲ | ಜಾತನು ವಿನಯದಲಿ ||
ಪ್ರೀತಿ ಮಿಗಲು ಕೈವಿಡಿದೊಳಪುಗುತ ಸ | ಮೇತದಿ ಮಂಚದಲಿ  ||೮೨||
ಕುಳ್ಳಿರೆ ನಿರಿನಿಟಿಲೆಂದಾ ಮಂಚವು | ದಳ್ಳಿ ಮುರಿಯಲಾಗ ||
ತಲ್ಲಣಿಸುತ್ತಲಿ ಹಾರಿದನೇನಿದು | ವಿಳ್ಳಿಮವೆಂದೆನುತ   ||೮೩||
ಕೃತ್ರಿಮವಲ್ಲದೆ ಸತ್ಯವಿದಾಗದೆ | ನುತ್ತಲಿ ಸಹಭವರ ||
ಹತ್ತಿರ ಕರೆಯಲು ಮತ್ತೆ ಕರವ ಮುಗಿ | ವುತ್ತವರುಸಿರಿದರು      ||೮೪||
ರಾಗ ಕೇದಾರಗೌಳ ಅಷ್ಟತಾಳ
ಹದಿನಾಲ್ಕು ಲೋಕವ ಹೃದಯದೊಳಿಂಬಿಟ್ಟ | ಸದಮಲಾತ್ಮಕನೆ ನಿನ್ನ |
ಮುದದಿಂದ ತಾಳಬಲ್ಲುದೆ ಮಂಚವೆಂದೆನ | ಲದಕೆ ರಾಘವನೆಂದನು     ||೮೫||
ಬಲ್ಲವರಿಂಗೆ ಮಾತಲ್ಲದೆ ಲೋಕಕ್ಕೆ | ಸಲ್ಲದೀ ನುಡಿಯೆನ್ನುತ ||
ಮೆಲ್ಲನೆ ಹಾಸಿಗೆಯೆಲ್ಲವನೆತ್ತಲು | ಅಲ್ಲಿ ಕಂಡನು ಪಠವ ||೮೬||
ಕಂಡಿರೆ ನಾರಿಯ ಕಪಟವನನುಜರು | ಖಂಡಿತವಾಗಿ ನೀವು ||
ಭಂಡ ರಾವಣನ ರೂಪವ ತಾನೆ ನಿರ್ಮಿಸಿ | ಕೊಂಡು ಸಂತಯಿಸುವಳು  ||೮೭||
ಎಂದು ಕೋಪದಿ ಕಿಡಿಯಿಡುತಲೆ ರಾಘವ | ನಂದು ವೈದೇಹಿಯೊಳು ||
ಮುಂದೆಸೆಯಲಿ ತಲೆಗುತ್ತಿ ದುಮ್ಮಾನದಿ | ನಿಂದಿರಲುಸಿರಿದನು  ||೮೮||
ರಾಗ ಮುಖಾರಿ ಅಷ್ಟತಾಳ
ಏನಿದು | ಸೀತೆ | ಏನಿದು   || ಪಲ್ಲವಿ ||
ಏನಿದು ಸೀತೆ ನಿನ್ನಯ ಕಾರ್ಯಭರವು |
ಸಾನುರಾಗದಿ ತೋರುತಿಹುದು ನಿನ್ನಿರವು || ಏನಿದು   || ಅ. ಪಲ್ಲವಿ ||
ಏಣದ ನೆಪದಿಂದಲೆನ್ನನು ಕಳುಹಿ |
ನಾಣುವೆಯಿಂದಲಿ ರಾಕ್ಷಸಗಳುಪಿ ||
ಕಾಣದ ತೆರದಿಂದ ಲಂಕೆಗೆ ಪೋಗಿ |
ದಾನವನೊಡನಿರ್ದೆಯೊ ದಿಟವಾಗಿ || ಏನಿದು          ||೮೯||
ಇರಲಾರೆ ಕಾಣದಾತನನೆಂಬುದಾಗಿ |
ಬರೆಕೊಂಡು ಪಠವ ನಿನ್ನೊಳಗೆ ಚೆನ್ನಾಗಿ ||
ಇರಿಸಿಕೊಂಡಿಹೆಯ ಹಾಸಿಗೆಯೊಳಗೀಗ |
ನೆರೆ ಗುಪಿತವ ಗೆಯ್ದು ಪೇಳು ನೀ ಬೇಗ || ಏನಿದು     ||೯೦||
ರಾಗ ಮಾರವಿ ಝಂಪೆತಾಳ
ಅಲ್ಲಿ ನೀ ಪೇಳಿರಲು ಕೊಲ್ಲದಿರೆನಂದು |
ವಲ್ಲಭಳೆ ನಿನ್ನ ಮನ ತಲ್ಲಣಿಪುದಿಂದು         ||೯೧||
ಕೊಂದೆನಯ್ಯೋ ನಿನ್ನ ಕಾಮಧೇನುವನು |
ಮುಂದುವರಿದುದು ಕಾರ್ಯ ಪೇಳಿ ಫಲವೇನು         ||೯೨||
ಮಾತನಾಡೆನುತ ಝೇಂಕಿಸಲು ರಾಘವನು |
ಧಾತುಗೆಡುತಿರೆ ಸೀತೆ ಮತ್ತೆ ಪೇಳಿದನು      ||೯೩||
ಜನನಿ ಕೌಸಲ್ಯೆ ಕೈಕೆಯಿ ಸುಮಿತ್ರೆಯರನು |
ಅನುವಿನಿಂ ಬರಹೇಳು ನೋಡಲವರಿದನು    ||೯೪||
ಊರ್ಮಿಳಾ ಶ್ರುತಕೀರ್ತಿ ಮಾಳವಿಯರೀಗ |
ಸಮ್ಮತವೆ ನೋಡಲಿವಳಿರವನ್ನು ಬೇಗ       ||೯೫||
ಕಂದ
ಎನಲವರೆಲ್ಲರ್ ಬಂದಾ |
ದನುಜನ ಪಠವೀಕ್ಷಿಸುತಂ ಬಿಡಲಚ್ಚರಿಯಂ ||
ಜನಪಾಲಾತ್ಮಜನೀಕ್ಷಿಸಿ
ಮಣಿವುತ್ತಂ ಪೇಳ್ದನಾಗ ಕೌಸಲ್ಯೆಯೊಳಂ     ||೯೬||
ರಾಗ ತೋಡಿ ಏಕತಾಳ
ಆಲಿಪುದೆಲೆ ಮಾತೆ ನಿಮ್ಮಯ ಸೊಸೆ ಸೀತೆ |
ಖೂಳ ರಾವಣನ ರೂಪವ ಬರಕೊಂಡು ||
ಲಾಲಿಸುವಳು ನಾವು ಬೇಡವೆಂಬುದಕಾಗಿ |
ಕೇಳಿದರೆಂದೆನೆ ಕಿವಿ ಮುಚ್ಚಿ ಕೇಳಿದಳು        ||೯೭||
ಏನೆ ಅಂಗನೆ ಸೀತೆ ಮಾನವಂತೆ ಪ್ರಖ್ಯಾತೆ |
ದಾನವನುರು ರೂಪವನು ಬರಕೊಂಡು ||
ನೀನೇತಕಿರುವೆ ಪೇಳೆಂದು ಕೌಸಲ್ಯೆ ಕೇಳ |
ಲಾ ನೀರೆ ಕಯ್ ಮುಗಿವುತ್ತ ಪೇಳಿದಳು      ||೯೮||
ತಾಯೆ ಲಾಲಿಸು ರಾಮನೋರ್ವನಲ್ಲದೆ ಮಿಕ್ಕ |
ನಾಯಿಗಳನು ಮನದೆಣಿಪೆನೆ ನಾನು ||
ಮಾಯರಕ್ಕಸಿ ಮೋಸವಿತ್ತಡಗಿದಳೆನ |
ಲಾ ಯುವತಿಗೆ ಮತ್ತೆ ಪೇಳ್ದಳೂರ್ಮಿಳೆಯು   ||೯೯||
ಎಷ್ಟು ಪೇಳಿದರೇನು ತಂದೆ ನೀ ಜನಕನ |
ಶ್ರೇಷ್ಠವಂಶಕೆ ಹಳಿವನು ಮಾತದೇನು ||
ಮುಟ್ಟದೀ ನುಡಿಯೆನುತೂರ್ಮಿಳೆಯುಸಿರಲು |
ಅಷ್ಟರೊಳ್ ಸೌಮಿತ್ರಿಗೆಂದ ರಾಘವನು       ||೧೦೦||
ಭಾಮಿನಿ
ಅನುಜ ಕೇಳೀ ದನುಜಪಠವಿದು |
ಇನಕುಲಕೆ ಪಗೆಯಾದ ಕಾರಣ |
ಘನತರದ ಬ್ರಹ್ಮಾಸ್ತ್ರದಲಿ ಕೊಲ್ಲೆನಲು ಸೌಮಿತ್ರಿ ||
ಎನೆ ಹಸಾದವೆನುತ್ತ ಲಾ ಕ್ಷಣ |
ದನುಜನನು ಸಂಹರಿಸಿ ಚರಣಕೆ |
ವಿನಯದಿಂದಲಿ ಮಣಿಯಲವಗಿಂತೆಂದ ಶ್ರೀರಾಮ     ||೧೦೧||
ರಾಗ ಮಧುಮಾಧವಿ ಅಷ್ಟತಾಳ
ಬಾರೋ ತಮ್ಮ ಸೌಮಿತ್ರಿ ನೀನೀಗ |
ತೋರಿಸು ನಿನ್ನ ಕಯ್ ಗುಣವನು ಸಲೆ ಬೇಗ   || ಪ ||
ತಂದಳೀಕೆಯು ವಂಶವೆರಡಕೆ ಘನವಾದ |
ನಿಂದೆಯನೇನೆಂಬೆನೀ ಕ್ಷಣವಿವಳ ||
ಕುಂದದೆ ವನಕೊಯ್ದು ಶಿರವನ್ನು ಛೇದಿಸಿ |
ತಂದೀವುದೆಣಿಕೆಯಿಲ್ಲದೆ ಕುರುಹದೊಂದ      ||೧೦೨||
ಕಂದ
ಇಂತೆನೆ ಕೇಳುತ ಲಕ್ಷ್ಮಣ |
ಮುಂತಾದನುಜಾತರಬ್ಜಜಾತ್ಮಜ ಮುಖ್ಯರ್ ||
ಸಂತತದಿಂದೀ ಭಯ ಮಿಗ |
ಲಂತರಿಸದೆ ಕರವ ಮುಗಿವುತುಸಿರಿದರಾಗಳ್          ||೧೦೩||
ರಾಗ ಮಧುಮಾಧವಿ ತ್ರಿವುಡೆತಾಳ
ಜೀಯ ಲಾಲಿಸು ದೇವಿಯರಲೀ |
ಮಾಯಕವುಯೆಂದಿಗೆಯು ಬರುವುದೆ |
ನ್ಯಾಯವಲ್ಲಿದು ನಾವು ಬಲ್ಲೆವು | ಕಾಯಬೇಹುದು ಕರುಣದಿ      ||೧೦೪||
ಬಾರದೆಮ್ಮಯ ಮನಸಿಗೀ ನುಡಿ |
ತಾರದಿರು ಹೆಂಗೊಲೆಗೆ ಮನವನು |
ದೂರು ಬರುವುದು ದಾಶರಥಿಯವಿ | ಚಾರಿಯೆನುತಲಿ ಲೋಕದಿ ||೧೦೫||
ಎಂದು ಕಯ್ಗಳ ಮುಗಿದು ಬಹು ಪರಿ |
ಯಿಂದ ಜಾಂಬವಮುಖ್ಯರುಸಿರಲು |
ಒಂದಕೂ ಮನವೊಡಬಡದೆ ರಘು | ನಂದನನು ಬಳಿಕೆಂದನು   ||೧೦೬||
ರಾಗ ಮಾರವಿ ಅಷ್ಟತಾಳ
ಕೇಳಿರೈ ಜಾಂಬವರು | ಮೇಣೀಕೆಯ |
ಜಾಲವನೆಲ್ಲವರು ||
ಖೂಳ ದೈತ್ಯನ ಸಂಗಡಿರ್ದುದ ಕಪಟದಿ |
ಮೇಳವಿಸಿ ಕೊಂಡಗ್ನಿಯನು ಪೊ | ಕ್ಕೇಳಲಿಲ್ಲವೆ ಚದುರತನದಲಿ ||೧೦೭||
ಆಗಲೆ ತಿಳಿದಿಹೆನು | ವಹ್ನಿಯಲೀಕೆ |
ಪೋಗಿ ಬಂದುದಕೆ ನಾನು ||
ಈಗಲೀ ಪಠದಿಂದ ಕಪಟ ನಿಶ್ಚಯವೆಂಬು |
ದಾಗಿ ತೋರ್ದರು ಹೀಗೆ ಪೇಳ್ವುದು | ಸಾಗದೀ ನುಡಿ ಸಾಕು ಸುಮ್ಮನೆ   ||೧೦೮||
ಏನ ನೋಡುವೆ ಲಕ್ಷ್ಮಣ | ನೀನೆನ್ನ ಸ್ವಾ |
ಧೀನನಯ್ಸಲೆಯೀ ಕ್ಷಣ ||
ಮಾನಿನಿಯನು ತೆಗೆ ನಿಲ್ಲದಿರಿದಿರೆಂದು |
ದಾನವಾಂತಕ ಪೇಳೆ ಮರುಗಿದ |
ರೀ ನಿರೋಧಕೆ ಸುಜನರೆಲ್ಲರು       ||೧೦೯||
ಭಾಮಿನಿ
ಧರಣಿಪನ ನುಡಿ ಕೇಳ್ದು ಸಲೆ ಮನ |
ಗರಗಿ ಲಕ್ಷ್ಮಣ ಸುರಿವ ಕಂಬನಿ |
ಯೊರಸುತಕಟಕಟೀ ವಿಧಿಯು ದೊರಕಿದುದೆ ತನಗೆನುತ ||
ಮರುಗುತಲಿ ದೇವಿಯರನೊಯ್ಯನೆ |
ಪೊರಡಿಸಲು ಕಾಣುತ್ತ ಶೋಕದ |
ಲಿರದೆ ಪುರ ನಾರಿಯರು ತಮ್ಮೊಳು ಮಾತನಾಡಿದರು ||೧೧೦||
ರಾಗ ಶಂಕರಾಭರಣ ಏಕತಾಳ
ತಂಗಿ ಕೇಳೆ ಕಮಲನಯನೆ | ಹೆಂಗಳರನ್ನೆ ಸೀತೆಯನೆ |
ಭಂಗಿಸಲ್ ಕಾನನಕೊಯ್ವು | ದಂಗವೇನಿನ್ನು ||೧೧೧||
ಹಿಂಗದೆ ಸ್ತ್ರೀವಧೆಗೆ ಮನವ | ಮಂಗಳಾತ್ಮ ರಾಮನಿತ್ತು |
ಹಂಗಿಸಿ ಕಳುಹಿದನಲ್ಲೆ | ಭೃಂಗುಕುಂತಳೆ     ||೧೧೨||
ಅಸುರೆಯ ಮಾಯಕವೆನ್ನು | ತುಸಿರೆ ಕೇಳ್ದು ಕೇಳಿದಂತೆ |
ಯಸನ ಹಿಡಿದು ಕಳುಹಿಸುವುದು | ಕುಶಲವೇನವ್ವ     ||೧೧೩||
ಹೆಸರದಂತೆ ಕುಲದೀಪರ್ಗೆ | ವಸುಧೀಶ ಊರ್ಮಿಳೆಯರಿಗೆ |
ಹಸನವಾಯಿತೇನೊ ಕಾಣೆ | ಕುಸುಮಲೋಚನೆ       ||೧೧೪||
ಜಾಂಬವಾದಿಗಳ ನುಡಿಯ | ನಂಬಲಾರದಿನಿತು ರಘು |
ಸಂಭವನಿಗಕಟೀ ಬುದ್ಧಿ | ಸಂಭವಿಸಿತೆ        ||೧೧೫||
ಕಂಬುಕಂಠಿ ಕೇಳೆ ಹಿರಿಯ | ರೆಂಬ ಮಾತ ಮೀರ್ದು ತಾನು |
ಲಂಬಿಸಲರಿವುದೆ ಸೌಖ್ಯ | ವಿಂಬಿನಿಂದಲಿ     ||೧೧೬||
ರಾಗ ಶಂಕರಾಭರಣ ರೂಪಕತಾಳ
ಪುರಜನ ಪರಿಜನ ಮಾನಿನಿಜನ ಮುಂತಾ | ಗಿರುವರೆಲ್ಲರು ದುಗುಡದಲಿ ||
ತರುಣಿ ಸೀತೆಯ ವನಕೊಯ್ವುದ ಕಾಣುತ | ಮರುಗಿದರೇನ ಪೇಳುವೆನು ||೧೧೭||
ಸಡಲಿದಾಭರಣದಿ ತಡಲಿದಾಸ್ಯದಿ ಕಡ | ಲಿಡುವ ಕಂಬನಿಯ ಧಾರೆಗಳ ||
ಪೊಡವಿಯೊಳ್ ನಟ್ಟ ದೃಷ್ಟಿಯು ಮೌನ ಮುಸುಕಿನ | ಮಡದಿ ಸೀತೆಯು ಬರುತಿರಲು       ||೧೧೮||
ಮೆಲ್ಲ ಮೆಲ್ಲನೆ ಪುರವನು ದಾಂಟಿ ಕೆಡುವಟ್ಟೆ | ಯಲ್ಲಿಮುಂದಕೆ ಬರುತಿರಲು ||
ಕಲ್ಲು ಮುಳ್ಗಳಲಿ ಕಾಲೊಡೆದು ನೆತ್ತರು ಸೂಸೆ | ತಲ್ಲಣಿಸುತಲೆಂದಳೊಡನೆ         ||೧೧೯||
ತಂದೆ ಲಕ್ಷ್ಮಣ ತಾಳು ವಿಪಿನಕ್ಕೆ ನಾನಿನ್ನು | ಮುಂದೆ ಹೆಜ್ಜೆಯನಿಡಲಾರೆ ||
ನೊಂದವಳೊಡನೇಕೆ ಸರಸವು ರಾಘವ | ನೆಂದಂತೆ ಮಾಡು ಬೇಗದಲಿ  ||೧೨೦||
ಹಿರಿದಾಗಿ ಬಳಲಿದೆ ವನವಾಸದಲಿ ಹಿಂದೆ | ದುರುಳ ರಾವಣನ ಮಂದಿರದಿ ||
ನೆರೆ ಕಷ್ಟಕೊಳಗಾದೆ ನಿಂದಿಲಿ ಈ ವಿಧಿ | ಗೆರವಾದೆನಕಟ ನಾ ಬರಿದೆ     ||೧೨೧||
ಮಾರೀಚೋಕ್ತಿಯದೆಂದು ಪೇಳ್ದರೆ ನಿನಗೆ ನಾ | ಕ್ರೂರ ವಾಕ್ಯವನೆಂದ ಕತದಿ ||
ಸೇರಿತು ನಿನ್ನಿಂದ ವಧೆ ತನಗದರಿಂದ | ಲಾರು ಮೀರ್ವರು ದೈವಗತಿಯ ||೧೨೨||
ರಾಗ ಶಂಕರಾಭರಣ ತ್ರಿವುಡೆತಾಳ
ಎಂದ ಸೀತೆಯ ನುಡಿಯ ಕೇಳುತ |
ನೊಂದು ಮನದಲಿ ಮರುಗಿ ಲಕ್ಷ್ಮಣ |
ತಂದು ವನದಲಿ ನಿಲಿಸಿ ವೃಕ್ಷವ | ನೊಂದರಡಿಯ      ||೧೨೩||
ತೆಗೆದು ಖಡುಗವನೊರೆಯನುಗಿವುತ |
ಬಿಗುಹಿನಲಿ ಝಳಪಿಸಲು ಹೊಳೆದುದು |
ಸೊಗಸಿನಿಂದಲಿ ಗರ್ಭಪಿಂಡವು | ಮಿಗೆಯದರೊಳು    ||೧೨೪||
ಏನಿದಚ್ಚರಿಯೆನುತ ಮನದಲಿ |
ಧ್ಯಾನಿಸುತ ಸೌಮಿತ್ರಿ ಬಳಿಕಾ |
ಮಾನಿನೀಮಣಿಯೊಡನೆ ಪೇಳ್ದನು | ತಾನು ಭಯದಿ    ||೧೨೫||
ಕಡಿವೆ ನಿಮ್ಮನೆನುತ್ತ ಖಡುಗವ |
ಝಡಿಯೆ ಹೊಳೆದುದು ಗರ್ಭವದರಲಿ |
ದೃಢದಿ ನೀ ಗರ್ಭಿಣಿಯೆ ಪೇಳೌ | ತಡೆಯದೆನಲು      ||೧೨೬||
ಆಹುದು ಗರ್ಭಿಣಿಯೆಂಬ ಮಾತಿದು |
ವಿಹಿತವಾದುದು ತಿಂಗಳಾರನೆ |
ಗಹನ  ಮಾಡಗ್ರಜನ ನೇಮಕೆ | ಕುಹಕವಿಡದೆ          ||೧೨೭||
ಕೇಳಿ ದೇವಿಯ ನುಡಿಯನುರು ಕರು |
ಣಾಳುತನದಿಂದಿಳುಹಿಯಸಿಯನು |
ತಾಳಿ ಚಿಂತೆಯನೆಂದನೂರ್ಮಿಳೆ | ಯಾಳಿದವನು     ||೧೨೮||
ರಾಗ ಧನ್ಯಾಸಿ ಆದಿತಾಳ
ಅಕಟಕಟೀಕೆಯ ಕೊಂದರೆ ರಘುಕುಲ |
ಕಖಿಲಕದೆಲ್ಲಿ ತಿಲಾಂಜಲಿ ಮುಂದೆ ||
ಸಕಲ ವಂಶಾಂತಕ ನಾನಾಗದಿರುವೆನೆ |
ಭಕುತವತ್ಸಲ ಹರಿ ಕಾಯ್ದನಿಂದಿನಲಿ ||೧೨೯||
ಸತ್ಯ ಸೀತೆಯಲಿ ರಾಮನಲೆನ್ನಲಿರುವ ನಿ |
ಮಿತ್ತದಿ ಹೊಳೆದುದು ಶಿಶುಪಿಂಡವಿಂತು ||
ಕೃತ್ರಿಮದಸುರೆಯಿಂದಲ್ಲದೆಯೆಂದಿಗು |
ಮಿಥ್ಯದ ನುಡಿ ದೇವಿಯರಲಿ ಬಂದಪುದೆ      ||೧೩೦||
ಸಾರಿ ಕೋಪದಿ ಪೇಳ್ದನಲ್ಲದೆ ಸೂಕ್ಷ್ಮವಿ |
ಚಾರವನರಿದುಸಿರಿದ ಮಾತಿದಲ್ಲ ||
ಮೀರಿದರಣ್ಣನ ನುಡಿ ತನಗದರಿಂದ |
ಬಾರದು ದೋಷವು ನಿಶ್ಚಯವಾಗಿ   ||೧೩೧||
ರಾಗ ಘಂಟಾರವ ಆದಿತಾಳ
ಇಂತು ನಿಶ್ಚಯ ಗೆಯ್ದು ಸೀತೆಯೊಳೂರ್ಮಿಳಾ |
ಕಾಂತನೆಂದನು ತಾಯೆ ನಿಮ್ಮಯ ಮನವು ||
ಎಂತು ಬಂದಪುದಂತು ಪೋಪುದು ಕೊಲುವನ |
ಲ್ಲಂತರವಿಲ್ಲೆಂದು ಮುಗಿದನು ಕರವ ||೧೩೨||
ಹೀಗೆಂದು ಪೇಳ್ದು ಪಿಂತಿರುಗಿ ಲಕ್ಷ್ಮಣನತ್ತ |
ಪೋಗುವುದನು ಕಂಡು ಬೆದರಿ ಜಾನಕಿಯು ||
ರಾಘವ ಹಾ ಹಾ ಸೌಮಿತ್ರಿಯೆನುತಲಿ |
ಕೂಗಿ ಮೂರ್ಛೆಯೊಳ್ ಬಿದ್ದಳವನಿಯೊಳವಳು         ||೧೩೩||
ಭಾಮಿನಿ
ಚಂದಿರಾನನೆ ಸೀತೆ ಮೂರ್ಛೆಗೆ |
ಸಂದು ಮಲಗಿರಲಿತ್ತ ಲಕ್ಷ್ಮಣ |
ನೊಂದು ನೆತ್ತರಹೊನ್ನೆಯೆಂಬಾ ತರುವಿರಲು ಕಡಿದು ||
ಸಂದ ರಕುತದ ತೆರದಿಯಿರಲದ |
ತಂದು ತೋರಿಸೆ ಕಾಣುತಾ ರಘು |
ನಂದನನು ಘನ ಶೋಕದಲಿ ಕಳವಳಿಸುತಿಂತೆಂದ     ||೧೩೪||
ರಾಗ ನೀಲಾಂಬರಿ ಪಂಚಾಗತಿ ಮಟ್ಟೆತಾಳ
ಅನುಜ ಲಕ್ಷ್ಮಣ ವನರುಹೇಕ್ಷಣ |
ಮನದಿ ಸಂಶಯವಿಲ್ಲದೆನ್ನಯ ||
ವನಿತೆ ರನ್ನೆಯ ಜನಕಕನ್ನೆಯ |
ವನದಿ ಕೊಲುವುದು ಉಚಿತವೇನಿದು          ||೧೩೫||
ಒಂದು ಬಾರಿಯು ಖತಿಯೊಳುಸಿರ್ದರೆ |
ತಂದೆ ಮುನಿದು ನೀನಿಂತು ಕೊಲುವರೆ ||
ಬಂದುದೆಂತು ಕೈ ನಿನಗೆ ಪೇಳಯ್ಯ |
ಸಂದುದೆಂತು ದುರ್ಮನವು ಮಮ ಪ್ರಿಯ     ||೧೩೬||
ಕೊಲುವ ಸಮಯದಿ ಏನ ಪೇಳ್ದಳು |
ಜಲಜನೇತ್ರೆ ಜಾನಕಿಯು ನಿನ್ನೊಳು ||
ಉಳಿಸದಿಂತು ಖಡ್ಗದಲಿ ರಕುತವ |
ಬಳಸಿ ತಂದು ತೋರಿದೆಯೊ ಸತ್ತ್ವವ         ||೧೩೭||
ರಾಗ ಭೈರವಿ ಝಂಪೆತಾಳ
ಅನುತಾಪಗೊಳುತಲಿಂ | ತನುಪಮನು ಕೇಳುತಿರ |
ಲನುಜ ಲಕ್ಷ್ಮಣನೆಂದ | ನನುನಯದೊಳಂದು          ||೧೩೭||
ಕೇವಲ ಪರಾನಂದ | ಪಾವನಾತ್ಮ ಮುಕುಂದ |
ದೇವ ನೀ ತಾಳಲೇ | ಕೀ ವಿಧದ ಕುಂದ      ||೧೩೮||
ನಿನ್ನ ಕಾರ್ಯಕೆ ನಾನು | ಅನ್ಯನಾಗೆನು ದೇವ |
ಎಣ್ಣಲಾಗದು ಮನದೊ | ಳಿನ್ನು ಜಾನಕಿಯ   ||೧೩೯||
ತೋರಿ ಹೇಳಿದೆ ಕುರುಹ | ಬೇರೆ ಮಾತಿಲ್ಲೆನಲು |
ನಾರಿ ಹಾಯೆಂದೆನುತ | ಚೀರಿ ಮರುಗಿದನು  ||೧೪೦||
ರಾಗ ನೀಲಾಂಬರಿ ಆದಿತಾಳ
ಸೀತೆ ಹಾ ಹಾ ಚಂದ್ರೇಭವಕ್ತ್ರೆ | ಸೀತೆ ಮೃದುಗಾತ್ರೆ ||
ಮಾತನಾಡಬಾರದೇನೆ | ಪೋತಹಂಸಯಾನೆ         ||೧೪೧||
ಎನ್ನ ಭಾಗ್ಯದಾ ಕಂದರವೆ | ಚಿನ್ನದಂತೆ ಮೆರೆವೆ ||
ನಿನ್ನ ಮುದ್ದು ಮೊಗವ ಕಾಣ | ದಿನ್ನು ಬಾಳ್ವೆನೆಂತು     ||೧೪೨||
ವಲ್ಲಭಳೆ ನಿನಗೋಸುಗವೆ | ಬಿಲ್ಲ ನೆಗಹಿದೆನು ||
ಎಲ್ಲ ದಾನವರ ಕೊಂದೆ | ಎಲ್ಲಿ ಪೋದೆ ನೀನು          ||೧೪೩||
ದನುಜೆಯ ಕೌಟಿಲ್ಯವೆಂದು | ವನಿತೆ ನೀ ಪೇಳ್ದುದನು ||
ಮನಕೆ ತಾರದಿನಿತು ನಿನ್ನ | ಮುನಿದು ಕೊಲಿಸಿದೆನು   ||೧೪೪||
ಕೋಕದಾ ಪಯೋಧರಯುಗಳೆ | ಕೋಕಿಲಸುಗಾನೆ ||
ಶೋಕಾಬ್ದಿಯೊಳೆನ್ನ ನಿಂತು | ನೂಕಿ ಪೋಪರೇನೆ      ||೧೪೫||
ಭಾಮಿನಿ
ದಶರಥಾತ್ಮಜನಿಂತು ಶೋಕದಿ |
ಬಸವಳಿದು ಧರಣಿಯಲಿ ಮೂರ್ಛಾ |
ವಶದಿ ಬಿದ್ದಿರೆ ಕಂಡು ಭರತಾದಿಗಳು ಕಳವಳಿಸೆ ||
ಬಿಸಜಸಂಭವಸುತನು ಬಳಿಕೀ |
ಗಸಣಿಯನು ಕಾಣುತ್ತ ಮೆಲ್ಲನೆ |
ವಸುಮತೀಶನ ಸಂತವಿಡುತುಸಿರಿದನು ಸಾಮದಲಿ    ||೧೪೬||
ರಾಗ ಬೇಗಡೆ ಅಷ್ಟತಾಳ
ಲಾಲಿಸು ದೇವ ಸರ್ವಾತ್ಮ ಗೋವಿಂದ |
ನೀಲಮೇಘಶ್ಯಾಮ ನಿಜ ನಿತ್ಯಾನಂದ ||
ಪೇಳಿ ವೇದಗಳಂತ್ಯಕಾಣವು ನಿನ್ನ |
ಮೂಲಚಾರಿತ್ರದ ನೆಲೆ ವಿಶ್ವಪೂರ್ಣ ||೧೪೭||
ನರನಾಟಕವು ನಿನಗೇಕಿಂತು ಬರಿದೆ |
ಪರಮಾತ್ಮನೆಂಬ ಭಾವವು ನಿನಗರಿದೆ ||
ಧರಣಿಜೆಯಿಂದೇನು ರಾಜ್ಯದಿಂದೇನು |
ನೆರೆ ಮಾಯದಾಯವೆಂದರಿಯೆಯ ನೀನು    ||೧೪೮||
ಶೋಕ ಮೋಹವು ಹೊದ್ದದಂಥ ಚಿನ್ಮಯನು |
ಏಕೀ ವಿಷಾದವನಾನುವೆ ನೀನು ||
ಸಾಕೆಂದು ಬಹುಪರಿಯಿಂದ ಜಾಂಬವನು |
ಭೂಕಾಂತ ರಾಮನನೊಡಬಡಿಸಿದನು        ||೧೪೯||
ಪರಿವರ್ಧಿನೀ
ಇತ್ತಲು ವನದಲಿ ಮೂರ್ಛೆಯ ತಿಳಿದೇ |
ಳುತ್ತಲೆ ಜನಕನೃಪಾಲಾತ್ಮಜೆ ಶಿರ |
ವೆತ್ತಿ ಸುಮಿತ್ರಾಸಂಭವನಿಲ್ಲದಿಹುದನುರೆ ಕಾಣುತಲಿ ||
ಚಿತ್ತದಿ ಸಂತಾಪವ ತಳೆವುತ್ತ ಮ |
ಹತ್ತರ ಶೋಕದಿ ಬಾಯ್ಬಿಟ್ಟೊರಲಿದ |
ಳೆತ್ತಲಿದೆಂಬುದನರಿಯದೆ ಹಿಂಡನಗಲಿದ ಹರಿಣಿಯಂತೆ          ||೧೫೦||
೨
ರಾಗ ಭೈರವಿ ಏಕತಾಳ
ಹಿಂದೆ ವನದೊಳಿರಲೆನ್ನ | ದಶ | ಕಂಧರನೊಯ್ಯಲಿಕವನ ||
ಕೊಂದು ನೀ ಬಿಡಿಸಿದೆ ಸೆರೆಯ | ಮುನಿ | ದಂದವಿದೇನಿಂದೆರೆಯ         ||೧೫೧||
ರಾಘವ ಹಾ ರಣಧೀರ | ಗುಣ | ಸಾಗರ ಸಾಧುವಿಚಾರ ||
ಈ ಘನ ವಿಪಿನಮಧ್ಯದಲಿ | ಇನ್ನು | ಹೇಗೆ ಜೀವಿಸಲಿ ಸದ್ಯದಲಿ  ||೧೫೨||
ಎತ್ತಲು ನೋಡಿದಡತ್ತ | ಬಲು | ಕತ್ತಲೆ ಕವಿದಿದೆ ಸುತ್ತ ||
ಗೊತ್ತನದೇನೆಂದರಿಯೆ | ಕಾ | ಲೆತ್ತಿಡೆ ಮುಳ್‌ಗಳು ಸುರಿಯೆ     ||೧೫೩||
ಆರಿಡುತಿಹವು ಭೀಕರದಿ | ಬಲು | ಘೋರ ಮೃಗಂಗಳು ಭರದಿ ||
ದಾರಿಯನರಿಯೆನು ಶಿವನೆ | ಇದ | ನ್ನಾರಿಗೆ ಪೇಳಲಿ ಭವನೆ     ||೧೫೪||
ವಾರ್ಧಕ
ಪರಮಶಿವ ಶಂಕರ ತ್ರಿಯಂಬಕ ತ್ರಿಶೂಲಧರ |
ಹರ ನೀನೆ ಗತಿಯೆಂದು ಸೀತೆ ಕಂಗಾಣದುರು |
ತರ ಶೋಕದಿಂದಲಾ ವನಮಧ್ಯದೊಳ್ ಮರುಗುತಿರ್ದ ತತ್ಸಮಯಕಂದು ||
ಗಿರಿಜಾತೆ ಸಹಿತ ಪಶುಪತಿಯಂತರಿಕ್ಷದೊಳ್ |
ಬರುತಿರಲು ಕೇಳಿ ಪಾರ್ವತಿ ಕಾಂತನಂ ನಿಲಿಸಿ |
ಕರುಣಕೀಡಾಗಿ ಕಾಣುತಲೀಕೆಗಾದ ವಿಧಿಯಂ ಶರ್ವನೊಡನೆಂದಳು       ||೧೫೫||
ರಾಗ ನೀಲಾಂಬರಿ ಏಕತಾಳ
ಕಾಂತ ಲಾಲಿಸುವುದಿತ್ತ | ಈ ಸತಿಗೆ ಬಂ | ದಾಂತುಕೊಂಡಿರುವಾಪತ್ತ ||
ಎಂತೀಕೆ ಸೈರಿಪಳು | ಗರ್ಭಿಣಿಯಾಗಿ | ಕಾಂತಾರಮಧ್ಯದೊಳು ||೧೫೬||
ಹಿಂದೆನ್ನ ದಶಶಿರಗೆ | ನೀವೀಯಲೊ | ಯ್ವಂದಿಂತು ನಾನು ಕೂಗೆ ||
ಇಂದಿರೆಯಾದಿವಳು | ಮತ್ತಿದ ಹರಿ | ಗೆಂದು ತಾ ಬಿಡಿಸಿದಳು   ||೧೫೭||
ಆರ ನಾಮವದರಿಕೆ | ನಿಮ್ಮ ಚಿತ್ತಕೆ | ಆ ರಾಮನರಸಿ ಈಕೆ ||
ದಾರಿಯ ಇವಳಿಗೊಂದ | ತೋರಲು ಬೇಕು | ಭೂರಿ ಕಾರುಣ್ಯದಿಂದ      ||೧೫೮||
ರಾಗ ಕೇದಾರಗೌಳ ಝಂಪೆತಾಳ
ಪಾರ್ವತಿಯ ನುಡಿ ಕೇಳುತ | ಬಳಿಕಲಾ | ಶರ್ವನುಸಿರಿದನು ನಗುತ ||
ಸರ್ವಯತ್ನದೊಳಿವಳನು | ಕರುಣ ಮಿಗೆ | ನಿರ್ವಹಿಸಿ ರಕ್ಷಿಸುವೆನು        ||೧೫೯||
ನಿನ್ನಿಂದಲಧಿಕವೆನಲು | ಈ ಕಮಲೆ | ಎನ್ನನುರೆ ಕಾದಿರ್ಪಳು ||
ಮನ್ನಣೆಯ ಮಾತಿದಲ್ಲ | ಕೇಳೆಲೆ ಅ | ಪರ್ಣೆ ಪೂರ್ವದಲದೆಲ್ಲ   ||೧೬೦||
ಭಸ್ಮಾಸುರಗೆ ವರವನು | ನಾನಿತ್ತು | ವಿಸ್ಮಯದೊಳೋಡುವುದನು ||
ಸಸ್ಮಿತದಿ ಪೇಳ್ದುಪತಿಗೆ | ಸಲಹಿರ್ಪ | ಳೀ ಸ್ಮರಣೆ ಮರೆಯದೆನಗೆ         ||೧೬೧||
ಇಂತೆಂದು ಪೇಳ್ದಗಜೆಯ | ಸಂತವಿಸಿ | ಮುಂತಹುದಕಮರಮುನಿಯ ||
ಚಿಂತಿಸಲ್ಕಾಗಬಂದು | ಪದಕೆರಗಿ | ನಿಂತಿರಲು ಪೇಳ್ದನಂದು    ||೧೬೨||
ರಾಗ ಸಾವೇರಿ ಅಷ್ಟತಾಳ
ಕೇಳಯ್ಯ ಸುರಮುನಿನಾಥ | ನಾನು | ಪೇಳುವುದೊಂದು ಪ್ರಖ್ಯಾತ       || ಪಲ್ಲವಿ ||
ರಾಮನರಸಿ ಸೀತೆಯಿವಳು | ನೋಡ | ಲಾ ಮಹಾಲಕ್ಷ್ಮೀಯಾಗಿಹಳು ||
ನೀ ಮನತಂದೀಕೆಗೊಂದು ಮಾರ್ಗವನು | ನೇಮಿಸಿ ರಕ್ಷಿಸಬೇಹುದೀ ಸಮಯದಿ   ||೧೬೩||
ಪೋಗು ನೀನಾಕೆಯಿರ್ಪೆಡೆಗೆ | ಬಹು | ಬೇಗದೊಳೆನುತಲಾ ಕಡೆಗೆ ||
ನಾಗಭೂಷಣ ದೇವಋಷಿಯನು ಕಳುಹಿಸಿ | ಸಾಗಿದನೊಡನಿತ್ತ ಪಾರ್ವತಿಸಹಿತಲಿ ||೧೬೪||
ರಾಗ ಸಾಂಗತ್ಯ ರೂಪಕತಾಳ
ಇತ್ತ ನಾರದಮುನಿನಾಥನ ಬರವ ಕಾ | ಣುತ್ತಲಿ ಜನಕನಂದನೆಯು ||
ಉತ್ತಮರೆಂದರಿದಾರು ನೀವೆನಲೆರ | ಗುತ್ತ ಬಿನ್ನಹವ ಮಾಡಿದನು        ||೧೬೫||
ಲಾಲಿಪುದೆಲೆ ತಾಯೆ ಸೃಷ್ಟಿ ಕರ್ಮವನಾಂತ | ನಾಳಿಕೋದ್ಭವನೆನ್ನ ಪಿತನು ||
ಈ ಲೋಕದೊಳಗೆಲ್ಲ ನಾರದನೆನುತಲಿ | ಪೇಳಿಕೊಂಡಪರು ಮತ್ತೆನಗೆ   ||೧೬೬||
ಪರಮಪುಣ್ಯಾತ್ಮೆ ಪತಿವ್ರತೆ ರಾಘವ | ನರಸಿ ನೀನಾಗಿರ್ದೀ ವನದಿ ||
ನೆರೆ ಶೋಕವಾಂತಿರ್ಪ ಕಾರಣವೇನೆನ | ಲರುಹಿದಳ್ ತನ್ನ ಸಂಗತಿಯು ||೧೬೭||
ಮುನಿರಾಯ ಕೇಳ್ ಬೇಟೆಗೆಂದು ರಾಘವ ತನ್ನ | ಅನುಜರು ಸಹಿತ ಪೋಗಿರಲು ||
ದನುಜೆ ಕೃತ್ರಿಮದಿ ಸಾಲ್ತಲೆಯಸುರನ ಪಠ | ವನೆಯೆನಗಿತ್ತಡಗಿದಳು     ||೧೬೮||
ಬಳಿಕ ವಲ್ಲಭನಯ್ದೆ ಕಾಣುತ್ತ ಪಠವನ್ನು | ತಳಿದು ಕೋಪದೊಳೆನ್ನ ಕೊಲಲು ||
ಕಳುಹಿದನೀ ಮಹಾ ಘೋರಾರಣ್ಯಕೆ ಪೃಥ್ವಿ | ಬಲನಾದ ಸೌಮಿತ್ರಿಯೊಡನೆ         ||೧೬೯||
ಕಡಿವೆನು ಕೊರಳನೆಂದೆನುತ ಸೌಮಿತ್ರಿಯು | ಖಡುಗವ ಝಳಪಿಸಲದರ ||
ನಡುವೆ ಬಿಂಬಿಸಿದುದು ಶಿಶುಪಿಂಡವದ ಕಂಡು | ನಡೆದನೆನ್ನನು ಬಿಟ್ಟು ಪುರಕೆ      ||೧೭೦||
ಹಿಂಡನಗಲ್ದ ಹುಲ್ಲೆಯ ತೆರನಾಯ್ತೆನ್ನ | ಕಂಡು ರಕ್ಷಿಸುವರಾರಿನ್ನು ||
ಅಂಡಿಕೊಂಡಿದೆ ಗರ್ಭವದರಲ್ಲಿ ಮುಂದೇನ | ಕಂಡಿರುವನೊ ಸಾಂಬಶಿವನು        ||೧೭೧||
ಕ್ಷಿತಿಯೊಳು ಜನಕನ ಸುತೆಯು ಮೇಣ್ ಸೊಸೆ ದಶ | ರಥನಿಂಗೆ ರಾಘವನರಸಿ ||
ಮಿತಿಯಿಲ್ಲ ಸಂಪದಕಾದರೇನದು ಪೂರ್ವಾ | ರ್ಜಿತವಿಧಿ ಬಿಡಲಿಲ್ಲ ಬೆನ್ನ   ||೧೭೨||
ರಾಗ ಯರಕಲಕಾಂಭೋಜಿ ಅಷ್ಟತಾಳ
ಎಂದು ಶೋಕದಿ ಬಿಕ್ಕಿ ಬಿರಿದಳುತಿರಲು ನಾ | ರಂದ ಮೌನೀಶ್ವರನು ||
ನಿಂದು ಕಾರುಣ್ಯದಿ ನುಡಿದನು ನಿಮಿಕುಲ | ನಂದನೆಯೊಡನೆ ತಾನು     ||೧೭೩||
ಎಲೆ ತಾಯಿ ಲಾಲಿಸು ಏಕೆ ನೀ ಸುಮ್ಮನೆ | ಹಲವು ಯೋಚಿಸುವೆ ಹೀಗೆ ||
ತಿಳುಹುವೆ ನಾ ವಾಸಕೊಂದು ಸುಸ್ಥಳವದ | ನೆಲೆಯಹುದದು ನಿನಗೆ     ||೧೭೪||
ಜನನಿ ಕೇಳುವ ಕಾಲಕ್ಕೇನು ಬಹುದದ | ನನುಭವಿಸದೆ ತೀರದು ||
ತ್ರಿಣಯನು ಭಿಕ್ಷುವಾಗನೆ ಹಿಂದೆ ಸುಮ್ಮನಿ | ನ್ನೆಣಿಸಿದರೇನಹುದು         ||೧೭೫||
ಇಹನು ವಾಲ್ಮೀಕಿಯೆಂದೆಂಬ ಮುನೀಂದ್ರನು | ಬಹಳ  ಸಮೀಪದಲಿ ||
ಬಹು ಸುಕೃತಿಯು ಕೃಪಾವಂತ ಸತ್ಯಾತ್ಮಕ | ನಹನು ಕೇಳ್ ತಾಯೆಯಿಲ್ಲಿ          ||೧೭೬||
ರಾಗ ಪೂರ್ವಿ ಏಕತಾಳ
ಆ ಋಷಿಯಾಶ್ರಮಕಾಗಿ | ಪೋಗು ನೀನು | ಈಗ |
ತೋರಿಸುವೆ ಮಾರ್ಗವ ಸಂ | ಶಯವೇನು ||
ಭೂರಿ ಪುಣ್ಯವಂತ ಸತ್ಯ | ನಿಧಿಯು ತಾನು | ನಿನ್ನ |
ಪಾರಮಾರ್ಥಭಾವದಿಂದ | ರಕ್ಷಿಸುವನು      ||೧೭೭||
ಇಂತೆಂದು ಸಾಮದೊಳರುಹಿ | ಸೀತೆಯನ್ನು | ಸಲೆ |
ಸಂತವಿಟ್ಟು ನಾರದ ಮು | ನೀಂದ್ರ ತಾನು ||
ಅಂತಿಕದಿ ಪಥವನಿದಕೊ | ನೋಡೆನುತ್ತ | ತೋರ್ದ |
ನಂತರದಿ ಸ್ವಚ್ಛಗತಿಯ | ಸಾರ್ದನಾತ        ||೧೭೮||
ರಾಗ ಕೇದಾರಗೌಳ ಅಷ್ಟತಾಳ
ಸೀತಿಯಯ್ತಂದಿಹಳಿತ್ತಲೆಂಬುದ ಮುನಿ | ನಾಥ ವಾಲ್ಮೀಕಿಯತ್ತ ||
ತಾ ತನ್ನೊಳರಿತು ಯೋಗದಿ ಶಿಷ್ಯರ್ಗೆಂದನು | ಪ್ರೀತಿಯೊಳ್ ಮನ್ನಿಸುತ ||೧೭೯||
ಕೇಳಿ ಶಿಷ್ಯರು ನಮ್ಮ ವನದ ಬಾಹೆಯೊಳಿಂದು | ತ್ರೈಲೋಕ್ಯಮಾತೆ ಸೀತೆ ||
ತಾಳಿ ಶೋಕವನು ಬಂದಿರುವಳು ಕರೆತಹು | ದಾಲಸ್ಯಗೊಳದೆ ನೀವು    ||೧೮೦||
ಎನಲರಸುತ್ತ ವಟುಗಳು ಬಂದು ಕಂಡರು | ಜನಕಕುಮಾರಿಯನು ||
ವಿನಯದಿ ಕೈಮುಗಿದೆಂದರು ವಾಲ್ಮೀಕಿ | ಮುನಿಯ ನಿರೂಪವನು         ||೧೮೧||
ರಾಗ ರೀತಿಗೌಳ ಪಂಚಾಗತಿ ಮಟ್ಟೆತಾಳ
ತಾಯೆ ಮಹಾಮಾಯೆ ಲಾಲಿಸು | ರಘುಕುಲೇಂದ್ರ | ಜಾಯೆ ವಿಮಲೆ ತಾಯೆ ಪಾಲಿಸು ||
ತೋಯರುಹದಳಾಯತಾಕ್ಷಿ | ವಾಯುತನಯವಂದ್ಯಚರಣೆ     ||೧೮೨||
ಮುನಿಪ ವಾಲ್ಮೀಕಿ ನಿಮ್ಮನು | ಕರೆದು ತನ್ನಿ | ರೆನುತಲಟ್ಟಿರುವ ನಮ್ಮನು ||
ವನಕೆ ನೀವು ಬಂದ ಪರಿಯ | ಘನ ಸಮಾಧಿಬಲದೊಳರಿದು    ||೧೮೩||
ಏಳಬಹುದು ಅವರ ನಿಕಟಕೆ | ಪೊರೆವನಾ ದ | ಯಾಳುವೆಂದು ಸಂತವಿಸಲಿಕೆ ||
ಲೋಲನೇತ್ರೆ ಬಂದಳೊಯ್ಯ | ನೂಳಿಗದ ಕುವರರೊಡನೆ       ||೧೮೪||
ರಾಗ ಭೈರವಿ ಪಂಚಾಗತಿ ಮಟ್ಟೆತಾಳ
ಬಂದ ಜನಕಸುತೆಯ ಕಂಡು ಮುನಿಲಲಾಮನು |
ಕುಂದದೊಯ್ವುತಾಲಯಕ್ಕೆ ಸುಪ್ರನಿಧಿಯನು ||
ಚಂದದಿಂದ ಭೂರಿ ಭಕ್ತಿಭಾವದಿಂದಲಿ |
ವಂದಿಸುತ್ತಲುಪಚರಿಸಿದನಖಿಳ ವಿಧದಲಿ      ||೧೮೫||
ರಾಗ ನೀಲಾಂಬರಿ ರೂಪಕತಾಳ
ಜನಕಜೆ ಬಳಿಕ ಶೋಕದಿ ತಲೆಗುತ್ತಿ ಕಂ | ಬನಿಗರೆವುತ್ತ ನಿಂದಿರಲು ||
ಮನದಭಿಪ್ರಾಯವನರಿದು ಕಾರುಣ್ಯದಿ | ಮುನಿರಾಯ ಪೇಳ್ದನಿಂತೆಂದು   ||೧೮೬||
ತಾಯೆ ನಿನ್ನಯ ಮನದಭಿಮತವರಿತಿಹೆ | ಆಯಾಸಗೊಳದಿರು ಬರಿದೆ ||
ತೋಯಜಾಂಬಕಿ ನಿನ್ನ ಉದರದೊಳ್ ಜನಿಸುವ | ಆಯುವಂತನು ಕುಮಾರಕನು ||೧೮೭||
ದೇವ ರಕ್ಷಣ್ಯ ಅನಾಥರಿಗೆಂಬುದ | ದೇವಿ ನೀ ನೋಡಿದೆಯಲ್ಲ ||
ಸಾವಧಾನದಲಿರು ಪುತ್ರಿಯ ಭಾವದಿ | ಓವಿ ಪಾಲಿಪೆನು ಕೇಳವ್ವ          ||೧೮೮||
ಇಂತೆಂದು ಮಿಥಿಲೇಂದ್ರಸುತೆಯೊಳು ಬಳಿಕ ತತ್ | ಕಾಂತೆಯ ಪರಿಚರ್ಯಕೆಂದು ||
ಸಂತಸ ಮಿಗೆ ಮುನಿವಧುಗಳನೊಲಿದಿತ್ತು | ಸಂತವಿಟ್ಟನು ಮುನಿವರನು  ||೧೮೯||
ತುಂಬಿತು ನವಮಾಸ ಪ್ರಸವವೇದನೆ ಮೆಯ್ಯೊಳ್ | ಮುಂಬರಿದುದು ಜನಕಜೆಗೆ ||
ಹಂಬಲಿಸುತ್ತ ರಾಮನನು ಕುಳ್ಳಿರೆ ಕೇಳ್ದ | ರಂಬುಜಾಂಬಕಿಯರಿಂತೆಂದು ||೧೯೦||
ರಾಗ ಮಧುಮಾಧವಿ ಏಕತಾಳ
ಮಲ್ಲಿಕಾಸುಮಂದಹಾಸೆ | ಫುಲ್ಲತಿಲಸುಮನಾಸೆ |
ಫುಲ್ಲನೇತ್ರೆ ನಿನ್ನ ದೇಹ | ದಲ್ಲಿ ನೋಡಲು ||
ಇಲ್ಲ ಸ್ವಸ್ಥವೆಂಬುದೆಮ | ಗೆಲ್ಲರಿಗೆ ತೋರಿಬರುವ |
ದುಳ್ಳಡುಸಿರೆಂದರ್ ಮುನಿ | ವಲ್ಲಭೆಯರು     ||೧೯೧||
ಕೇಳಿರವ್ವ ಘನವಿದಾಯ್ತು | ಪೇಳಲೊಲ್ಲೆ ನಿಮ್ಮೊಳಿನಿತು |
ಮೇಳವಿಸಿದ ವೇದನೆಯ | ತಾಳಲಾರೆನು |
ಆಳಿದಾ ರಾಮನ ಕರುಣ | ದೇಳಿಗೆ ಯಾವಾಗಲಹುದೊ |
ಶೂಲಪಾಣಿಬಲ್ಲನೆಂದ | ಳಾ ಲತಾಂಗಿಯು   ||೧೯೨||
ವಾರ್ಧಕ
ಸೀತಾಂಗನೆಯ ಬೇಸರಂ ತಿಳಿದು ಮುನಿಸತಿಯ |
ರೋತು ಮಣಿ ಮಂತ್ರೌಷಧಿಯನೆಸಗೆ ಬಳಿಕ ಸುಮ |
ಹಾತಿಶಯ ಶುಭಲಗ್ನದೊಳ್ ಪಡೆದಳರ್ಭಕನ ಇನಬಿಂಬಸಮರುಚಿರನ ||
ಜಾತಕರ್ಮಾದಿ ಸಂಸ್ಕಾರಂಗಳಂ ಪರಮ |
ಪ್ರೀತಿಯಿಂದಲಿ ರಚಿಸಿ ವಾಲ್ಮೀಕಿಮುನಿವರಂ |
ಖ್ಯಾತಿಯಿಂ ಲವನೆಂದು ನಾಮಧೇಯವನಿಟ್ಟು ಕರೆದನದನೇಂ ಪೇಳ್ವೆನು ||೧೯೩||
ರಾಗ ಜೋಗುಳ ಅಷ್ಟತಾಳ
ದಿವಸ ಹನ್ನೊಂದರೊಳ್ ಮುನಿಸುದುತಿಯರು |
ತವತವಗಯ್ತಂದು ಕುಸುಮನೇತ್ರೆಯರು ||
ಲವಕುಮಾರಕನ ಸಂತಸದಿ ತೊಟ್ಟಿಲೊಳಿಟ್ಟು |
ವಿವಿಧ ರಾಗಗಳಿಂದ ಪಾಡಿ ತೂಗಿದರು || ಜೋ ಜೋ  ||೧೯೪||
ಜೋ ಜೋ ಮಿಥಿಳೇಂದ್ರಜಾಸುಕುಮಾರ |
ಜೋ ಜೋ ತನುಕಾಂತಿನಿರ್ಜಿತಮಾರ ||
ಜೋ ಜೋ ವಾರಿಧಿಸದೃಶಗಂಭೀರ ||
ಜೋ ಜೋ ರಘುವಂಶವನರುಹ ಸೂರ | ಜೋ ಜೋ  ||೧೯೫||
ಚಾರುಚಂಪಕಸುಮನಾಸನೆ ಜೋ ಜೋ |
ಸಾರಸನೇತ್ರ ಸುಹಾಸನೆ ಜೋ ಜೋ ||
ಭೂರಿಸಾಹಸ ಶುಭಗಾತ್ರನೆ ಜೋ ಜೋ |
ಶಾರದಿಂದೂಪಮವಕ್ತ್ರನೆ ಜೋ ಜೋ || ಜೋ ಜೋ   ||೧೯೬||
ಭಾಮಿನಿ
ತೂಗಿ ಶಿಶುವನು ಪರಸಿ ಕೆಳದಿಯ |
ರಾಗ ತಂತಮ್ಮಾ ದಳಾಲಯ |
ಕಾಗಿ ಗಮಿಸಿದರಿತ್ತಲೊಂದಿನ ಜನಕನಂದನೆಯು ||
ಯೋಗಿವರ್ಯನ ವಶದಿ ಮಲಗಿಸಿ |
ಬೇಗ ತೊಟ್ಟಿಲೊಳೊಡನೆ ಮಗುವನು |
ಸಾಗಿದಳು ಸ್ನಾನಾಭಿಕಾಂಕ್ಷೆಯೊಳುರೆ ಸರೋವರಕೆ    ||೧೯೭||
ರಾಗ ಸೌರಾಷ್ಟ್ರ ಏಕತಾಳ
ಧರಣಿನಂದನೆ ಸರೋವರಕಾಗಿ ಬರಲಲ್ಲಿ | ನೆರೆದ ಕೋಡಗವಿಂಡು ತಮ್ಮ ||
ಮರಿಗಳನಪ್ಪಿ ತುಪ್ಪಿರಿದು ಮುದ್ದಾಡುವ | ಪರಿಯನೀಕ್ಷಿಸುತ ಪೇಳಿದಳು   ||೧೯೮||
ವ್ಯಾಮೋಹವೆಂತುಟೊ ಮೃಗಜಾತಿಗಾದರು | ಪ್ರೇಮದಿ ತಮ್ಮ ಬಾಲಕರ ||
ಮಾಮಾ ಕೊಂಡಾಡುವುದಿನಿತಾದ ಮೇಲೆನ್ನ | ಕೋಮಲನನು ಬಿಡಬಹುದೆ        ||೧೯೯||
ಎಂದು ಬೇಗದಿ ಪರ್ಣಶಾಲೆಯ ಬಳಿಗಾಗಿ | ಬಂದು ತೊಟ್ಟಿಲೊಳಿರ್ಪ ಶಿಶುವ ||
ಚಂದಿರಮುಖಿ ಕೊಂಡು ಪುನರಪಿ ಸ್ನಾನಕ | ಯ್ತಂದಳು ಸರಸಿಯಿದ್ದೆಡೆಗೆ  ||೨೦೦||
ರಾಗ ಕಾಂಭೋಜಿ ಝಂಪೆತಾಳ
ಇತ್ತ ತೊಟ್ಟಿಲಲಿ ಶಿಶುವಿಲ್ಲದಿರೆ ಕಂಡು ಮುನಿ | ಪೋತ್ತಮನು ಮನದಿ ಕಳವಳಿಸಿ ||
ಮತ್ತಕಾಶಿನಿ ಸೀತೆಗೇನೆಂಬೆನೆಂದು ಮರು | ಗುತ್ತ ತನ್ನೊಳಗೆ ಪೇಳಿದನು ||೨೦೧||
ಪತಿಯನಗಲಿದ ಶೋಕವನು ಪುತ್ರನುದ್ಭವದಿ | ಮತಿವಂತೆ ಮರೆತಿರ್ಪಳೀಗ ||
ಖತಿಯಿಂದ ಶಾಪವನು ಕೊಡದೆ ಮಾಣಳು ಮುಂದೆ | ಗತಿಯೇನನೆಸಗಿದಪೆನೆನುತ         ||೨೦೨||
ಆಲೋಚನೆಯ ಗೆಯ್ದು ಕುಶವ ಮಂತ್ರಿಸಿ ದಿವ್ಯ | ಬಾಲಕನ ತೆರದಿಂದಲೆಸಗಿ ||
ಚಾಳೈಸದಂತೆ ಮಲಗಿಸಿದನಾ ತೊಟ್ಟಿಲೊಳು | ಪೇಳಲೇನಾಶ್ಚರ್ಯವದನು       ||೨೦೩||
ಬಂದು ವರಕಾಸಾರದಿಂದ ತೊಟ್ಟಿಲೊಳಿರುವ | ನಂದನನ ಕಂಡು ಜಾನಕಿಯು ||
ಎಂದಳೇನಿದು ಚೋದ್ಯ ತಂದೆ ಮುನಿಪತಿ ಪೇಳು | ಕಂದನಿವನಾರೆಂದೆನುತಲಿ    ||೨೦೪||
ಎನಲೆಂದನೆಲೆ ತಾಯೆ ನಿನಗಾಗಿ ದರ್ಭೆ ಕೂ | ರ್ಚನು ಮಂತ್ರಿಸಲ್ಕಾದನಿವನು ||
ತನಯ ನಿನಗೀತನೆಂದೆನುತ ಸೀತೆಯ ವಶದಿ | ಮುನಿರಾಯನಿತ್ತು ಮಗುಳುಸಿರ್ದ          ||೨೦೫||
ಹಿರಿಯಾತನಿವ ಲವನು ಕಿರಿಯಾತನಿವ ಕುಶದಿ | ವಿರಚಿಸಿದ ಕಥನದಿಂ ಕುಶನು ||
ಸರಸಿಜಾಂಬಕಿ ನಿನ್ನ ತರಳರಿವರಿರ್ವರೆನೆ | ಹರುಷದಿಂಪೊರೆದಳರ್ಭಕರ ||೨೦೬||
ರಾಗ ಪಂತುವರಾಳಿ ಪಂಚಾಗತಿ ಮಟ್ಟೆತಾಳ
ಆಡಿದರ್ ಬಾಲಲೀಲೆಯ | ಲವಕುಶರು       || ಪಲ್ಲವಿ ||
ರೂಢಿಗಿದು ವಿಚಿತ್ರವೆನಲು | ಪ್ರೌಢಿಯಿಂದ ಶಿಶುತನದಲಿ         || ಅ. ಪಲ್ಲವಿ ||
ಬೆಟ್ಟ ಪೀರಿ ತನ್ನ ತಾಯ | ಬಟ್ಟ ಮೊಗವ ನೋಡಿ ನಗುತ |
ತೊಟ್ಟಿಲಲ್ಲಿ ನಲಿವುತೊಡನೆ | ದಟ್ಟಡಿಗಳನವನಿಗಿಡುತ |
ತಟ್ಟಿ ಕಯ್ಯ ಚಪ್ಪಾಳಿಕ್ಕುತ || ತಮ್ಮೊಳೀರ್ವ |
ರೊಟ್ಟುಗೂಡಿಕೊಂಡು ಸೊಕ್ಕುತ | ನೋಳ್ಪ ಜನರಿ |
ಗಿಷ್ಟರೆನಿಸಿ ಮುನಿಗಳಿಗೆ ಸಂ |
ತುಷ್ಟಿಯನ್ನು ಮನಕೆ ಮಾಡಿ || ಆಡಿದರ್      ||೨೦೭||
ರಾಗ ಭೈರವಿ ಝಂಪೆತಾಳ
ಬಳಿಕ ವಾಲ್ಮೀಕಿಮುನಿ | ತಿಲಕನಾ ಕುವರರಿಂ |
ಗೊಲಿದು ಮಣಿ ಕಾಂಚನೋ | ಜ್ಜ್ವಲಭೂಷಣವನು      ||೨೦೮||
ತರಿಸಿ ಸುರಪುರದಿಂದ | ಪರಸಿ ಬಾಲರಿಗಲಂ |
ಕರಿಸಿ ಸೀತೆಗೆ ತೋರ್ದ | ಹರುಷಪೂರದಲಿ  ||೨೦೯||
ತನಯರನು ಕಾಣುತಲಿ | ಘನಹರುಷದಿಂದಪ್ಪಿ |
ಮುನಿಯ ಕೊಂಡಾಡಿದಳು ಮನದಣಿಯಲಂದು        ||೨೧೦||
ರಾಗ ಮಾರವಿ ಏಕತಾಳ
ದಿನದಿನಕಾ ಬಾಲರು ಸಿತಪಕ್ಷದ | ವನರುಹರಿಪುವಂತೆ ||
ತನುಬಳೆವುತಲಿರ್ದರು ವೈದೇಹಿಯ | ಮನಕೆ ಹರುಷವಿತ್ತು      ||೨೧೧||
ಐದು ವರ್ಷಕಕ್ಷರದಾರಂಭವ | ನಯ್ದೆ ಕುಮಾರರಿಗೆ ||
ವೈದಿಕವಿಧಿಯಲೆಸಗಿ ಉಪನಯನವ | ಗೆಯ್ದನದರ ಮೇಲೆ      ||೨೧೨||
ವಾರ್ಧಕ
ಬಳಿಕಾ ಕುಮಾರರಿಂಗುರೆ ಧನುರ್ವೇದಾದಿ |
ಗಳನಯ್ದೆ ಸಂಗೀತ ಪದ್ಯಾದಿ ವಿದ್ಯೆಯಂ |
ಲಲಿತವೀಣಾಭ್ಯಾಸಮಂ ರಾಮಚಾರಿತ್ರಕಥನಮಂ ಸಾಂಗದಿಂದ ||
ಒಲಿದು ಮುನಿನಾಥನುಪದೇಶಿಸಿದ ಮಾತ್ರದೊಳ್ |
ಕಲಿತರೇಂ ಮೇಧಾತಿಶಯಮುಳ್ಳರೆಂಬುದಂ |
ತಿಳಿಯಲರಿದೆಂಬಂತೆ ಶೋಭಿಸುತಲಿರ್ದರವರೇನೆಂಬೆನಚ್ಚರಿಯನು      ||೨೧೩||
ಮೊದಲನೆ ಸಂಧಿ ( ಪಠದ ಸಂಧಿ) ಮುಗಿದುದು
೩
ಎರಡನೆ ಸಂಧಿ : ಲವಕುಶರ ಕಾಳಗ
ಭಾಮಿನಿ
ಮುನಿಗಳಿರ ನೀವ್ ಕೇಳಿ ಬಳಿಕೊಂ |
ದಿನದಲಾ ಲವಕುಶಕುಮಾರರು |
ವಿನಯ ಮಿಗೆ ವಾಲ್ಮೀಕಿಯಂಘ್ರಿಗೆ ನಮಿಸಿ ಕೈ ಮುಗಿದು ||
ವನದಿ ಮೃಗಗಳ ಬೇಟೆಯಾಡುವ |
ಮನವಿಹುದು ನಮಗಪ್ಪಣೆಯ ಕೊಡಿ |
ರೆನಲು ಬೇಡೆಂದೆನುತಲಾ ಋಷಿವರ್ಯನುಸಿರಿದನು   ||೨೧೪||
ರಾಗ ಕಾಪಿ ಅಷ್ಟತಾಳ
ಚಂದವಾಯ್ತಯ್ಯ ನಿಮ್ಮಿರವು | ಬೇಟೆ | ಗೆಂದು ಪೋಗುವಿರಿ ಸೌಭಾಗ್ಯಕ್ಕೆ ವರವು ||
ಹೊಂದಿ ನೀವೆಮ್ಮಲಿರ್ದುದಕೆ | ಕೀರ್ತಿ | ಬಂದಪುದೆಮಗೆ ನಿಮ್ಮನು ಸಾಕಿದುದಕೆ   ||೨೧೫||
ಸದರವಲ್ಲಿದು ಬೇಟೆ ನೋಡೆ | ಬಹು | ವಿಧದ ಮಾಯವ ಬಲ್ಲರಿಹರಲ್ಲಿ ಕೂಡೆ ||
ಅದರೊಳೊರ್ವಳು ಶತ್ರುವಿಹಳು | ನೀವಿ | ರ್ಪುದನಿಲ್ಲಿ ಬಲ್ಲಳು ಸಾಧಿಸದಿರಳು     ||೨೧೬||
ಮಾತ ಕೇಳುವರು ನೀವಲ್ಲ | ಪೇಳು | ಸೀತೆ ನಿನ್ನಯ ಮಕ್ಕಳಿಗೊಂದು ಸೊಲ್ಲ ||
ಈ ತೆರದವಿವೇಕ ಸಲ್ಲ | ವೆಂದು | ನೀ ತಿಳಿದಷ್ಟನು ಪೇಳಬೇಕಲ್ಲ         ||೨೧೭||
ರಾಗ ಸೌರಾಷ್ಟ್ರ ಅಷ್ಟತಾಳ
ಬೇಡವೈ ಸುತರಿರ ಮೃಗಬೇಟೆಯೆಂಬುದು | ಕೇಳಿರಯ್ಯ || ಹಿಂದೆ |
ಕೇಡು ಬಂದಿರ್ಪುದು ಬಹು ಜನಕದರಿಂದ | ಕೇಳಿರಯ್ಯ ||೨೧೮||
ಆಡಿದ ಮಾತಿದು ಪುಸಿಯಲ್ಲ ಋಷಿಗಳು | ಕೇಳಿರಯ್ಯ || ನಿಮ್ಮ |
ನೋಡಿದಡಸುರೆ ಕೊಂಡೊಯ್ಯದೆ ಮಾಣಳು | ಕೇಳಿರಯ್ಯ       ||೨೧೯||
ಹಿಂದೆ ನಾ ಬಹುಪರಿ ದಣಿದಿರ್ಪೆನವಳಿಂದ | ಕೇಳಿರಯ್ಯ || ಪೋದ |
ರಿಂದು ನಿಮ್ಮನು ಕಂಡರೇನ ಮಾಳ್ಪಳೊ ಕಾಣೆ | ಕೇಳಿರಯ್ಯ    ||೨೨೦||
ಬಂದಲ್ಲದಿರದು ನೀವ್ ಪೋದರೆ ಕಲಹವು | ಕೇಳಿರಯ್ಯ || ಬೇಡ |
ಚಂದವಲ್ಲಿದು ಬುದ್ಧಿ ನಿಮಗೆಲೆ ಸುತರಿರ | ಕೇಳಿರಯ್ಯ  ||೨೨೧||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಇಂತು ವರ ವಾಲ್ಮೀಕಿ ಸೀತೆಯ | ರಂತು ನುಡಿದುದ ಕೇಳ್ದು ಲವ ಕುಶ |
ರಂತರಿಸದುಸಿರಿದರು ಶೌರ್ಯದಿ | ಪಂಥವಿಡಿದು      ||೨೨೨||
ಪರಶಿವನೆ ತಾನೊಮ್ಮೆ ನಮ್ಮೊಳು | ಧುರಕೆ ಬರೆ ನಿಮ್ಮಯ ಕಟಾಕ್ಷದಿ |
ಸರಿಯಲರಿವೆವೆ ಸಾಕು ಬಿಡಿರವ | ಳಿರವಿದೇನು        ||೨೨೩||
ಅಪ್ಪಣೆಯ ನಮಗಿತ್ತು ಕಳುಹದೆ | ಒಪ್ಪುವರು ನಾವಲ್ಲವೆನುತಲಿ |
ಅಪ್ಪಿ ಕಾಲ್ಗಳನೈದೆ ಪ್ರಾರ್ಥಿಸು | ತಿಪ್ಪವರನು ||೨೨೪||
ಕಂಡು ಕಾರುಣ್ಯದಲಿ ಮುನಿಪನು | ಖಂಡಪರಶುವ ಭಜಿಸಿ ಪಡೆದು |
ದ್ದಂಡ ಧನುಶರವಿತ್ತು ಜಯವದು | ಖಂಡಿತದೊಳು     ||೨೨೫||
ಆಗಲೈ ನಿಮಗೆನುತ ಪರಸ | ಲ್ಕಾಗಲವರಾ ಸೀತೆಯಂಘ್ರಿಗೆ |
ಬಾಗಿ ನೇಮವ ಕೊಂಡು ಮೇಣ್ ಕಲ | ಸೋಗರವನು ||೨೨೬||
ಕಟ್ಟಿ ಕೊಡೆ ಭೋಜನಕೆ ಕೊಂಡದ | ಶ್ರೇಷ್ಠಮತಿಗಳು ಪೊರಟರಾ ಕ್ಷಣ |
ಪಟ್ಟದಾನೆಯ ತೆರದಿ ತಾವಂ | ದಿಷ್ಟತೆಯೊಳು         ||೨೨೭||
ರಾಗ ಮಾರವಿ ಏಕತಾಳ
ಏನೆಂಬೆನು ನೃಪಸೂನುಗಳುರುತರ |
ಕಾನನವನು ಸುಯ್ದಾನದಿ ಪೊಕ್ಕು ಸ |
ಗಾನತನದಿ ಪಂಚಾನನ ಮುಂತಹ |
ನಾನಾ ಮೃಗಗಳ ಹಾನಿಯಗೆಯ್ದರ | ದೇನನೆಂಬೆ      ||೨೨೮||
ಪೂರುವ ದಕ್ಷಿಣ ತೋರುವ ಪಡುವೆಂ |
ಬೀರೀತಿಯೊಳಿಹ ಮೂರು ದೆಸೆಯ ಸಂ |
ಚಾರವೆಸಗಿ ಮೃಗವಾರವ ಮಥಿಸುತ |
ಭೋರನೆ ಉತ್ತರಕಾರಿಡುತಯ್ದಿದ | ರೇನನೆಂಬೆ        ||೨೨೯||
ವಾರ್ಧಕ
ವನದೊಳೀ ತೆರದಿಂದ ಮಧ್ಯಾಹ್ನ ಪರಿಯಂತ |
ಘನತರದ ಮೃಗಬೇಟೆಯಾಡಿ ದಣಿದು ಸರೋಜ |
ವನದೊಂದನುಂ ಸಾರ್ದು ಕಾಲ್ಮೊಗಂ ತೊಳೆದು ಕುಳ್ಳಿರ್ದು ಭೋಜನವನೆಸಗಿ ||
ಜನಕಜಾಸುತರಿರ್ಪ ಸಮಯದೊಳಗಿತ್ತ ಶೂ |
ರ್ಪಣಕಾಖ್ಯೆ ತಾನಸುರೆ ಕಂಡು ಮಿಗೆ ದೂರದೊಳ್ |
ಮನದಿ ಯೋಚಿಸುತಿರ್ದಳಿವರನುಂ ಕೊಂಡೊಯ್ವ ಯತ್ನಮಂ ತನ್ನೊಳಿರದೆ       ||೨೩೦||
ರಾಗ ಕಾಂಭೋಜಿ ಝಂಪೆತಾಳ
ಅಹಹ ಸಿಕ್ಕಿದುದಿಂದು ಬಹುರುಚಿಯ ತಿನಸೊಂದು |
ಗಹನಕೀರ್ವರೆ ಬಾಲರಿವರು ||
ಬಹುದು ಚಿತ್ರವು ವೀರರಹರೊ ಬಲ್ಲವರಾರು |
ಸಹಸಿಗಳ ತೆರದಿ ತೋರುವರು     ||೨೩೧||
ಸೀತೆಯಣುಗರದಲ್ಲದೀ ತೆರದಿ ಬಹರೆಂಬ |
ರೀತಿಯನು ಕಾಣೆನೀ ವನಕೆ ||
ಮಾತನಾಡಿಸಿ ತಿಳಿದು ನಾ ತಳುವದೊಯ್ದಿವರ |
ಘಾತಿಸಿಯೆ ತಿನದಿರಲಿನ್ನೇಕೆ         ||೨೩೨||
ಈ ಹೆಣ್ಣು ಜನ್ಮವದರಿಂದಲೀ ರೂಪವನು |
ಸಾಹಸದಿ ಮರೆಸಿ ಶುಭತರದ ||
ದೇಹವನು ಧರಿಸಿ ಸಂಗೀತವಿದ್ಯೆಯೊಳಿವರ |
ಮೋಹಿಸುವೆನೀಗಳೆಂದೆನುತ        ||೨೩೩||
ಜನವಿಮೋಹನ ರೂಪವನು ತಾಳ್ದು ದನುಜೆ ಕಾ |
ನನಮಧ್ಯದಲಿ ಪಾಡುತಿದಿರು ||
ಘನ ಮುದದಲುಯ್ಯಾಲೆಯನು ತೂಗುವನುವನಾ |
ಜನಕಜಾತ್ಮಜರು ಕೇಳಿದರು ||      ||೨೩೪||
ಕೇಳುತೆಂದನು ಕುಶನೊಳಾ ಲವನು ತಮ್ಮ ನೀ |
ನಾಲಿಸಿದೆಯಾ ಧ್ವನಿಯನದರ ||
ಆಲಾಪಕುರೆ ಮನವು ಕೋಳುಹೋದುದು ನೋಳ್ಪ |
ಏಳೆನಲಿಕೆಂದನಗ್ರಜಗೆ     ||೨೩೫||
ಆಗದಾಗದು ತಿಳಿದೆ ರಾಗಭೇದಗಳಿಂದ |
ಲೀಗ ದಾನವಿಯ ಸ್ವರವೆಂದು ||
ಪೋಗೆ ಬಪ್ಪುದು ಕಲಹವೆಂದು ಕುಶನುಸಿರುತಿರ |
ಲಾಗಿರುವ ಲವನು ಪೇಳಿದನು       ||೨೩೬||
ಆದಡೇನವಳ ಶಿಕ್ಷಿಪುದೇನು ಘನವೆಮ್ಮ |
ಕಾದಿ ಬದುಕುವಳೆ ಸಾಕೆನುತ ||
ನಾದರಸ ಮಿಗಿಲೆಸೆವ ನಾಗವೇಣಿಯೊಳೆಂದ |
ನಾದರದಿ ಕುಶಸಹಿತ ಬಂದು        ||೨೩೭||
ಆರು ಪೇಳಲೆ ತರುಣಿ ರೂಪಿನಲಿ ರತಿಗೆ ನೀ |
ನೂರುಮಡಿಯಾಗಿ ತೋರುತಿಹೆ ||
ಚಾರುಗಾನದಲಿ ಗಂಧರ್ವಿಯರದೆಲ್ಲಿ ಬಹು |
ಕಾರಣಿಕೆಯೆಂದನಾ ಲವನು         ||೨೩೮||
ವನವಾಸಿಗಳು ನಮ್ಮನೇನ ಕೇಳುವಿರಿ ನಿ |
ಮ್ಮನುವಿದೇನಾರು ನೀವೆಂಬ ||
ದನುಜೆಗೆಂದರು ಬೇಟೆಗಯ್ದಿದೆವು ಜಾನಕಿಯ |
ತನಯರಾವೆಂದು ಲವಕುಶರು      ||೨೩೯||
ರಾಗ ಘಂಟಾರವ ಅಷ್ಟತಾಳ
ಚಂದವಾದುದಿನ್ನೇನೆಂಬೆ ಸೀತೆಯ |
ನಂದನರೆ ನೀವ್ ಕೇಳಿ ಬಹಳಾ | ನಂದವಾಯಿತು ಮನಸಿಗೆ    ||೨೪೦||
ನಿಂದಿರೇತಕೆ ಬನ್ನಿಯುಯ್ಯಾಲೆಯಾ |
ನಂದದಿಂದಾಡುವೆವು ನೀವ್ ಸಹಿ | ತಿಂದು ಸೌಖ್ಯದೊಳೆಂದಳು          ||೨೪೧||
ಅಸುರೆಯೆಂದುದ ಕೇಳುತ್ತ ಲವನತಿ |
ಕುಸಲದಿಂ ಲೆಕ್ಕಿಸದೆಯುಯ್ಯಲೆ | ಮಸಗುತೇರಲು ಕಾಣುತ     ||೨೪೨||
ಕುಶನು ತೂಗಿದನೇನೆಂಬೆನವನಿ ಕಂ |
ಪಿಸುವವೋಲಾಗಸತನಕ ಭಯ | ವೊಸರುವಂದದಿ ದನುಜೆಗೆ  ||೨೪೩||
ಕಂಡು ರಕ್ಕಸಿ ಖತಿಯಿಂದ ಲವನನು |
ಹಿಂಡಿ ಹೀಳುವೆನೆನುತ ಮಿಗೆ ದೋ | ರ್ದಂಡದಲಿ ಪಿಡಿದಪ್ಪುತ  ||೨೪೪||
ಕೊಂಡು ಹಾರಿದಳಂಬರಮಾರ್ಗದಿ |
ಚಂಡಿಯಂತುದ್ದಂಡತನದಲಿ | ಕಂಡು ಸುರರಚ್ಚರಿವಡೆ ||೨೪೫||
ಬಿಟ್ಟು ಪಾಶವ ಕುಶನು ದಾನವಿಯನು |
ಕಟ್ಟಿ ತಂದವನಿಯಲಿ ಕೆಡೆದುರೆ | ಮೆಟ್ಟಿದನು ಪದದಿಂದಲಿ       ||೨೪೬||
ಪೆಟ್ಟು ತಾಗಿದ ಕ್ಷಣದಲ್ಲಿ ಪಲ್ಗಳು |
ತಟ್ಟನುದುರಿಯೆ ತೊಟ್ಟಿಡಲು ಜರು | ಗುಟ್ಟಿ ರಕುತವು ಪೇಳ್ದಳು  ||೨೪೭||
ಭಾಮಿನಿ
ಎಲೆ ಕುಮಾರರಿರೆನ್ನ ಪಲ್ಗಳ |
ತಳಕಳೆದ ನಿಮ್ಮನು ರಣಾಗ್ರದಿ |
ಕೊರೆಸದಿರ್ದೊಡೆ ಹೆಂಗುಸಲ್ಲೆಂದೆನುತ ಸೂಟಿಯಲೆ ||
ಛಲದಿ ಲಂಕೆಗೆ ಬಂದು ರಾಕ್ಷಸ |
ತಿಲಕನಾದ ವಿಭೀಷಣನು ಸಭೆ |
ಯೊಳಗೆ ಕುಳ್ಳಿರೆ ಕಂಡು ದೊಪ್ಪನೆ ಕೆಡೆದಳವನಿಯಲಿ  ||೨೪೮||
ಕಂದ
ನಿಡಿಸರದಿಂದವನಿಯೊಳಡ |
ಗೆಡೆದಳಲುವ ಶೂರ್ಪಣಖೆಯನೀಕ್ಷಿಸುತಾಗಂ ||
ನುಡಿದಂ ನಿನ್ನುವನೇಂ ಗರ |
ಹಿಡಿಯಿತುಸಿರೆನ್ನುತಲಾಗಳಾ ದನುಜೇಂದ್ರಂ ||೨೪೯||
ರಾಗ ತುಜಾವಂತು ಝಂಪೆತಾಳ
ಏನಾದುದಕಟ ನಿನಗುಸಿರೆನ್ನೊಳಿಂದು |
ನೀನೇತಕೀ ತೆರದಿ ಮರುಗುತಿಹೆ ಬಂದು     || ಪಲ್ಲವಿ ||
ಮಲಗಿರ್ಪ ಮಾರಿಯನು ಛಲದಿ ಹೊಯ್ದೆಬ್ಬಿಸಿದ |
ಡುಳುಹುವುದೆ ಲೋಕವನು ನಿನ್ನನೀ ತೆರದಿ ||
ಕಲಹಿಸಿದರಾರು ಬದುಕುವರಕಟ ಸಾಕು ಸಾ |
ಕುಳಿಯದುಸಿರೆಲ್ಲವೆಂ ದೆನೆ ಪೇಳ್ದಳಂದು      ||೨೫೦||
ರಾಗ ಸಾರಂಗ ಏಕತಾಳ
ಕೇಳು ತಮ್ಮ ಬಾಲರೀರ್ವರು | ವನಕೆ ಬಂದು | ಖೂಳತನದಿ ಕೋಳುಗೊಂಡರು ||
ತಾಳಲಾರೆನವರಟ್ಟುಳಿಯನು | ಎನ್ನ ಪಲ್ಗಳು | ಕೀಳುವಂತೆ ಹೊಯ್ದರಿನ್ನೇನು      ||೨೫೧||
ಇತ್ತಲುಡಿದ ದಂತವನೆಲ್ಲ | ನೋಡು ನೋಡಯ್ಯ | ನೆತ್ತರು ಧಾರಿಡುತಿಹುದಲ್ಲ ||
ವ್ಯರ್ಥವೆನ್ನನಿಂತು ಗೆಯ್ದರು | ನೀನಲ್ಲದೆ ಸ | ಮರ್ಥನೆ ಇನ್ನಾರು ಕೇಳ್ವರು          ||೨೫೨||
ನಿನ್ನಂದದ ತಮ್ಮನಿರುತಿರೆ | ಎನಗೆ ಬಂದ | ಬನ್ನವನ್ನು ಕಾಣುತಿರುವರೆ ||
ಇನ್ನವರ ಬರಿದೆ ಬಿಟ್ಟಿರೆ | ರಾಕ್ಷಸರೆಲ್ಲ | ಹೆಣ್ಣಾಗದೆ ಪುರುಷರಹರೆ ||೨೫೩||
ಭಾಮಿನಿ
ದನುಜೆ ಶೂರ್ಪಣಖೆಯ ಛಲೋಕ್ತಿಯ |
ನನುಪಮಬಲ ವಿಭೀಷಣನು ಕೇ |
ಳ್ದನವರತ ಕಲಹದಲಿ ಪ್ರೀತಿಯದೈಸೆ ನಿನಗೆನುತ ||
ವನದೊಳಿಹ ಬಾಲರೊಳು ಯುದ್ಧವ |
ಮನದಿ ನಿಶ್ಚಯಗೊಂಡು ಮಂತ್ರೀ |
ಜನವು ಮೊದಲಾದಸುರಸೈನಿಕವೆರಸಿ ಹೊರವಂಟ    ||೨೫೪||
ರಾಗ ಮಾರವಿ ಏಕತಾಳ
ಅಸುರರ ಪಡೆ ಸಹಿತಸಮತರದ ಸಾ | ಹಸಿಕ ವಿಭೀಷಣನು ||
ದೆಸೆ ಕಂಪಿಸೆ ಬರೆ ಕುಶನೀಕ್ಷಿಸಿ ಲವ | ಗುಸಿರಿದನಿಂತೆಂದು      ||೨೫೫||
ಅಗ್ರಜ ನೋಡಸುರಾಂಗನೆ ತನ್ನ ಸ | ಮಗ್ರ ಬಲವು ಸಹಿತ ||
ವಿಗ್ರಹಕಾವ್ ಬಾಲಕರೆಂಬುದರಿಂ | ದುಗ್ರದಿ ಬರುವುದನು        ||೨೫೬||
ಇವಳ ಹರಬಕಯ್ತಂದಿವರನು ನಾ | ಕವಲುಗೊಳಿಸಿದಪೆನು ||
ತವೆ ನೀ ಪರಿಕಿಸಬೇಹುದೆನುತಲಾ | ಹವಕಯ್ದಿದ ಕುಶನು       ||೨೫೭||
ರಾಗ ಶಂಕರಾಭರಣ ಮಟ್ಟೆತಾಳ
ವೀರ ಕುಶನು ಧನುವ ಠೇಂ | ಕಾರಗೆಯ್ವುತಹಿತಸೈನ್ಯ |
ವಾರಿನಿಧಿಗೆ ವಡಬನಂತೆ | ಸಾರಿ ನಿಂತಿರೆ    ||೨೫೮||
ಆರುಭಟೆಯೊಳಸುರಬಲವು | ಭೋರನಯ್ತಂದು ದಿವಿಜ |
ವಾರ ಬೆದರುವಂತೆ ಮುತ್ತಿ | ತೇರು ಮದದಲಿ         ||೨೫೯||
ಕಾಣುತಾಗ ಕುಶನು ಕನಲಿ | ಕೌಣಪರ ಬಲೌಘವನ್ನು |
ಹೂಣೆ ಹೊಕ್ಕು ಕಾದಿ ಕೆಡಹಿ | ಚೂಣಿಯವರನು         ||೨೬೦||
ಜಾಣರಿಹರೆ ಬಹುದು ಬರಿಯ | ಮೇಣಸತ್ತ್ವದಿಂದ ಫಲವ |
ಕಾಣೆನೆನುತ ಕರೆದನೊಡನೆ | ಬಾಣವೃಷ್ಟಿಯ           ||೨೬೧||
ಅಣವ ಖತಿಯೊಳಾ ವಿಭೀ | ಷಣನ ಮಂತ್ರಿ ತಡೆದು ಕುಶನೊ |
ಳಣಕವಲ್ಲವೆಲವೊ ಬಾಲ | ಕಣನ ಮಧ್ಯದಿ    ||೨೬೨||
ಕ್ಷಣದಿ ನೋಡಬಹುದು ಕೈ | ಗುಣವನೆಂದು ಹೂಂಕರಿಸುತ |
ಕಣೆಯನಿವನ ಮೇಲೆ ಕರೆದ | ನೆಣಿಕೆಯಿಲ್ಲದೆ  ||೨೬೩||
ಭಳಿರೆ ವೀರನಹೆಯೊ ದೈತ್ಯ | ಗಳಹುತನದಿ ಚದುರ ಬಾಹು |
ಬಲವದೆಂತಡಿರ್ದಡಿರಲಿ | ತಿಳಿವೆನೆನುತಲಿ   ||೨೬೪||
ತುಳುಕಲಪರಿಮಿತದಿಬಾಣ | ಗಳನು ತಾಳಲಾರದವನು |
ತಲೆಯ ಬಾಗಿಸುತ್ತಲಿರದೆ | ಕೆಲಕೆ ಸಾರ್ದನು ||೨೬೫||
ರಾಗ ಭೈರವಿ ಅಷ್ಟತಾಳ
ಧುರದಿ ಮಂತ್ರೀಶ ತಾನು | ಸೋಲಲು ಕಾಣು | ತಿರದೆ ವಿಭೀಷಣನು ||
ಶರಚಾಪವನು ಕೊಂಡು ಬಾಲಕಗಿದಿರಾಂತು | ಭರದಿಂದಲಿಂತೆಂದನು    ||೨೬೬||
ಒಮ್ಮೆ ನೀ ಹಸುಳೆಯೆಂದು | ಬಿಟ್ಟರೆ ನಿನ್ನ | ನಮ್ಮವರೆಲ್ಲರಿಂದು ||
ಉಮ್ಮಹಗೊಳದಿರು ನೋಡೆಂದು ಕಣೆಗಳ | ಚಿಮ್ಮಿದನೇನೆಂಬೆನು        ||೨೬೭||
ಬಾಲನೆಂದವರೆನ್ನನು | ಬಿಟ್ಟಂದದಿ | ಕಾಳಗದೊಳಗೆ ನೀನು ||
ಸೋಲಿಸದಿರೆ ಅನುಮಾನವೇನೆನುತೆಚ್ಚ | ಪೇಳುವೆನೇನದನು  ||೨೬೮||
ಕುಶನಸ್ತ್ರರಾಜಿಯಲಿ | ವಿಭೀಷಣ | ನಸವಳಿದಾಜಿಯಲಿ ||
ವಸುಧೆಯೊಳ್ ಮೂರ್ಛಿಸುತ್ತೇಳುತ ಪುನರಪಿ | ಯುಸಿರ್ದನು ಚೋದ್ಯದಲಿ        ||೨೬೯||
ಭಾಮಿನಿ
ಆರು ನೀವೆಲೆ ಬಾಲರಿರ ಬಲು |
ವೀರರಹಿರಿ ನಿಧಾನಿಸಲು ಮನು |
ಜೋರಗಾಮರಲೋಕದೊಳಗೆನ್ನೊಡನೆ ಮಾರಾಂತು ||
ಹೋರಿ ಬದುಕುವರಿಲ್ಲವೆಲ್ಲರ |
ನೋರುವನೆ ಜಯಿಸಿದೆಯದಾರ ಕು |
ಮಾರನೆಂಬುದನುಸಿರಬೇಕೆನೆ ಪೇಳ್ದನಾ ಕುಶನು      ||೨೭೦||
ರಾಗ ಸಾರಂಗ ಅಷ್ಟತಾಳ
ಕಾಳಗಕ್ಕೆ ಬಂದೆಮ್ಮನು | ಸೋಲಿಸುವೆನೆಂಬೆ ನೀನು ||
ಕೇಳುವೆ ಯಾಕೆಲವೊ ನಮ್ಮ | ಮೂಲಸ್ಥಿತಿಯನು      ||೨೭೧||
ಕೇಳದನಕ ನಿಮ್ಮಿರವ | ತಾಳದೆನ್ನ ಮನವು ಸ್ಥಿರವ ||
ಜಾಳವಿಸದಿರ್ಪುದಿನ್ನು | ಪೇಳಬಹುದಿನ್ನು      ||೨೭೨||
ಆದಡೆ ಕೇಳೆಮ್ಮ ಮಾತೆ | ಮೇದಿನಿಸಂಜಾತೆ ಸೀತೆ ||
ಸಾಧುನಾಮ ಲವಕುಶರೆಂ | ದೈದೆ ಲೋಕದಿ ||೨೭೩||
ಮೇದಿನಿಯೊಳಿನ್ನಾರ್ಗೆ ನಿಮ್ಮೊಳ್ | ಕಾದುವ ಸಾಮರ್ಥ್ಯವಿಹುದು ||
ಮೋದವಾಯ್ತು ಕೇಳಿದೆ ನಿ | ಮ್ಮಾದಿಯನಿನ್ನು          ||೨೭೪||
ರಾಗ ಮಾರವಿ ಏಕತಾಳ
ಬಾಲಮೌಳಿಮಣಿಗಳಿರ ನಾ | ಪೇಳುವಂಥ ಮಾತೊಂದ |
ಕೇಳಿರಯ್ಯ | ನೀವು | ಕೇಳಿರಯ್ಯ    || ಪಲ್ಲವಿ ||
ಧರಣಿಜಾತೆ ಸೀತೆ ನಮಗೆ | ಪರದೈವವು ನೀವಾ ದೇವಿ |
ಯರಿಗೆ ಪುತ್ರರಾದ ಮೇಲೆ | ಪರಿಕಿಸಿ ನೋಡೆ ||
ನೆರೆ ಸಂಭಾವಿತರು ನಿಮ್ಮೊಳ್ | ಧುರವೇಕಕಟ ಅರಿಯದಿಂತು |
ಮರೆಮೋಸಹೋದ ಮೇಲಿನ್ನು | ಬರಿದೆ ಹೇಳಿ ಫಲವದೇನು     ||೨೭೫||
ಕಲಹಾಳಿ ಕೇವಲ ಮಾರಿ | ಕುಲಗೇಡಿ ಶೂರ್ಪಣಖೆಯಿಂದ |
ಕೊಳಗುಳ ಸೇರಿದುದೇನ | ತಿಳಿಯೆನೆಮ್ಮೊಳು ||
ಹಲವು ಪರಿಯೊಳ್ ಹಿಂದೆ ವಂಶ | ಕಳಿವನೆ ತಂದಾಕೆಯಿವಳ |
ನೊಳಗೆ ಪೊಗಿಸಬಾರದೆನ್ನ | ಹೊಳಲೊಳಿನ್ನು ಮಾತದೇನು    ||೨೭೬||
ವಾರ್ಧಕ
ಎಂದು ಲವಕುಶರೊಡನೆ ಕಾಳಗವನುಳಿದು ನಡೆ |
ದಂದಾ ವಿಭೀಷಣಂ ಮಿಕ್ಕ ಬಲಸಹಿತಲ |
ಯ್ತಂದ ಆಲಯಕತ್ತಲಿತ್ತಲದನೆಲ್ಲಮಂ ಕಾಣುತಾ ಶೂರ್ಪಣಖೆಯು ||
ನೊಂದುಕೊಳುತಕಟಕಟ ನಾನೆಸಗಿದಾಯಾಸ |
ಮಿಂದು ನಿಷ್ಫಲಭೂತಮಾಯ್ತೆಲ್ಲಮಿದಕೆ ಬೇ |
ರೊಂದುಪಾಯವನಯ್ದೆ ಮಾಳ್ಪೆನೆಂದೆಣಿಸಿ ಸಾಕೇತಪುರಕಯ್ತಂದಳು     ||೨೭೭||
ನಿಜರೂಪಮಂ ಮರೆಸಿ ಕೊರವಂಜಿಯಂತೆ ಪುರ |
ವ್ರಜದಿ ಸಂತರಿಸುತುದಕವನು ಮಂತ್ರಿಸಿ ತಳಿಯೆ |
ಗಜತುರಗ ಗೋಮಹಿಷಿವಿಷ್ಟಕರ ಮುಂತಾದಮೆಲ್ಲದಿರವಾ ಕ್ಷಣದೊಳು ||
ರುಜೆರೋಗದಿಂದಿರೆ ನಿಮಿತ್ತಮಂ ಕೇಳ್ದರಿದು |
ರುಜುವಾಗದರಸನಿಂದಲ್ಲದೆನೆ ಕೇಳುತಖಿ |
ಳಜನಂ ರಘೂತ್ತಮಂಗುಸಿರಲ್ಕೆ ಕರೆಸಿದಂ ಗಾಡಿಗಾರ್ತಿಯನಿವಳನು     ||೨೭೮||
ಭಾಮಿನಿ
ಕಣಿಯ ಪೇಳೆನೆ ರಘುಜನಾಕೆಯ |
ಮಣೆಯಲಕ್ಕಿಯನಿಟ್ಟು ತನ್ನಯ |
ಫಣೆಗೆ ಕೈಗಳ ಚಾಚಿ ಗುರುದೇವತೆಯ ಪ್ರಾರ್ಥಿಸುತ ||
ಮಣಿದು ದೆಸೆದೆಸೆಗಳಿಗೆ ಕುಳ್ಳಿ |
ರ್ದೆಣಿಸಿ ಕಂಗಳ ಮುಚ್ಚಿ ಬಿಡುತಾ |
ಬಣಗು ರಕ್ಕಸಿ ಪೇಳ್ದಳೆಲ್ಲರ ಮುಂದೆ ಪ್ರಶ್ನೆಯನು      ||೨೭೯||
ರಾಗ ಮಧುಮಾಧವಿ ಏಕತಾಳ
ಧರಣಿಪ ಕೇಳ್ ನಿನ್ನ ಪುರವರದೊಳಗಯ್ದೆ |
ಪಿರಿದಾದ ಹೆಣ್ಣುದೈವವದೊಂದು ತಾನು ||
ಹರಕೆಯ ಕೇಳುತ್ತಲಿರುವುದು ನೀವದ |
ತರಿಸಿಕೊಟ್ಟರೆ ರಾಜ್ಯಕಿರದೆಲ್ಲ ಕ್ಷೇಮ ||೨೮೦||
ಹೇಳು ಹೇಳೇನ ಬೇಡುವುದದು ಹರಕೆಯ |
ಕಾಲಕಂಠನಲಿರ್ದರೇನು ತಾನದನು ||
ಲೀಲೆಯೊಳ್ ತರಿಸುವೆ ನೋಡೆಂದು ರಘುಕುಲ |
ಮೌಳಿರತ್ನನು ಪೇಳ್ದಡೆಂದಳೀ ನುಡಿಗೆ        ||೨೮೧||
ಅಡವಿಯೊಳಿರ್ವರು ಹುಡುಗರಿದ್ದಪರಂತೆ |
ಹಿಡಿತಂದು ಬಲಿಯನಿತ್ತರೆ ನಿಮ್ಮ ಪುರದಿ ||
ಮಡದಿ ಮಕ್ಕಳಿಗೆ ಗೋಗಜವಾಜಿಗಳಿಗೆಲ್ಲ |
ತಡೆಯದೆ ಕ್ಷೇಮವಾದಪುದೆಂದಳಸುರೆ        ||೨೮೨||
ತಂದೀಯೆ ಹರಕೆಯ ಮುಂದೆ ಕ್ಷೇಮವೆ ಹುಸಿ |
ಹೊಂದದೆ ನುಡಿಗೆ ಪೇಳೆಂದೆನೆ ರಘುಜ ||
ಸಂದೇಹವಿಲ್ಲ ತಾನಿಂದು ಪೇಳಿದ ಮಾತಿ |
ಗೆಂದಿಗು ಹುಸಿಬಾರದೆಂದಳು ದನುಜೆ        ||೨೮೩||
ರಾಗ ಕೇದಾರಗೌಳ ಅಷ್ಟತಾಳ
ದುರುಳೆಯಿಂತೆನೆ ಕೇಳ್ದು ಧರಣಿಪಾಲಕ ತಾನೆ | ತರುವೆ ಬಾಲಕರನೆಂದು ||
ಭರದಿಂದಲೇಳುವ ಪರಿಯ ಲಕ್ಷ್ಮಣನು ಕಂ | ಡೆರಗುತ್ತಲಿಂತೆಂದನು       ||೨೮೪||
ಲಾಲಿಸಗ್ರಜ ನೀನು ಪರಿಯಂತವೇತಕಾ | ಬಾಲಕರನು ತಹಡೆ ||
ಸಾಲದೆ ಇದಕೆನ್ನ ಕಳುಹಿಸಿ ನೋಡೆನೆ | ಭೂಲೋಲನಿಂತೆಂದನು         ||೨೮೫||
ಸದರದ ಬಾಲಕರಾಗಿರರೆಂದೆನ್ನ | ಹೃದಯದಿ ತೋರುತಿದೆ ||
ಅದಕಹ ಸನ್ನಹದಿಂದಲಿ ಪೋಗೆನ | ಲದಕೆ ಮತ್ತಿಂತೆಂದನು     ||೨೮೬||
ಎಷ್ಟು ಸಾಹಸಿಕರು ಆದರೇನವದಿರ | ಕಟ್ಟಿ ನಾ ತಾರದಿರೆ ||
ಸೃಷ್ಟಿಯೊಳ್ ಲಕ್ಷ್ಮಣನಹೆನೆ ನೇಮವನೀಗ | ಕೊಟ್ಟೆನ್ನ ಕಳುಹೆಂದನು     ||೨೮೭||
ರಾಗ ಅಹೇರಿ ಝಂಪೆತಾಳ
ಇಂತೆಂದು ರಘುವಂಶತಿಲಕನಿಂದಪ್ಪಣೆಯ |
ನಾಂತು ಧನುಶರ ಕೊಂಡು ಸಕಲ ಸನ್ನಹನಾಗಿ |
ತಾಂ ತವಕದಿಂದ ಮಣಿರಥವೇರ್ದು ಶೋಭಿಪ ಮ |
ಹಾಂತ ಚತುರಂಗಪಡೆಸಹಿತ | ವರಸು |
ಮಂತ್ರ ಮಂತ್ರಿಯ ಸನ್ನೆಯಿಂದ ಬೊಬ್ಬಿಡುತ |
ಬಂದನು ಮಹಾರಣ್ಯಕೆಂದು | ದೇವ |
ವೃಂದ ಭಯಗೊಳೆ ಸುಮಿತ್ರಾತ್ಮಭವನಂದು ||೨೮೮||
೪
ಭಾಮಿನಿ
ವರ ಸುಮಿತ್ರಾತನಯನಂದೀ |
ತೆರದಿ ತನ್ನಯ ಸಕಲ ಸೈನಿಕ |
ವೆರಸಿ ನಡೆತಂದೊಡನೆ ಘನ ಕಾಂತಾರಮಧ್ಯದಲಿ ||
ತೆರತೆರದಿ ಬೀಡಿಕೆಯ ಬಿಡಿಸುತ |
ಕರೆದು ಬಳಿಕ ಸುಮಂತ್ರಮಂತ್ರೀ |
ಶ್ವರನಿಗೀ ತೆರದಿಂದ ಸೂಚಿಸಿದನು ಸಗಾಢದಲಿ        ||೨೮೯||
ರಾಗ ಸುರುಟಿ ಏಕತಾಳ
ಮಂತ್ರಿವರನೆ ಕೇಳಾ | ಧೀರ ಸು | ಮಂತ್ರ ಸುಗುಣಶೀಲ        || ಪಲ್ಲವಿ ||
ಎಲ್ಲಿಹರೆಂಬುದನು | ಬಾಲಕ | ರಲ್ಲಿಗೆ ಸಲೆ ನೀನು ||
ನಿಲ್ಲದೆ ಬಲಸಹಿತಯ್ದಿ ಪ್ರಯತ್ನದಿ | ಮೆಲ್ಲನರಸಿ ತಿಳಿದಪುದವರಿರವನು    ||೨೯೦||
ಒಡನೆ ಕುಮಾರರನು | ಕೈಸೆರೆ | ವಿಡಿದೀ ಕ್ಷಣ ನೀನು ||
ತಡೆಯದೆ ತಹುದೆನ್ನೆಡೆಗೆ ರಘೂತ್ತಮ | ನಡೆಸುವ ಕಾರ್ಯಕೆ ಎಡರಾಗದವೋಲ್  ||೨೯೧||
ರಾಗ ಪಂತುವರಾಳಿ ಮಟ್ಟೆತಾಳ
ಎನಲು ಕೇಳ್ದು ರಥವನೇರ್ದು ಮಂತ್ರಿವರ್ಯನು |
ಘನ ಚುತುರ್ಬಲೌಘ ಸಹಿತ ಬರುವ ಪರಿಯನು ||
ವನದೊಳಿತ್ತ ದೂರದಲ್ಲಿ ಕುಶನು ಕಾಣುತ |
ವಿನಯದಿಂದ ಲವನೊಳೆಂದ ಮನದೊಳುಬ್ಬುತ       ||೨೯೨||
ನೋಡು ಪೂರ್ವಜಾತ ಹಿಂದಕೋಡಿದಸುರರು |
ಕೂಡಿ ಬಲವನೀಗ ಸೆಣಸಿಯಾಡಬರುವರು ||
ಮಾಡಿದಪೆನು ಮರನ ಹಣ್ಣನುದುರ್ಚಿದಂದದಿ |
ಆಡಿ ಫಲವದೇನು ನೋಳ್ಪುದೈಸೆ ಚಂದದಿ   ||೨೯೩||
ಎಂದು ಮಾತನಾಡುತಿರಲು ಬಾಲರೀರ್ವರು |
ಬಂದು ಮುಸುಕಲಪರಿಮಿತದ ಸೈನ್ಯಸಾಗರ ||
ಮಂದಹಾಸದಿಂದಲಾಂತು ಧನುಶರಗಳನು |
ಕುಂದದಾ ಕುಮಾರರೆಚ್ಚರೇನನೆಂಬೆನು       ||೨೯೪||
ಸರಳಿನಿಂದ ವೈರಿಬಲವ ಸವರುತಿರ್ದರು |
ಬರಿಯ ಜಳ್ಳುಬಲದಲೇನು ಫಲವು ವೀರರು ||
ಇರಲು ಬರುವುದೆನಲು ಕೇಳುತಾ ಸುಮಂತ್ರನು |
ಭರದೊಳಿವರನಯ್ದೆ ತಡೆದು ನಿಂದು ನುಡಿದನು        ||೨೯೫||
ರಾಗ ಸಾಂಗತ್ಯ ರೂಪಕತಾಳ
ಎಲೆ ಬಾಲರಿರ ನಮ್ಮ ಬಲವನ್ನು ಗೆಲಿದೆನೆಂ | ಬುಲುಹು ಬೇಡೀ ಕ್ಷಣ ನಿಮ್ಮ ||
ತಲೆಯನ್ನು ಕಡಿದು ಭೇತಾಳ ಭೂತಂಗಳ್ಗೆ | ಬಲಿಯೀವೆನೆನೆ ಲವನೆಂದ  ||೨೯೬||
ಭಾರಿಯ ದೇಹಕ್ಕೆ ನುಡಿಗೆ ಮೆಚ್ಚಿದೆ ಮನ | ಧೀರತ್ವವಿರೆ ಕಾಣದಿಹುದೆ ||
ತೋರಲೇಕೆಲವೊ ಕಂಕುಳನೆತ್ತಿ ಎಸೆವ ಕ | ಸ್ತೂರಿಯ ಪರಿಮಳವನ್ನು    ||೨೯೭||
ಎಂದು ನೂರಾರು ಮಾರ್ಗಣದಿಂದ ಲವನೆಸ | ಲಂದು ಮಂತ್ರಿಯು ಗಾಯವಡೆದು ||
ಸಂದು ಮೂರ್ಛೆಗೆ ಬಳಿಕೇಳುತ್ತ ಕಡು ಭೀತಿ | ಯಿಂದುಸಿರಿದನು ಸಾರಥಿಗೆ         ||೨೯೮||
ತಿರುಹು ಸಾರಥಿ ರಥವನು ತಾಳಲಾರೆನು | ತರಳನಂಬಿನ ಗಾಯ ಘನವು ||
ಮರಿಯಾದೆಯಲ್ಲ ಕಾದುವುದಿನ್ನುಯೆನುತಲೆ | ಮರಳ್ದನು ಸೌಮಿತ್ರಿಯೆಡೆಗೆ         ||೨೯೯||
ಅವನತ್ತ ತಿರುಗಲು ಕುಶನನ್ನು ಕರೆದೆಂದ | ಲವನೆಲೆ ತಮ್ಮ ನೀ ಕೇಳು ||
ಸವೆದುದು ಸರಳ್ಗಳು ಗುರುವಿನ ಬಳಿಗಯ್ದಿ | ತವಕದಿ ತಹುದೆನಲೆಂದ    ||೩೦೦||
ರಾಗ ಮಾರವಿ (ಶಂಕರಾಭರಣ) ಆದಿತಾಳ
ಲಾಲಿಸಗ್ರಜ ನಿನ್ನನೋರ್ವನ ನಾನೆಂತು |
ಕಾಳಗದಲಿ ಬಿಟ್ಟು ಪೋದರೆ ಮುಂದೆ ||
ಪೇಳುವೆನೇನ ಸದ್ಗುರುವಿಗೆ ಮಾತೆಯು |
ಕೇಳಿದ ಮಾತ್ರದಿ ತಾಳಳೆ ಚಿಂತೆ    ||೩೦೧||
ಕೊಡುವೆ ನಾನಿವರೊಡನೆ ಯುದ್ಧವ ನೀನು |
ತಡೆಯದೆ ಹೋಗಿ ಮುನೀಂದ್ರನ ||
ಒಡನೆ ಶಸ್ತ್ರಾಸ್ತ್ರವ ಕೊಂಡು ಬಾರೆಂದೆಂಬ |
ನುಡಿಯನು ಕೆಳುತ ಕಡುಗುತ್ತ ಲವನೆಂದ     ||೩೦೨||
ರಾಗ ಮಾರವಿ ಆದಿತಾಳ
ತಮ್ಮ ನೀನೀ ಪರಿ | ನಮ್ಮೊಳು ಪೇಳ್ವುದು | ಧರ್ಮವೆ ತಿಳಿದು ನೋಡು ||
ಸಮ್ಮತವಲ್ಲಿದು | ಸುಮ್ಮನೆ ನಡೆ ನಡೆ | ಗಮ್ಮನಿಲ್ಲಿರದೆ ಬೇಗ || ಮುನಿಯೆಡೆಗೀಗ  ||೩೦೩||
ಎಂದ ಮಾತನು ಕೇಳಿ | ನೊಂದು ಮನದಿ ಕುಶ | ಕಂದಿ ಕಣ್ಣೀರಿಡುತ ||
ಇಂದೊರ್ವನನು ಬಿಡು | ವಂದವೆಂತೆನುತಲಿ | ಬಂದನೆಣ್ಣುತಲೆ ಸಾಗಿ || ಆಶ್ರಮಕಾಗಿ       ||೩೦೪||
ಭಾಮಿನಿ
ವರ ಸುಮಂತ್ರಾಮಾತ್ಯನಿತ್ತಲು |
ಮರಳಿ ಲಕ್ಷ್ಮಣನೆಡೆಗೆ ನಮ್ಮಲಿ |
ಹರಿಯದಾ ಬಾಲರನು ತರುವಡೆನುತ್ತ ಬಿನ್ನಯ್ಸೆ ||
ಇರಲಿ ನೋಡುವೆನೆನುತ ಸೈನಿಕ |
ವೆರಸಿ ಲವನನು ಬಂದು ವಿಲಯದ |
ಶರಧಿಯಂದದಿ ಮುತ್ತಿದನು ಸೌಮಿತ್ರಿಯಾ ಕ್ಷಣದಿ      ||೩೦೫||
ರಾಗ ಶಂಕರಾಭರಣ (ಪಂಚಾಗತಿ) ಮಟ್ಟೆತಾಳ
ಲವಕುಮಾರನು | ಕವಿವ ಬಲವನು |
ತವಕಿಸುತ್ತನೇಕ ಬಾಣ | ಚಯದಲೆಚ್ಚನು     ||೩೦೬||
ಏನಿದದ್ಭುತ | ಸೇನೆಯಗಣಿತ |
ತಾನದೊರ್ವ ಸವರ್ದನಮಮ | ಜಾನಕೀಸುತ         ||೩೦೭||
ಅಳಿದ ಬಲವನು | ಬಳಿಕ ಲವನನು |
ತಿಳಿವುತಾ ಸುಮಿತ್ರೆಯಣುಗ | ನುಲಿವುತುಸಿರ್ದನು    ||೩೦೮||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಎಲವೊ ಬಾಲಕನೆ ನೀ ಕೇಳೆಮ್ಮ | ಭೂರಿ |
ಬಲವನ್ನು ಗೆಲಿದೆನೆಂದುರೆ ಹಮ್ಮ ||
ತಳೆಯದಿರೀ ಕ್ಷಣ ನಿನ್ನನು | ಪಿಡಿ |
ದೆಳೆದು ಪಟ್ಟಣಕೊಯ್ವೆನೆಂದನು     ||೩೦೯||
ಮಾತಿನಿಂದೇನು ಸಾಹಸವಿರೆ | ಸುಮ |
ಹಾತಿ ಸಮರ್ಥರು ನೋಳ್ಪರೆ ||
ಭೀತಿಯದೇನೆಲ್ಲಿಗೊಯ್ದರೆ | ಎನು |
ತಾತಗುಸಿರ್ದನು ಖತಿಯೇರೆ        ||೩೧೦||
ಹಸುಳೆ ನಿನ್ನಿಂದಲಾಗುವುದೇನು | ಕೋಟಿ |
ಯಸುರರ ಬಗೆಯದೆನಗೆ ನೀನು ||
ತುಸುಮಾತ್ರವೆಣೆಯೆ ಹೇಳೆಂದೆನು | ತೆಚ್ಚ |
ನಸಮ ಸಹಸಿ ರಾಮವರಜನು      ||೩೧೧||
ಮಶಕಕೋಟಿಯ ಕೊಲುವಾನೆಗೆ | ಸಿಂಹ |
ಶಿಶುವಾದರೇನು ಸೋಲ್ವುದೆ ಹೀಗೆ ||
ಹಸುಳೆಯಾದರೆ ಎನ್ನ ಶರಕೇನೂ | ಕಾಣೆ |
ಶಿಶುತನವೆಂದಾತನೆಚ್ಚನು ||೩೧೨||
ಸೋಲುವುದುಂಟೆ ನಿನ್ನಸ್ತ್ರದಿ | ಫಡ |
ಬಾಲಕ ಕೇಳು ತ್ರೈಲೋಕದಿ ||
ಮೇಳವುಂಟೆನದಿರು ತನಗಿಂದು | ಬಾಣ |
ಜಾಲವ ಸುರಿದನಾತನೊಳಂದು    ||೩೧೩||
ಆದರೇನಾಯ್ತು ನಿನ್ನಧಟನು | ಸಲೆ |
ಸೇದುವಾತನು ತಾನೆಂದುರೆ ನೀನು ||
ಕಾದಿದಡರಿದಪುದೆನ್ನುತ | ಬಾ |
ಣಾಬುಧಿ ಕವಿಸಿದ ಕನಲುತ್ತ          ||೩೧೪||
ಸರಿಯಾಗಿ ಕಾದುತಲಿರೆ ಕಂಡು | ಬಳಿ |
ಕುರುಬಲ ಲಕ್ಷ್ಮಣ ಖತಿಗೊಂಡು ||
ಉರಗಪಾಶದಲಿ ಬಾಲಕನನು | ಕಟ್ಟಿ |
ಭರದಿಂದ ರಥಕೆಳೆದೊಯ್ದನು       ||೩೧೫||
ರಾಗ ತೋಡಿ ತ್ರಿವುಡೆತಾಳ
ಕುಳ್ಳಿರಿಸಿ ಬಾಲನನು ರಥದಲಿ | ಕಳ್ಳನನು ಹಿಡಿತರುವ ತೆರದಲಿ |
ಮೆಲ್ಲನಯೋಧ್ಯಕ್ಕೆ ನಡೆತಂದು ||
ಫುಲ್ಲಲೋಚನ ರಾಮನಿದಿರಲಿ | ನಿಲ್ಲಿಸಿಯೆ ನಮಿಸೆಂದು ಪೇಳಲು |
ಸೊಲ್ಲಿಸಿದನಾ ಲವನು ನಗುತಂದು  ||೩೧೬||
ಗುರುವಿಗಲ್ಲದೆ ಮಾತೆಗಲ್ಲದೆ | ಪರರ ಚರಣಕ್ಕೆರಗಲರಿಯದು |
ಶಿರವದೆನ್ನದದೇನ ಮಾಡುವೆನು ||
ಅರುಹುವಿರಿ ನೀವ್ ನಿಮ್ಮ ರಾಯನ | ಚರಣಕಭಿನಮಿಸೆಂದು ನಮ್ಮಲಿ | ಹರಿಯದೆನಲಿಂತೆಂದನುಸುರಾರಿ ||೩೧೭||
ನಿನ್ನ ಪಡೆದಿಹ ಮಾತೆ ಯಾವಳು | ಮುನ್ನ ಗುರುವಾರೆಂಬುದೆಲ್ಲವ |
ಭಿನ್ನವಿಲ್ಲದೆ ತಮ್ಮ ನೀನದನು ||
ಎನ್ನೊಡನೆ ಪೇಳೆಂದು ಘನ ಸಂ | ಪನ್ನ ರಾಘವ ತಾನೆ ಕೇಳಲು |
ಉನ್ನತದ ಸಾಹಸಿಕ ಲವನೆಂದ     ||೩೧೮||
ಮಾತೆಯನು ಗುರುಗಳನು ಪೇಳ್ವುದು | ನೀತಿಯಲ್ಲಾ ಹಗೆಯರೊಳು ನಿಮ |
ಗೇತಕೆಮ್ಮ ವಿಚಾರವೆಂದೆನುತ ||
ಭೀತಿಗೊಳ್ಳದೆ ಲವನು ಪೇಳಿದ | ಮಾತ ಕೇಳುತ ಬಳಿಕ ರಘುಕುಲ |
ಜಾತ ತಲೆದೂಗುತ್ತಲುಸಿರಿದನು     ||೩೧೯||
ರಾಗ ಭೈರವಿ ಝಂಪೆತಾಳ
ಅಮಮ ಈತನ ಪಡೆದ | ರಮಣಿ ಪಿತನದಾವವರೊ |
ಸಮನಾಗಿ ಉತ್ತರವ | ನಮಗೆ ಕೊಡುತಿಹನು ||೩೨೦||
ಮಾತಿನಲಿ ರೂಪಿನಲಿ | ಚಾತುರ್ಯ ಶೌರ್ಯಗಳ |
ಲೀ ತರಳಗೆಣೆಗಾಣೆ | ಭೂತಳದಿ ದಿಟವು      ||೩೨೧||
ನೆರೆ ದಿಂಡೆ ಪಾಲನಿವ | ನಿರುವುದಿವನ ವಿಚಾರ |
ವಿರಲಿ ಸಂಕಲೆಯೊಳೆಂ | ದರುಹಿ ಬಂಧಿಸಿದ  ||೩೨೨||
ಕುಶನಿತ್ತ ಮಾರ್ಗದಲಿ | ಋಷಿಯೆಡೆಗೆ ಬರುವವನು |
ದೆಶೆಗೆಟ್ಟು ಮನದಿ ಚಿಂ | ತಿಸುತ ಮರುಗಿದನು         ||೩೨೩||
ರಾಗ ನೀಲಾಂಬರಿ ರೂಪಕತಾಳ
ಏನ ಮಾಡುವೆನಯ್ಯೊ | ಈ ವಿಧಿಗಿನ್ನಕಟಕಟ |
ತಾನು ಕೋಪಿಸಿಯಣ್ಣ | ಪೋಗೆಂದನೆನ್ನ      ||೩೨೪||
ಕೇಳುತಲಿದೆ ರಣರಂಗದ | ಕೋಲಾಹಲ ಸಿಂಹಧ್ವನಿ |
ಮೇಳಯ್ಸಿದ ರಥ ಚೀತ್ಕಾ | ರಾಳಾಪವು ಕಿವಿಗೆ         ||೩೨೫||
ಘೀಳಿಡುತಿಹ ವಾದ್ಯಸ್ವನ | ಸೂಳಯ್ಸುವ ಕಹಳೆಗಳು |
ಪೇಳವೆನೀಗಾಗುತಲಿದೆ | ಕಾಳಗವತಿ ಕಠಿನ  ||೩೨೬||
ಕಡುಹಿನ ಕಾಳಗದೊಳಗಿ | ನ್ನಡವಿಯೊಳೊರ್ವನ ಬಿಟ್ಟು |
ನಡೆದೇನೆಂದರೆ ಬರದೊಂ | ದಡಿ ಮುಂದೇಗುವೆನು   ||೩೨೭||
ತಡೆದೆನೆಂದಾದರೆ ಕೋಲ್ಗಳು | ಕಡಮೆಯದಾಗಿದೆ ರಣದಲಿ |
ಪಿಡಿದೊಯ್ವರೊ ಕೊಲುವರೊ ಎ | ನ್ನೊಡವುಟ್ಟಿರ್ದವನ          ||೩೨೮||
ಅರಿದಿದನೆಲ್ಲವ ನಾನತಿ | ಭರದಿಂದಲ್ಲಿಗೆ ಪೋದರೆ |
ಗುರುವೇನೆಂಬನೊ ಮಾತೆಯು | ಮರುಗದೆ ಮಾಣುವಳೆ       ||೩೨೯||
ಹರ ಹರ ಇನ್ನೇನೆಂಬನು | ಹರಿವನು ಕಾಣೆನು ಚಿಂತೆಗೆ |
ಹುರುಡೆಲ್ಲೆರಡನು ನೋಡ | ಲ್ಕರಿಯೆನುಪಾಯವನು   ||೩೩೦||
ಭಾಮಿನಿ
ನುಡಿದು ಫಲವೇನಿನ್ನು ಪೋಗದೆ |
ತಡೆದೆನಾದರೆ ಮುನಿಪನಲ್ಲಿಗೆ |
ಕೆಡದೆ ಮಾಣದು ಕಾರ್ಯವೆಂದೆನುತಾ ಕ್ಷಣವೆ ಕುಶನು ||
ನಡೆದು ಬಂದಾ ಪರ್ಣಮಂದಿರ |
ಕೊಡನೆ ಋಷಿಗಳ ಮಾತೆಯರ ಮೆ |
ಲ್ಲಡಿಗೆ ನಮಿಸಲು ಭಯದಿ ಕೇಳ್ದಳು ಸೀತೆಯೀ ತೆರದಿ  ||೩೩೧||
ರಾಗ ನೀಲಾಂಬರಿ ಏಕತಾಳ
ಮಗನಿಂದೆಲ್ಲಿಗೆ ಪೋದ | ಸುಗುಣನು ತಾನೇನಾದ ||
ಆಗಲಿದು ನೀನೆಲ್ಲಿಂದ | ಮಿಗುವರಿಯ್ದಿದೆ ಕಂದ         ||೩೩೨||
ಬೇಡೆನೆ ಬೇಟೆಗೆ ಪೋಗಿ | ಕೂಡಿರುವಣ್ಣನ ನೀಗಿ ||
ಕಾಡೊಳಗೀ ನೀನು | ಗಾಢದಿ ಬಂದಿರವೇನು ||೩೩೩||
ಅರಿಗಳು ಕೊಂಡೊಯ್ದಪರೊ | ಸೆರೆವಿಡಿದೇಂ ಗೆಯ್ದಪರೊ ||
ತರಳನನೊರ್ವನನುಳಿದು | ಬರಬಹುದೇ ನೀ ತಿಳಿದು ||೩೩೪||
ಕಂದ
ಜನನಿಯಳಲನುಂ ಕೇಳಿದು |
ಮನದೊಳ್ ತಾನಾಗ ಧೈರ್ಯಮಂ ತಾಳ್ದು ಕುಶಂ ||
ವನದೊಳ್ ನಡೆದಿಹ ವೃತ್ತವ |
ನನುವಿಂದಂ ಪೇಳಿದ ಮಾತೆಗೆ ಸಾಂಗದೊಳಂ        ||೩೩೫||
ರಾಗ ಸಾವೇರಿ ರೂಪಕತಾಳ
ಮಾತೆ ಲಾಲಿಪುದೆನ್ನ ಮಾತನು ಸಲೆ ಮುನ್ನ |
ಚಾತುರ್ಯವದು ಸಹಜವಾಗಿಹುದು || ಪಲ್ಲವಿ ||
ಆದಿಯೊಳಸುರರೊಳಾದುದು ಕಲಹವು |
ಭೇದಿಸಲರಿದೆಂಬ ತೆರದಿಂದ ನಮಗೆ ||
ಪೋದರು ದೆಸೆದೆಸೆಗವರು ನಮ್ಮೊಳು ಸೋತು |
ಕಾದಲಾರದೆ ಘೋರ ರಣರಂಗದೊಳಗೆ      ||೩೩೬||
ಬಳಿಕೇನ ಪೇಳುವೆ ಧರಣಿ ಪಾಲರ ಮಹಾ |
ರ್ಬಲ ಬಂದು ಮುಸುಕಿತು ಕಡಲಿನಂದದಲಿ ||
ಕೊಳುಗುಳದೊಳು ಬಲು ಸೈನ್ಯವ ಕೊಂದೆವು |
ವಿಲಯದ ರುದ್ರನಂದದಲಿ ನಾವಿರದೆ         ||೩೩೭||
ಸರಳುಸಂಗರದಲ್ಲಿಲ್ಲೆಸೆಯಲು ಬಳಿಕೆನ್ನೊಳ್ |
ತರುವುದೆಂದಗ್ರಜ ನೇಮಿಸೆ ನನ್ನ ||
ಧುರದೊಳೊರ್ವನ ಬಿಟ್ಟು ಪೋಪನಲ್ಲೆನೆ ಕೇಳಿ |
ಕೆರಳ್ದರೆ ತರಲು ಬಂದೆನು ಮುನಿಯೆಡೆಗೆ      ||೩೩೮||
ಭಾಮಿನಿ
ಧರಣಿಪಾಲರೊಳಾಯ್ತು ಧುರವೆಂ |
ದರುಹೆ ಕೇಳುತ ಕುಶನ ವಚನವ |
ತರುಣಿ ಜಾನಕಿಯನ್ಯರಲ್ಲೆಂಬುದನು ನಿಶ್ಚಯಿಸಿ ||
ವರ ಮುನೀಂದ್ರನ ಚರಣಕಮಲದಿ |
ಹೊರಳುತಲೆ ಘನ ಚಿಂತೆಯಿಂದಲಿ |
ಮರುಗಿದಳು ಸಲೆ ಮೋಸವಾದುದೆನುತ್ತ ಹಮ್ಮಯ್ಸಿ   ||೩೩೯||
ರಾಗ ಆನಂದಭೈರವಿ ಏಕತಾಳ
ಏನ ಮಾಳ್ಪರೊ ಹಾಯೆನ್ನ | ಸೂನುವನಿನ್ನಕಟ ತನು |
ಯೋಗ್ಯವೆ | ಬಂದ | ಭಾಗ್ಯವೆ       ||೩೪೦||
ರಣದೊಳೊರ್ವನೆ ತಾನೆಂತು | ಸೆಣಸಿ ಗೆಲ್ದನೊ ಕಂತು |
ಹರ ಬಲ್ಲ | ಮತ್ತು | ಬೇರಿಲ್ಲ         ||೩೪೧||
ಚಿಂತೆಗೆಡೆಯಾದೆ ನಾನೆಂದು | ದಂತಿಗಮನೆ ಮರುಗಲಂದು ||
ಋಷಿ ತಾನು | ಸಂತ | ವಿಸಿದನು    ||೩೪೨||
ರಾಗ ಮಾಧವಿ ತ್ರಿವುಡೆತಾಳ
ಇಂದುಮುಖಿ ಬಿಡು ಚಿಂತೆಯನು ತವ | ನಂದನಗೆ ಶಂಕರನ ಘನ ಕೃಪೆ |
ಯಿಂದಲೇನ್ ಭಯವಿಲ್ಲವಾಹುದು | ಮುಂದವರೊಳು ವಿವೇಕವು          ||೩೪೩||
ಲವನೊಡನೆ ಯುದ್ಧದಲಿ ಗೆಲುವರ | ಭುವನ ಮೂರರೊಳಯ್ದೆ ಕಾಣೆನು |
ಕವಲುಗೊಳಿಸುವರ್ ನಾರದಾದ್ಯರು | ಯುವತಿ ಮಣಿ ಬಿಡು ಶೋಕವ    ||೩೪೪||
ವಾರ್ಧಕ
ಎಂದು ಸೀತೆಯನೊಡಂಬಡಿಸಿ ಬಳಿಕಾ ಕುಶನಿ |
ಗಂದು ಮಂತ್ರಾಸ್ತ್ರ ಶಕ್ತಿಯನಿತ್ತು ಧನುವ ಪಿಡಿ |
ವಂದಮಂ ತಿಳುಹಿ ಮಗುಳೇರಿಸಿಳಿಸುವ ಬಾಣಮಂ ಬಿಡುವ ಕುಶಲಗಳನು ||
ಚಂದದಿಂ ತೋರೆ ತದನಂತರದಿ ಜನಕಸುತೆ |
ತಂದಿತ್ತಳೊಂದು ಮುದ್ರಿಕೆಯನಾ ಕುವರನೊಡ |
ನಿಂದಿದಂಕೊಂಡು ಪೋಪುದು ಪೇಳ್ವೆನಿದರ ಕಾರಣವನೆನುತಿಂತೆಂದಳು  ||೩೪೫||
ರಾಗ ರೇಗುಪ್ತಿ ಆದಿತಾಳ
ಎತ್ತಲಾದರು ಸಾಕೇತ | ದತ್ತ ಸಿಕ್ಕಿರಲೆಮ್ಮಾತ |
ಮತ್ತೆ ದಿವ್ಯ ಮುದ್ರಿಕೆಯ | ನಿತ್ತಪುದಯ್ಯ ಕೇಳ್ ನೀನು  ||೩೪೬||
ಹಿಂದೆನ್ನ ವೈವಾಹದೊಳು | ತಂದೆಯಿತ್ತಾಕೆಯೊರ್ವಳು |
ಚಂದ್ರಮತಿಯೆಂದೆಂಬವಳು | ಸಂದೇಹವಿಲ್ಲವಲ್ಲಿಹಳು  ||೩೪೭||
ನಾರಿಯೆಡದೋಳೊಳ್ ಮೀನಾ | ಕಾರವಿರ್ಪುದು ಲಾಂಛನ |
ಆ ರೀತಿಯ ನೀನು ತಿಳಿದು | ಚಾರು ಮುದ್ರಿಕೆಯನೀವುದು       ||೩೪೮||
ಆಕೆಯಿಂದ ಕೊಡಿಸಲದನು | ಹಾಕಿರೆಸಂಕೋಲೆಯನ್ನು |
ಸೋಕೆ ಕಡಿದು ಪೋಗಿ ಲವನು | ತಾ ಕಡೆಗೆ ವಿಜಯನಹನು     ||೩೪೯||
ಮಾತೆಗೆಂದ ಬಳಿಕ ಕುಶನು | ಯಾತಕೆ ಚಿಂತಿಪೆ ನೀನು |
ಈ ತರಣಿ ಮುಳುಗುವುದರೊಳ್ | ನಾ ತಂದೀವೆ ಲವನ ಕೇಳು ||೩೫೦||
ವಾರ್ಧಕ
ಇಂತೆಂದು ಜನನಿಗಭಿನಮಿಸಿ ನೇಮವನೆ ಕೊಂ |
ಡಂತರಿಸದಾ ಕುಶಂಪೊರಮಟ್ಟು ಬರೆ ವನಕೆ |
ಮುಂತೆ ಲವನಂ ಕಾಣದರಸಿದಂ ಕರೆಕರೆವುತಣ್ಣ ಹಾ ಹಾಯೆನ್ನುತ ||
ಚಿಂತೆಯೊಳು ಬಿದ್ದಿರ್ದ ಹೆಣನ ರಾಶಿಯನೆಲ್ಲ |
ಮಂತಾನೆ ಬಗಿಬಗಿದು ನೋಡಿದರೆ ನೋಡದಿರ |
ಲೆಂತು ಸೈರಿಪೆನೆಂದು ಮರುಗಿದಂ ಬಹಳ ಪರಿಯಿಂದಲದನೇಂ ಪೇಳ್ವೆನು        ||೩೫೧||
ರಾಗ ನೀಲಾಂಬರಿ ತ್ರಿವುಡೆತಾಳ
ಏನ ಗೆಯ್ದಪರೆನ್ನಗ್ರಜನನ್ನು | ಬಿದ್ದ | ಸೇನೆಯೊಳರಸಲು ಕಾಣೆನು ||
ಮೌನಿವರ್ಯನನೆಂತು ಕಾಂಬೆನು | ಮಾತೆ | ಗೀ ನಿರೋಧವ ಹೇಗೆಂಬೆನು        ||೩೫೨||
ಜೀವಿಸಿರ್ದರೆ ತಹೆನವನನು | ಪೇಳ್ವ | ರಾವರೆನ್ನಗ್ರಜನಿರವನ್ನು ||
ಏವೆನೆಂದೆನುತ ಯೋಚಿಸುತಲಿ | ಕೋಪ | ಭಾವವ ತಾಳ್ದನಾ ಕ್ಷಣದಲಿ   ||೩೫೩||
ರಾಗ ಮಾರವಿ ಏಕತಾಳ
ಏಸುವೆನು ಭೂಮಿಯನೀಗಲವನ ತೋ | ರಿಸದಿರ್ದರೆನುತ್ತಾ ||
ಕುಶನಂಬನು ಧನುವಿಗೆ ಪೂಡಲ್ ಮಹ | ವಸುಮತಿಯಾ ಕ್ಷಣದಿ          ||೩೫೪||
ನಡುಗುತ ಭಯದಲಿ ಸ್ತ್ರೀರೂಪದಿ ಕುಶ | ನೆಡೆಗೆ ಭರದಿ ಬಂದು ||
ನುಡಿದಳದೇಕೆ ವೃಥಾ ನೀ ಬಾಣವ | ತೊಡುವೆ ಅಯೋಧ್ಯೆಯಲಿ         ||೩೫೫||
ಇರುವನು ನಿನ್ನಗ್ರಜ ಸಂಕಲೆಯೊಳು | ವರ ಲಕ್ಷ್ಮಣನವನ ||
ಉರಗಾಸ್ತ್ರದಿ ಬಂಧಿಸಿ ಕೊಂಡೊಯ್ದಿದ | ತ್ವರಿತದಿ ನಡೆಯೆನುತ ||೩೫೬||
ಎಂದೆನೆ ಭೂಮಿಯಯೋಧ್ಯೆಗೆ ಕುಶನೈ | ತಂದುನ್ನತವಾದ ||
ಬಂಧುರ ವೃಕ್ಷವನೇರ್ದಾರೀಕ್ಷಿಸ | ದಂದದಿ ಕುಳ್ಳಿರ್ದ   ||೩೫೭||
ರಾಗ ಕೇದಾರಗೌಳ ಝಂಪೆತಾಳ
ಇತ್ತ ಸಾಕೇತಪುರವರದಿ | ನರಬಲಿಯ |
ನಿತ್ತಪಡೆ ಮಾರಿಗತಿ ಭರದಿ ||
ಸುತ್ತ ಮೇರುವೆ ಕುರುಜು ತಳಿಗೆ | ತೋರಣವ |
ಬಿತ್ತರಿಸೆ ನಾಲ್ಕು ದೆಸೆಗಳಿಗೆ         ||೩೫೮||
ಪಟ್ಟವಾಳಗಳ ಸಿಂಗರಿಸಿ | ಪೂವನಿಳಿ |
ವಿಟ್ಟು ಚಂದದಲಲಂಕರಿಸಿ ||
ಒಟ್ಟಿ ಕೂಳ್ಗಳ ರಾಶಿಗಳನು | ಸನ್ನಾಹ |
ವಟ್ಟುದೆನೆ ಕೇಳ್ದು ರಘುವರನು       ||೩೫೯||
ನೆರೆ ಕೇಳ್ದು ಮಂತ್ರಿಕೆಯಸುರೆಯ | ಕರೆಸಲವ |
ಳರುಹಿದಳು ಮುಂದಾಹ ಪರಿಯ ||
ಪುರದಲಿಹ ದಾಸಿಯರದೆಲ್ಲ | ಮೀಸುವರೆ |
ತರುವುದುದಕವ ನದಿಯೊಳುಳ್ಳ     ||೩೬೦||
ಎಂದೆನಲು ಪೋಗಿ ವಾರಿಯನು | ತುಂಬಿತರು |
ವಂದೆಲ್ಲರಡಿಯಿಡುತಲಿದನು ||
ಚಂದ್ರಮತಿ ಮುಖ್ಯದಾಸಿಯರು | ಮನದಲುರೆ |
ನೊಂದುಕೊಳುತಯ್ದೆ ಪೇಳಿದರು    ||೩೬೧||
೫
ರಾಗ ಭೈರವಿ ಏಕತಾಳ
ಅಕ್ಕ ಕೇಳೆಮ್ಮ ರಾಯನು | ಪುರದೊಳಗಿಹ |
ಚಿಕ್ಕವನನು ಕೊಲ್ವನು ||
ಅಕ್ಕರುಂಟೇನೆ ಏ ತಂಗಿ | ಮರುಳಾದೆ ನೀನು |
ಮಕ್ಕಳಾಟಕೆ ತನ್ವಂಗಿ     ||೩೬೨||
ತನ್ನ ಹೆಂಡತಿಯ ತಾನು | ಕೊಲ್ಲಲು ಕಳುಹಿ |
ದನ್ಯರೊಳು ಕರುಣವೇನು ||
ಮುನ್ನ ಲಕ್ಷ್ಮಣನೊಡನೆ | ಅಡವಿಗಟ್ಟನೆ |
ಇನ್ನದ ಪೇಳ್ದರೇನೆ         ||೩೬೩||
ಎಂತ ಚೆಲುವನೇ ಬಾಲ | ಪೂರ್ಣಚಂದ್ರಮ |
ನಂತೆ ಕಾಣಿಸುವನಲ್ಲ ||
ಇಂತಾ ಕುಮಾರನನು | ಪಡೆದಾಕೆ ತಾನು |
ಎಂತು ಸೈರಿಸುವಳಿನ್ನು    ||೩೬೪||
ಭಾಮಿನಿ
ಇಂತು ತಮ್ಮೊಳು ಮಾತನಾಡುತ |
ಕಾಂತೆಯರು ಬರುತಿರಲು ಕುಶನಿದ |
ನಂತದೆಲ್ಲವ ಕೇಳ್ದು ವೃಕ್ಷವನಿಳಿದು ತಕ್ಷಣದಿ ||
ಪಿಂತೆ ಸೀತೆಯುಸಿರ್ದ ಕುರುಹಂ |
ತಾಂ ತಿಳಿವುತಲಿ ಚಂದ್ರಮತಿಯೆಂ |
ಬಂತರವನೈತಂದು ನುಡಿದನು ವಿನಯವಚನದಲಿ     ||೩೬೫||
ರಾಗ ಮಾಧವಿ ಏಕತಾಳ
ನಿಲ್ಲು ನಾರಿ ಚಂದ್ರಮತಿ ನಿ | ನ್ನಲ್ಲಿ ಮಾತದೊಂದು ||
ಸೊಲ್ಲಿಸುವುದಿಹುದು ಕೇಳೆ | ಫುಲ್ಲನಯನೆಯಿಂದು      ||೩೬೬||
ಎಲ್ಲಿಂದ ಬಂದೆ ಸಂದೇಹ | ಗೊಳ್ಳುತಿಹುದಿದೇನು ||
ಇಲ್ಲಿ ಲಕ್ಷ್ಮಣ ತಂದಾತ | ನಲ್ಲವೇನೈ ನೀನು  ||೩೬೭||
ಆತನೆಮ್ಮಗ್ರಜನು ನಾವು | ಸೀತೆಯಣುಗರೆಲೆಗೆ ||
ಪ್ರೀತಿಯವಳು ನೀನೆಂದೆನುತ | ಮಾತೆ ಪೇಳ್ದಳೆನಗೆ   ||೩೬೮||
ನೂತನವಾಯ್ತಿದನು ಕೇಳ್ದು | ಖ್ಯಾತ ರಾಮನರಸಿ ||
ಭೂತಳದೊಳಿಹಳೆ ನಿಜವೆ | ಸೀತೆ ಜೀವವೆರಸಿ        ||೩೬೯||
ಎಡತೋಳಿನೋಳ್ ಮತ್ಸ್ಯವೆಂದು | ನುಡಿದಳ್ ಕುರುಹು ನಿನ್ನ ||
ಮಡದಿ ಪೇಳಿರ್ದಪಳು ಸೀತೆ | ದೃಢವು ಮಾತಿದೆನ್ನ    ||೩೭೦||
ನುಡಿ ಮತ್ತೇನನಿತ್ತಿರ್ದಪಳೊ | ಬಿಡಿಸುವರೆ ಲವನ ||
ಕೊಡು ಸಂದೇಹ ಬೇಡವೀಗ | ಕೊಡುವೆನವಗೆ ಚಿನ್ನ   ||೩೭೧||
ವಾರ್ಧಕ
ಎನೆ ಸೀತೆಯಿತ್ತ ಮದ್ರಿಕೆಯ ಕುಶನೀಯಲ್ಕೆ |
ಘನಹರುಷದಿಂದಪ್ಪಿ ಮುದ್ದಿಸುತ ಪೋಪೆ ನಾ |
ತನಯ ಕಾದಿಹರೆನ್ನನಿರು ಮರನನೇರ್ದು ನೀ ಲೇಸಹುದು ಮುಂದೆನ್ನುತ ||
ವನಜನೇತ್ರೆಯರೊಡನೆ ಬಂದು ನೀರೆರೆವಾಗ |
ಲನುವರಿದು ಲವನ ಕರದೊಳು ನೀಡಿಯುಂಗುರವ |
ನನುಜನಿಹ ವೃಕ್ಷಮಂ ಸೂಚನೆಯ ಗೆಯ್ದಳೆಲೆ ಮುನಿಪ ಕೇಳಚ್ಚರಿಯನು  ||೩೭೨||
ಭಾಮಿನಿ
ರಾಮನಾಮಾಕ್ಷರದ ಮುದ್ರಿಕೆ |
ಯಾ ಮಹಾತ್ಮನ ಕರದಿ ಬೀಳಲು |
ಕೋಮಲದ ಪದಯುಗದ ಸಂಕಲೆ ಕಡಿದುದಾ ಕ್ಷಣಕೆ ||
ಪ್ರೇಮದಿಂದಾ ಕಡಿದ ಕುಡಿಯನೆ |
ಭೂಮಿಜಾತ್ಮಜ ಕೊಂಡೆರಗಿ ನಿ |
ರ್ನಾಮವನು ಮಾಡಿದನು ಕಾವಲೊಳಿರ್ಪ ದಾನವಿಯ ||೩೭೩||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ದುರುಳೆಯನು ಧರೆಗೊರಗಿಸಲ್ಕ | ಲ್ಲಿರುವ ಕಾಪಿನ ಭಟರು ಲವನನು |
ತರುಬಿದರು ಬಿಡದಿರಿಯೆನುತಲ | ಬ್ಬರಿಸುತೊಡನೆ     ||೩೭೪||
ಕಡಿದ ಸಂಕಲೆಯುಡಿಯೊಳವರನು | ಬಡೆದು ನಾಲ್ದೆಸೆಗಟ್ಟಿ ಹಾಯ್ದನು |
ಒಡನಿರದೆ ಕುಶನಡರ್ದ ಪಾದಪ | ದೆಡೆಗೆ ಭರದಿ       ||೩೭೫||
ಇತ್ತ ಚಾರರು ಬಂದು ರಘುವಂ | ಶೋತ್ತಮನನೀಕ್ಷಿಸುತ ಕೈಮುಗಿ |
ವುತ್ತ ಬಿನ್ನವಿಸಿದರು ನಡೆದಿಹ | ವೃತ್ತಗಳನು  ||೩೭೬||
ರಾಗ ಮುಖಾರಿ ಏಕತಾಳ
ಲಾಲಿಸು ದೇವ ರಾಮಚಂದ್ರ | ಸದ್ಗುಣಸಾಂದ್ರ | ಲಾಲಿಸು ದೇವ ರಾಮಚಂದ್ರ ||
ಬಾಲ ತಪ್ಪಿ ಪೋದನು | ಪೇಳುವನೇನದನು  || ಪಲ್ಲವಿ ||
ಚಂದ್ರಮತಿಯ ಕುಟಿಲದಲ್ಲಿ | ಸಂಕಲೆ ಕಡಿಯ | ಲಂದು ಬಾಲಕನು ಮತ್ತಲ್ಲಿ |
ಕೊಂದನದರ ಹೋ | ಳಿಂದಲಿ ಗಾರುಡಿ |
ಯೆಂದೆಂಬವಳನು | ಮುಂದಕೆ ಹಾಯಲು |
ಬಂದಡ್ಡಯ್ಸಿದ | ಮಂದಿ ಕುದುರೆ ಸಹ |
ಹೊಂದಿಸಿ ಕೆಲದಲಿ | ಮುಂದಕೆ ನಡೆದ        ||೩೭೭||
ಭಾಮಿನಿ
ಚರರ ನುಡಿಯನು ಕೇಳಿ ರಘುಪತಿ |
ಕೆರಳಿ ಕರೆ ಕರೆ ಚಂದ್ರಮತಿಯನು |
ದುರುಳತನವನು ಗೆಯ್ದಳೇ ಸಂಕಲೆಯನವಳಿಂಗೆ ||
ಚರಣಕಿಕ್ಕಿರೆನಲ್ಕೆ ಜೋಡಿಸೆ |
ಮರಳಿ ತರುವರೆ ಭರತ ಶತ್ರು |
ಘ್ನರನು ತವಕದಿ ಕರೆವುತಿಂತೆಂದನು ಸಗಾಢದಲಿ      ||೩೭೮||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಕೇಳಿರೈ ಭರತಶತ್ರುಘ್ನರು | ಪೋಗಿ | ರೇಳಿಲವನು ಮಾಡದೀರ್ವರು ||
ಬಾಲನ ಹಿಡಿತಹುದೀ ಕ್ಷಣ | ಬಾಯಿ | ಸಾಲದು ಪೊಗಳುವಡಾತನ       ||೩೭೯||
ಆವ ಪುಣ್ಯಾತ್ಮೆ ಪೆತ್ತಳೊ ಕಾಣೆ | ಗುರು | ವಾವನೊ ಬಾಲನಿಗಿಲ್ಲೆಣೆ ||
ಕೇವಲ ಸಾಹಸವಂತನು | ನಿಮ್ಮ | ಭಾವಕೆ ತಿಳಿದಪುದೆಂದನು  ||೩೮೦||
ರಾಗ ಶಂಕರಾಭರಣ ಮಟ್ಟೆತಾಳ
ಎನಲು ಭರತ ಶತ್ರುಹರರು | ಮನದೊಳುಬ್ಬಿ ಸೈನ್ಯಸಹಿತ |
ಧನು ಶರಾಳಿ ಕೊಂಡು ಸಂ | ದಣಿಸಿ ಬರುತಿರೆ ||
ಜನಕಜಾಕುಮಾರರಿತ್ತ | ಅನುವರಕ್ಕೆ ಸನ್ನಹಿಸಲಿ |
ಕನಿತರೊಳಗೆ ಮುತ್ತಿತಿವರ | ಘನಚತುರ್ಬಲ ||೩೮೧||
ಬಿಡದಿರರ್ಭಕರನು ಸೆರೆಯ | ಹಿಡಿಯಿರೆನುತ ಬಂದು ಕವಿದ |
ಪಡೆಯನಿವರು ಕ್ಷಣದಿ ಬಾಣ | ಗಡಣದಿಂದಲಿ ||
ಕಡಿದುರುಳ್ಚಲಯ್ದೆ ಕಾಣು | ತೊಡನೆ ಶತ್ರುಘ್ನನವರ |
ಕಿಡಿಯನಿಡುವ ಕೋಪದಿಂದ | ತಡೆವುತೆಂದನು        ||೩೮೨||
ಭಳಿರೆ ಬಾಲಕರಿರ ನಮ್ಮ | ಬಲವನೆಲ್ಲ ಸವರ್ದ ಶೌರ್ಯ |
ಗಳನು ತೋರ್ಪುದೆನ್ನೊಳೀಗ | ಕಲಿಗಳಾಗಿರೆ ||
ಬಳಿಕ ತಿಳಿಯಬಹುದೆನುತ್ತ | ಬಲು ಶರಾಳಿಗಳನು ಬಿಡಲಿ |
ಕುಲಿದು ತರಿವುತೆಂದ ಕುಶನು | ಮುಳಿಸಿನಿಂದಲಿ      ||೩೮೩||
ಕರದಿ ಶಸ್ತ್ರವಿರ್ದು ಬಳಿಕ | ಬರಿಯ ಮಾತನಾಡೆ ನಿನ್ನ |
ಹಿರಿಯತನಕೆ ಹೆದರಿ ಹಿಂದೆ | ಸರಿವರಲ್ಲವೈ ||
ಅರಿಯಬಹುದು ಬಳಕೆನುತ್ತ | ಸರಳಮಳೆಯ ಕರೆಯೆ ತಾಳ |
ಲರಿಯದವನು ಗಾಯವಟ್ಟು | ಮರಳ್ದನಾ ಕ್ಷಣ          ||೩೮೪||
ರಾಗ ಭೈರವಿ ಏಕತಾಳ
ವರ ಶತ್ರುಘ್ನನು ಧುರದಿ | ಸೋ | ಲ್ದಿರವನು ಕಾಣುತ ಭರದಿ ||
ಭರತನು ಕುಶಗಿದಿರಾಂತು | ಖತಿ | ವೆರಸಿ ನುಡಿದನವನಿಂತು   ||೩೮೫||
ಕಲಹದಿ ಶತ್ರುಘ್ನನನು | ಸಲೆ | ಗೆಲಿದೆನೆನುತ್ತಲಿ ನೀನು ||
ಗೆಲವ ಮನಕೆ ತರಬೇಡ | ಕಡು | ಗಲಿ ಭರತನು ನಾ ನೋಡಾ ||೩೮೬||
ಕಂಗಳು ಮೂರೇನಿಹುದೆ | ಮುಖ | ಮಂಗದೊಳಯ್ದೇನಿಹುದೆ ||
ಹಿಂಗದೆ ಭರತನದಾಗೆ | ರಣ | ರಂಗದಿ ಭಯವಿಲ್ಲೆನಗೆ ||೩೮೭||
ಸಂತಸವಾದುದು ನಿನ್ನ | ನುಡಿ | ಗಂತರವಿಲ್ಲೆಲೆ ಚಿಣ್ಣ ||
ಕಂತುವೆ ನೀನೇನಲ್ಲ | ಶಿವ | ನಂತೆನಗೂ ಕುರುಹಿಲ್ಲ   ||೩೮೮||
ನೀ ಹೆಣ್ಣಾಗಿರಲಾನು | ಸ್ಮರ | ನಾಹೆನು ಸಂಶಯವೇನು ||
ಸಾಹಸಿಗನೆ ನೀನೆನುತ | ಕುಶ | ನೂಹಿಸಿ ನುಡಿದನು ನಗುತ    ||೩೮೯||
ರಾಗ ಶಂಕರಾಭರಣ ಪಂಚಾಗತಿ ಮಟ್ಟೆತಾಳ
ಕುಶನು ಪೇಳ್ದ ನುಡಿಯ ಕೇಳ್ದು ಕನಲಿ ಭರತನು |
ದೆಸೆಯ ಕಾಣಬಾರದೆಂಬ ಪರಿಯೊಳ್ ಶರವನು ||
ಮುಸುಕಲಂದು ಕಡಿದು ಮಗುಳೆ ಬಳಿಕ ಬಾಲನು |
ನಸುನಗುತ್ತಲೆರಡುಮಡಿಯಲಿದಿರಿಗೆಚ್ಚನು    ||೩೯೦||
ಭಳಿರೆ ಬಾಲ ಮೆಚ್ಚಿದೆನು ಕುಮಾರವರ್ಗದಿ |
ಇಳೆಯೊಳಾರ ಕಾಣೆನೆಣೆಯ ನಿನಗೆ ಗರ್ವದಿ ||
ಹೊಳೆವುತಯ್ದುತಿರಲು ಬಾಣಗಳನು ತರಿವುತ |
ತುಳುಕಿದನು ನಿಶಿತ ಶರಗಳೆಲ್ಲ ಮೆರೆವುತ    ||೩೯೧||
ಆಸುಕಣೆಗಳನ್ನು ತರಿವುತೊಡನೆ ಕುಶಲನು |
ಲೇಸು ವೀರನಹೆಯೊ ನೀನು ಎನುತಲವನನು ||
ವಾಸಿ ಪಂಥ ವಿಡಿದು ಬಾಣವೆಂಟರಿಂದಲಿ |
ಘಾಸಿಯಾಹ ತೆರದೊಳೆಚ್ಚನೇನನುಸಿರಲಿ    ||೩೯೨||
ಭಾಮಿನಿ
ಘಾಯವಟ್ಟಾ ಕುಶನ ಬಾಣದ |
ಲಾ ಯಶೋನಿಧಿ ಸೋತು ನಮ್ಮಲಿ |
ಹಾಯದೆನುತಲೆ ತಿರುಗೆ ಕಾಣುತ ಚರರು ತವಕದಲಿ ||
ರಾಯರಾಘವನೆಡೆಗೆ ನಡೆತಂ |
ದಾಯಕಿನ್ನೇನಕಟ ರಣದಿ ಪ |
ಲಾಯನವನೆಸಗಿದನು ಭರತನೆನುತ್ತಲುಸಿರಿದನು      ||೩೯೩||
ರಾಗ ನವರೋಜು ಏಕತಾಳ
ಲಾಲಿಸು ರಾಜಲಲಾಮ | ದಿ | ಕ್ಪಾಲಕವಂದಿತ ರಾಮ ||
ಹೇಳಲೇನದನು ನಾ | ಬಾಲಕರೀರ್ವರು | ಮೇಳವಿಸಿಹರವ | ರೂಳಿಗ ಘನವೈ    ||೩೯೪||
ರಣದಿ ಶತ್ರುಘ್ನನನು | ಸಲೆ | ಕೆಣಕಿಸಿಯೆ ಸೋತವನು ||
ಗುಣಮಣಿ ಭರತನು | ಸೆಣಸಲರಿಯದಾ | ಕಣೆಯಿಂದೇರ್ವಡ | ದೆಣಿಸದೆ ತಿರಗಿದ ||೩೯೫||
ಪೋದಾ ಸೈನ್ಯದ ಮಾತು | ಮ | ತ್ತಾದಿಯೊಳೇ ಲಯವಾಯ್ತು ||
ಮೇದಿನಿಯೊಳಗಾರ್ | ಕಾದುವರವರೊಳು | ಭೇದಿಸಲರಿದೆಲೆ | ಆದಿಪುರುಷನೆ     ||೩೯೬||
ರಾಗ ಭೈರವಿ ತ್ರಿವುಡೆತಾಳ
ಚಾರಕರ ನುಡಿ ಕೇಳ್ದು ರಘುಕುಲ | ವೀರನುರೆ ಚೋದ್ಯದಲಿ ಮೂಗಿನೊ |
ಳೇರಿಸಿದ ಬೆರಳಿಂದಲೊಯ್ಯನೆ | ಚಾರು ಮಕುಟವ ತೂಗುತಿನ್ನೇನ್ |
ವೀರರೋ ಮನಕರಿಯದಾಯ್ತು ಕು | ಮಾರಕರ ನೆಲೆಯೆನುತಲಾಕ್ಷಣ |
ಭೋರಿಡುವ ರಣವಾದ್ಯರವಗಳ | ಭೂರಿ ಘನವೈಭವಗಳಿಂದಲಿ ||
ಬಂದನಾಗ | ಯುದ್ಧಕ | ಯ್ತಂದನಾಗ         ||೩೯೭||
ಭರತಲಕ್ಷ್ಮಣ ಶತ್ರುಮರ್ದನ | ವರಸುಮಂತ್ರಾಭಾಸ್ಕರಾತ್ಮಜ |
ಮರುತನಂದನ ಜಾಂಬವಾದಿಗ | ಳೆರಡು ಪಾರ್ಶ್ವದೊಳಿರಲು ಪಾಠಕ |
ರಿರದೆ ಕೈವಾರಿಸಲು ಗಜರಥ | ತುರಗ ಪಾದಾತಿಗಳ ಸಂದಣಿ |
ಮೆರೆಯೆ ಮೇರೆಯ ಮೀರಿ ಬರುತಿಹ | ಶರಧಿಯಂದದಿ ಸಕಲ ಬಲಸಹ ||
ಬಂದರಾಗ | ಸಮರಕ | ಯ್ತಂದರಾಗ         ||೩೯೮||
ರಾಗ ಮಾರವಿ ಏಕತಾಳ
ಮಾನವರೆರೆಯನು | ತಾನೀ ಪರಿಯಿಂ |
ದಾನೆ ಕುದುರೆ ರಥ | ಸೇನೆ ಸಹಿತಲನು |
ಮಾನಿಸದೊಡನೆ ನಿ | ಧಾನದಿ ಬಂದಾ |
ಸೂನುಗಳನು ಸು | ಯ್ದಾನದಿ ಮುತ್ತಿದ | ರೇನನೆಂಬೆ  ||೩೯೯||
ನಡೆ ನಡೆ ಹಿಡಿ ಹಿಡಿ | ಕೆಡೆ ಕೆಡೆ ಕಡಿ ಕಡಿ |
ತಡೆ ತಡೆ ಫಡ ಫಡ | ಪೊಡೆ ಪೊಡೆ ಬಿಡಬೇ |
ಡೆಡೆಯೊಳೆನುತಲಾ | ರ್ಭಟಿಸಿ ಭಟರು ಬೊ |
ಬ್ಬಿಡುತಲಿ ಮುತ್ತಿದರ್ | ಸಡಗರದಿಂದಲಿ | ಏನನೆಂಬೆ  ||೪೦೦||
ಕಂದ
ಎಲ್ಲವರಂ ಮಿಕ್ಕೀ ರಘು |
ವಲ್ಲಭನುಂ ಹಾರಿಸುತಯ್ದೆ ನಿಜರಥವನುಂ ||
ಮೆಲ್ಲನೆ ಬಾಲಕರೀರ್ವರಿ |
ಹಲ್ಲಿಗೆ ತಂದಿದಿರು ನಿಲಿಸಿ ಮಗುಳಿಂತೆಂದಂ  ||೪೦೧||
ರಾಗ ಕೇದಾರಗೌಳ ಅಷ್ಟತಾಳ
ಭಳಿರೆ ಬಾಲಕರಿರ ಮೆಚ್ಚಿದೆ ನಿಮ್ಮಯ | ಬಲು ಪರಾಕ್ರಮಕೆ ನಾನು ||
ಕುಲವು ನಿಮ್ಮದು ಆವುದುಸಿರುವುದೆನೆ ಕೇಳಿ | ಒಲವಿಂದ ಲವನೆಂದನು  ||೪೦೨||
ಸಂಗರಕಿದಿರಾಗಿ ಕುಲವ ಕೇಳುವುದೇನೈ | ಭಂಗಿಯ ತೆರದಿಂದಲಿ ||
ಹೆಂಗುಸಲ್ಲೈಸೆ ಕಾದಿದಡೆ ಕಾಣಿಸದೆ ನ | ಮ್ಮಂಗವು ನಿನಗೆಂದನು        ||೪೦೩||
ಗೆಲವಲ್ಲ ಗೆಲಿದರೆ ಸೋತರೆ ಸೋಲಲ್ಲ | ಎಲೆ ಬಾಲರಿರ ನಿಮ್ಮೊಳು ||
ಕಲಹದಿ ಲಕ್ಷ್ಮಣ ನಿನ್ನನು ಸೆರೆವಿಡೆ | ದೆಳೆತಾರನೇನೊ ಪೇಳು  ||೪೦೪||
ಅಣ್ಣನ ಸೆರೆಯೊಳಗಿಟ್ಟಿರ್ದ ನಿನ್ನಯ | ಬಣ್ಣಗಾರಿಕೆಗಳನ್ನು ||
ಕಣ್ಣಾರೆ ನೋಳ್ಪೆನೆಂದೆಚ್ಚನು ಕುಶನೇನ | ಬಣ್ಣಿಸಿದಪೆನದನು     ||೪೦೫||
ರಾಗ ಶಂಕರಾಭರಣ ಮಟ್ಟೆತಾಳ
ಕಡುಗಿ ರಘುಕುಲೆಂದ್ರನೊಡನೆ | ಹುಡುಗರೆಚ್ಚ ಶರವನೆಲ್ಲ |
ಕಡಿದು ಕೂಡೆ ಕೋಲಗರೆದ | ಗಡಿಮಿತಿಲ್ಲದೆ  ||೪೦೬||
ಬಡವರೇ ಕುಮಾರರದರ | ನಡೆಯೊಳಾರ್ದು ತರಿದು ನಾಲ್ಕು |
ಮಡಿಯೆನಲ್ಕೆ ಸುರಿದರಂಬ | ಫಡ ಫಡೆನುತಲಿ         ||೪೦೭||
ತಣಿಯದಿವರ ಸತ್ತ್ವವೀ | ಕಣೆಗಳಿಂದಲೆನುತ ರಘುಜ |
ನೆಣಿಸಿ ಬಾಲರಂಬುಗಳನು | ಕ್ಷಣದಿ ಖಂಡಿಸಿ ||೪೦೮||
ಫಣಿಶರವನು ತೆಗೆದೆಸಲ್ಕೆ | ಪ್ರಣತ ಗರುಡಮಾರ್ಗಣದಲಿ |
ಗುಣವನೆಸಗಿದನು ಕುಮಾರ | ಮಣಿ ಲವಾಖ್ಯನು      ||೪೦೯||
ತಿರುಗಿ ರಘುಕುಲೇಂದ್ರನಗ್ನಿ | ಶರವ ಬಿಡಲು ವಾರುಣಾಸ್ತ್ರ |
ವರದಿ ಲವಕುಮಾರನದನು | ಪರಿಹರಿಸಲಿಕೆ  ||೪೧೦||
ಗಿರಿ ಕಳಂಬನೆಸಲು ರಾಮ | ನಿರದೆ ಬಳಿಕ ವಜ್ರಮಯದ |
ಸರಳಿನಿಂದ ಕಡಿದನಾ | ತರಳನೆಣಿಸದೆ      ||೪೧೧||
ಭಾಮಿನಿ
ತಿಮಿರಬಾಣವ ಬಿಡಲು ರಾಮನು |
ಕಮಲಬಾಂಧವಶರದಿ ಲವನುಪ |
ಶಮಿಸಲೀ ಪರಿ ಬಹುವಿಧದ ಮಂತ್ರಾಸ್ತ್ರಗಳನೆಲ್ಲ ||
ಸಮರಮುಖದಲಿ ಗೆಲಲು ಬಾಲಕ |
ರಮಿತ ವಿಕ್ರಮಗಳನು ಸೀತಾ |
ರಮಣನೀಕ್ಷಿಸಿ ಚೋದ್ಯಬಡುತಿಂತೆಂದನವರೊಡನೆ    ||೪೧೨||
ರಾಗ ಕಾಂಭೋಜಿ ಝಂಪೆತಾಳ
ಕುವರರಿರ ನಿಮ್ಮ ಸಾಹಸಕೆ ಮೆಚ್ಚುವುದು ಮನ | ವಿವರಿಸುವೆ ನಾನದೇನಿನ್ನು ||
ದಿವಿಜ ಮಾನವ ಭುಜಂಗಾದಿಗಳೊಳೆಮ್ಮ ಗೆಲು | ವವರಿಲ್ಲವಿದುವೆ ನಿಶ್ಚಯವು      ||೪೧೩||
ಆರ ಮಕ್ಕಳು ನೀವು ಪೇಳಬೇಕೆನುತ ರಘು | ವೀರ ಬಹುಪರಿಯೊಳವರೊಡನೆ ||
ಚಾರಿವರಿವುತ ಕೇಳೆ ನಸುನಗೆಯು ಮಿನುಗಲವ | ರಾ ರಘೋತ್ತಮಗೆ ಪೇಳಿದರು  ||೪೧೪||
ಮನಕೆ ಬೇಸರವಾದಡಿಳುಹು ಧನುಶರಗಳನು | ಘನವೀರನಾಗಿರಲು ಕಾದು ||
ನಿನಗೇತಕೆಮ್ಮ ಪಡೆದವರ ಬಹಳಾಯತವು | ಎನುತಲೆಚ್ಚರು ಸೂಟಿಯಿಂದ        ||೪೧೫||
ಮಿತಿಯಿಲ್ಲದಾ ಬಾಲರೆಚ್ಚ ಬಾಣಗಳು ರಘು | ಪತಿಯ ಪಾದದಿ ಬಿದ್ದುವೊಡನೆ ||
ಖತಿಯಿಂದ ರಾಮನೆಸೆದಪರಿಮಿತ ಶರಗಳಾ | ಸುತರ ಮಸ್ತಕವ ಮೀರಿದುವು     ||೪೧೬||
ಅಚ್ಚರಿವಡುತ ರಾಮನೆಂದ ಜಾಂಬವರೊಳೇ | ನಚ್ಚಿತವಿದೀ ಕುಮಾರಕರು ||
ಎಚ್ಚಾ ಶರೌಘ ಬಂದೆನ್ನ ಪಾದದ ಬಳಿಯೊ | ಳೊಚ್ಚಿತದಿ ಬೀಳುತಿಹುದೇಕೆ         ||೪೧೭||
ನಾನೆಸೆದ ಬಾಣಗಳ ಸಂಖ್ಯಾತದಿಂದಲಾ | ಸೂನುಗಳ ಮಸ್ತಕವ ಮೀರಿ ||
ಭಾನುಮಾರ್ಗಕೆ ಪೋಗಿ ಧಾರಿಣಿಗೆ ಬಿದ್ದಿಪುದಿ | ದೇನು ಚೋದ್ಯವು ತಿಳಿಯದೆಂದ  ||೪೧೮||
ಇಂತಿರಲಿಕತ್ತ ಕೌಸಲ್ಯೆ ಸಂಕಲೆಯೊಳಿಹ | ದಂತಿಗಾಮಿನಿ ಚಂದ್ರಮತಿಯ ||
ನಿಂತು ದೂರದಿ ಕಂಡು ಮಾತನಾಡಿಸಿದಳು ಮ | ಹಾಂತರ ಸ್ನೇಹಪೂರ್ವದಲಿ    ||೪೧೯||
ರಾಗ ಸಾವೇರಿ ಆದಿತಾಳ
ಏನೆ ಚಂದ್ರಮತಿ ನಾರಿ | ಎಲೆ ಹೊಂತಕಾರಿ  || ಪಲ್ಲವಿ ||
ಮಾನವಾಧಿಪ ರಾಮ | ಗೇನಪರಾಧವ | ನೀನೆಸಗಿದೆ ಪೇಳು | ಮಾನಿನಿಯೆನ್ನೊಳು         || ಅ ಪ ||
ಚಿಕ್ಕಂದಾರಭ್ಯ ನಿನ್ನನು | ಸಾಕಿ ಸಲಹಿರ್ಪೆ | ನಕ್ಕರಿಂದಲೆ ನಾನು ||
ರಕ್ಕಸರಿಗೆ ಹಗೆಯಾಗಿಹ ರಾಮನು | ಇಕ್ಕಿಸಿದನೇಕೆ ನಿನಗೆ ಸಂಕಲೆಯನ್ನು         ||೪೨೦||
ರಾಗ ಪುನ್ನಾಗ ತ್ರಿವುಡೆತಾಳ
ತಾಯೆ ನಾನಿನ್ನೇನೆಂಬೆನು | ಅವಿಚಾರದಲಿ ರಘು | ರಾಯನೆನಗೀ ತೆರನ ಗೆಯ್ದುದನು ||
ಮಾಯಕದ ನುಡಿಯಲ್ಲವರು ಸೀ | ತಾಯುವತಿಯಾತ್ಮಜರು ದಿಟ ನಿ |
ರ್ದಾಯದಿಂದವರೊಡನೆ ಯುದ್ಧವು | ನ್ಯಾಯವಲ್ಲೆನಲೀಕೆಯೆಂದಳು       ||೪೨೧||
ಎನಲು ಕೌಸಲ್ಯೆ ಚೋದ್ಯಬಡುತಲಿ | ಪೇಳ್ದಳು ಇದೇನೆಲೆ | ಜನಕಜೆಯ ಲಕ್ಷ್ಮಣನು ಪೂರ್ವದಲಿ ||
ಜನಪನಾಜ್ಞೆಯೊಳೊಯ್ದು ಘನಕಾ | ನನದ  ಮಧ್ಯದಿ ವಧಿಸಿ ಬಾರನೆ |
ನಿನಗೆ ಮರುಳಾಟಿಕೆಯದೇಕೆಂ | ದೆನುತ ಪೇಳ್ದರೆ ಮತ್ತೆ ನುಡಿದಳು       ||೪೨೨||
ನಾನು ನಿಶ್ಚಯವಾಗಿ ತಿಳಿದಿಹೆನು | ಪುಸಿಯಲ್ಲವಿರ್ಪಳು |
ಜಾನಕಿಯು ದಿಟವಿದುವೆ ಕೇಳ್ ನೀನು ||
ಮಾನನಿಧಿ ಲಕ್ಷ್ಮಣನ ಕರೆಸಿ ನಿ | ಧಾನದಿಂದ ವಿಚಾರಿಸುವುದೆನೆ |
ಸಾನುರಾಗದಿ ಕರೆಸಲಯ್ತಂ | ದಾನತನು ಶಂಕಿಸುತ ನುಡಿದನು          ||೪೨೩||
ರಾಗ ಸೌರಾಷ್ಟ್ರ ಆದಿತಾಳ
ಮಾತೆ ಬಿನ್ನಹ ಯುದ್ಧಕೆ ಪೋಗುವೆನ್ನನು | ಇಲ್ಲಿ |
ಗೇತರ ನಿಮಿತ್ತದಿಂದ ಕರೆಸಿರ್ಪೆ ನೀನು ||
ತಾತ ಕೇಳಂದು ರಾಮನು ಜನಕಸುತೆಯನು | ವನದಿ |
ಘಾತಿಸಿ ಬಾರೆನಲೇನ ಗೆಯ್ದೆಯೊ ನೀನು      ||೪೨೪||
ಕಡಿವೆನೆನುತ ಜಡಿಯಲಸಿಯೊಳ್ ಶಿಶುಪಿಂಡವಲ್ಲಿ | ಹೊಳೆಯ |
ಲೊಡನೆ ಸೀತೆಯನು ಬಿಟ್ಟು ಬಂದೆ ವನದಲ್ಲಿ ||
ಕಡು ಸಂತೋಷವಾಯ್ತು ಭಲರೆ ಭಲರೆ ಲಕ್ಷ್ಮಣ | ಕೀರ್ತಿ |
ಪಡೆದ ನಮ್ಮ ವಂಶಕೆಲ್ಲ ನೀನೆ ಸಂಪನ್ನ      ||೪೨೫||
ವಾರ್ಧಕ
ಎಂದು ಪೊಗಳ್ದಾ ಸುಮಿತ್ರಾತ್ಮಭವಸಹಿತ ರಘು |
ನಂದನಂಗಿದನೆಲ್ಲ ತಿಳುಹಬೇಕೆನುತಲೈ |
ತಂದಳಾ ಕೌಸಲ್ಯೆ ರಣಭೂಮಿಗಾಗಿ ಕಡುತವಕದಿಂದಾ ಕ್ಷಣದೊಳು ||
ಮಂದಿಕುದುರಾನೆಗಳನೆಡಬಲಕಿರಿಸುತ ಬರು |
ವಂದಮಂ ಕಾಣುತಾಶ್ಚರ್ಯದಿಂ ರಾಘವಂ |
ಬಂದು ಪದಕೆರಗುತೇನಿಲ್ಲಿ ಬರವಾಯ್ತು ನಿಮ್ಮದು ಚೋದ್ಯಮೆನಲುಸಿರ್ದಳು       ||೪೨೬||
ರಾಗ ನೀಲಾಂಬರಿ ಝಂಪೆತಾಳ
ಕಂದ ಬಿಡು ಯುದ್ಧವದು ಸಲ್ಲ | ನಿನ್ನ ನಿಜ | ನಂದನರು ಕೇಳಿವರು ತಿಳಿದೆ ನಾನೆಲ್ಲ ||
ಇಂದುಮುಖಿ ಸೀತೆಗುದಿಸಿರ್ದ | ಬಾಲಕರು | ಸಂದೇಹವಿಲ್ಲವೈ ವಚನವಿದು ಸಿದ್ಧ  ||೪೨೭||
ಎಂದ ನುಡಿ ಕೇಳ್ದ ಮಾತ್ರದಲಿ | ರಾಘವನು | ಸಂದ ಮೂರ್ಛೆಯನು ಚೇತರಿಸಿ ಬಳಿಕಿನಲಿ ||
ಸಂದೇಹಗೊಳುತ ಲಕ್ಷ್ಮಣನ | ಕರೆದಪ್ಪಿ | ಕಂದಿ ಕಂಬನಿದುಂಬಿ ಪೇಳ್ದನೀ ಹದನ   ||೪೨೮||
ದೇವಾಂಶಜಾತ ಗುಣಯೂಥೆ | ಸೌಮಿತ್ರಿ | ಜೀವಿಸಿರ್ಪಳೆ ಜನಕಜಾತೆ ವಿಖ್ಯಾತೆ ||
ನೀ ವನಕೆ ಒಯ್ದೇನ ಗಯ್ದೆ | ಪೇಳೆನಲಿ | ಕಾ ವಿಧವನೆಲ್ಲವನು ತಾನು ಪೇಳಿದನು  ||೪೨೯||
ರಾಗ ಮಧುಮಾಧವಿ ತ್ರಿವುಡೆತಾಳ
ದೇವ ನಿಮ್ಮಾಜ್ಞೆಯಲಿ ವನಕಾ | ದೇವಿಯರ ಕರೆದೊಯ್ದು ಕೊಲಲೆಂ |
ದೋವಿ ಖಡುಗವ ಜಡಿಯಲದರೊಳು | ಕೇವಲದ ಶಿಶುಪಿಂಡವು ||೪೩೦||
ಹೊಳೆಯೆ ಗರ್ಭಿಣಿಯೆಂಬ ವಿಷಯವ | ತಿಳಿದು ಭಯದಲಿ ಭ್ರೂಣವಧೆಗಾ |
ನಳುಕಿ ಸೀತಾದೇವಿಯರ ಕೊಲ | ದುಳುಹಿ ಬಂದೆನು ದಿಟವಿದು ||೪೩೧||
ತಪ್ಪು ನನ್ನಿಂದಾದರದ ನೀ | ನೊಪ್ಪಿಕೊಳಬೇಕೆಂದು ಲಕ್ಷ್ಮಣ |
ನಿಪ್ಪ ಸಮಯಕೆ ನಾರದನು ನಡೆ | ತಪ್ಪುದನು ಮಿಗೆ ಕಂಡರು   ||೪೩೨||
ಹರಿಯ ನಾಮ ಸ್ಮರಣೆಯಲಿ ಬಹ | ಸುರಮುನಿಯನೀಕ್ಷಿಸುತ ರಾಘವ |
ನೆರಗಿ ಕರಗಳ ಮುಗಿದು ಬಂದಿಹ | ಪರಿಯದೇನೆನಲೆಂದನು    ||೪೩೩||
೬
ರಾಗ ಸಾಂಗತ್ಯ ರೂಪಕತಾಳ
ಎಲೆ ರಘೂತ್ತಮ ಕೇಳು ಶಿವನ ನೇಮದಿ ನಿಮ್ಮ | ಬಳಿಗೆ ಬಂದಿಹೆನು ನಾನಿಂದು ||
ಕಲಹವು ತಂದೆಮಕ್ಕಳಿಗೆ ಬೇಡೆನುತಲಿ | ತಿಳುಹಿಸಿ ಒಂದುಗೂಡುವರೆ    ||೪೩೪||
ವೀರ ಲಕ್ಷ್ಮಣ ಬಿಟ್ಟು ಪೋದಮೇಲೀಶ್ವರ | ಪ್ರೇರಣೆಯಿಂದಲಾನಯ್ದಿ ||
ನಾರಿ ಸೀತೆಯನೊಡಂಬಡಿಸಿಯಾಶ್ರಮವನ್ನು | ತೋರಿದೆ ವಾಲ್ಮೀಕಿಋಷಿಯ      ||೪೩೫||
ಅಲ್ಲಿರ್ದು ಪಡೆದಳು ಲವನೆಂಬಾತನ ಕೊಂಡು | ನಿಲ್ಲದೆ ಸ್ನಾನಕಯ್ದಿರಲು ||
ತಲ್ಲಣಿಸುತಲಾಗ ಕುಶವ ಮಂತ್ರಿಸಿ ಮುನಿ | ವಲ್ಲಭನಿಂದಾದ ಕುಶನು     ||೪೩೬||
ಆದರು ಸೀತೆಗೆ ಸುತರೀರ್ವರದರಿಂದ | ಲೀ ದುರಾಗ್ರಹ ಬೇಡ ನಿನಗೆ ||
ಆದಿಯೊಳ್ ಸೀತೆಗೆ ದನುಜನ ಪಠವಿತ್ತು | ಪೋದ ರಕ್ಕಸಿ ಮತ್ತೆ ಈಗ    ||೪೩೭||
ಗಾರುಡಿಯಂದದಿ ಬಂದು ನಿಮ್ಮೂರೊಳು | ಸೇರಿ ಮತ್ತೀ ಕುಮಾರರೊಳು ||
ಭಾರಿ ಯುದ್ಧವನು ಗಂಟಿಕ್ಕಿ ತಾ ಮಡಿದಳು | ಘೋರ ರಕ್ಕಸಿ ಶೂರ್ಪನಖೆಯು     ||೪೩೮||
ವಾರ್ಧಕ
ಎನಲೊಪ್ಪಿ ರಾಘವಂ ತಲೆದೂಗುತೆಂದನಿಂ |
ತೆನಗಾಯ್ತು ಕಲಹವಾ ಬಾಲಕರೊಳಿನ್ನೇವೆ |
ನೆನಿತು ಮಾತಾಡಿಸಲ್ ನುಡಿಯರೆನ್ನೊಡನೆ ನೀವಯ್ದಿಯೊಡಬಡಿಸಿರೆನಲು ||
ಮುನಿ ನಾರದಂ ಜಾಂಬವರ್ ಸಹಿತ ಬರಲವರು |
ಘನಯುದ್ಧ ಸಮಯದೊಳಗೀ ಕಪಟರೂಪದಿಂ |
ದಿನಿತಿಲ್ಲಿಗಯ್ತುಂದುದೇಕೆನಲು ನಗುತಲಾ ಯೋಗೀಂದ್ರನಿಂತೆಂದನು     ||೪೩೯||
ರಾಗ ಕೇದಾರಗೌಳ ಏಕತಾಳ
ತಾತ ತನಯರಿಂಗೆ ಯುದ್ಧ | ವೇತಕೆ ಬೇಡವೆಂದೆನುತ
ಭೂತನಾಥ ಕಳುಹಿದ ಸಂ | ಪ್ರೀತಿಯಿಂದೆನ್ನ
ಮಾತೆ ಜನಕಸುತೆಯು ರಘು | ನಾಥ ನಿಮ್ಮ ಪಿತನು ಪುಸಿಯ
ಮಾತಿದಲ್ಲ ಕೇಳಿರೆಂದ | ನಾ ತಪೋನಿಧಿ     ||೪೪೦||
ಎಲ್ಲಿ ರಾಘವರಾಯನ | ದೆಲ್ಲಿ ಜನಕತನಯೆ ಇಂಥ |
ಸಲ್ಲದ ನಾಡುವರೆ ಮುನಿ | ವಲ್ಲಭ ನೀವು     ||೪೪೧||
ಫುಲ್ಲನೇತ್ರೆ ಸೀತೆ ಮಾತೆ | ಇಲ್ಲಿ ತನಕುದ್ಧಾರ ವನ |
ದೆಲ್ಲ ಗೆಯ್ದಾತ ವಾಲ್ಮೀಕಿ | ಯಲ್ಲದೇನುಂಟು  ||೪೪೨||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಇಂತೆಂದು ಪೇಳುವ ಬಾಲಕರೊಳು ಜಾಂಬ | ವಂತನು ಪೇಳ್ದನಂದು ||
ಅಂತರಂಗದಿ ಚಂದ್ರಮತಿಯನ್ನು ನೀರ ತ | ಹಂತವಳನು ಕರೆದು        ||೪೪೩||
ಮುದ್ರೆಯುಂಗುರವಿತ್ತು ಮರನೇರ್ದ ಕುರುಹದು | ಸಿದ್ಧವೆ ಪೇಳಿ ನೀವು ||
ಬದ್ಧವೆಂದಾಕೆ ಬಂದುಸಿರ್ದರೆ ಪಿತ ರಾಮ | ಭದ್ರನು ನಿಶ್ಚಯವೆ  ||೪೪೪||
ಎಂದು ಸಂಕಲೆಯಿಂದ ಬಿಡಿಸಿ ಜಾಂಬವನಲ್ಲಿ | ಚಂದ್ರಮತಿಯ ಕರೆಸೆ ||
ಬಂದಾಕೆ ನುಡಿದಳು ಲವಕುಶರನು ಕಾಣು | ತಂದು ಸಂಪ್ರೀತಿಯಲಿ      ||೪೪೫||
ಎಲೆ ಬಾಲಕರಿರಯೆನ್ನೊಡತಿ ಜಾನಕಿ ಸೀತೆ | ತಿಳಿಯೆ ನಿಮ್ಮಯ ಮಾತೆಯು ||
ಜಲಜಾಕ್ಷಿ ರಾಮನು ಪಿತನು ನಿಶ್ಚಯವೆನ | ಲೊಲಿದವರೊಡಬಟ್ಟರು      ||೪೪೬||
ನಡೆತಂದೀರ್ವರು ರಾಮನಡಿಗೆ ವಂದಿಸಲಾಗಿ | ಪಿಡಿದಪ್ಪಿ ಮುದ್ದಿಸುತ ||
ತೊಡೆಯಲ್ಲಿ ಸುತರ ಕುಳ್ಳಿರಿಸಿಕೊಂಡಾನಂದ | ಪಡೆದನು ಚಿತ್ತದಲಿ       ||೪೪೭||
ವೀರ ಸೌಮಿತ್ರಿಯ ದೆಸೆಯಿಂದಲಿಂತಾ ಕು | ಮಾರರೆಮ್ಮೀ ರಾಮಗೆ ||
ಸೇರಿದರೆಂದು ಕೌಸಲ್ಯಾದಿ ಜನನಿಯರ್ | ಭೂರಿತೋಷದಿ ಪೇಳ್ದರು      ||೪೪೮||
ವಾರ್ಧಕ
ನಾರದಂ ಬಳಿಕ ರಘುವರನೊಳಪ್ಪಣೆಗೊಂಡು |
ಸಾರಿದಂ ಸುರನಗರಿಗಿತ್ತಲಾ ಲವಕುಶರು |
ವೀರಲಕ್ಷ್ಮಣಭರತಶತ್ರುಘ್ನರಿಂಗೆ ಕೌಸಲ್ಯಾದಿಗಳಿಗೆ ನಮಿಸೆ ||
ಭೂರಿ ಹರುಷದಿ ಪರಸಿ ರಥವೇರೆನಲ್ಕಾ ಕು |
ಮಾರಕರ್ ಜನನಿ ಜಾನಕಿ ಚಿಂತಿಸುವಳೆನುತು |
ದಾರತನದಿಂದೆ ಪೊರಮಡಲೀಕ್ಷಿಸುತ ಹನುಮನೊಡನೆಂದನಾ ರಾಮನು          ||೪೪೯||
ರಾಗ ನಾದನಾಮಕ್ರಿಯೆ ಏಕತಾಳ
ಪೋಗಿ ಬಾ ಹನುಮ ನೀ | ಸೀತೆಯಿರ್ಪೆಡೆಗೆ |
ಈಗಾದುದೆಲ್ಲವ | ಪೇಳುವುದವಳ್ಗೆ   ||೪೫೦||
ತರಳೆರೆಮ್ಮಯ ಕ್ಷೇಮ | ವರುಹಿ ಮುದ್ರೆಯುಂಗುರವ |
ತರುಣಿರನ್ನೆಗೆ ನೀಡಿ | ಮುನಿಪನ ನೋಡಿ     ||೪೫೧||
ಮನ್ನಿಸಿ ಬಾಲರ | ಕರೆದೊಡನೊಯ್ಯುವೆ |
ನೆನ್ನಲು ಬೇಹುದು | ನೀ ಮನವೊಲಿದು       ||೪೫೨||
ಭಾಮಿನಿ
ರಘುವರನೊಳಪ್ಪಣೆಯನಿಂತಾ |
ಸುಗುಣ ಹನುಮನು ಕೊಂಡು ಗಗನಕೆ |
ಚಿಗಿಯಲಿತ್ತಲು ಜನಕಸುತೆ ನಿಜನಂದನರ ಬರವ ||
ಹಗಲು ಹಾರಯ್ಸುತ್ತ ಬಾರದ |
ಬಗೆಯನೀಕ್ಷಿಸಿ ಮುನಿಯೆಡೆಗೆ ಬಂ |
ದೊಗುಮಿಗೆಯ ಶೋಕದಲಿ ಕಳವಳಗೊಂಡು ಮರುಗಿದಳು     ||೪೫೩||
ರಾಗ ಭೈರವಿ ಆದಿತಾಳ
ಅಕ್ಕಟಕ್ಕಟಿನ್ನೇವೆ ಮುನಿಪತಿ | ವಕ್ಕಣಿಸೆನಗೊಂದ ತಿಳಿಯೆನು ||
ಮಕ್ಕಳೇತಕೆ ಬಂದುದಿಲ್ಲಯ್ಯ | ಚಿಕ್ಕ ಹರೆಯದ ಚಿಣ್ಣರೆನ್ನಯ           || ಪಲ್ಲವಿ ||
ಭಾನು ಮುಳುಗದ ಮುನ್ನ ಲವನನು | ತಾನು ತರುವೆನೆಂದು || ಕುಶನನು ||
ಮಾನವಿಲ್ಲದೆ ಪೋಗಿಹನು ಮ | ತ್ತೇನಹುದೊ ಇಂದು || ರಿಪುಗಳು |
ಸೂನುಗಳಿಗೇಂಗೆಯ್ದರೆಂಬುವುದಾನು ತಿಳಿಯದಿಂದು || ಸಲೆ ಕಡು ||
ದೀನೆಯಾದೆ ನಿಧಾನಿಸಲು ಮುಂ | ದೇನು ಗತಿ ನುಡಿ ಮೌನವೇತಕೆ     ||೪೫೪||
ನಾರಿ ನಿನ್ನ ಕುಮಾರರಿಗೆ ಕಾ | ಮಾರಿದಯದಿಂದ || ಭಯವೇನ್ |
ಬಾರದೇಕವಿಚಾರ ಮನಸಿಗೆ | ತಾರದಿರು ಕಂದ || ರೀ ಕ್ಷಣ |
ಸೇರುವರು ಶುಭ ಸಾರವಾರ್ತೆಯ ತೋರ್ಪೆ ನಿನಗೆಂದಾ || ಸತಿಯನು |
ದಾರ ಮುನಿಪನು ಶೋಕ ಬಿಡಿಸಲು | ಮಾರುತಾತ್ಮಜ ಬಂದನಲ್ಲಿಗೆ      ||೪೫೫||
ಭಾಮಿನಿ
ಶೋಕವಡಗುವ ತೆರದಿ ಸೀತೆಗೆ |
ನಾಕದಿಂದಿಳಿತಂದ ಮಾರುತಿ |
ಯಾಕೆಗುಂಗುರವಿತ್ತು ವಂದಿಸಿ ಮುನಿಪಗಭಿನಮಿಸಿ ||
ಏಕಚಿತ್ತದಿ ಕೈಮುಗಿದುನಿರ್ |
ವ್ಯಾಕುಲದಿ ಸ್ತುತಿಸುತ್ತ ನಿಂದಿರೆ |
ಲೋಕಮಾತೆಯು ನುಡಿಸಿದಳು ಮನವೊಲಿದು ಮಾರುತಿಯಾ  ||೪೫೬||
ರಾಗ ಮಧುಮಾಧವಿ ಅಷ್ಟತಾಳ
ಕ್ಷೇಮವೇ ಹನುಮ | ನಮ್ಮವರಿಗೆ | ಕ್ಷೇಮವೇ ಹನುಮ ||
ನೀ ಮನವೊಲಿದಿಲ್ಲಿ ಬಂದೆ ಯಾಕೈ ತಂದೆ    || ಪಲ್ಲವಿ ||
ಭೂಮಿಪಾಲಕ ರಘುವರಗೆ | ಭರತ ಶತ್ರುಘ್ನರಿಗೆ |
ಪ್ರೇಮದಿಂ ಪ್ರಾಣದಾನವನಿತ್ತ ಪ್ರ | ವೀಣ ಲಕ್ಷ್ಮಣಧೀರಗೆ || ಕೌಸಲ್ಯಾ |
ದ್ಯಾ ಮಹಾಸತಿಯರಿಗೆ | ಬಂದಿರುವೆನ್ನ |
ಕೋಮಲ ತನಯರಿಗೆ | ಪುರದೊಳಿನ್ನು | ಎಲ್ಲವರಿಗೆ   ||೪೫೭||
ರಾಗ ಕೇದಾರಗೌಳ ಅಷ್ಟತಾಳ
ತಾಯೆ ಲಾಲಿಪುದೆನ್ನ ಬಿನ್ನಪವ | ರಾಯ ರಾಘವ ಮುಖ್ಯರ್ ಕುಶಲಿಗಳವ್ವ  || ಪಲ್ಲವಿ ||
ನಿಮ್ಮ ಮಕ್ಕಳು ಲವಕುಶರು ಸುಕ್ಷೇಮಿಗ |
ಳೆಮ್ಮ ರಾಘವನಿವರೊಳ್ ಕಾದಲಾರದೆ ಸೋತು |
ಸುಮ್ಮನಿರ್ಪಾತನನು | ಶರ್ವನ ನೇಮ |
ದಿಂ ಮುನಿ ನಾರದನು | ಬಂದು |
ಸಮ್ಮತಗೆಯ್ಸಿ ಈರ್ವರನೊಂದುಗೂಡಿಸಿ      ||೪೫೮||
ನೀವು ಚಿಂತಿಪಿರೆಂದು ಮುದ್ರೆಯುಂಗುರವಿತ್ತು |
ದೇವ ರಾಘವನು ಕಾರುಣ್ಯಭಾವದಲಿ ರಾ |
ಜೀವದಳಾಕ್ಷಿಯನು | ಸಂತಯಿಸೆನು |
ತೀ ವಿಧದಿಂದೆನ್ನನು | ಕಳುಹಿದ ಚೂ |
ಡಾಮಣಿಯನು ಕರುಣಿಸು ಬೇಗ ತಾಯೆ      ||೪೫೯||
ದ್ವಿಪದಿ
ಎಂದು ಚೂಡಾಮಣಿಯ ಕೊಂಡು ಪವನಜನು |
ಬಂದನಾ ರಾಘವನ ಪೊರೆಗಾಗಿ ತಾನು      ||೪೬೦||
ಧರಣಿಪನ ಕರದಿ ರತ್ನವನೀಯೆ ಕಂಡು |
ವಿರಹತಾಪದಲಿ ಮನಮರುಗಿ ಭ್ರಮೆಗೊಂಡು ||೪೬೧||
ಕರೆದು ಸೌಮಿತ್ರಿಯೊಳು ಪೇಳ್ದನೀ ಮಾತ |
ತೆರಳು ನೀ ವಾಲ್ಮೀಕಿಯಾಶ್ರಮಕೆ ತ್ವರಿತ     ||೪೬೨||
ಸೀತೆಯನು ಮುನಿಗುಸುರಿ ಕರೆದು ತಹುದೆಂದು |
ಪ್ರೀತಿಯಲಿ ನೇಮಿಸಲು ಪೊರಟನವನಂದು  ||೪೬೩||
ಭಾಮಿನಿ
ವರಸುಮಿತ್ರಾನಂದನನು ನಿಜ |
ಪುರವ ಪೊರಟಯ್ತಂದು ಕಂಡಾ |
ಪರಮ ಋಷಿ ವಾಲ್ಮೀಕಿಯನು ಪದಕೆರಗೆ ಹರಸುತಲಿ ||
ಭರದಲಾಸನವಿತ್ತು ಪಿರಿದುಪ |
ಚರಿಸಿ ಮನ್ನಿಸಿ ನೀನು ಬಂದಿಹ |
ಪರಿಯದೇನೆಂದೆನುತ ಬೆಸಗೊಳೆ ಪೇಳ್ದನಾ ಮುನಿಗೆ  ||೪೬೪||
ರಾಗ ಮಾರವಿ ಏಕತಾಳ
ಲಾಲಿಸು ಮುನಿಪಾಲ | ವಿಮಲಗುಣ | ಶೀಲ ಕೃಪಾಜಾಲ  || ಪಲ್ಲವಿ ||
ನಿನ್ನ ರಕ್ಷಣೆಯಿಂದ | ಜನಕಸುತೆ | ಚೆನ್ನಾಗಿರುವಳೆಂದಾ ||
ಧನ್ಯ ರಘೂತ್ತಮನು | ನೀನಿರ್ಪೆಡೆ | ಗೆನ್ನನು ಕಳುಹಿದನು       ||೪೬೫||
ಅರುಹಿ ನಿಮ್ಮೊಡನಿಂದು | ಮೈಥಿಲಿಯ | ಕರೆದು ತಂದಪುದೆಂದು ||
ಧರಣಿಪನುಸಿರಿದನು | ಮುಂದೆನ | ಗಿರುವ ಅಪ್ಪಣೆಯೇನು       ||೪೬೬||
ರಾಗ ಭೈರವಿ ಅಷ್ಟತಾಳ
ಎನಲು ಲಕ್ಷ್ಮಣಗೆಂದನು | ಏನೆನುತ ಆ | ಜನಪನ ನುಡಿಗೆ ನೀನು ||
ಜನಕಜೆಯನು ಕರೆಯಲು ಬಂದೆ ನಿನ್ನೊಳು | ಮುನಿದೆಂಬುದಲ್ಲ ನಾನು  ||೪೬೭||
ಕೊರಳನು ಕೊಯ್ವುದೆಂದು | ಅರಣ್ಯಕೆ | ತೆರಳಿಸಿದಾತನಂದು ||
ತರುಣಿ ಸೀತೆಯ ಕರೆತಹುದೆನೆ ಮರುಳಾಗಿ | ನೆರೆ ಬಂದೆ ನೀನೇನೆಂದು ||೪೬೮||
ಕಂಡಿರೆ ಮುನಿಗಳೆಲ್ಲ | ಸೀತೆಯ ಕರೆ | ಕೊಂಡು ಬಾರೆಂದನಲ್ಲ ||
ಹೆಂಡತಿ ಬೇಕಾದರಿಲ್ಲಿ ತಾ ಬರುವನು | ಭಂಡಾಟ ಸಲ್ಲವಿನ್ನು    ||೪೬೯||
ಭಾಮಿನಿ
ಎನಲು ಕೇಳುತ ಲಕ್ಷ್ಮಣನು ತಾ |
ಮನದಿ ನಗುತಲಿ ರಾಘವನೆ ಬರ |
ಲೆನಗದೇತಕೆಯೆನುತಲಪ್ಪಣೆಗೊಂಡು ತತ್ ಕ್ಷಣದಿ ||
ಜನಪನಲ್ಲಿಗೆ ಬಂದು ಕೋಪಿಸು |
ವನು ಮುನೀಂದ್ರನು ನಿಮ್ಮಡಿಯದಾ |
ವನಜನೇತ್ರೆಯ ಬಳಿಗೆ ಬಿಜಯಂಗೆಯ್ಯಬೇಕೆಂದ       ||೪೭೦||
ರಾಗ ಸೌರಾಷ್ಟ್ರ ಏಕತಾಳ
ಬಳಿಕಾ ದಿನಮಣಿ | ಕುಲಜನು ಸೀತೆಯ | ಬಳಿಗಯ್ದನು ಸನ್ನಾಹದಲಿ ||
ಬಲಿದಾ ಸೇನಾ | ಜನಧಿ ಸಹಿತ ಕಳ | ಕಳ ಮಿಗೆ ಪೊರಟನದೇನೆನಲಿ    ||೪೭೧||
ನಾನಾ ವಿಧವಹ | ಯಾನವನವರವ | ರಾನಂದದಿ ಮೆರೆಯುವರೆಂದ ||
ಸೂನು ಲವಕುಶರ | ತಾನು ಕರೆದು ನೃಪ | ನಾನೆಯನೇರಲುಬೇಕೆಂದ   ||೪೭೨||
ರಾಗ ನಾದನಾಮಕ್ರಿಯೆ ಅಷ್ಟತಾಳ
ಇಂತೆನೆ ಕೇಳುತ ಬಾಲರು | ರಘು | ಕಾಂತನನೀಕ್ಷಿಸಿ ಪೇಳ್ದರು ||
ದಂತಿಯನೇರ್ವ ಸಂಭ್ರಮವೇಕೈ | ನಮ | ಗೆಂತದಿರುವದಿರ್ಪುದು ಸಾಕೈ          ||೪೭೩||
ಕಿರುಮೊರಡಿಯು ನಮಗಾನೆಯು | ಸಿಂಹ | ಕರಡಿ ಮೃಗಂಗಳು ಸೇನೆಯು ||
ಮರನ ಕೊಂಬೆಗಳೇರ್ವ ವಾಜಿಯು | ನೋಡ | ಲರಮನೆಯದು ವನರಾಜಿಯು    ||೪೭೪||
ರಾಗ ಕಾಂಭೋಜಿ ಝಂಪೆತಾಳ
ಎಂದ ಬಾಲಕರ ಮುದ್ದಿಸುತ ರಾಘವನು ಗಜ | ಚಂದದಿಂದೇರಿಸಿದ ಬಳಿಕ ||
ಅಂದಣನ ತಾನಡರಿ ಭರತ ಲಕ್ಷ್ಮಣ ಪವನ | ನಂದನಾದ್ಯಖಿಳ ಜನಸಹಿತ         ||೪೭೫||
ಪರಮ ವೈಭವದಿ ವಾಲ್ಮೀಕಿಯಾಶ್ರಮಕಾಗಿ | ಬರಲು ಕೇಳ್ದನು ಋಷೀಶ್ವರನು ||
ನೆರಹಿದನು ಸಕಲ ಮುನಿಗಳನು ದೇವರ್ಕಳನು | ಸುರನಾರಿಯರನು ಸಂಭ್ರಮದಿ ||೪೭೬||
ಮೇರುವೆಯು ಕುರುಜು ಪಟ್ಟಾವಳಿಯ ಮೇಲ್ಗಟ್ಟು | ತೋರಣದಿ ವನವ ಸಿಂಗರಿಸಿ ||
ಭೂರಿ ಋಷಿಗಳ ವೇದ ಘೋಷದಿಂದಿರುಗೊಳ | ಲೇರಿದುತ್ಸವದಲಯ್ತಂದ ||೪೭೭||
ಕರೆದೊಯ್ದು ಪರ್ಣಶಾಲೆಗೆಯಾಸನದಿ ಕುಳ್ಳಿ | ರ್ವೆರಸಿ ಸತ್ಕಾರಪೂರ್ವದಲಿ ||
ಧರಣಿ ನಂದನೆಯ ಧಾರೆಯನೆರೆದು ಕೊಟ್ಟನತಿ | ಹರುಷ ಮಿಗೆ ಮುನಿಯು ತಾ ನೊಲಿದು   ||೪೭೮||
ನಾರದ ವಸಿಷ್ಠ ವಿಶ್ವಾಮಿತ್ರ ಮುಖ್ಯ ಮುನಿ | ವಾರ ಮಂತ್ರಾಕ್ಷತೆಯ ತಳಿಯೆ ||
ನಾರಿಯರು ಶೋಭಾನೆಗಳನು ಪಾಡುತ ಮಂಗ | ಳಾರತಿಯನೆತ್ತಿದರು ಮುದದಿ  ||೪೭೯||
ರಾಗ ಢವಳಾರ ತ್ರಿವುಡೆತಾಳ
ಸುಳಿಗುರುಳಿನ ನಿಟ್ಟಿಸಳುಗಂ | ಗಳ ಗಿಳಿಮಾತಿನ ಕನ್ನಡಿಕದಪಿನ |
ನಳಿದೋಳುಗಳ ಬಟ್ಟ ಮೊಲೆಗಳ || ಮೊಲೆಗಳ ಬಡನಡುವಿನ ಸೊಬಗಿನ |
ಕೆಳದಿಯರಾರತಿಯ ಬೆಳಗಿರೆ || ಶೋಭಾನೆ   ||೪೮೦||
ಮುನಿಮಾನಸಪಂಕಜ ಹಂಸಗೆ | ಘನದನುಜಕುಲವಿಧ್ವಂಸಗೆ |
ಮನಸಿಜಕೋಟಿರುಚಿರಗೆ || ರುಚಿರಗೆರಘುವಂಶಪ್ರಚುರಗೆ |
ಕನಕದಾರತಿಯ ಬೆಳಗಿರೆ || ಶೋಭಾನೆ      ||೪೮೧||
ರಘುವರನಿಗೆ ಸೀತೆಗೆ ಲಕ್ಷ್ಮಣ | ಗಗಣಿತಗುಣಮಣಿಯಹ ಭರತಗೆ |
ಮಿಗೆ ಶತ್ರುಹರಗೆ ಲವನಿಗೆ || ಲವನಿಗೆ ರಣಕೋವಿದ ಕುಶನಿಗೆ |
ಸುಗುಣೆಯರಾರತಿಯ ಬೆಳಗಿರೆ || ಶೋಭಾನೆ ||೪೮೨||
ವಾರ್ಧಕ
ಬಳಿಕಾ ರಘೂತ್ತಮಂ ನಾಲ್ಕು ದಿನ ಪರಿಯಂತ |
ವೊಲಿದು ಮುನಿಯಾಶ್ರಮದಲಿರ್ದು ತಾ ಮೇಲೆ ಮೈ |
ಥಿಲಿಯು ಲವಕುಶ ಸಹಿತ ವಾಲ್ಮೀಕಿಯಂಘ್ರಿಗಭಿನಮಿಸಿ ನೇಮವನು ಕೊಂಡು ||
ಸಲೆ ಸಕಲಜನರ ನೊಡಗೊಂಡಯೋಧ್ಯಾಪುರಕೆ |
ನಲವಿನಿಂದಯ್ತಂದನೆಂಬುದಂ ಸೂತಮುನಿ |
ಗಳಿಗುಸಿರಿ ನೆನೆದನಾ ಗೋಷ್ಠಪುರಪತಿಲೋಕನಾಥನ ಪದಾಂಬುಜವನು ||೪೮೩||
ಭಾಮಿನಿ
ಆ ಮಹಾ ಮುನಿವರರಿಗಿಂತಾ |
ರೋಮಹರುಷಿಣಿಯುಸಿರ್ದ ಕಥೆಯನು |
ರಾಮಣೀಯಕವೆನಲು ರಚಿಸಿದೆ ಯಕ್ಷಗಾನದಲಿ ||
ಭೂಮಿಯೊಳಗಿದ ಕೇಳ್ಪೆ ಜನರಿಗೆ |
ಕಾಮಿತಾರ್ಥವನೊಲಿದು ವ್ರಜಪುರ |
ಧಾಮಲೋಕಾಧೀಶ್ವರನು ಕರುಣಿಸುವನನವರತ      ||೪೮೪||
ಮಂಗಲ
ಸುರಮನುಮುನಿಜನಸನ್ನುತಗೆ | ಪರಮಾನಂದಗೆ ಶಾಶ್ವತಗೆ ||
ಕರುಣಾಕರನಿಗೆ ಕರುಣಾನ್ವಿತಗೆ | ದುರಿತಾಂಭೋಧರಮಾರುತಗೆ ||
ಮಂಗಲಂ ಜಯ ಮಂಗಲಂ         ||೪೮೫||
ದಕ್ಷಮಹಾಧ್ವರಭಂಜನಗೆ | ಲಕ್ಷ ದಿವಾಕರರಂಜನಗೆ ||
ಉಕ್ಷಾಧೀಶ್ವರವಾಹನನಿಗೆ ಫಾ | ಲಾಕ್ಷಗೆ ಪರತರ ಪಾವನಗೆ ||
ಮಂಗಲಂ ಜಯ ಮಂಗಲಂ         ||೪೮೬||
ಉರಗಾಭರಣಗೆ ಶಂಕರಗೆ | ಗಿರಿಜಾಧವಗೆ ಗಂಗಾಧರಗೆ ||
ಧರಣಿಗಧಿಕವ್ರಜಪುರದಲಿ ವಾಸವಾ | ಗಿರುವ ಮಹಾಸರ್ವೇಶ್ವರಗೆ ||
ಮಂಗಲಂ ಜಯ ಮಂಗಲಂ         ||೪೮೭||
ಯಕ್ಷಗಾನ ಲವಕುಶರ ಕಾಳಗ ಮುಗಿದುದು

ಶ್ರೀಮದ್ಭಾಗವತದೊಳಗಣ ಯಕ್ಷಗಾನ ರಾಧಾ ವಿಲಾಸ
ಪಾತ್ರಗಳು
ಶ್ರೀಕೃಷ್ಣ		ರಾಧೆ		ಯಶೋದೆ	ನಾರದರು	ಗೋಪಾಂಗನೆಯರು	ನಂದರಾಜ
ರಾಧೆಯಸಖಿ	ಚರರು
ಶಂಕರಾಭರಣ ಅಷ್ಟತಾಳ
ಪಾಹಿ ಮಾಂ | ಶ್ರೀನಿವಾಸ ಗೋಕುಲಾಧೀಶಾ | ಪಾಹಿ ಮಾಂ ||
ಪಾಹಿ ಸಂತತ ಜನಪ್ರೇಮ | ಪಾಹಿ | ಪಾಹಿ ನಿರ್ಜರಸಾರ್ವಭೌಮ |
ಆಹಾ | ಸಾಹಸಿ ಸುಪರ್ಣವಾಹನ ನಿಗಮ | ಸ |
ಮೂಹ ಪೂಜಿತ ಗುಣಗೇಯ ವಿಶ್ವವಿನೋದಿ || ಪಾಹಿಮಾಂ      || ಪಲ್ಲವಿ ||
ನಂದಯಶೋದೆ ಕುಮಾರ | ಶ್ರೀ ಗೋ | ವಿಂದ ತ್ರೈಭುವನೋದ್ಧಾರ |
ಪೂರ್ಣಾ | ನಂದ ನೀಲಾಭ್ರಶರೀರ | ಮುಚು | ಕುಂದವರದ ಸುವಿಚಾರ |
ಆಹಾ  | ಸೌಂದರಹಿತ ಗೋಪ | ವೃಂದ ಮೋಹಿತಗುಣ |
ಸಾಂದ್ರ ದೇವಾದಿ ಸಂ | ಕ್ರಂದನಾರ್ಚಿತಪಾದ || ಪಾಹಿ ಮಾಂ  ||೧||
ಪೂತನಿ ಶಕಟಸಂಹಾರಿ | ವತ್ಸ | ವಾತ ಪ್ರಲಂಬ ದೈತ್ಯಾರಿ |
ಬಹು | ಖ್ಯಾತ ಸುದರ್ಶನಧಾರಿ | ನವ | ನೀತ ಕ್ಷೀರಾನ್ನಪಹಾರಿ |
ಆಹಾ | ಶಾತಕುಂಭ ಸುರವ್ರಾತಾಲಂಕೃತ ಸರ್ವ |
ಚೇತನಾತ್ಮಕ ಜಗನ್ನಾಥ | ಶ್ರೀಕರ ದೇವ || ಪಾಹಿಮಾಂ        ||೨||
ಆದಿಮೂರುತಿ ರಂಗಧಾಮ | ಲಕ್ಷ್ಮೀ | ನಾಥ ವಿಶಾಲ ಸುಪ್ರೇಮ |
ಯಮ | ಳದ್ರುಮಧಾರ ನಿಸ್ಸೀಮ | ಕರು | ಣೋದಯ ಪೂರಣಕಾಮ |
ಆಹಾ | ವೇದ ವೇದ್ಯ ಶ್ರೀ | ರಾಧಾವಿಲಾಸ ಸ |
ನ್ಮೋದಭರಿತ ಶ್ರೀರ | ಮಾಧವ ಹರಿಕೃಷ್ಣ || ಪಾಹಿ ಮಾಂ       ||೩||
ವಾರ್ಧಕ
ವರಪರೀಕ್ಷಿತಗೆ ಶುಕಮುನಿ ಪೇಳ್ದ ಭಾಗವತ |
ಚರಿತದಶಮಸ್ಕಂಧ ಮೆರೆವ ಮಥುರೆಯಲಿ ಶ್ರೀ |
ಹರಿಯು ದೇವಕಿಯೊಳವತರಿಸಿ ನಂದಯಶೋದೆಯರಿಗೆ ಭಾಷೆಯ ಸಲಿಸಲು ||
ಪರಮಗೋಕುಲಕೆ ಬಂದಿರುತಲ್ಲಿ ಗೋಪಿಯರ |
ವರಗೃಹಂಗಳಿಗೆ ಪೊಕ್ಕಲ್ಲಿಯ ಪಾಲ್ಬೆಣ್ಣೆಯ ಮೊ |
ಸರುಗಳಂ ಸವಿವುತಂ ನಲ್ಲೆಯರ ಮರುಳ್ಗೊಳಿಸಿ ಮೆರೆದನಾ ಶ್ರೀಕೃಷ್ಣನು ||೪||
ಕಂದ
ಈ ಪರಿಯೊಳ್ ರಮಾಪತಿ |
ಗೋಪಿಯರ ಕ್ರೀಡಿಸುತುಪದ್ರಿಸಲಾಗಳ್ ||
ತಾಪದಿ ಮುಗುದೆಯೋರ್ವಳ್ |
ಆ ಪರಂತಪನ ವಾರ್ತೆಯ ಗೆಳತಿಯೊಳೆಂದಳ್        ||೫||
ರಾಗ ಕಾಂಭೋಜಿ ಏಕತಾಳ
ಏನಮ್ಮ ಇನ್ಯಾತರ ಲೂಟಿಯು | ಈ ನೃಪ ನಂದಕುಮಾರನ ||
ಮಾನವಂತೆ ನಿನ್ನಾಣೆ ದಿಟವೆ ಆಹಾ | ಜಾಣತನವೆ ಶ್ರೀರಂಗನ ||೬||
ಬತ್ತಿಹ ಮುದುಕಿ ಎನ್ನತ್ತೆಯ ಕೈಪಿಡಿ | ದೆತ್ತಿ ಕುಣಿಸಿ ತೈ ಎಂದನು ||
ಮತ್ತೆ ಕಲ್ಲರಳುಗಳೊತ್ತಿ ಕಿವಿಗೆ ಮೊಸ | ರಿತ್ತಲ್ಲದೆ ಬಿಡೆನೆಂದನು  ||೭||
ಬೆದರಿಸಿದಡೆ ತಾಸದೆಯ ರಮಾಪತಿ | ಹದದಿ ರಮಿಸಿ ನೋಡೆನ್ನುತ್ತ ||
ಮೃದುವಚನದಿ ಮೋಹಿಸಲಾಕ್ಷಣ ಮನ | ಕದಡಿತೆನಗೆ ದಿಟ ಸೋಲುತ   ||೮||
ರಾಗ ಶಂಕರಾಭರಣ ಏಕತಾಳ
ಅಹುದಹುದವನೆ ನಂದಸಖಿ | ಬಹು ಜಾರನು ಚೋರನು ನಂದನ ಕಂದ   || ಪಲ್ಲವಿ ||
ಬೀದಿಯೊಳೆನ್ನನು | ಹಾದಿಯ ಗಟ್ಟಿ ಬಲು | ವಾದಿಸ ಬಿಡನು ಗೋವಿಂದ  ||೯||
ಕದಕುತ ಕುಚಗಳ ಪಿಡಿದಧರವ ಚುಂಬಿಸಿ ಆಹಾ | ಇದರ ಸವಿಯು ಸೊಗಸೆಂದ   ||೧೦||
ದುಡುಕಲಿ ನಾ ಮನೆ | ಕಡೆ ಗೈತರೆ ಬೆ | ನ್ಪಿಡಿದು ರಮಾಪತಿ ಬಂದ      ||೧೧||
ರಾಗ ಕೇದಾರಗೌಳ ಅಷ್ಟತಾಳ
ಬಿಡೆಯಿಂದೇನ್ ಘನ ತಡಿ ನೀನಿದ ಕೇಳ್ | ಬುಡ್‌ಗಮವನೆಂದಳಿನ್ನೋರ್ವೆ  || ಪಲ್ಲವಿ ||
ಸ್ವಾರಿಗೆ ಪ್ರಿಯ ಪರ | ವೂರಿಗೆ ಪೋದರೆ | ತಾ ರಮಣನೆಯಾಗುತ ಬಂದ ಸಖಿ    ||೧೨||
ವರನೆಂದೆನಗಿವ | ನೆರದನು ಆಮೇಲ್ | ಪರಿಕಿಸಿ ನೋಡೆ ನಂದನ ಕಂದ ||೧೩||
ಭಾಪು ಇದೇನು ರ | ಮಾಪತಿ ಎಂದರೆ | ಮಾಪು ಮಾಡೆನ್ನ ದೈನ್ಯದೊಳೆಂದ      ||೧೪||
ಕಂದ
ಈ ಪರಿ ತಮ್ಮೊಳಗಾಡುತ |
ಗೋಪಾಂಗನೆಯರು ಕೃಷ್ಣನನೋಳ್ಪಾ ನೆವದಿಂ ||
ಕೋಪಿಸಿದಂತೈದಲೆಯಾ |
ಶ್ರೀಪತಿಯಾನಂದ ಕಲಾಪೆಯರೆಂದರ್ಮುದದಿಂ        ||೧೫||
ಕೇದಾರಗೌಳ ಅಷ್ಟತಾಳ
ಲಾಲಿಸು ರಂಗನಟ್ಟುಳಿಯ ಯಶೋದೆ | ಬಾಲಗಿನ್ಯಾಕೆ ಬುದ್ಧಿಯ ಪೇಳದಾದೆ   || ಪಲ್ಲವಿ ||
ಉದಯದಿ ಕೆಳೆಯರ | ಮುದದಿ ಕೂಡುತಲೆಮ್ಮ |
ಸದನ ಪೊಕ್ಕುತ ಮೇಲಿಕ್ಕಿದ ||
ಪಾಲು ಮೊಸರ | ಭಾಂಡಕೆ ಕೈಯ್ಯುನಿಲುಕದೆಂದು |
ವರಳಲಿ ಪುಟ್ಟ | ಪದಗಳಿಟ್ಟೂರಿ ನಿಂದು | ತಾಸವಿದುಳಿ |
ದದನು ಗೋವಳಂಗಿತ್ತೊಡನೆನ್ನೊಳು ಜುಣುಗಿದ       ||೧೬||
ತರಳೆ ಶಾಭಾಸು ಮೈ | ನೆರದೆಯ ಫಲವು ತಾ |
ಪರಿಕಿಸಿನ್ನೊರೆವೆ ಬಾರೆನುತೆನ್ನ | ಸೀರೆಯ |
ಸೆರಗೆತ್ತಿ ನೋಳ್ಪನಲ್ಲೇ | ಈ ರಂಗನಾ |
ಪರಿಯು ನಾ ಮೊದಲೆ ಬಲ್ಲೆ | ಆದರು ಸುಮ್ಮ |
ನಿರಬೇಗಾ ನೆರೆವದೆತ್ನವ ಮಾಳ್ಪನಲ್ಲೇ        ||೧೭||
ಕಳ್ಳ ನೀ ನಡೆ ರಂಗ | ನೊಲ್ಲೆಹಾದರವ ನೆಂ |
ದುಲ್ಲಂಘಿಸಲು ಸುಮ್ಮನಿಲ್ಲೆ | ಬಾಯ್‌ಮುಚ್ಚು ನೀ |
ಗುಲ್ಲು ಮಾಡದಿರು ಎಂದಾ | ಮಗುವಾಡುವ |
ದಲ್ಲೆ ನೋಡದರ ಚಂದ | ಎನುತ ರಮಾ |
ವಲ್ಲಭನೆನಗೆ ಮಾಡಿದನು ಆನಂದ || ಲಾಲಿಸು         ||೧೮||
ಆರ್ಯಸವಾಯಿ
ಲಲನೆಯರಿಂತುಸುರಲು ನಂದನ ಸತಿ | ವರಿದು ಅವರ ಮನ್ನಿಸುತಾಗ ||
ತಳುವದೆ ಕುಳ್ಳಿರೆಂದೆನುತ ಸುವರ್ಣ ಬ | ಟ್ಟಲಲಿ ವೀಳ್ಯವನಿತ್ತಳು ಬೇಗ  ||೧೯||
ಮೋದಭರಿತ ಮಧುಸೂದನ ನಟನೆ ಯ | ಶೋದೆಯು ಕೇಳಿ ಸಂತಸಗೊಳುತ ||
ವೇದೋದ್ಧಾರಕ ಬಾ ಮಗು ಎನುತಲೆ | ಶ್ರೀಧರನನು ಕರೆದಳು ನಗುತ   ||೨೦||
ವರಗುಣಮಣಿ ಬಾರೆನ್ನಯ ಪುಣ್ಯದ | ಸಿರಿಯೆ ರಮಾಪತಿ ಬಾರೆಂದು ||
ಕರೆದಪ್ಪುತ ಮುದ್ದಾಡಿ ಹತ್ತಿರೆ ನಿಂ | ದಿರಿಸಿ ಮೋಹದಿ ಕೇಳಿದಳಂದು      ||೨೧||
ರಾಗ ಪುನ್ನಾಗವರಾಳಿ ಏಕತಾಳ
ಎಲೊ ರಂಗ | ಎಲೊ ರಂಗ | ಈ ಲಲನೆಯರೇನಿದು ನಿನ್ನನು ದೂರುವರೆಲೊ ರಂಗ        || ಪ ||
ಸಕ್ಕರೆ ಪಾಲ್ಮೊಸ | ರಿಕ್ಕೆನಗೆ ಪರಗೃಹ |
ಪೊಕ್ಕರೆ ನಿನ್ನನು | ನಕ್ಕರೆ ಲೋಕದಿ || ಎಲೊ ||೨೨||
ಕಳ್ಳನೆ ನೀನವ | ರಲ್ಲಿಗೆ ಪೋದರೆ |
ಕೊಲ್ಲುವೆ ನೋಡಿಕೊ | ಸುಳ್ಳಲ್ಲ ದಿಟವಿದು || ಎಲೊ    ||೨೩||
ಅರಿತೆನು ನಿನ್ನಯ | ಪರಿಯ ಮೊದಲೆ ಎನ |
ಗರುಹಿದ ಹಲಧರ | ನರಿತಿಹೆ ನೋಡಿಕೋ || ಎಲೊ    ||೨೪||


ರಾಗ ಸೌರಾಷ್ಟ್ರ ರೂಪಕತಾಳ
ಅಂಜಿಸದಿರು ತಾಯೆ ಎನ್ನನು ಈ |
ಕುಂಜಲೋಚನೆಯರು ಬಹಳ | ರಂಜಿಸುವ ಮಾತಿನಲ್ಲಿ ಬರಿದೆ || || ಪಲ್ಲವಿ ||
ಅರರೆ ಇವರ ನಂಬಬೇಡ | ಬರಿದೆ ಕಣದಷ್ಟರವೆಹಾಲ
ಕರೆದು ಮೊಸರು ಬೆಣ್ಣೆಘೃತಚ | ಪ್ಪರಿಸಿಕುಡಿದು ತೇಗಿ ತೇಗಿ
ತಿರುಗಿ ಇವರ ಮನೆಯ ಪೊಕ್ಕೆನೆ | ಸ್ತ್ರೀಯರ
ನೆರೆದು ಮರುಳು ಮಾಡತಕ್ಕನೆ | ನಾನಮಿತ
ಎರವಿ ಬಾಯಿಗೆರೆದು ಸವಿದೆನೆ | ಎನ್ನುದರ ದೊಡ್ಡ
ಕೆರೆಯು ತುಂಬಿಸಲು ಈ ಜಾರೆ | ಯರ ಅನೃತವ ಕೇಳಿಬರಿದೆ || ||೨೫||
ತಡೆದು ಎನ್ನ ಬೀದಿಯಲಿ ಈ | ಮಡದಿಯರು ಕೈವಿಡಿದು ಎಳದೊ |
ದೊಡನೆ ತಮ್ಮ ಮನೆಗೆ ಮಂಚ | ಕಡರಿಸುತ ಸಕ್ಕರೆಯು ಹಾಲ |
ಕುಡಿಸಿ ಮಿಡುಕಿ ದಣಿಸುತ | ಮುದ್ದಾಡಿ ಎರಡು |
ತೊಡೆಯ ಸಂದಿನೆಡೆಯೊಳವುಕುತ | ನಾ ನೊಲ್ಲೆ ಎನಲು |
ಬಿಡದೆ ರಮಿಸೆಂದಪ್ಪಿಕೊಳ್ಳುತ್ತ || ತಮ್ಮ ಕಾರ್ಯ |
ನಡಸುತೀಗ ಕಡೆಗೆ ಪೋಕ | ಹುಡುಗನೆಂದು ನುಡಿದರಿವರು || ಅಂಜಿಸದಿರು       ||೨೬||
ಅಣ್ಣ ರಾಮನೊರೆದನೆ ಕೇಳ್ | ಮುನ್ನವೆ ತಾ ದಾಯವಾದಿ |
ಇನ್ನು ಚಾಡಿ ಪೇಳದಿರ ನೆಂ | ದೆನ್ನುತಲೆ ಶ್ರೀರಂಗನವ್ವೆ |
ಯನ್ನೆ ನೋಡಿ ತೊದಲ ನುಡಿಯಲಿ | ನುಡಿವುತಿರೆಯೆ |
ಚಿಣ್ಣ ಬಾರೆಂದಪ್ಪಿಕೊಳ್ಳುತಲಿ | ಯಶೋದೆ ಮಗನ |
ಮನ್ನಿಸುತ್ತ ಕುಳ್ಳಿರಿಸಿ ತೊಡೆಯಲಿ | ಶ್ರೀ ರಮಾಧ |
ವನ್ನ ಮುದ್ದು ಮಾಡಿ ಬಂದ | ಕನ್ನೆಯರೊಳುಸುರ್ದಳಾಗ        ||೨೭||
ರಾಗ ಮಧ್ಯಮಾವತಿ ಏಕತಾಳ
ಮಾನಿನಿಯರಿರ ನಿಧಾನಿಸಿ ಕೇಳಿ || ಏನೆಂದಾಡುವಿರಿ ಸೈರಣೆಯನು ತಾಳಿ         ||೨೮||
ಸುರತ ವಿಚಾರವನರಿವನೆ ರಂಗ || ತರವೆ ಎನ್ನಾತ್ಮಜನೊಳು ಸಂಗ     ||೨೯||
ಚಿಣ್ಣ ಪಾಲ್ಗುಡಿದನೆಂಬಿರಿ ಇಂದೇನ್ ಬೆಡಗೆ || ಇನ್ನು ಬಂದರೆ ಹಿಡಿತನ್ನಿರೆನ್ನೆಡೆಗೆ    ||೩೦||
ಶ್ರೀರಮಾಧವನ ದೂರುವಿರಿ ವ್ಯರ್ಥದೊಳು || ಸಾರಿ ಈಗೆನುತವರನು ಕಳುಹಿದಳು          ||೩೧||


ನಾದನಾಮಕ್ರಿಯೆ ಏಕತಾಳ
ಮನ್ನಿಸಿ ಗೋಪಿಯರನ್ನು ಕಳುಹಿಸಿ ಮೋ | ಹನ್ನೆ ನಂದನರಾಣಿ |
ತಾ ಬಹು | ಮನ್ನಿಸಿ ಗೋಪಿಯರನ್ನು ಕಳುಹಿಸಿ ಮೋ | ಹನ್ನೆ ನಂದನರಾಣಿ        ||೩೨||
ಗಣನೆ ಇಲ್ಲದ ಬ್ರಹ್ಮಾಂಡಧರನು ತ | ನ್ನಣುಗನೆಯಹುದೆನುತ ||
ಉಣಿಸಿ ರಸಾಯನದನ್ನವು ಆ ಮೇಲ್ | ಸ್ತನವನೆ ಬಾಗಿಡುತ    ||೩೩||
ಕುಡಿಸುತಲೆಂದಳು ನಡು ಬೀದಿಯಲಿ ಸಂ | ಗಡಿಗರೊಡನೆಯಾಡಿ ||
ತಡೆಯದೆ ಬಾ ಬೇಗೆನುತ ಕಳುಹಿದಳು | ಕಡು ಮೋಹವ ಮಾಡಿ         ||೩೪||
ಆ ದಿನ ರಾಧೆ ವಿನೋದದಿ ಸಖಿಯ ಸ | ಮೂಹದಿಂ ಬರಲು ||
ಬೀದಿಯೊಳಗೆ ಶ್ರೀ ರಮಾಧವ ಕಾಣುತ | ಹಾದಿಗಟ್ಟಿದ ಹಗಲು  ||೩೫||
ರಾಗ ಮಧ್ಯಮಾವತಿ ಅಷ್ಟತಾಳ
ಸ್ವಾರಿಗೆಲ್ಲಿದು ದೂರ ಎಲೆ ರಾಧೆ | ಮುಂದೆ |
ಕಾರಿಯವೇನು ಪೇಳೆ ವಿನೋದೆ ||
ಸದನ ಬಿಟ್ಟೆಲ್ಯು ಪೋದವಳಲ್ಲ | ಇನಿ |
ಸುದಿನ ಗಾಳ್ಬಿಸಿಲು ನೋಡಿದುದಿಲ್ಲ ||
ಮೃದುವಾದ ಪದವು ನಿನ್ನದು ಕಾಣೆ | ಕಲ್ಗ
ಳಿದನು ಮೆಟ್ಟಿದರೆ ನೋಯದೆ ಜಾಣೆ || ಸ್ವಾರಿ          ||೩೬||
ಶ್ರಮಜಲ ಇಳಿವುತೆದೆಯ ಮೇಲೆ | ಕುಚ |
ಕಮರ್ದ ಕಂಚುಕಿಯ ಬಿಚ್ಚಲೆ ಬಾಲೆ ||
ದ್ಯುಮಣಿ ಎಡೆಗೆ ಬಹು ಬಿಗಿಯಲ್ಲೆ | ನಿನ್ನ |
ಕುಮುದಾಪ್ತಾನನವು ಬಾಡಿದುದಲೆ || ಸ್ವಾರಿ  ||೩೭||
ಶ್ರೀ ರಮಾಧವನು ನಾನೆಲೆ ನೀರೆ | ಸ್ನೇಹ |
ಚಾರದಿಂದೊರೆವೆ ನಿನ್ನೊಳು ಧೀರೆ ||
ಕೇರಿ ಕೇರಿಯು ವ್ಯರ್ಥ ತಿರುಗದಿರೆ | ಮೊಗ |
ದೋರಿ ಮಾತಾಡೆ ಬಗೆಗಾರೆ || ಸ್ವಾರಿ        ||೩೮||
ರಾಗ ಕಲ್ಯಾಣಿ ಏಕತಾಳ
ಬಿಡೊ ಮೋಡಿಯು ನಿನ್ನದೆಲೋ ಜಾರಾ |
ಬಿಡು ಬಿಡೊ ಮೋಡಿಯು ನಿನ್ನದೆಲೋ ಜಾರಾ   || ಪಲ್ಲವಿ ||
ಎಲ್ಲಿ ಸ್ವಾರಿ ಎನುತ | ಮೆಲ್ಲನೆ ಕೇಳ್ವೆಯಾ | ನಿಲ್ಲೆಲೊ ನಿನಗ್ಯಾಕೊ ವಿಚಾರ |
ದಧಿಘೃತ ಚೋರ | ನೀನಹುದು ಶೂರ | ನಿಂದಿರು ದೂರ || ಬಿಡೋ       ||೩೯||
ಸರಸಗಳಾಡು ನಿನ | ಗೆರಕವಾಗುವಳೊಳು | ಥರವೆ ಗರತಿಯೊಡನೆ ವಿಕಾರ |
ಬಾಲೆ ವಯ್ಯಾರ | ಮೋಹಿಪ ಸಾರ | ನಡೆಯದು ಧೀರ || ಬಿಡೊ          ||೪೦||
ಜತನದಿ ನಡೆ ಪ್ರತಿ | ನೃತವೀಯದೆ ತವ | ತನ ಸಾಕೆಲೋ ರಂಗ ಕುಮಾರ |
ಬಲ್ ಭಲೆ ಶ್ರೀ ರ | ಮಾಧವ ಧೀರ | ನೀ ಬಲ್ ವಿಟಗಾರ || ಬಿಡೋ      ||೪೧||
ರಾಗ ಶಂಕರಾಭರಣ ಅಷ್ಟತಾಳ
ಎಲೆಗೆ ಭಲ್ ಶ್ಯಾನಿಸೈನಾ | ತಿಳಿದೆನು ಸಡಗರ | ದೊಲಪಿದು ಸಾಕ್ ಬಿಡು  || ಪಲ್ಲವಿ ||
ಅದೇ ಪ್ರಾಯದಕೆ ಈಗ | ಬಾಧಿಪ ಸ್ಮರನೆಂದು |
ರಾಧೆ ಕೇಳ್ ನಿ | ನ್ನಾಧರಿಸಲು ನಾ |
ಬೋಧಿಸಿದಡೆ ಈ | ಕ್ರೋಧವೆ ಎನಗೇನ್     ||೪೨||
ನಂದಗೋಕುಲದಿ ಸ್ತ್ರೀಯರ | ವೃಂದವನ್ನಾಶ್ರೈಸಿ |
ಬಂದು ದೈನ್ಯವಡು | ತಂದು ಬೇಗ ರಮಿ |
ಸೆಂದೆನಿಪರು ನಿನ್ನಾರ | ಇದೆನ್ನ ಘನಯಲೆಗೆ ||೪೩||
ಗರತಿ ನೀನೆಂಬೆ ನಾ ನ್ಯಾರೆಂ | ದರಿವಿಯಾ ಏ ಜಾಣೆ |
ವರ ರಮಾಧವ | ಕರೆ ನೋಡ್ ನಿನ್ನನು |
ನೆರೆಯದೆ ಬಿಡೆ ನೆಂ | ದಿರದೆ ಬಂದಪ್ಪಿಯೆಲೆಗೆ         ||೪೪||
ರಾಗ ಫರಜು ಏಕತಾಳ
ತಡಿಯೊ ರಂಗಯ್ಯಾ | ನಿಧಾನಿಸಿ | ತಡಿಯೊ ತಡಿಯೊ ದಮ್ಮಯ್ಯ  || ಪಲ್ಲವಿ ||
ಹಗಲಿನೊಳೆನ್ನನು | ಬಿಗಿದಪ್ಪುವೆಯ |
ನಗುವರೀ ಜನರು ನಿ | ನಗೆ ಇದು ನೀತಿಯೇ ||೪೫||
ಭ್ರಮಿಸಬೇಡ ನಡೆ | ಯಮುನಾ ತೀರಕೆ |
ಅಮಿತ ಸೌಖ್ಯದಿಂದ | ರಮಿಸುವ ನಡಿನುಡಿ  ||೪೬||
ಎನ್ನಭಿಮಾನದೊಡೆಯ ಶ್ರೀರಮಾಧವ |
ಇನ್ನು ತಿಳಿಯದ ಕೃಪಾರ್ಣವ ಮನ್ಮನ        ||೪೭||


ರಾಗ ಗೌಳಪಂತು ಏಕತಾಳ
ದೃಢವೆ ರಾಧೆ | ಭಾಷಿತ ಸೂನೃತವಿದು | ದೃಢವೆ ರಾಧೆ |
ದೃಢವಾದರೆ ಪೇಳ್ ತಡೆಯದೆ ಅಭಯವ    || ಪಲ್ಲವಿ ||
ಮದನ ತಾಪ ಕಡೆ | ಇದು ಎಲೆ ಭಾವಕಿ |
ನದಿಯ ತೀರದೆಡೆ | ಗೊದಗಿ ಬಾಹಾ ಬಗೆ    ||೪೮||
ಸರಿ ಇದೆಂದು ಪುರ | ಹರ ನಾಣೆಯ ಕೊಡು |
ಕೊರಳ ಮುಟ್ಟದನಕ | ಸೆರಗನು ಬಿಡೆ ಕೇಳ್ ||೪೯||
ಎನಲು ರಾಧೆ ನಂ | ಬುಗೆ ಗೊಡಲಾಕ್ಷಣ |
ಘನ ರಮಾಧವ ಸುಗು | ಣನು ನಗುತೆಂದನು          ||೫೦||
ಆರ್ಯಸವಾಯಿ
ಎನ್ನೊಶವಾದೆಯೆ ರಾಧೆ ಭಲರೆ ಗುಣ | ರನ್ನೆ ನೀ ನಡಿ ಯಮುನೆಯ ಬಳಿಗೆ ||
ಬೆನ್ಬಿಡದೀಕ್ಷಣ ಬರುವೆನೆನುತಲೆ | ಮನ್ನಿಸಿ ಕಳುಹಿದನಾಘಳಿಗೆ  ||೫೧||
ಇತ್ತ ಶ್ರೀಹರಿಯು ವೃಂದಾವನ ಕಡೆಗಾ | ಡುತ್ತ ಗೋವಳರು ಸಹಿತ ಸರಿಯೇ ||
ಅತ್ತ ಯಮುನೆಗೈತಂದಿರ್ದಳು | ಉತ್ತಮರಾಧೆ ಕೇಳೆಲೊ ದೊರೆಯೆ      ||೫೨||
ಹೊತ್ತು ಹೋಯಿತು ಶ್ರೀರಮಾಧವ ಬಾರನೆ | ನುತ್ತಲಂಗಜನಸ್ತ್ರಕೆ ತನುವ ||
ತೆತ್ತು ಕಾತುರ ಸೈರಿಸದೆ ಬಳಿಕೋರ್ವಳೊಡನೆ | ಬಿತ್ತರಿಸಿದಳು ತನ್ಮನದಿರವ     ||೫೩||
ರಾಗ ಆಹೇರಿ ಏಕತಾಳ
ನಾನಿನ್ನೇನ ಮಾಡಲಮ್ಮ | ಏನ ಮಾಡಲಯ್ಯೊ |
ಶ್ರೀನಿವಾಸನನು ಕಾಣದೆ ವಿರಹದಿ | ಪ್ರಾಣ ನಿಲ್ಲದು ಸಖಿ   || ಪಲ್ಲವಿ ||
ನಡೆ ಸರಾಗವೆಂದ | ಶ್ರೀರಂಗ ಬೆ | ನ್ಬಿಡಿದು ಬಹೆನೆಂದ ||
ನದರಿಂ | ದೃಢದೊಳಾತಿನೊಂದ | ಕೇಳು ಆ | ಬೆಡಗ ಚೋದ್ಯವಂದ |
ಎನ್ನಯ | ಎಡ ಕುಚಾಗ್ರ ಮಿಡು ಮಿಡುಕುತವೀಕ್ಷಣ |
ತಡೆಗೆ ಸುಳ್ಳಾದುದು | ಪಡೆದ ಪೂರ್ವಫಲ    ||೫೪||
ಭಾರವಧಿಕ ಕಾಣೆ | ಕೊರಳಮಣಿ | ಹಾರ ಪದಕೆ ಜಾಣೆ ||
ನಾ ಪೊರ | ಲಾರೆ ತೆಗೆ ನಿನ್ನಾಣೆ | ಮಾರ ವಿ | ಚಾರ ಹೀನನೆನೆ |
ಭಾಷೆಯ | ಮೀರಿದವನ ಮೇಲ್ | ತೊರದೆ ಪೌರುಷ |
ನಾರಿ ಎನುತ ಎನ್ನೊಳ್ | ಕ್ರೂರವೆ ಪ್ರಾಪ್ತಿಗೆ  ||೫೫||
ತರಳೆ ಪೋಗೆ ಇನ್ನಾ | ದರು ಶ್ರೀ | ಕರ ರಮಾಧವನ್ನ ||
ಮೋಹಿಸಿ | ಕರದು ತಾರೆ ಮುನ್ನ | ಈ ಜನ್ಮಕೆ | ಮರೆಯಲಾರೆ ನಿನ್ನ |
ಅನ್ಯಳ || ಬೆರದರಾದಡೆಯು | ಬರಿಸುತವಳಿಂದೇನ್ |
ಬರವಿನಾನೋಳ್ಪೆನು | ಹರಣನುಳುಹು ಸಖಿ  ||೫೬||
ಚೌಪದಿ
ಎಂದಾಡಿದುದನು ಕೇಳುತ್ತಲತಿ ಮುದದಿ |
ಚಂದ್ರಾನನೆ ಪೊರಮಟ್ಟು ಬಂದಳಾ ಕ್ಷಣದಿ ||
ವೃಂದಾವನದೊಳು ಶ್ರೀಹರಿಯ ಕಂಡಾಗ |
ನಿಂದಿದಿರೊಳೊಲವಿನಿಂದೊರೆದಳತಿಬೇಗ    ||೫೭||
ರಾಗ ಸಾವೇರಿ ಅಷ್ಟತಾಳ
ಬಲಾ ಏನಿದು ರಂಗ | ನೀತಿಯೆ ಕೃಪಾಂಗ | ಬಲಾ ಏನಿದು ರಂಗ   || ಪಲ್ಲವಿ ||
ನೆರೆ ನಂಬಿದವಳನು | ಮರೆತಿಲ್ಲಿರುವೆಯ | ತರವೆ ನಿನಗೆ ಗುಣಧೀರ |
ನಡೆಯೆಲೊ ಜಾರ | ಚೋರ | ಸಾಕೊ ಈ ವೈಯ್ಯಾರ ||೫೮||
ಅನ್ನೋದಕ ತೊರೆ | ದಿರುವಳು ರಾಧೆಯು | ನಿನ್ನ ಕಾಣದೆಯೆ ಸುಪ್ರವೀಣ |
ಸುಳ್ಳಲ್ಲ ಪ್ರಮಾಣ | ಜಾಣ | ನೀ ಬಂದುಳುಹಿಸು ಪ್ರಾಣ          ||೫೯||
ಎನ್ನ ಮೇಲಾದರು | ಕೃಪೆಯಿಡುತಾಕೆಯ | ಮನ್ನಿಸು ಮಾಧವ ಬಂದು |
ಎನ್ನಲಾ ದಯಾಸಿಂಧು | ಅಂದು ಸಖಿಗರುಹಿದನಿಂತೆಂದು       ||೬೦||
ರಾಗ ಕಾಂಭೋಜಿ ಏಕತಾಳ
ಬಾರೆ | ನಾರೀಮಣಿ ಸಾರೇ | ಅರಮನೆಯ ಬಡಿವಾರವ ಬಲ್ಲೆ ನಾ ಬಾರೇ  || ಪಲ್ಲವಿ ||
ಮುಗುಳಂಬನ ಬಾಧೆಗೆ ಜಾಲ್ವರಿದರೆ ||
ಜಗಳಾಡಿದಳಾ ಮುಗುದೆಯೆಡೆಗೆ ನೀ ಬಾರೇ ||೬೧||
ನಿನ್ನಿಂದಧಿಕೆನಗ್ಯಾರಿಹರೆಲೆಗೆ |
ಮನ್ನಿಸು ಸುರತದೊಳಾದರೆ ನೀರೆ |
ಸೈರಿಸಲಾರೆನು ಈಕ್ಷಣ ನೀ ಬಾರೆ  ||೬೨||
ಎನುತಲಿ ಮೇಲ್ವಾಯ್ದನು | ಸರಿಸುತಲಿ ಚಿದ್ಘನ |
ಶ್ರೀ ರಮಾಧವ ಮನ ಸಂತೈಸಿದಾ  ||೬೩||

ರಾಗ ವರಾಳಿ ಏಕತಾಳ
ಸಾಕೊ ರಂಗಯ್ಯ ನಿನ್ನದುಪಕಾರ | ಸಾಕುಸಾಕೊ ರಂಗಯ್ಯ ನಿನ್ನದುಪಕಾರಾ ||
ಯಾಕೊ ದೂಡುತಿಂದಿಲ್ಲಿ ನೆರೆದೆ ಜಾರಾ   || ಪಲ್ಲವಿ ||
ಮಾನಿನಿ ರಾಧೆ ಗಿ | ನ್ನೇನನುಸುರುವೆನು |
ಕಾಣಲೆನ್ನ ವಿಕಾರಾ         ||೬೪||
ತಿಗುರಿದ ಕುಚಕೆ ಚಳ್ಳುಗುರಿನೊಳಿದಕೊ |
ಬಗೆ ಮಾಜದಿನ್ನೆಂತೊ ನೀರಾ       ||೬೫||
ಪೇಳ ಬಂದವಳೊಳು | ವೇಳ್ಯ ಸಾಧಿಪರೆ |
ತಾಳು ಶ್ರೀರಮಾಧವ ಧೀರ |        ||೬೬||
ವೃತ್ತ
ಸುರತಾನಂದವು ಸಾಕು ಸಾಕು ಹರಿಯೇ ಪರಿಪೂರ್ಣವಾತೆನ್ನುತಾ |
ತ್ವರಿತಂ ಯೋಚಿಸಿ ಪಿಂತೆಪಿಂತೆ ಸರಿದಾಕ್ಷಣದೊಳಾಡುತಾ ||
ಭರದಿಂ ಭಾಮಿನಿ ರಾಧೆ ಎಡೆಗಂ ಬರುತಾ ಇದಿರೊಳ್ನಿಲ್ಲಲೂ |
ಅರಿತಳ್ ಭಾವವು ನೋಡಿ ವಿಸ್ಮಿತವೆನಲ್ ಅರುಹೆಂದಳಾ ಸಖಿಯೊಳು   ||೬೭||
ರಾಗ ಸಂವಾದ ಅಷ್ಟತಾಳ
ಸರಸಿಜಾಸನೆ ಇದೇನೆ | ಶ್ರೀಹರಿಯೊಳು | ಸರಸವಾಡಿದೆಯ ಜಾಣೆ ||
ಪರಿಯು ಮಾಜದು ನಿನ್ನ | ತುರುಬಗೆ ಮುಡಿದ ಪೂ | ಸರಗಳ್ಯಾ | ರರುಹು ನೀರೇ ||೬೮||
ಕುರುಳ ತಿದ್ದುದನು ಬಲ್ಲೆ | ಶ್ರೀರಂಗ ಪೂ | ಸರಗಳಿಟ್ಟುದ ನರಿಯೆ ||
ಬರಿದೆಯಾಡದಿರು ಶ್ರೀವರಗೆ ನೀನೆಂದುದ | ನೊರೆದುದೊಂದನು ನಾ ಬಲ್ಲೇ       ||೬೯||
ಚದುರತೆ ನುಡಿವೆ ಏನೋ | ನಿನ್ನಧರದಿ | ರದನ ಗಾಯಗಳಿದೇನೊ |
ಇದಕೊ ಚಳ್ಳುಗುರೊತ್ತಿ | ದುದ ನೋಡೆ ಕುಚದಮೇಲ್ | ಪುದಿಸಿ ತೋರುತಿದೆ ಜಾಣೇ       ||೭೦||
ತುಟಿಯ ಚುಂಬಿಸಿದ ಬಲ್ಲೆ | ದಂತಾಗ್ರದಿ | ದಿಟದೊಳೊತ್ತಿದ ನರಿಯೇ |
ಸಟೆಯಲ್ಲರವಕೆ ಬಿಚ್ಚಿದುದ ಬಲ್ಲೆನುಸ್ತನ | ಘಟಗಳವುಕಿದುದರಿಯೋ       ||೭೧||
ನಗೆಯ ಮಾಣಿಸುವೆ ನಿನ್ನಾ | ಮೈಯ್ಯೊಳು ಗಂಧ | ತಿಗುರಿದರ‍್ಯಾರೇ ಮುನ್ನಾ ||
ಮಿಗಿಲಾಗಿ ಶ್ರಮಜಲ ಸುರಿದುದೇನಿದು ನೀ ಪೇಳ್ | ಸುಗುಣೆ ಮಾಜದು ಈ ಬಣ್ಣಾ ||೭೨||
ಬಿಗಿದಪ್ಪಿದುದನು ಬಲ್ಲೆ | ರಂಗನು ಗಂಧ | ತಿಗುರಿದುದರಿಯೆ ರಾಧೆ ||
ಮುಗುದೆ ನಿನ್ನೆಡೆಗಾನು | ದಿಗಿಲೆನೆ ಬರಲು ಮೈಡಗೆ ನೀರಿಳಿವುತಲಿದೇ    ||೭೩||
ಕಡುವ್ಯಭಿಚಾರಿ ನೀನೆಣನುಟ್ಟುದ ಸೀರೆ | ಸಡಲಿಪ್ಪಾಗಮವಿದೇನೇ ||
ಬೆಡಗ ಪೇಳದಿರು ಎ | ನ್ನೊಡನೆ ಶ್ರೀಹರಿ ನಿನ್ನಾ | ನೊಡಗೂಡಿದಹುದೆ ಜಾಣೇ     ||೭೪||
ಕಣ್ಣಿಗೆಣ್ಣೆಯನಿಕ್ಕುತಾ | ಕಾವರು ಜನ | ಎನ್ನ ಲೋಕದೊಳು ವ್ಯರ್ಥಾ ||
ಖಿನ್ನತ್ವಾಡದಿರು ಮಾಧವನು ಸೀರೆಯ ಬಿಚ್ಚೆ | ಮನ್ನಿಸಿದೊಂದ ಬಲ್ಲೆ      ||೭೫|| 
ರಾಗ ನೀಲಾಂಬರಿ ರೂಪಕತಾಳ
ಮಾನಿನಿ ಏನಿದು ಹದನ ನಿ | ಧಾನಿಸಿ ಪೇಳೆನಗೆ |
ಆ ನಂದ ಕುಮಾರನು ಕಡೆ | ಗೇನೆಂದನು ನಿನಗೆ   || ಪಲ್ಲವಿ ||
ತರುಣಿಯೆ ನೀನೆನಗಂತ | ಸ್ಕರುಣದವಳೆ ಸರಿ ಎನ್ನುತ |
ನೆರೆನಂಬಿರಲೆಡೆಯೊಳು ಈ | ಪರಿ ಎಸಗುವ ಗುಣವೆ ||
ಗುರುತುಗಳಿದೆ ಪ್ರತ್ಯಕ್ಷದಿ | ಮರೆಮಾಜದು ಆ ರಂಗನು |
ನೆರೆದಿಹ ಭಾವವು ತೋರ್ಪುದು | ತರವೆ ನಿನಗೆ ಜಾರೆ || ಮಾನಿನಿ        ||೭೬||
ಅಂಬುಜದಳ ನೇತ್ರ ನೀ | ರಂಜಿಸಿ ಬರಿಸೆಂದಟ್ಟಲು |
ಸಂಭ್ರಮದೊಳೆಗಾತಾ | ರಂಭಕೆ ಭೋಗಸುಖ ||
ಹಂಬಲಿಸುವದಾಯಿತು ವಿ | ಶ್ವಂಭರನನು ಈ ಕ್ಷಣ ತಹೆ |
ನೆಂಬವರ‍್ಯಾರಿಹರು ಸ | ಯಂಬರದ ಲಿಪಿಯು || ಮಾನಿನಿ       ||೭೭||
ನೀರೆಯೆ ಬಡಿವಾರವ ಬಿಡು | ಸಾರತ್ತಲೆನುತ ರಾಧೆಯು |
ಶ್ರೀ ರಮಾಧವ ನಾರಾಯಣ | ಕ್ಷೀರಾಂಬುಧಿ ಶಯನ ||
ಮಾರಜನಕ ಭಕ್ತರ ಸಂ | ಸಾರಿಕ ರಕ್ಷಿಸೊ ಎಂದಾ |
ನಾರಿಯು ಮನ ಮರುಗುತ ಸಮಯದಿ | ನಾರದ ನಡೆ ತಂದ  ||೭೮||
ರಾಗ ಮೆಚ್ಚು ಏಕತಾಳ
ಹೋ ಹೋ ಸೈರಿಸು ಯಾಕೆ ಮರುಗುವೆ |
ಆ ಹದನವು ಪೇಳ್ ನೀನ್ಯಾಕೆಯೊದರುವೆ || ಹೋ ಹೋ   || ಪಲ್ಲವಿ ||
ಜರೆದನೆ ರಮಣ | ತೊರೆದೆಯೊ ಭುವನಾ |
ವರ ನದಿ ತೀರದೊಳ್ಯಾರದೇಕೆ ಮರುಗುವೆ || ಹೋ ಹೋ       ||೭೯||
ಹಾರ ಪದಕವೂ ಸಾರ | ಸಾರಲಂಕೃತವೂ |
ಸೇರಿಸಿ ಕೆಲಕೆ ನೀನ್ಯಾಕೆ ಮರುಗುವೆ || ಹೋ ಹೋ    ||೮೦||
ಅಳಲದಿರಬಲೆ | ತಿಳಿದುಕೊ ಸುಪಲೆ |
ಒಲಿವ ರಮಾಪತಿ ಯಾಕೆ ಮರುಗುವೆ || ಹೋ ಹೋ   ||೮೧||
ರಾಗ ಮುಖಾರಿ ಏಕತಾಳ
ಏನ ಹೇಳಲಿ ಮುನಿಯೇ | ಸೌಭಾಗ್ಯವು | ಏನ ಹೇಳಲಿ ಮುನಿಯೆ |
ಎನ್ನಭಿಮಾನ | ಏನ ಹೇಳಲಿ ಮುನಿಯೇ   || ಪಲ್ಲವಿ ||
ಸರಸಗಳಾಡಿ ಮುನ್ನ | ಶ್ರೀರಂಗ ಧಾಮಾ |
ಮರುಳು ಮಾಡುತಲಿ ಎನ್ನ ||
ಸ್ಮರನ ಶಸ್ತ್ರಾಗ್ನಿಯ | ನುರಿಯು ಮುದ್ರಿಸುತೀಗ |
ಮರುಕನಲ್ಲೈ ಮೋಹನ || ಆ ಸುಪ್ರಸನ್ನಾ     ||೮೨||
ಕರೆಯಲಟ್ಟಿದರೀಕೆಯ | ಈ ಚದುರೆಯ |
ನೆರೆದನಂತಲ್ಲೊ ಪ್ರಿಯಾ ||
ಪರಮ ಪುರುಷರೊಳು ಜಾ | ಲ್ವರಿದು ಮೇಲ್ವಾಯ್ದುದ |
ಥರವೆ ಈ ಹೆಣ್ಣಿನಾಟಾ | ಎನ್ನ ಲಲಾಟ        ||೮೩||
ಜಾಣ ಶ್ರೀ ರಮಾಧವನಾ | ಒಂದೇ ಕ್ಷಣ |
ಕಾಣದೆ ನಿಲ್ಲದು ಪ್ರಾಣಾ ||
ಮೀನಕೇತನನು ಬಲ್ ತ್ರಾಣದಿ ಎಸೆವ ಪೂ |
ಬಾಣವಾಯ್ತೆನಗೆ | ಘನ ಸೈರಿಸೆ ನಾ         ||೮೪||
ರಾಗ ಕಾಂಭೋಜಿ ಅಷ್ಟತಾಳ
ಅಳಲಬೇಡ ಎಲೆ ರಾಧೆ | ತಿಳುಹಿ ರಂಗನ ತವ |
ಬಳಿಗೆ ಕಳುಹಿಸುವೆ | ಬಳಲ ಬೇಡ ಎಲೆ ರಾಧೆ   || ಪಲ್ಲವಿ ||
ನೆರದನೆಂದಿವಳನು | ಜರೆಯದಿರು ಸುದತಿ |
ಯ ರೊಳವನಿಗೆ ಹೊಸ | ಪರಿ ವಿಶ್ವಾಸವು || ಅಳಲ    ||೮೫||
ಸುಳ್ಳು ಈ ಸಖಿ ನುಡಿ | ನಲ್ಲೆಯರಾಟವು |
ಒಲ್ಲೆನೆಂಬುದ ತಾ | ನಿಲ್ಲ ಈ ಜನ್ಮಕು || ಅಳಲ         ||೮೬||
ನಂಬಿಕೊಳ್ಳೆ ಸೌ | ರಂಬ ಮಾಧವನೊಳು |
ಇಂಬು ನೋಳ್ಪೆನೆನು | ತಂಬರಕಡರಿದದ || ಅಳಲ    ||೮೭||
ಚೌಪದಿ
ತ್ವರಿತದಿಂ ವೃಂದಾವನಕೆ ಬರುತಲಾಗ |
ಕರುಣಾರ್ಣವನ ಕಾಣುತೆರಗುತತಿ ಬೇಗ ||
ಸ್ಮರಿಸುವದಕಂಡು ಮುನಿಪತಿಗೆ ಕೈಕೊಡುತ |
ಹರುಷದಿಂ ಕುಳ್ಳಿರಿಸುತೆಂದ ಹರಿ ನಗುತ     ||೮೮||
ರಾಗ ತೋಡಿ ಏಕತಾಳ
ಗಮನವೆಲ್ಲಿ ಮೌನಿ ಏನಿದು | ಹಾ ಹಾ | ಗಮನವೆಲ್ಲಿ ಮೌನಿ ಏನಿದು
ಶ್ರಮಿಸಿ ಬಂದೆಯಾ | ಗಮವುಸುರೆನಗದು |   || ಪಲ್ಲವಿ ||
ಧನ್ಯನಾದೆ ನಾ ನಿನ್ನ ದರ್ಶನದಿ |
ಮಾನ್ಯಸಾರಸಸನ್ನಕುಮಾರಕ || ಗಮನ     ||೮೯||
ಯಾರಿಗ್ಯಾರಿಗೆ ಈ | ಸಾರಿ ಗಂಟಿಕ್ಕಲು |
ಭೋರನೆದ್ದಿರೆ | ನಾರದ ಮಹಾಮುನಿ || ಗಮನ        ||೯೦||
ನಗುತ ಪೇಳ್ದ ಮಾ | ತಿಗೆ ತೋಷದಿ ಕೈ |
ಮುಗಿದು ರಮಾಧವ | ನಿಗೆ ಮಗುಳರುಹಿದ || ಗಮನ  ||೯೧||
ರಾಗ ಆನಂದ ಭೈರವಿ ಅಷ್ಟತಾಳ
ಇದ್ಯಾವ ನಡತೆಯೊ ರಂಗ | ಆಹಾ | ನಿನಗಿದ್ಯಾವ ನಡತೆಯೊ ರಂಗ |
ನಿಧಾನಿಸಯ್ಯ ಈ ಪ್ರಸಂಗ    || ಪಲ್ಲವಿ ||
ರಾಧೆಯು ನಿನ್ನ | ಕಾದಿಹಳ್ಮುನ್ನಾ |
ನೀ ದಯ ಮಾಡದಿರು ಆ ಭಾವ     ||೯೨||
ಕರೆವರೆ ಸತಿಯ | ಕಳುಹಲಿ ಸ್ಥಿತಿಯ |
ನರಿತು ಅವಳ ನೆರದೆಯ ರಂಗಯ್ಯ ||೯೩||
ಲಲನೆಯ ಪ್ರಾಣಾ | ಉಳುಹಿಸೊ ಜಾಣಾ |
ಘಳಿಲನೆ ಪೋಗು ರಮಾಧವ | ಹೇ ದೇವ    ||೯೪||
ಭಾಮಿನಿ
ಮುನಿ ಲಲಾಮನೆ ಕೇಳು ತವ ನೃತ |
ವನು ತಿರಸ್ಕರಿಸುವೆನೆ ನಾ ನೀ |
ಕ್ಷಣದಿ ಪೋಪೆನೆನುತ್ತ ಮನ್ನಿಸಿ ಋಷಿಯ ಬೀಳ್ಕೊಟ್ಟು ||
ಘನ ಸರಾಗದಿ ರಾಧೆ ಎಡೆಗೈ |
ದನುಸರಿಸಿ ಕಾತುರದಿ ಕ್ಷಿತಿಯೊಳು |
ತನು ಮರೆತು ಬಿದ್ದಿಹಳ ನೆಗಹುತ ನಗುತ ಹರಿ ನುಡಿದ          ||೯೫||
ರಾಗ ಕೇದಾರಗೌಳ ಅಷ್ಟತಾಳ
ಕ್ರಮ ಇದೇನೆ ಸಂತಾಪ | ಶ್ರಮಿಸಬೇಡವೆ ನಿನ್ನಾ | ಭ್ರಮಿಸಿ ಬಂದೆನು ನೋಡೆ ರಾಧೆ ||
ಭ್ರಮಿಸುವಾತನೆ ಸೈ ಸೈ | ಎನುತ ಸ್ನೇಹವೆ ಸಾಕು ಪೋಗಯ್ಯ ರಂಗಧಾಮ      ||೯೬||
ಮನದಿ ಬೇಸರವೆ ಎ | ಳ್ಳಿನಿತು ಎನ್ನಪರಾಧವನು ತೋರಿದಡೆ ಮುದ್ದು ರಾಧೆ ||
ಎನಗೆ ಭಾಷೆಯನಿತ್ತ ನಿ | ತನ್ಯಳನು ಭೋಗಿಸುವಂತ | ಘನತೆ ಸಾಕಯ್ಯ ರಂಗಧಾಮ      ||೯೭||
ಕರೆಯಬಂದವಳೆ ಕಾತುರದಿ ಎನ್ನಮರ್ದಪ್ಪಿ | ದರೆ ಏನ ಮಾಡಲಿ ರಾಧೆ ||
ಸರಸವಾಡದಿರು ನೀ | ಸರಿಸವೆನಗೆ ಕೋಪ | ತೆರಳು ಸುಮ್ಮನೆ ರಂಗಧಾಮ      ||೯೮||
ಕರ್ಪೂರಗಂಧಿ ಇ | ನ್ನೀರ್ಪೆ ನಿನ್ನಗಲದೆ | ಸರ್ಪಭೂಷಣನಾಣೆ ರಾಧೆ |
ಒಪ್ಪುವುದೆಂತು ಸ | ಮರ್ಪಿಸಿದೆ ನೀ ಮುನ್ನ ಕಂ | ದರ್ಪನಸ್ತ್ರಕೆ ರಂಗಧಾಮ       ||೯೯||
ಹಲವು ಮಾತೇನು ಏ | ಲಲನೆ ರಕ್ಷಿಸುತೀಗ | ವಲಿದು ರಮಿಪೆ ಮುದ್ದು ರಾಧೆ ||
ಚಲುವ ನೀನೀಸು | ಪೇಳಿದ ಮೇಲೆ ನಾ ನಿನ್ನ | ವಳೆ ಶ್ರೀ ರಮಾಧವ ರಂಗಧಾಮ ||೧೦೦||
ವಾರ್ಧಕ
ಪರಮಪಾವನ ರಾಧೆಗೊರೆದ ಭಾವವನರಿತು |
ಭರದಿ ಬಿಗಿಯಪ್ಪಿ ಮುದ್ದಾಡಿ ಸುರತಾನಂದ |
ಸರಸ ಸುಖದೋರಲಾ ತರುಣಿ ತನ್ಮಯವಾದಳರವಿಂದನಾಭನೊಡನೆ ||
ನೆರದ ನದಿ ಬಳಿಯದುಪವನದಿ ಸಂತೋಷದೊಳ |
ಗಿರಲೀರ್ವರಿತ್ತಲಾ ನಂದಗೋಪನ ಮನೆಯ |
ಮೆರೆವ ರಾಜಾಂಗಣದೊಳಿಳಿದ ನಾರದ ಮುನಿಯು ಹರಿ ಕೃಷ್ಣ ಕೃಷ್ಣ ಎನುತ       ||೧೦೧||
ಸವಾಯಿ
ತಟ್ಟನೆ ಎದ್ದಾಕ್ಷಣದಿ ಮುನಿಯ ಪದ |
ಮುಟ್ಟಿ ಭಕ್ತಿಯೊಳೆರಗುತಾ ನಂದಾ ||
ವಿಷ್ಟರವೇರಿಸಿ ಪೂಜಿಸಿ ನಿಲಲಾ |
ಸೃಷ್ಟಿಗೊಡೆಯನ ಕುವರನೆಂದ      ||೧೦೨||
ನಾದನಾಮಕ್ರಿಯೆ ಏಕತಾಳ
ಕ್ಷೇಮವೇನೊ ಗುಣಶೀಲಾ | ನೇಮಿಸು ನಂದನೃಪಾಲಾ |
ಸುಕ್ಷೇಮವೇನೊ    || ಪಲ್ಲವಿ ||
ಆಲಯ ಸತಿಸೋದರ ಬಾಂಧವ ಜನ | ಜಾಲ ಸಹಿತ ಗೋಕುಲದೀ ||
ಬಾಲಕೃಷ್ಣನ ಮಹಾದೂಳಿಗ ಘನವದ | ಕೇಳಲಿಲ್ಲವೆನ್ನುತ ಪೇಳಬಂದೆ ನಿನ್ನೊಳು  ||೧೦೩||
ಸ್ಮರನ ಬಾಧೆಯೊಳು ಹೊರಳುವ ರಾಧೆಯ | ನಿರವ ಕಂಡು ನಾ ಮನದಿ ||
ಕರೆಸಿ ಧೈರ್ಯವಿತ್ತಾ ರಂಗನಿಗರುಹಿ | ತರಳೆ ಎಡೆಗೆ ತೆರಳಿಸಿ ಬಂದೆನು  ||೧೦೪||
ಒರೆದ ಕಂಡುದನು ಪರಸ್ತ್ರೀಯರಲಿ ಈ | ಪರಿಯೆಸಗಿದಡೆ ಉಚಿತವೆ ||
ತರಳಬೇಕೆ ಯಮುನಾ ನದಿ ತೀರದೊ | ಳಿರುವ ರಮಾಧವನ ಕರೆಸು ನೀ ನೀಕ್ಷಣ ||೧೦೫||
ರಾಗ ಮಾಧವಿ ಏಕತಾಳ
ಏನುಸುರಲಿ ಮುನಿಪಾಲ | ಸ್ವಾಮಿ | ಮಾನನಿಧಿಯೆ ಗುಣಶೀಲ  || ಪಲ್ಲವಿ ||
ಬಾಲಕೃಷ್ಣನು ಕ್ಷಣ ಮನೆಯೊಳಗಿಲ್ಲ | ಲೀಲೆ ಸ್ತ್ರೀಯರೊಳಾಯಿತಲ್ಲ       ||೧೦೬||
ಅವರೊಳಗಿಂದು ರಾಧೆಯು ದೊರಕಿದಳೆ || ಚದುರೆಯವಳುತಾನಿನ್ನಿವನ ಬಿಡುವಳೆ          ||೧೦೭||
ಶ್ರೀ ರಮಾಧವನ ಬರಿಸಲು ನಿನ್ನೊಡನೆ | ಚಾರರಟ್ಟಿಸುವೆ ತೋರಿಸು ಋಷಿವರನೆ  ||೧೦೮||
ರಾಗ ಶಂಕರಾಭರಣ ಏಕತಾಳ
ಆಹಾ ಬಲುಚಂದವಾತೈ | ಅಹುದಹುದಿದು ಏನಂದಾ ||
ವಿಹಿತ ಶ್ರೀ ಹರಿಯ ನಾ ತೋರ್ಪುದು ಸತ್ಯ ಆನಂದಾ   || ಪಲ್ಲವಿ ||
ಕಂಡಹದನ ಪೇಳ್ದರಿದನು | ಕಂಡು ಮರೆಯಲಾಯ್ತು |
ಕೊಂಡೆಯಾಡಿ ಚರರಕೂಡಿ | ಕೊಂಡು ಪೋಪಂತಾಯ್ತು         ||೧೦೯||
ಚಿತ್ತದಿ ಬೇಸರಿಸದಿರೈ | ಉತ್ತಮ ಶ್ರೀ ಗುರುವೆ |
ಪ್ರತ್ಯಕ್ಷ ಹರಿ ಈರ್ಪ ಠಾವ | ಭೃತ್ಯರ್ಗೆ ತೋರದುವೇ   ||೧೧೦||
ಚರರು ಶ್ರೀರಮಾಧವನಿ | ಗರುಹಿಕರೆದು ತಾರಯ್ಯ |
ತಹುದೆಂದು ಮುನಿಗೆರಗಿ ಭಟರ್ಗೆ | ನೊರೆದ ನಂದರಾಯ       ||೧೧೧||
ಭಾಮಿನಿ
ನಡೆಯಿರೈ ಹರಿಯೀರ್ಪ ತಾವನು |
ಬಿಡದೆ ತೋರುವರೀ ಮಹಾ ಮುನಿ |
ಯೊಡಗೊಳುತ ಗಮಿಸುತಲಿ ರಂಗನೊಳರುಹಿ ಕರೆತಹುದು ||
ಕಡು ಸರಾಗದೊಳೆಂದು ಭಟರೊಳು |
ನುಡಿದ ಋಷಿಯೊಡಗೂಡಿ ಕಳುಹಲು |
ತಡೆದ ಮಾರ್ಗದೊಳಂದು ಕಮಲಜ ಪಡೆದವಗೆ ಚರರು         ||೧೧೨||
ರಾಗ ಮಾರವಿ ಏಕತಾಳ
ಎಲ ತಡಿಯೋ | ನಮ್ಮ ಸ್ವಾಮಿ ಹರಿಯ ತೋರಿಸೈ | ಎಲತಡಿಯೋ   || ಪಲ್ಲವಿ ||
ಏನ್ಮೇ ವೀಣಾಧರ ಮೀಟಿ ಬ | ಲ್ವಿನೋದ ದೋರಿ ||
ಸುಳ್ಮಾಡು ಕಲ್ಲಿವರದೆ ನೆ | ಲ್ಮೂರಾರಿ ನಿಲ್ಮ್ಯಾಪಾರ್ವ || ಎಲಾ  ||೧೧೩||
ಸುಮ್ಗೆ ಚಾಡಿಯಾಡಿ ಕಣ್ಣ ಕಣ್ಣ | ಬಿಮ್ಗೆ ಬಿಡುವೆ ಯಾಕೊ ||
ನಮ್ಕೂಡಿ ಗಜಮ್ಕೆ ನಿನಗೆ | ಶಿಮ್ಕಿ ಬಿಡಲೆ ಮುಸುಡಿಗೆ  ||೧೧೪||
ಆಳ್ಕ ಬೇಡ ಸಿಕ್ಕಿದೆ ಎಲಾ | ಪಲ್ಗಿರಿಯಲಿನ್ಯಾಕೊ ||
ಘಲ್ಕನೆ ರಮಾಧವ ಕೇ | ವಲ ಕೃಪಾಬ್ದಿಯನೆ ತೋರೆಲ          ||೧೧೫||
ರಾಗ ಕೇತಾರಗೌಳ ಅಷ್ಟತಾಳ
ಗಲಭೆ ಇದೇನೊ ಸೈರಿಸೆಂದೆನುತ ಮುನಿ | ಕಳುವದೆ ಬರಲು ಮುಂದೆ ||
ಲಲನೆ ರಾಧೆಯು ಅತ್ತ ನಳಿನನೇತ್ರನು ತನ | ಗೊಲಿದನೆಂಬುವ ಗರ್ವದಿ ||೧೧೬||
ಇರಲಿತ್ತಲನಿಬರ ದೂರದಿ ಕಾಣುತ್ತ | ಹರಿಯಿದ ನೆರೆ ಎಣಿಸಿ ||
ಪರಮ ಭಕ್ತರ ಮನದಿರವ ನೀಕ್ಷಿಸಲಾಗಿ | ಸರಿದನದೃಶ್ಯನಾಗಿ   ||೧೧೭||
ಭೋರನೆ ಚರರಗೂಡುತ ಮುನಿ ಯಮುನೆಯ | ತೀರದಿ ಬರಲು ಬೇಗ ||
ಶ್ರೀ ರಮಾಧವನು ಕಾಣದಿರಲ್ಮನದೊಳು | ನಾರದನರಿತನಾಗ  ||೧೧೮||
ಭಾಮಿನಿ
ಅರಿಯದೇ ನಾರದ ಮಹಾ ಮುನಿ |
ಪರಮ ಸುಜ್ಞಾನಿಯು ಕಣಾ ಶ್ರೀ |
ಹರಿಯು ತನ್ನಾಶ್ರಿತೆಯು ರಾಧೆಯ ಗರುವನಪಹರಿಸಿ ||
ತಿರೆಯನುದ್ಧರಿಸುತ ನಿರಂತರ |
ಸರಸದಿಂ ಪಾಲಿಸಲು ಸರಿದುದ |
ನರಿತು ತಾಪಸಕುಲಶಿರೋಮಣಿಯೊರೆದನಬಲೆಯೊಳು         ||೧೧೯||


ರಾಗ ಕಾಂಭೋಜಿ ಏಕತಾಳ
ಏನಮ್ಮಾ | ರಾಧೆ | ಏನಮ್ಮಾ || ಮಾನವಂತೆ ಮೌನದೊಳಿರುವೆ || ಇದೇನಮ್ಮಾ  || ಪ ||
ಚಿತ್ತಜನಸ್ತ್ರನೆದೆ | ಗೊತ್ತಿತೆನುತ ನಿನ್ನ |
ಹತ್ತಿರೆ ಕಳುಹಲಿ | ನ್ನೆತ್ತ ಪೋದ ಹರಿ ||೧೨೦||
ನಂದಗೋಪನೆಡೆ | ಗಿಂದು ಪೋಗಿ ಪೇಳಿದೆ |
ಬಂದರಿದಕೊ ಎನ್ನ | ಹಿಂದೆ ನೋಡು ಚರರು ||೧೨೧||
ಜಾಣರಮಾಧವ ನಾ | ಕಾಣಿಸದನಕರ |
ಮಾಣದೆ ಬಿಡರಿವ | ರೇನ ಮಾಡುವೆನು      ||೧೨೨||
ರಾಗ ದ್ವಿಜಾವಂತಿ ಅಷ್ಟತಾಳ
ಮಾನನಿಧಿಯೆ ಸ್ವಾಮಿ | ಆ ನಂದ ರಾಜನೊ | ಳೇನೆಂದೊರೆದೆ ಮುನಿಪಾಲಕಾ ||
ಮುಚ್ಚುಮರೆಯ ಬಾಲೆ | ಹೆಚ್ಚು ಕುಂದರಿಯೆನು | ನಿಶ್ಚಯನೊರೆದೆ ನಾ ರಾಧೆಯೇ ||೧೨೩||
ಗುಪಿತಕಾಮಗಳ ಆ | ನೃಪಗೆ ಪೇಳಬಹುದೇ | ವಿಪರೀತವಾಯ್ತು ಮುನಿಪಾಲಕ ||
ಕಪಟ ನಾಟಕದೊಳು | ಚಪಳೆ ನೀ ನೊಲಿದುದ | ವಿಪರೀತವಲ್ಲವೆ ರಾಧೆಯೇ      ||೧೨೪||
ಗಂಡನುಳ್ಳ ಗರತಿ | ಮಂಡಲದೊಳು ಲಜ್ಜೆ | ಭಂಡೆಯಿನ್ನಾದೆ ಮುನಿಪಾಲಕ |
ಗರತಿಯಾದರೆ ಯದು | ವರನ ಬರಿಸೆನುತ | ಒರದೆ ಎನ್ನೊಳಿನ್ಯಾಕೆ ರಾಧೆಯೆ     ||೧೨೫||
ಕರೆಯಲಟ್ಟಿದವಳ | ನೆರೆದನೆಂದರುಹಲೀ | ಪರಿಯ ಮಾಡಿದೆಮುನಿಪಾಲಕ ||
ಜರೆದು ದೂತಿಯ ಕಡೆ | ಗಿರಿಸಿ ನೀನೆಸಗಿದ | ಸರಸ ಲೇಸವೆ ಭಲೆ ರಾಧೆಯೆ       ||೧೨೬||
ಹರಿಯ ಕಂಡಿದನೆಲ್ಲ | ಮರೆವೆನೆಂದರೆ ಸ್ವಾಮಿ | ಸರಿದನಲ್ಲೋ ಮುನಿಪಾಲಕ ||
ಗುರುವತನವ ಬಿಟ್ಟು | ವರ ರಮಾಧವನ ಬೇಗ | ಸ್ಮರಿಸು ಇನ್ನಾದರೆ ರಾಧೆಯೆ    ||೧೨೭||
ವೃತ್ತ
ವರಗೋಪಾಲ ಸದಾಜ್ಜಭೃಂಗ ಶ್ರೀಶಿತಂ ಪರಿಪೂರ್ಣ ಕೃಪೆದೋರುತ |
ಅರುಹಲ್ ಭಾವಕಿ ರಾಧೆಯಾಗಾನರಿತಳ್ ಸರಿಗರ್ಪಿಸಿದೆ ಎನ್ನುತ |
ಬರಿದೆಹಂಕೃತಿವಿತ್ತೆ ಯಾಕೋ ತನಗೆ ಹರಿಕೃಷ್ಣ ನಾರಾಯಣ
ಕರುಣಾಂಬುಧಿ ಪಾಲಿಸೆಂದು ಮರುಗಲ್ ಚರರೆಂದರ್ ಪರಾಕ್ರಮ         ||೧೨೮||
ರಾಗ ಮಾಂಡ್ ಏಕತಾಳ
ಬೋಲ್ ಬೇಗಿಂ ಬೊಲ್ ಬೇಗಿ ಲಿರೆ ತೆರೆ ಬಲೆಹುವಾ
ಮೇರೆ ಭಗವಾನ್ ಕಾಬೋಲ್ ಬೇಗೀ   || ಪಲ್ಲವಿ ||
ಚೋರಿ ಬಲೆ ತೇರಿವಾಂ ಹವಾಳ್ದಿ ಸ |
ರ್ದಾರ್ ಕಿತೆ ತಾದೆರೆಚಪಾದಿಯೆ    ||೧೨೯||
ಪರಮೆ ಸರಕಿ ಸನುಮೈರ್ದೆದೆಕೆ | ತೆರೆ ಸರಿಯಿಂಜಾನ್ ||
ಮೆರಹ ಜಿರತ್ ಕಿ ಖಾದಾಗ್ | ಮೈತು ಹಜಾತ್ |
ಕರೆ ನಹಿ ತೆರೆದೇಕ್ ಬಲೆ ತಮಸ್ತಾ  ||೧೩೦||
ಮೀಟಾ ಸರಕಿ ಬಾತ್ ಜೂಟೇಯ | ಭಟ್ಕನೆ ಸಚ್ಚಿತು ಬೋಲ್‌ದಿಯೇ |
ಘಟಿವುಟೋದೇಕ ತೆಂತೆ ಲಟಕನಹಿಗೆ | ಮೇರಿ ವಿಜಲ ಸಾಮಿಕಿತ್ತೆ |
ಮೋಟಿಬುವುಲು ಸುನ್ನಾ ಬೋಲ್ ಜೇ        ||೧೩೧||
ಆರ್ಯಸವಾಯಿ
ಇಂತುಸುರಿದ ಚಾರರ್ಗೊರೆದು ಮುನಿ | ಶಾಂತದಿ ರಾಧೆಗೊರೆವುತಲಿಂತೆಂದ ||
ಚಿಂತೆಯ ಬಿಡು ವೈಕುಂಠಾಧಿಪ ಶ್ರೀ | ಕಾಂತನ ನೆನೆ ಬೇಗದೊಳೆಂದ    ||೧೩೨||
ಯಾಕಿನಿತೆಸಗಿದಹಂಕೃತಿಯನು ನಿ | ರಾಕರಿಸೆಲೆ ಭಾವಕಿ ಬೇಗ ||
ಏಕೋಭಾವದಿ ಸ್ಮರಿಸಲು ಶ್ರೀಹರಿ | ತಾ ಕರುಣಿಸದೆ ಬಿಡನು ಬೇಗ       ||೧೩೩||
ಯಮಿ ಎಂದುದ ಕೇಳ್ದಾಕ್ಷಣ ರಾಧೆಯು | ನಮಿಸಿ ಧ್ಯಾನಿಸಿದಳು ಮಾಧವನ ||
ಅಮಿತ ಸಹಸ್ರಾಪರಾಧಗಳೆನ್ನದು | ಕ್ಷಮಿಸಿ ಮೈದೋರೆಂದಳು ಲಲನೆ    ||೧೩೪||
ರಾಗ ಮೋಹನ ಅಷ್ಟತಾಳ
ಬಾರೊ ಶ್ರೀಹರಿಯೆ ಬೇಗ | ಬಾರೋ ಬಾರೋ ಬೇಗ |
ಮೈದೋರೊ ದಯಾನಿಧಿ || ಬಾರೊ   || ಪಲ್ಲವಿ ||
ಅರಿಯದಾದೆ ತವ | ಕರುಣದಳಕೆ ಎನ್ನ |
ಗರುವಿಕೆ ಕ್ಷಮಿಸಯ್ಯ | ಶರಣ ರಕ್ಷಾಮಣಿ || ಬಾರೊ     ||೧೩೫||
ರೂಢಿಯೊಳಗೆ ನಗೆ | ಗೇಡ ಮಾಡದಿರು |
ಗಾಢ ಈ ಜನರನು | ಓಡಿಸು ತ್ವರಿತದಿ       ||೧೩೬||
ವೇದವೈದ್ಯ ಸನ | ಕಾದಿ ವಿನುತ ಶ್ರೀ ರ |
ಮಾಧವ ಎನ್ನ ಮರಿ | ಯಾದೆಯು ನಿನ್ನದೈ   ||೧೩೭||
ರಾಗ ಕಾಂಭೋಜಿ ಅಷ್ಟತಾಳ
ಮೈ ದೋರಿದನು ಮುರಾರಿ | ಚಾರು  ಸುದರ್ಶನಧಾರಿ |
ಮೈದೋರಿದನು ಮುರಾರಿ   || ಪಲ್ಲವಿ ||
ಅಜಭವ ಸುರನರ | ಭುಜಗಾದಿ ಭಜಕ |
ವ್ರಜನುತ ಕುಜನ ಕುಠಾರಿ || ಹರಿ ಮೈ        ||೧೩೮||
ಇದಕೊ ನಾ ಬಹೆ | ಬೆದರದಿರೆನುತ |
ರಾಧೆಯ ಬದಿ | ಗೊದಗಿದನು ಕಂಸಾರಿ       ||೧೩೯||
ತರಳೆ ಮರುಗದಿ | ರೆನುತ ಮಾಧವ ಮುನಿ |
ಗೊರೆದ ಗೋವರ್ಧನೋದ್ಧಾರಿಗೆ     ||೧೪೦||
ಚೌಪದಿ
ಏನಿದೇನಿದು ಹದನವೆಂದು |
ಶ್ರೀನಾಥ ಕೇಳುತಿರಲಂದು ||
ಮೌನಿವರ ನಗುತಲಾಕ್ಷಣದಿ |
ತಾನೊರದ ಹರ್ಷಿಸುತ ಮನದಿ     ||೧೪೧||
ರಾಗ ಆನಂದ ಭೈರವಿ ಅಷ್ಟತಾಳ
ಏನುಸುರಲಿ ದೇವ | ಮಹಾನುಭಾವ | ಏನುಸುರಲಿ ದೇವ  || ಪಲ್ಲವಿ ||
ಏನುಸುರಲಿ ನಂದನಿಳೆಯದಿ | ನೀನೂಳಿಗಲಿರುಹಲಿ |
ಕಾನಂದವದಾಯಿತೇನುಸುರಲಿ     ||೪೨||
ಎಷ್ಟಿವಳೊಡನೆ ವಿ | ಶೇಷ ಸ್ನೇಹ ಹರಿ |
ಕೃಷ್ಣ ಈ ವಾರಕೆ | ಸೃಷ್ಟಿಯೊಳಾತಿನ್ನೇನುಸುರಲಿ       ||೧೪೩||
ಮಾನನಿಧಿಯೆ ಅವ | ಮಾನದೊಡೆಯ
ನಮ್ಮನು ಉಳುಹಿ ಸಮ್ಮಾನಿಸೊ ಮಾಧವ || ಏನು    ||೧೪೪||
ವಾರ್ಧಕ
ಚಂದವಾತಿದುವೆ ಮುನಿಯೆಂದರುಹಿ ಮಗುಳೆ ಗೋ |
ವಿಂದ ಚರರನು ಕರೆದು ಮುಂದೆನಡಿರೆಂದಟ್ಟಿ |
ಚಂದ್ರಮುಖಿ ರಾಧೆಯಾನನ ವೀಕ್ಷಿಸುತಲಿ ಆನಂದದಿಂ ಬಿಗಿದಪ್ಪುತ ||
ಸೌಂದರಾಂಗಿಯೆ ನಿನ್ನ ವಂದೇ ಕ್ಷಣಕೆ ಅಗಲಿ |
ನಿಂದಿರೆನೆನುತ ಭಾಷೆಯಿತ್ತು ತೆರಳಿಸಿ ಪುರಕೆ |
ಪಿಂದಣಿಂದಮರ ಮುನಿಗೊಲಿದು ಕೈವಿಡಿದು ಹರಿನಂದಗೋಕುಲ ಪೊಕ್ಕನು        ||೧೪೫||


ಚೌಪದಿ
ಅರರೆ ಹರಿದರ್ಶನಂಗಸ್ಪರುಷವೆನಗೆ |
ದೊರಕಿತೆಂದುಲ್ಲಾಸ ಪೇರ್ಚಿ ಮನದೊಳಗೆ ||
ಅರಿತು ಪುಣ್ಯಾತ್ಮರೆಂದೆನುತಲಾಘಳಿಗೆ |
ವರಮುನಿಯು ಪೇಳ್ದ ನಂದ ಯಶೋದೆಯರಿಗೆ        ||೧೪೬||
ರಾಗ ಮಧ್ಯಮಾವತಿ ಅಷ್ಟತಾಳ
ಧನ್ಯರಹುದು ಭಲೆ | ಧನ್ಯರಹುದು ಭಲೆ ||
ಧನ್ಯರು ನೀವು ನಂದ ಯಶೋದ |
ಮಾನ್ಯರಖಿಳ ಬ್ರಹ್ಮಾಂಡಧರನ ಮಗುವೆನ್ನುತ ಮುದ್ದಾಡುವಿರಿ ಸದಾ  || ಪಲ್ಲವಿ ||
ಸತ್ವರಜತಮೋಗುಣಕಾಧಾರನು | ಪುತ್ರ ನಿಮಗೆ ಇವನೆ ಅಮಮ ||
ಸೂತ್ರಧರನ ಬಾಗೊತ್ತುತ ಮೊಲೆಯ | ಉಣಿಸುತ್ತ ನೋಡುವಿರಿ ಚಿತ್ರವಲೆ          ||೧೪೭||
ಜನನಿ ಜನಕರೆಂದೆನುತ ಕಣ್ಮನ | ದಣಿಯೆ ನೋಡುತ ಕುಣಿಸ್ಯಾಡುವಿರಿ ||
ಇನಿತು ಪುಣ್ಯೋದಯ ಕಾರಣ | ಸನಕಾದಿಗಳಿಗಸಾಧ್ಯವಿದನು || ಭಲೆ    ||೧೪೮||
ಸಂದುದೆ ನುಡಿ ಮಾಧವನು ಮನೆಗೆ ಇಕೊ | ಬಂದನೆ ನೋಡು ಎನುತಲಿ ಮುನಿಪನು ||
ಮಂದರಧರ ಮುಚುಕುಂದ ವರದ ಗೋ | ವಿಂದಗೆರಗಿ ನಭಕಡರಿದನು   ||೧೪೯||
ವಾರ್ಧಕ
ಸುರಮುನಿಯು ತೆರಳಲಿತ್ತಲು ನಂದಗೋಕುಲದಿ |
ಸರಸ ಲೀಲಾ ವಿನೋದವುದೋರಿ ಶ್ರೀಹರಿಯು |
ಪರಮ ಸೌಖ್ಯದಿ ರಾಧೆಗೊರೆದು ಅನವರತದಿಂದಿರ್ದ ತವ ಸತ್ಕೃತಿಯನು ||
ಬರೆದೋದಿ ಕೇಳ್ವ ಮಾನವರ ದಾರಿದ್ರ್ಯ ಪರಿ |
ಹರಿಸಿ ಸುಖಸರ್ವ ಸೌಭಾಗ್ಯಗಳನೀವ ಶ್ರೀ |
ಕರ ನಮ್ಮ ಕುಲದೇವತಾ ದೇವಕೀ ಕೃಷ್ಣ ಕರುಣದಿ ರಮಾಕಾಂತನು      ||೧೫೦||
ಮಂಗಲಚರಣ
ಮಂಗಲಂ ಭಗವಾನ್ ವಿಷ್ಣುಂ | ಮಂಗಲಂ ಮಧುಸೂದನ |
ಮಂಗಲಂ ದೇವಕೀಪುತ್ರೋ | ಮಂಗಲಂ ಗರುಡಧ್ವಜ  ||೧೫೧||
ಯಕ್ಷಗಾನ ರಾಧಾವಿಲಾಸ ಮುಗಿದುದು


ಶ್ರೀಪದ್ಮಪುರಾಣಾಂತರ್ಗತ ಯಕ್ಷಗಾನ ವೀರಮಣಿ ಕಾಳಗ
ಪಾತ್ರಗಳು
ಶ್ರೀರಾಮ	ವಶಿಷ್ಠ		ಶತ್ರುಘ್ನ		ದಮನ		ಪುಷ್ಕಳ		ನಾರದ		ಕುಮುದಿನಿ
ಮದನಾಕ್ಷಿ	ತಾರಾವಳಿ	ರುಕ್ಮಾಂಗದ	ಶುಭಾಂಗ	ಮಾರುತಿ	ಚಾರಕರು	ಭೃಂಗಿ
ಘಂಟಾಕರ್ಣ	ಸುಬಾಹು	ಲಕ್ಷ್ಮೀನಿಧಿ	ಪರಮೇಶ್ವರ	
೧
ಶಾರ್ದೂಲವಿಕ್ರೀಡಿತ ವೃತ್ತ
ಶ್ರೀರಾಮಂ ಕರುಣಾಕರಂ ಗುಣನಿಧಿಂ | ಲೋಕೇಶ್ವರಂ ಧಾರ್ಮಿಕಂ |
ಶ್ರೀ ಕಲ್ಯಾಣಗುಣಾರ್ಣವಂ ರಘುಪತಿಂ | ಸೀತಾಪತಿಂ ಸುಂದರಂ ||
ಶ್ರೀ ಸಾಕೇತಪುರಾಧಿಪಂ ಖಳರಿಪುಂ | ಕೋದಂಡಪಾಣಿಂ ವಿಭುಂ |
ರಾಕಾಚಂದ್ರ ಸಹಸ್ರತೇಜವಪುಷಂ | ಧ್ಯಾಯಾಮಿ ವಿಶ್ವಾತ್ಮಕಂ || ೧ ||
ರಾಗ ನಾಟಿ ಝಂಪೆತಾಳ
ಜಯ ಜಯತು ಗಜವದನ | ಜಯತು ಪನ್ನಗಭರಣ |
ಜಯತು ಧೂಮಲವರ್ಣ | ಜಯ ಶೂರ್ಪಕರ್ಣಾ ||
ಜಯ ಜಯತು | ಜಯತೂ || ೨ ||
ಸುರನರೋರುಗ ನಮಿತ | ಕರಿಮುಖನೆ ಮಾಂ ಪಾಹಿ |
ದುರಿತದೂರ ನಮೋಸ್ತು | ಗಿರಿಜಾತೆಯಣುಗಾ ||
ಜಯ ಜಯತು | ಜಯತೂ || ೩ ||
ವಿಘ್ನಾರಣ್ಯದವಾಗ್ನಿ | ವಿಘ್ನಾದ್ರಿಕುಲಿಶ ಜಯ |
ವಿಘ್ನಾಂಧಕಾರ ರವಿ | ವಿಘ್ನೇಶ ಪಾಹೀ ||
ಜಯ ಜಯತು | ಜಯತೂ || ೪ ||
ಭಾಮಿನಿ
ಗಿರಿಕುಮಾರಿ ಮಹೇಶಿ ಶಾಕಂ |
ಬರಿ ಲಲಿತೆ ತ್ರಿಪುರೇಶಿ ಭಗವತಿ |
ಸ್ತಿರಚರಾತ್ಮಿಕೆ ದೇವಿ ಭ್ರಾಮರಿ ಚಂಡಿ ವಾರಾಹಿ ||
ದುರಿತದೂರೆ ಕುಮಾರಿ ವಿಶ್ವಂ |
ಬರೆ ಕಪಾಲಿನಿ ದುರ್ಗಿ ರಾಜೇ |
ಶ್ವರಿ ಜಯತು ಶ್ರೀಚಕ್ರವಾಸಿನಿ ವರದೆ ಮಾಂ ಪಾಹಿ    || ೫ ||
ದ್ವಿಪದಿ
ಹರಿಹರಬ್ರಹ್ಮ ದಿಕ್ಪಾಲರನು ನುತಿಸಿ ||
ಸಿರಿಗೌರಿ ವಾಗ್ದೇವಿ ಕವಿಗಳನು ಭಜಿಸಿ        || ೬ ||
ಜನಕ ಜನನಿಯರಡಿಗೆ ತಲೆವಾಗಿ ಮುದದಿ ||
ಮನುಮುನಿ ನವಗ್ರಹರಿಗೆರಗಿ ಸಂತಸದಿ      || ೭ ||
ಅರಿತತೆರ ಕೃತಿಗೈವೆನೆಕ್ಷಗಾನದಲಿ ||
ನರಹರಿಯ ಸತ್ಕರುಣದಿಂದ ವಹಿಲದಲಿ      || ೮ ||
ಪಿಂದೆ ಮಹಶೇಷ ವಾತ್ಸಾಯನಾಖ್ಯನಿಗೆ ||
ಚೆಂದದಿಂ ಪೇಳ್ದ ಶ್ರೀರಾಮಕಥೆಯೊಳಗೆ      || ೯ ||
ದಶಶಿರಾದ್ಯರನರಿದು ದುರಿತವೆಂದೆಣಿಸಿ ||
ದಶರಥಾತ್ಮಜ ವಾಜಿಮೇಧವನು ಕರಿಸಿ       || ೧೦ ||
ಧರೆಯೊಳಖಿಳ ನೃಪಾಲರನು ಗೆಲಿದ ಕಥೆಯಾ ||
ಅರುಹಿದಂದವ ಪೇಳ್ವೆ ಪುಣ್ಯ ಕೀರ್ತನೆಯಾ  || ೧೧ ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಹಿಂದೆ ವಾತ್ಸಾಯನ ಮುನೀಶನು | ಬಂದು ಮಹಶೇಷನಿಗೆ ವಂದಿಸು |
ತೆಂದ ಮಹಿಮನೆ ಪೇಳು ಭವಹರಿ | ಪಂದಗಳನೂ     || ೧೨ ||
ಸರಸಿಜಾಕ್ಷನ ಚರಿತೆಯೊಳು ರಘು | ವರನು ಹಯಮೇಧವನು ಗೈದಿಹ |
ಪರಕೆ ಮೋಕ್ಷವ ನೀವುದನು ವಿ | ಸ್ತರಿಪುದೆನಲೂ       || ೧೩ ||
ಅಸ್ತೆನುತ ಮಹಶೇಷ ಮುನಿಪನ | ಉತ್ತಮಾಸನವಿತ್ತು ಮನ್ನಿಸಿ |
ಅರ್ತಿಯೊಳು ಶ್ರೀರಾಮನನು ನೆನ | ಯುತ್ತ ಪೇಳ್ದ     || ೧೪ ||
ಧುರದಿ ರಾವಣ ಕುಂಭಕರ್ಣರ | ತರಿದು ಸಾಕೇತಕ್ಕೆ ವಹಿಲದಿ |
ತೆರಳಿ ನೃಪತನ ವಹಿಸಿ ರಾಘವ | ನಿರಲು ಸುಖದಿ     || ೧೫ ||
ರಾಗ ಕೇತಾರಗೌಳ ಅಷ್ಟತಾಳ
ಹರುಷದೊಳನುಜಾತರೊಡಗೂಡಿ ರಘುರಾಮ | ಹರಿತಂದೋಲಗದೊಳಗೆ |
ಪರಮ ಸಿಂಹಾಸನವೇರಿ ಸಾಮಂತರ | ನೆರವೀಯ ಮನ್ನಿಸುತಾ         || ೧೬ ||
ಕುಶಲಿಗಳೆ ನೃಪವರರು ಕುಳ್ಳಿರಿ ನೀವೆಂ | ದುಸುರುತ್ತ ಪ್ರೀತಿಯೊಳು |
ಎಸೆವ ಸಭಿಕರ ಕ್ಷೇಮವ ಕೇಳಿಹನುಜರೊ | ಳುಸುರಿದ ಕಾರುಣ್ಯದಿ        || ೧೭ ||
ಆಳಿದ ಪೂರ್ವರಾಯರ ಸತ್ಕೀರ್ತಿಗಳನ್ನು | ಪಾಳು ಮಾಡದೆ ಧರ್ಮದಿ |
ಪಾಲನೆಮಾಳ್ಪುದಿದೆಮ್ಮ ಕರ್ತವ್ಯಗಳ್ | ಮೇಲಾದ ಸಂಪದವು  || ೧೮ ||
ಆದಿಯೊಳ್ ವರ್ಣಧರ್ಮಗಳ ವಿಚಾರವು | ಕ್ರೋಧ ಮತ್ಸರವನೀಗಿ |
ಮೇದಿನಿಯೊಳು ಸರ್ವರೊಮ್ಮನದೊಳು ನಿತ್ಯ | ಮೋದದೊಳಿರಿಸುವದೂ          || ೧೯ ||
ಹಿತದಿಂದ ಪ್ರಜೆಯನಾತ್ಮಜರಂತೆ ಕಾಣುತ್ತಾ | ಪೃಥಿವಿಯುತ್ಪನ್ನದೊಳು |
ಮಿತವರಿದಾರನೆಯೊಂದಂಶ ಕೊಂಬುದು | ಸ್ಮೃತಿ ಸಿದ್ಧವಾಗಿಹುದು       || ೨೦ ||
ದುಷ್ಟರ ದಂಡಿಸಿ ಶಿಷ್ಟಪಾಲನೆಗೈದ | ಸೃಷ್ಟಿಪ ರಾಷ್ಟ್ರದೊಳು |
ವೃಷ್ಟಿಗಳಾಗಿ ದುರ್ಭಿಕ್ಷ ದುರಾಚಾರ | ನಿಟ್ಟಿಸಿ ನೋಡದೈಸೆ      || ೨೧ ||
ಭಾಮಿನಿ
ಕ್ಷತ್ರಿಯೋದ್ಭವನಿಂಗೆ ದೇವರು |
ಪೃಥ್ವಿಯಮರರೆ ಮಾನ್ಯವೀಯುತ |
ಲರ್ತಿಯೊಳು ಪೂಜಿಪುದು ಮನನೋಯಿಸದೆ ಸಂತಸದಿ ||
ಮತ್ತೆ ದ್ವಿಜರಾಶಿಷವೆ ಯೋಗ್ಯವೆ |
ನುತ್ತ ರಾಘವ ವಿಶ್ರವಸು ಮುನಿ |
ಪುತ್ರರೊಧೆಗಳುಕುತ್ತ ತನ್ನಯ ಮನದಿ ಚಂಚಲಿಸೆ      || ೨೨ ||
ವಾರ್ಧಕ
ಅನಿತರೊಳ್ ರಾಘವನ ದರ್ಶನೋತ್ಸಕದಿಂದ |
ಮುನಿಕುಂಭಸಂಭವಂ ಶಿಷ್ಯಜನರೊಡಗೂಡಿ |
ಘನತೆಯೊಳಗೈತರಲ್ ದ್ವಾರಪಾಲಕರರಿತು ಹರಿತಂದು ಬಿನ್ನೈಸಲು ||
ಚಿನುಮಯಾತ್ಮಕ ರಾಮನಧಿಕ ಸಂಪ್ರೀತಿಯಿಂ |
ಘನ ಜವದೊಳೈತಂದು ಋಷಿವರಂಗಭಿನಮಿಸಿ |
ವಿನಯದಿಂ ಹಸ್ತಲಾಘವದಿಂದಲೊಳೆಯಿಂಕೆ ಕರೆತಂದು ಕುಳ್ಳಿರಿಸುತಾ   || ೨೩ ||
ರಾಗ ಸಾಂಗತ್ಯ ರೂಪಕತಾಳ
ಹರುಷದೊಳರ್ಘ್ಯಪಾದ್ಯೋಪಚಾರವ ಗೈದು | ಸರಸಿಜಾಂಬಕ ಭಕ್ತಿಯಿಂದ ||
ಬರವೇನುಯಪರೂಪ ದರ್ಶನವಿತ್ತೆನ್ನ | ಪರಮಧನ್ಯನ ಗೈದಿರೆಂದಾ      || ೨೪ ||
ಇರದು ಕಾರ್ಯಗಳೇನು ದರ್ಶನೋತ್ಸಕದಿಂದ | ಹರಿತಂದೆ ರಘುಕುಲನಾಥ ||
ಪರಮಾತ್ಮ ನಿನ್ನಂತರಂಗದೊಳ್ ಕೊರತೆಗ | ಳಿರುವಂತೆ ಕಾಂಬುದಿದೇನು        || ೨೫ ||
ನುಡಿನಡೆ ಮುಖಭಾವಂಗಳ ನೋಡಿ ಪ್ರಾಜ್ಞರು | ಒಡಲೊಳಗಿರುವ ಚಿತ್ತವನೂ ||
ಪುಡುಕುವರೈಸೆ ನಾನರಿತುದ ಪೇಳಿಹೆ | ಜಡಜಾಕ್ಷ ಕೇಳು ಸಂತಸದಿ     || ೨೬ ||
ಕೊರತೆಗಳಂತರಂಗದೊಳಿರೆ ಪ್ರಾಜ್ಞನು | ಮರೆಮಾಚೆ ಪೊಸನುಡಿಗಳನೂ ||
ಕೊರಳ ಮೇಲಿನ ಪುಸಿನಗೆಯಿಂದ ಪರರಿಂಗೆ | ಅರಿಯದಂದವ ಮಾಳ್ಪೆನಯ್ಯಾ    || ೨೭ ||
ಭಾಮಿನಿ
ಬೇರ ಕತ್ತರಿಸೀರ್ಪ ಮಲ್ಲಿಕ |
ಚಾರು ಕೋಮಲ ಲತೆಯ ಪರಿಕಿಸೆ |
ನೀರಜಾಕ್ಷನೆಯದರ ವಿಭ್ರಮ ತೋರುತಿಹುದೈಸೆ ||
ಪಾರಮಾರ್ಥವ ಪೇಳು ಕೊರತೆಯ |
ಕಾರಣವ ನೀನೆನಲು ರಘುಕುಲ |
ವೀರಕುಂಭೋದ್ಭವಗೆ ಬಿನ್ನೈಸಿದನು ವಿನಯದಲಿ       || ೨೮ ||
ರಾಗ ಕಾಂಭೋಜಿ ಝಂಪೆತಾಳ
ಕೇಳು ಮುನಿಪತಿ ದಯದಿ | ಮಾನವನು ಸಂಸಾರ |
ಕಾಳಸರ್ಪದ ವಿಷದಿ | ಜ್ವಲಿಪ ದೇಹದೊಳು ||
ಕಾಲಕರ್ಮದೊಳಧಿಕ ವಲ್ವವಹುದೊಮ್ಮೆಯೊಳು |
ಪೇಳಲ್ಯಾಕೀ ವ್ಯಥೆಯ | ಶೀಲ ಸದ್ಗುಣನೆ      || ೨೯ ||
ನಸುನಗುತ ಮುನಿವರನು | ವಸುಧೆ ಭಾರವ ಹರಿಸೆ |
ಅಸುರಹರ ಜನಿಸೀರ್ಪೆ | ವ್ಯಸನ ನಿನಗಿಹುದೆ ||
ಪಸರಿಸಿದ ಲೋಕಜನಕಿದುವೆ ದುಃಖಗಳಿಹುದು |
ಬಿಸಜಾಕ್ಷ ನಿನಗಲ್ಲ ಪೇಳ್ವುದೇಕಿನಿತೂ        || ೩೦ ||
ಪರಮ ಪೂಜ್ಯರೆ ನಾನು ನರನಾದಮೇಲೆನಗೆ |
ಕೊರತೆ ತಪ್ಪುವದುಂಟೆ | ನೃಪತಿಯಾಗಿಹೆನೂ ||
ಪರಿಜನರ ಪುರಜನರ | ಪೊರೆವ ಚಿಂತೆಗಳಿಹುದು |
ಹರುಷವೆಂದಿಗೊ ಕಾಣೆ | ಪರಿಗ್ರಹಿಸಿ ನೋಡೂ         || ೩೧ ||
ರಾಗ ಬೇಗಡೆ ಆದಿತಾಳ
ಬಲ್ಲೆ ವಿಶ್ವಾಧೀಶ ರಘುವರನೇ | ನರ ನೀನು ಧಾತ್ರಿಯ |
ವಲ್ಲಭನು ಚೈತನ್ಯ ವಿಗ್ರಹನೆ |
ಎಲ್ಲರರಿವರು ಚಕ್ರಪತಿಕರ | ಸಲ್ಲಿಪರು ಸಾಮಂತ ಭೂಪರು |
ಇಲ್ಲ ನಿನಗೆಣೆ ಧನಪಸಿರಿಯೊಳು | ಉಲ್ಲಸದಿ ಧರೆ ಬಯಸಿದೀವುದು       || ೩೨ ||
ಮಾರಿಯಾದರು ಪಲ್ಲ ಕೀಳುವರು | ಕಂಕಾಲಭೈರವ |
ಬಾರಲಾತನ ಜಡೆಯನೆಳೆಯುವರೂ |
ಭೋರನೆ ಮೃತ್ಯುವಿನ ರುಧಿರವ | ಹೀರುತಿಹ ಸೇನೆಗಳು ನಿನಗಿವೆ |
ಧೀರ ಶುಕ್ರ ಬೃಹಸ್ಪತಿಗೆ ಸಮ | ತೋರುತಿಹ ಸಚಿವೇಂದ್ರರೀರ್ಪರು       || ೩೩ ||
ಮುರಿದು ಕೇಸರಿಶೃಂಗ ತರುತಿಹರೂ | ನೀರೊಳು ಮತ್ಸ್ಯದ |
ಚರಣವಾದರು ತಂದು ಕೊಡುತಿಹರೂ |
ಭರದಿ ಮಳಲನು ಮಥಿಸಿ ಘೃತವನು | ಪೊರಡಿಸುವರನುಜಾತರೀರ್ಪರು |
ಇರುವ ಬ್ರಹ್ಮಾಂಡವನೆ ಗೆಲಿದಿಹ | ಪರಮ ಪೌರೋಹಿತ ವಸಿಷ್ಠರು        || ೩೪ ||
ಧುರದೊಳಗೆ ತ್ರೈಭುವನವೆಲ್ಲವನು | ಗೆಲಿದೀರ್ಪ ಕಂಟಕ |
ಕರರೆನಿಪ ದಶಕಂಠ ಮುಖ್ಯರನೂ |
ತರಿದಿಹೆಯ ದಾನವರ ಮೂಲವ | ನರರೆನುವ ಷಟ್ಪದಕೆ ಮೋಕ್ಷದ |
ತರುಣಿ ಮುಖಪಂಕಜದ ಮಧುವನು | ಪರಿಗ್ರಹಿಸಲಿತ್ತಿರುವೆ ಮಾರ್ಗವ    || ೩೫ ||
ಭಾಮಿನಿ
ಸುರನರರ ಕಿನ್ನರರ ಮುನಿಗಳ |
ಗರುಡ ವಿದ್ಯಾಧರರ ಮನದಲಿ |
ಉರಿಯಧಿಕಮಾಗವರ ದುಷ್ಕರ್ಮಗಳ ಫಲದಿಂದ ||
ಸಿರಿಯು ಕೈಬಿಡಲಾಯು ಕ್ಷಯಿಸಲು |
ದುರುಳರಳಿದಿಹುದಲ್ಲದವರನು |
ಶರದಿ ಕೊಲ್ಲುವ ಬಲ್ಮೆ ಎನ್ನೊಳಗುಂಟೆ ಮುನಿನಾಥ    || ೩೬ ||
ರಾಗ ಮಧುಮಾಧವಿ ತ್ರಿವುಡೆತಾಳ
ಯಾತಕೀಪರಿ ಪೇಳ್ವೆ ರಘುಕುಲ | ನಾಥ ನಿನ್ನಿಂದಲ್ಲದನ್ಯರೊಳ್ |
ಯಾತುದಾನರ ವಧಿಸಲಪ್ಪುದೆ | ಭೂತಳದಿನಾ ಕಾಣೆನೂ       || ೩೭ ||
ವಿವರಿಪುದು ದಶಶಿರನು ಕುಂಭ | ಶ್ರವಣರೆಂಬವರಾರು ದುರ್ಧರ |
ರಿವರು ಪುಟ್ಟಿಹುದೇಕೆ ಮೂರ್ಖರಾ | ಗವನಿಯಲಿ ಮುನಿಪಾಲನೆ || ೩೮ ||
ಅಹಹ ರವಿ ಕುಲಶರಧಿ ಚಂದಿರ | ನಹುದಕೇಳೀ ಕುಲಕೆ ಸದ್ಗುಣ |
ಸಹನಕೀ ನುಡಿ ಸಹಜ ರತ್ನವ | ನೊಹಿಸಿ ಬಣ್ಣವ ಕೇಳ್ವೆಯಾ     || ೩೯ ||
ಅರಿಯದವನೀನೀಗಲೆಲ್ಲವ | ನರಿತವನು ನಾನಹುದು ದಶರಥ |
ತರಳನೀನಹುದ್ಯಾತುಧಾನರ | ಚರಿತೆಗಳನಾ ಪೇಳ್ವೆನೂ       || ೪೦ ||
ವಾರ್ಧಕ
ಕರುಣನಿಧಿ ಕೇಳ್ ವಿಷ್ಣುವನುಚರರ್ ಜಯ ವಿಜಯ |
ರಿರಲು ಸನಕಾದಿಗಳ ತಡೆಯೆ ದ್ವಾರದೊಳಾಗ |
ಕೆರಳಿ ಶಪಿಸಲು ದೈತ್ಯರಾಗೆನುತ ಲದರಿಂದ ಮೂರು ಜನ್ಮಗಳೊಪ್ಪುತಾ |
ತೆರಳಿದುದು ಮೊದಲನೆಯ ಜನ್ಮ ಕೃತಯುಗದೊಳಗೆ |
ವರಹ ನರಸಿಂಹರೂಪದಿ ನೀನೆ ಮಡುಹೀರ್ಪೆ |
ಎರಡನೆಯೊಳಿವರೀಗ ಪುಟ್ಟೀರ್ದ ವಿವರಮಂ ಸರಸಿಜಾಂಬಕ ಲಾಲಿಸು   || ೪೧ ||
ಸರಸಿಜೋದ್ಭವನಿಂಗೆ ಪೌಲಸ್ತ್ಯನೀತಗಂ |
ತರಳನಾಗಿಹ ವಿಶ್ರವಸುಗೀರ್ವ ಪತ್ನಿಯರು |
ಪಿರಿಯ ಮಂದಾಕಿನಿಗೆ ಧನದ ಮತ್ತೆರಡನೆಯ ತರುಣಿ ಕೈಕಸೆಯು ಧುರದಿ ||
ದುರುಳ ದಶಶಿರ ಕುಂಭಕರ್ಣಾದ್ಯರುದಿಸಿಹರು |
ಸರಸಿಜೋದ್ಭವ ಕುಲಜರೆನೆ ಕೇಳಿರಾಘವಂ |
ಸೊರಗಿಹಂ ಮೈಸುತ್ತ ಚಿಂತಾಗ್ನಿಯೊಳಗಾಳಿ ಮುನಿಲಲಾಮನೊಳೆಂದನೂ        || ೪೨ ||
ರಾಗ ಮಧ್ಯಮಾವತಿ ಏಕತಾಳ
ಮುನಿಪ ಕೇಳ್ನಾನು ದುಷ್ಕಾರ್ಯಗೈದಿಹೆನೂ ||
ವನಿತೆಗೋಸುಗ ಪಾಪಗಳಿಸಿಕೊಂಡಿಹೆನೂ   || ೪೩ ||
ಪರಮೇಷ್ಠಿಯನ್ನಾ  ಬ್ರಹ್ಮಹತ್ಯಕೋಸುಗದಿ ||
ಧರೆಯೊಳು ಸೃಜಿಸೀದನೇನೊ ಕಲ್ಮನದಿ      || ೪೪ ||
ಧರೆಯೊಳೆನ್ನನು ಖೂಳರೆನರೆ ಜೀವದೊಳೂ ||
ಇರುವಾಗ ನಿಂದೆಯು ನರಕವಂತ್ಯದೊಳೂ  || ೪೫ ||
ಖ್ಯಾತವಾಗಿಹ ರಘುಕುಲದಿ ಪುಟ್ಟಿಹೆನೂ ||
ಘಾತಕ ಗಳಿಸಿ ಕುಂದಕವ ತಂದಿಹೆನೂ       || ೪೬ ||
ಯಾವ ಹೋಮವು ತಪವ್ರತಗಯ್ಯೆ ಮುನಿಯೇ ||
ರಾವಣಹತ್ಯ ಪೋಪುದೊ ಗುಣಮಣಿಯೇ     || ೪೭ ||
ರಾಗ ನವರೋಜು ಏಕತಾಳ
ನಸುನಗುತಾ ಮುನಿವರನೂ | ಈ |
ವ್ಯಸನವ ಬಲ್ಲೆನು ನಾನು |
ಬಿಸಜೋದ್ಭವನೊಳಗೊರೆದಿಹೆ ಪೂರ್ವದಿ |
ದಶರಥನೊಳಗವತರಿಸುವೆನೆನ್ನುತಾ         || ೪೮ ||
ದುರುಳ ದಶಾಸ್ಯನ ತರಿದೂ | ಸುರ |
ನರರನು ಸೌಖ್ಯದಿ ಪೊರೆದೂ |
ಹರುಷವಪಡಿಸುವೆನೆಂದಿಹೆ ಪೂರ್ವದಿ |
ಅರಿಯರೆ ಲೋಕದೊಳಾರಿದನೆಲ್ಲವ || ೪೯ ||
ಘಾತಕ ಬಂದಿಹುದಂತೆ | ಈ |
ಮಾತಿಗೆನಾ ಬರಿ ಭ್ರಾಂತೆ |
ಜ್ಞಾತಕೆ ದೋಷವ ಜ್ಞಾತಕೇನಿರುತಿದೆ |
ರೀತಿಯ ನೋಡೆ ನೀನರಿಯದೆ ಗೈದಿಹೆ       || ೫೦ ||
ಭಾಮಿನಿ
ಕರುಣನಿಧಿ ಕೇಳರಿತೆಯಾಗಲಿ |
ಅರಿಯದೇ ಶಿಖಿಗಿಕ್ಕೆ ಕರವನು |
ಉರಿಯದಿಹುದೇ ಪೇಳು ತಿಳಿಯದೆ ಗೈದ ಹತ್ಯದೊಳು ||
ಬರದೆ ಪಾತಕ ಲೋಕನಡತೆಗೆ |
ಸರಿಯೆ ಪ್ರಾಯಶ್ಚಿತ್ತವೇನಿದೆ |
ವರೆಯಬೇಕೆಂದೆರಗೆ ತಕ್ಕೈಸುತ್ತ ಮುನಿ ನುಡಿದ        || ೫೧ ||
ವಾರ್ಧಕ
ಸರಸಿಜಾಂಬಕ ಕೇಳು ಲೋಕನಡತೆಗೆ ಪೇಳ್ವೆ |
ತುರಗಮೇಧವ ಗಯ್ಯೆ ಪೋಪುದೀ ಪಾತಕವು |
ತರಿಸು ವಾಜಿಯನೀಗ ಧರಣಿಪರ ಕಪ್ಪಮಂ ತರಲು ಸೈನ್ಯವ ಕಳುಹಿಸೂ ||
ಗುರು ವಷಿಷ್ಠರ ನೇಮದಂತೆ ಗೈಯೆಂದೆನುತ |
ಲೊರೆದು ಕುಂಭೋದ್ಭವಂ ತೆರಳೆ ತನ್ನಾಶ್ರಮಕೆ |
ಹರುಷದಿಂ ತೇಜಿಯಂ ತರಿಸಿ ರಘುವರನಾಗ  ಕಟ್ಟಿ ಲೇಖನ ಫಣೆಯೊಳು || ೫೨ ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ತುರಗವನು ಶೃಂಗರಿಸಿ ವೇಗದಿ | ಧರಣಿಪಾಲರ ಕಪ್ಪಗೊಂಬರೆ |
ಭರಿತ ಸೇನಾಜಾಲದೊಂದಿಗೆ | ಪೊರಡಿಸುತಲಿ        || ೫೩ ||
ಶತ್ರುಹಗೆ ಸೇನಾಧಿಪತ್ಯವ | ನಿತ್ತು ಮಾರುತಿ ಪುಷ್ಕಳಾದ್ಯರ |
ನರ್ತಿಯಿಂ ಬೆಂಬಲಕೆ ಪೋಗಿರೆ | ನುತ್ತ ನುಡಿದ        || ೫೪ ||
ಅಸ್ತೆನುತ ವೈದೇಹಿ ರಮಣಗೆ | ಶತ್ರುಹಾದ್ಯರು ನಮಿಸಿ ವಿಜಯಕೆ |
ಉತ್ತುಮದ ಹಯದೊಡನೆ ಪೊರಟರು | ಅರ್ತಿಯಿಂದ || ೫೫ ||
ಸಾರಿಯುತ್ತರದೇಶ ನೃಪರೊಳು | ಭಾರಿಕಪ್ಪವಗೊಂಡು ವಹಿಲದಿ |
ಘೋರ ವಿದ್ಯುನ್ಮಾಲಿ ಮುಖ್ಯರ | ಗಾರುಗೆಡಿಸಿ || ೫೬ ||
ತೆರಳೆ ಚಕ್ರಾಂಕಿತದ ಭೂಪನ | ತರಳ ದಮನನು ಹಯವ ಬಂಧಿಸೆ |
ಧುರದಿ ವಿಜಯವ ಪೊಂದಿ ಸಖ್ಯದಿ | ಕರವಕೊಂಡೂ   || ೫೭ ||
ರಾಗ ಕೇತಾರಗೌಳ ಅಷ್ಟತಾಳ
ಹರುಷದಿ ದಮನನ ಜೊತೆಗೊಂಡು ಶತ್ರುಹ | ಭರಿತ ಮಾರ್ಬಲದೊಡನೆ |
ಪೊರಟು ಚಕ್ರಾಂಕಿತ ಪುರದಿಂದ ಜನಪರ | ನರಸುತ್ತ ತೆರಳಿದನೂ       || ೫೮ ||
ತುರಗವ ಬೆಂಬಳಿಸುತಪೋಗೆ ತವಕಾದಿ | ವರಪಲ್ವಲೋದಕದಿ |
ಪರಿಯುತ್ತ ಲೋಕಪಾವನೆಯಾದ ಯಮುನೆಯು | ಮೆರೆದಿರೆ ಮುಂದೆಸೆಯಾ      || ೫೯ ||
ಹರಿತಂದು ಕರಚರಣವ ತೊಳೆದೆಲ್ಲರು | ಪರಿಹರಿಸುತ ತೃಷೆಯಾ |
ವರಮನೋಹರಮಾದ ಪುಳಿನದಿ ಮಂಡಿಸಿ | ಭರಿತಾನಂದದೊಳಿರಲು   || ೬೦ ||
ಘಳಿಲನೆ ಯಜ್ಞಾಶ್ವ ಗಮಿಸುತ್ತ ನದಿಯೊಳು | ಮುಳುಗಿ ಗೋಚರಿಸದಿರೆ |
ವಲವರಿಯದೆ ಪುಷ್ಕಳಾದ್ಯರು ಬೆರಗಾಗಿ | ಕಳವಳಿಸಲು ಮನದಿ          || ೬೧ ||
ನೀರಿನೊಳೆತ್ತ ಪೋದುದೊ ಹಯವ್ಯಾವೆಡೆ | ಸಾರಿತಾಶ್ಚರ್ಯವೀಗ |
ನೀರಜಾಂಬಕಗೆ ಗೋಚರವೆಂದು ಶತ್ರುಘ್ನ | ಭೂರಿ ಚಿಂತೆಯ ತಾಳ್ದನು   || ೬೨ ||
ರಾಗ ಘಂಟಾರವ ಅಷ್ಟತಾಳ
ಉರಗಲೋಕವ ಸಾರಲಿಯಧ್ವರ |
ತುರಗವನು ತರದಿಹೆನೆ ತಾನೆಂ | ದೆರಗಿ ಪುಷ್ಕಳನಾಕ್ಷಣ        || ೬೩ ||
ಹರನೆ ಬಂದಿದನೊದಿರೆ ಧುರದೊಳು |
ಕರವ ಬಂಧಿಸಿ ತಹೆನು ಹಯವನು | ಕರುಣಿಸಾಜ್ಞೆಯನೆಂದನೂ || ೬೪ ||
ದಮನನಾಗ ಪಲ್ಗಡಿಯುತ್ತಲೀಕ್ಷಣ |
ಯಮುನೆಯನು ಶೋಷಿಸುತಭುವನವ | ಗಮಕದಿಂ ಬಗೆದುರುಳಿಪೆ      || ೬೫ ||
ಆವಬ್ರಹ್ಮಾಂಡದೊಳಗಿರಲಶ್ವವ |
ದೇವ ನಿನ್ನೆಡೆಗೀಗ ತಹೆ ನಿಂ | ನ್ಯಾವ ಗಣನೆಗಳೆಂದನೂ        || ೬೬ ||
ಭಾಮಿನಿ
ವೀರವಿಕ್ರಮದಿಂದಲೀರ್ವರು |
ಭೂರಿ ಕ್ರೋಧದಿ ಪೊರಡೆ ಶತ್ರುಹ |
ಸಾರಿತೆಲ್ಲಿಗೆ ತುರಗವೆಂಬುದನರಿತು ಮೊದಲೀಗ ||
ತೋರುವದು ಪೌರುಷವ ಕಡೆಯೊಳು |
ತಾಳಿರೈ ವಿಕ್ರಮದೊಳಿದರನು |
ಯಾರೊ ಒಯ್ದಿಹರರಿಯಬೇಕೆನುತೆಂದ ಸಂತೈಸಿ      || ೬೭ ||
ರಾಗ ಸಾಂಗತ್ಯ ರೂಪಕತಾಳ
ವಾರಿಜಾಕ್ಷನ ದಿವ್ಯ ನಾಮೋಚ್ಚಾರದೊಳಾಗ | ನಾರದಮುನಿಪನೈತರಲೂ ||
ಭೂರಿ ಭಕ್ತಿಯೊಳಭಿವಂದಿಸಿ ಪಾದ್ಯೋಪ | ಚಾರದಿ ಕುಳ್ಳಿರಿಸಿದನೂ       || ೬೮ ||
ಪರಮಾತ್ಮನೆಜ್ಞದ ತುರಗ ಬೆಂಬಲಕಾಗಿ | ಪೊರಟಿಹ ಭಟರೂ ನೀವೈಸೆ ||
ತೆರಳಿತೆಲ್ಲಿಗೆ ಹಯ ಪೇಳೆಂದು ನಾರದ | ಕರುಣದಿ ಬೆಸಗೊಳಲೆಂದಾ    || ೬೯ ||
ಮುನಿಪಕೇಳ್ಯಮುನೆಯ ಜಲದೊಳು ತುರಗವು | ಕ್ಷಣದೊಳು ಮುಳುಗಿಪೋಗಿಹುದೂ ||
ಗುಣನಿಧಿ ಪೇಳು ಎಲ್ಲೀರ್ಪುದೆಂಬುದ ನೀನು | ಘನಪ್ರಾಜ್ಞನೈಸೆ ಯೋಗದೊಳೂ    || ೭೦ ||
ರಾಗ ಬೇಗಡೆ ಅಷ್ಟತಾಳ
ಅರುಹುವೆನು ಸೌಮಿತ್ರಿ ಕೇಳ್ನೀನು | ಯಜ್ಞಾಶ್ವಗಮಿಸಿದ |
ಪರಿಯ ಎನ್ನಯ ಮನದೊಳರಿತುದನೂ |
ಇರುವದೀ ನದಿಜಲದ ಮೂಲದಿ | ವರಮನೋಹರಮಾದ ಮಾಯಾ |
ಪುರವದರ ಮಧ್ಯದಲಿ ಶೋಭಿಪ | ಅರಮನೆಯು ಸೌವರ್ಣಖಚಿತದಿ      || ೭೧ ||
ಇರುವಳೋರ್ವಳು ತರುಣಿ ಕುಮುದಿನಿಯೂ | ಮಾರೀಚನಂದನೆ |
ತೊರೆದು ವಿಷಯಾಂತರವ ಯೋಗಿನಿಯೂ |
ಸರಸಿಜಾಂಬಕನನ್ನು ಸ್ಮರಿಸುತ | ಪರಮ ತೋಷದೊಳಿಹಳ ಸಖಿಯರು |
ತುರಗವಲ್ಲಿಗೆ ಬರಲು ಬಂಧಿಸಿ | ಧುರವಹಾರೈಸುತ್ತಲೀರ್ಪರು   || ೭೨ ||
ಖಳಕುಲೋದ್ಭವರಾದ ತರುಣಿಯರೂ | ಮಾಯಾದಿ ಕೃತ್ರಿಮ |
ವೆಳಸುವರು ಬಲವಂತೆಯಾಗಿಹರೂ |
ಜಲದ ಮಾರ್ಗದೊಳೈದುತಾ ಪುರ | ದೊಳಗೆ ಪೊಗುವರೆ ದುರ್ಘಟಂಗಳು |
ಲಲನೆಯರು ಸಾಹಸ್ರ ಸಂಖ್ಯೆಯು | ನೆಲಸಿಹುದು ತತ್ಪುರಿಯ ಮಧ್ಯದಿ   || ೭೩ ||
ಭಾಮಿನಿ
ಎಲೆ ಮುನಿಪ ಜಲದಂತರಾಳದಿ |
ಪೊಳಲಗೈದವರಾರು ರಕ್ಕಸ |
ಕುಲದ ಸತಿಯರಿಗೆಂತು ಸೇರಿತು ದೊರೆಗಳಾರದಕೆ ||
ಜಲಜನಾಭನ ಭಕ್ತಳೆನುತಿಹೆ |
ಸುಲಲಿತಾಂಗಿಯ ಸಖಿಯರಾರೈ |
ತಿಳುಹಬೇಹುದೆನುತ್ತ ಶತ್ರುಹನೆರಗೆ ಮುನಿ ಪೇಳ್ದಾ    || ೭೪ ||
೨
ರಾಗ ಕಾಂಭೋಜಿ ಝಂಪೆತಾಳ
ಕೇಳಯ್ಯಾ ಶತ್ರುಘ್ನ ಮಾರೀಚ ದಾನವನ |
ಬಾಲೆ ಕುಮುದಿನಿಯೆಂಬ ಶೀಲೆ ಸದ್ಗುಣಳೂ ||
ತಾಳಿ ವೈರಾಗ್ಯವನು ತಪಿಸುತಿರೆ ಮಾರೀಚ |
ಪೇಳಿದನು ಶ್ರೀರಾಮ ವಿಶ್ವಾತ್ಮನೆಂದೂ      || ೭೫ ||
ಪರಮಾತ್ಮನೊಲಿಸೆಂದು ಮಾರೀಚನವಳಿಂಗೆ |
ಸುರಶಿಲ್ಪಿಯಿಂ ಪುರವ ರಚಿಸಿ ಕೊಟ್ಟಿಹನೂ ||
ತರುಣಿ ಪಿತನಾಜ್ಞೆಯಲಿ ಬಂದು ನೆಲಸಿಹಳಿಲ್ಲಿ |
ಧುರದಿ ರಾವಣ ಮುಖ್ಯರಳಿದಾ ನಂತರದಿ    || ೭೬ ||
ಮದನಾಕ್ಷಿ ಮತ್ತೆ ತಾರಾವಳಿಯರೆಂಬವರು |
ಚದುರೆಯರು ಪ್ರಹಸ್ತನಂದನೆಯರಿವರೂ ||
ಮುದದಿ ಕುಮುದಿನಿಯನೋಲೈಸಿಕೊಂಡಿಹರಿಲ್ಲಿ |
ಪದುಮಾಕ್ಷ ರಾಮನನು ಒಲಿಪೆವೆಂದೆನುತಾ  || ೭೭ ||
ಪಿಂದೆ ರಾವಣ ಸೆರೆಯೊಳ್ಬಂಧಿಸಿಹ ಸುದತಿಯರು |
ತಂದೆ ಪತಿ ಸುತಶೂನ್ಯರಾದನಾಥೆಯರೂ ||
ಬಂದು ಕುಮುದಿನಿಯ ಸೇವಿಸುತೀರ್ಪರೀಪುರದಿ |
ಚಂದ್ರಬಿಂಬಾನನೆಯರೊಂದು ಸಾಸಿರವೂ   || ೭೮ ||
ಭಾಮಿನಿ
ತರುಣಿ ಕುಮುದಿನಿ ತಪದೊಳೀರ್ಪಳು |
ದೊರೆತನದಿ ಮದನಾಕ್ಷಿ ಮಾಯಾ |
ಪುರವ ಪೊರೆವಳು ಬಂಧಿಸಿದಳೀ ಹಯವ ಬಲುಮೆಯೊಳೂ ||
ವರುಣ ಮಂತ್ರವ ಜಪಿಸಿ ನೀರೊಳು |
ತೆರಳಿದರೆ ತತ್ಪುರಿಯು ಕಾಂಬುದು |
ತ್ಪರಿತವೆಂದಂಬರಕೆ ನಾರದ ಮುನಿಪ ಗಮಿಸಿದನೂ   || ೭೯ ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಚರಿತೆಯೆಲ್ಲವ ಕೇಳಿ ಶತ್ರುಹ | ಭರತ ಸುತನೊಡನೆಂದ ವೇಗದಿ |
ತೆರಳಬೇಕಾ ಪುರಿಗೆ ಪೊರಡಿರಿ | ತ್ವರಿತವೆಂದ         || ೮೦ ||
ಅಸ್ತೆನುತಲೊಂದಿಸುತ ಪುಷ್ಕಳ | ಮತ್ತೆ ದಮನ ಸುಬಾಹು ಮುಖ್ಯರು |
ಚಿತ್ತದಲಿ ಖತಿಯಾಂತು ಪೊರಮಡೆ | ಶತ್ರುಹಾಖ್ಯ     || ೮೧ ||
ತೆರಳಿ ಯಮುನಾನದಿಯ ಜಲದೊಳು | ವರುಣಮಂತ್ರವ ಜಪಿಸಿ ಸರ್ವರು |
ಭರದಿ ಮುಳುಗಲ್ಕಾಗ ಮಾಯಾ | ಪುರಕೆ ಪೋಗೆ      || ೮೨ ||
ಏಳುಸುತ್ತಿನ ಕೋಟೆ ಕೊತ್ತಳ | ನೀಲ ಮೌಕ್ತಿಕ ವಜ್ರಮಯದೊಳು |
ಸಾಲುಗೇರಿಯ ಮನೆಯು ಸತಿಯರ | ಜಾಲಗಳಲಿ     || ೮೩ ||
ಸುರಪನಮರಾವತಿಯೊ ಪಂಕಜ | ಭವನ ಶಿರಿಯರಮನೆಯೊಯೆಂಬುವ |
ಪರಿಯು ಕಂಡುದು ನಗರ ವಿಸ್ಮಯ | ಕರದೊಳಾಗ    || ೮೪ ||
ಭಾಮಿನಿ
ದ್ವಾರಪಾಲಕಿಯೊಡನೆ ಶತ್ರುಹ |
ಸಾರಿ ನಿನ್ನಯ ದೊರೆಗೆ ಪೇಳ್ವುದು |
ನೀರಜಾಂಬಕ ರಾಮನಧ್ವರ ತುರಗ ಒಪ್ಪಿಸುತಾ |
ಭೋರನೀ ಕ್ಷಣ ಕರವ ಕೊಡದಿರೆ |
ದಾರುಣದಿ ಶಿರವರಿವ ಶತ್ರುಹ |
ಭೂರಿ ಸೇನೆಗಳೊಡನೆ ಬಂದಿಹನೆನುತ ಪೇಳೆಂದ     || ೮೫ ||
ಕಂದ
ತೆರಳುತ ವೇಗದಿ ದೂತಿಯು |
ಹರುಷದೊಳೋಲಗದೊಳಗಿಹ ರಾಣಿಯ ಪದಕಂ |
ಎರಗುತ ನಿಂದಿರೆ ಕಾಣುತ |
ಬರವೇಂಕಾರಣವರುಹೆನೆ ತವಕದೊಳೆಂದಳ್          || ೮೬ ||
ರಾಗ ಕಾಂಭೋಜಿ ಆದಿತಾಳ
ಮಾತೆ ಮದನಾಕ್ಷಿ ಕೇಳು | ಖಾತಿಯಿಂದಲಶ್ವವನ್ನೂ |
ಯಾತಕೆ ನೀ ಬಂಧೀಸಿರ್ಪೆ | ಘಾತಕವಾಪುದು ಪೇಳ್ವೆ  || ೮೭ ||
ಶತ್ರುಹನೆಂಬಾತನಂತೆ | ಬಿತ್ತರಿಪ ಸೈನ್ಯದಿಂದ |
ಮುತ್ತಿಹನೀ ಪುರಿಯನೀಗ | ಚಿತ್ತಶುದ್ಧದಿಂದ ಕೇಳೂ    || ೮೮ ||
ತುರಗವನೊಪ್ಪಿಸಿ ಕಪ್ಪ | ಚರಣಕಿತ್ತು ಪೋಗದಿರಲು |
ಶಿರವನರಿವೆನೆಂದನವ್ವಾ | ತ್ವರಿತದಿಂದ ಬಂದೆ ನಾನೂ         || ೮೯ ||
ರಾಗ ಕೇತಾರಗೌಳ ಝಂಪೆತಾಳ
ದೂತಿಯಿಂತೆನೆ ಕೇಳುತಾ | ಮದನಾಕ್ಷಿ | ಖಾತಿಯೊಳು ಖಿಡಿಸೂಸುತಾ |
ಈ ತತೂಕ್ಷಣ ಸಮರದಿ | ಶತ್ರುಹನ | ಖ್ಯಾತಿಯಡಗಿಪೆ ಶೌರ್ಯದಿ       || ೯೦ ||
ಎಲೆ ಮಂತ್ರಿ ತಾರಾವಳಿ | ಧುರಕೀಗ | ಬಲವ ಸೇರಿಸು ತ್ವರೆಯಲೀ |
ಕಲಹ ಸಾಕೆಂದೆನಿಪೆನು | ಶತ್ರುಹನ | ಗೆಲಿದು ರಾಮನ ನೋಳ್ಪೆನೂ      || ೯೧ ||
ಪರಮಾತ್ಮ ಶ್ರೀರಾಮನು | ಎಮ್ಮ ಪುರ | ವರಕೆ ತಾನೇ ಬರುವನೂ |
ಚರಣ ಪೂಜೆಯ ಮಾಡುತಾ | ಕಪ್ಪ ಹಯ | ಭರದೊಳೀವೆನು ನಲಿಯುತಾ        || ೯೨ ||
ಎನುತ ಪೌರುಷವಾಡುತಾ | ಮದನಾಕ್ಷಿ | ಧನುಶರವ ಕೈಕೊಳ್ಳುತಾ |
ಘನತೆಯಿಂ ಪೊರಡಲಾಗ | ಪಿಂದೆಸೆಯ | ವನಿತೆಯರು ಬರಲು ಬೇಗಾ  || ೯೩ ||
ಭಾಮಿನಿ
ಕರಿ ತುರಗ ರಥ ಪತ್ತಿ ಸೇನಾ |
ಶರಧಿಯಿಂದೊಡಗೂಡಿ ಸತಿಯರು |
ಭರದಿ ಬಂದಾ ಶತ್ರುಹನ ಮೋಹರಕೆ ಇದಿರಾಗೆ ||
ಅರರೆ ಸತಿಯರೊಳೆಮಗೆ ಸಂಗರ |
ದೊರಕಿದುದೆ ಎಂದೆನುತ ಶತ್ರುಹ |
ಪರಿಪರಿಯ ನೆನಯುತಿರೆ ಪುಷ್ಕಳನಧಿಕ ಕ್ರೋಧದಲಿ   || ೯೪ ||
ರಾಗ ಮಾರವಿ ಏಕತಾಳ
ಕಿರಿಯಯ್ಯನೆ ನೀ ಕರುಣಿಸು ನೇಮವ | ತರುಣಿಯರನು ಧುರದಿ ||
ಸೆರೆಪಿಡಿದೀ ಕ್ಷಣ ಪದಕೊಪ್ಪಿಸುವೆನು | ಪರಿಕಿಸು ಸಾಹಸವಾ    || ೯೫ ||
ತರಳನೆ ಒಳಿತೆಂದೆನುತಲಿ ಶತ್ರುಹ | ಕರುಣಿಸೆ ನೇಮವನೂ ||
ಕರದೊಳು ಚಾಪವ ತೂಗುತ ಭರತಜ | ನುರವಣಿಸುತಲಾಗ   || ೯೬ ||
ಆರೆಲೆ ಸಂಗರ ಕೈತಂದಿಹ ಸತಿ | ಸಾರಿದೆ ಕೆಡಬೇಡ ||
ಭೋರನೆ ತುರಗವನೊಪ್ಪಿಸು ಜಯ ಕೈ | ಸೇರದು ಎಮ್ಮೊಡನೆ || ೯೭ ||
ಎರಗುತ ತಾರಾವಳಿ ಮದನಾಕ್ಷಿಗೆ | ಧುರಕೈದುವೆನೀಗಾ ||
ಭರದೊಳು ಕಳುಹೆನಲಾಜ್ಞೆಯನೀಯಲು | ಪೊರಡುತ ಶೌರ್ಯದಲಿ      || ೯೮ ||
ಆರೆಲೊ ನಿನ್ನಯ ಪೆಸರೇನಿರುತಿದೆ | ತೋರಿಸು ವಿಕ್ರಮವಾ ||
ಸಾರುವದೊಳ್ಳಿತು ಪಿಂದಕೆ ವಿಜಯವು | ಬಾರದು ಪೇಳಿಹೆನೂ  || ೯೯ ||
ರಾಗ ಶಂಕರಾಭರಣ ಮಟ್ಟೆತಾಳ
ತರುಣಿ ಕೇಳಯೋಧ ನಗರ | ದರಸ ರಾಮನನುಜ ಭರತ |
ತರಳ ಪುಷ್ಕಳಾಖ್ಯನೆನ್ನ | ಶರವ ಪರಿಕಿಸು    || ೧೦೦ ||
ಬರದು ನಿನಗೆ ಸೃಷ್ಟಿಕ್ರಮವು | ಸ್ಥಿರಚರಾತ್ಮ ಸ್ಥಿತಿಯನರಿಯೆ |
ಧುರದಿ ಲಯವಗೊಳಿಸಲಾರೆ | ಬರಿದೆ ಗರ್ವಿಪೆ         || ೧೦೧ ||
ಮೂಢೆ ನಿನ್ನ ಗೆಲಲು ಯೆನಗೆ | ಬೇಡ ತ್ರೈಮೂರ್ತಿ ಸಹಸ |
ನೋಡಿದೊಂದೆ ಶರದೊಳೆಮನ | ನಾಡ ಪೊಗಿಸುವೆ   || ೧೦೨ ||
ಪುರುಷ ನೀನಾಗಿ ಸತಿಯ | ಶರದಿ ಹತಿಸಲೆಮನ ಪುರದಿ |
ನರಕದೊಳಗೆ ಪೊರಳಿಸುವರು | ಸರಳ ಬಿಡು ಬಿಡು    || ೧೦೩ ||
ರಾಗ ಭೈರವಿ ಅಷ್ಟತಾಳ
ತರುಣಿಯರಿಂಗಿನಿತು ಪೌರುಷವಿರೆ | ಪುರುಷಂಗೆ ನ್ಯೂನವೆಂತೂ |
ಕೊರೆಯುವೆ ಕಂಠವ ಕ್ಷಣದೊಳಗೆನ್ನುತ್ತ | ಹರಿನಾದ ಗೈದನಾಗ || ೧೦೪ ||
ಧುರ ಪರಾಕ್ರಮಗಳನ್ನೂ | ಮಾತಿನೊಳೀಗ | ಮೆರಸಲು ಫಲಗಳೇನೂ ||
ಕರಚಿತ್ಕಾರದಿ ಶಸ್ತ್ರಮೊನೆಯೊಳು ಕೀರ್ತಿಯ | ಧರಿಸಲು ಸಾರ್ಥಕವೂ    || ೧೦೫ ||
ತಿರುಹಿನೊಳ್ ಶರವನಾಗ | ಪೂಡುತ ಬಿಡೆ | ತರುಣಿಯು ಕಂಡು ಬೇಗಾ |
ಮುರಿದು ವೀರಾವೇಶದಿಂದ ನಿಂದಿರೆ ಮತ್ತಾ | ಕೆರಳುತ್ತಾ ಪುಷ್ಕಳನೂ    || ೧೦೬ ||
ಪರಮ ಮಂತ್ರಾಸ್ತ್ರವನ್ನೂ | ಪೂಡುತಲಾಗ | ಗುರಿಯೊಳು ತೆಗೆದೆಚ್ಚನೂ |
ಭರದೊಳಗದರನ್ನು ಚೂರ್ಣಿಸಿ ನಲಿಯುತ್ತ | ಲಿರಲು ತಾರಾವಳಿಯೂ     || ೧೦೭ ||
ಭಳಿರೆ ಶಭಾಸೆನ್ನುತ್ತಾ | ಅಕ್ಷಯ ಶರ | ವೆಳೆದಾಗ ಘರ್ಜಿಸುತ್ತಾ |
ಘಳಿಲನೆ ಬಿಡೆ ಸ್ತಂಭನಾಸ್ತ್ರದಿ ಮುಂದಕೆ | ಚಲಿಸದಂದವ ಗೈದಳೂ       || ೧೦೮ ||
ರಾಗ ಕೇತಾರಗೌಳ ಝಂಪೆತಾಳ
ಪೂಡಿದಸ್ತ್ರವು ಧನುವನೂ | ಬಿಟ್ಟು ಮುಂ | ದೋಡದಿರುತಿಹ ಪರಿಯನೂ |
ನೋಡಿ ಪುಷ್ಕಳ ಕನಲುತಾ | ಶರವನೆಳ | ದಾಡಿ ಖಿಡಿ ಖಿಡಿ ಸೂಸುತಾ   || ೧೦೯ ||
ಇಳುಹಿ ಧನುವನು ತ್ವರೆಯಲೀ | ಖಡ್ಗಮಂ | ನೆಳೆಯೆ ಬರದಿರೆ ಕರದಲಿ |
ಲಲನೆ ಮಾಯಕವೆನ್ನುತಾ | ಪುಷ್ಕಳನು | ತಲೆಯ ತಗ್ಗಿಸಿ ನಾಚುತಾ     || ೧೧೦ ||
ಧುರದೊಳಖಿಳರ ಗೆಲಿದೆನೂ | ಮಾರ್ಮಲೆತು | ತರುಣಿಯೊಳು ಹಗುರಾದೆನೂ |
ಬರದ್ಯಾಕೆ ಶಸ್ತ್ರಾಸ್ತ್ರವು | ಎನ್ನ ಕರ | ಕಿರದೀಗ ಬಲ ದರ್ಪವೂ    || ೧೧೧ ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಘಳಿಲನಿದ ಕಾಣುತ್ತ ತಾರಾ | ವಳಿಯು ನಸುನಗೆಯಿಂದ ಪೌರುಷ |
ದೊಲವ ತೋರೈ ಧುರದೊಳ್ಯಾತಕೆ | ನೆಲನ ನೋಳ್ಪೆ || ೧೧೨ ||
ಪುರುಷನಾಗಿಹೆ ನೀನು ಸತಿ ನಾ | ಮೆರಸುವೆನೆ ನಿನ್ನೊಡನೆ ಸಹಸವ |
ಶರವ ಬಿಡು ಬಿಡು ನಾಚದಿರು ನಿಂ | ದಿರುವೆ ಧುರಕೆ   || ೧೧೩ ||
ಎನಲು ಖಿಡಿ ಖಿಡಿಸೂಸಿ ಪುಷ್ಕಳ | ಘನ ಮದೋನ್ಮತದಿಂದ ನುಡಿವೆಯ |
ಹನನ ಗೈವೆನು ಮುಷ್ಟಿಯೊಳಗೀ | ಕ್ಷಣದೊಳೆನುತಾ   || ೧೧೪ ||
ಮುಂದ್ವರಿವ ಪರಿಯನ್ನು ಕಾಣತ | ಲೆಂದನಾಕ್ಷಣ ದಮನನಲ್ಪಳೊ |
ಳಿಂದು ನೀವ್ಯಾಕೈದಿದಿರಿ ತಡಿ | ರೆಂದು ಭರದಿ          || ೧೧೫ ||
ಕತ್ತರಿಪೆನಿವಳಸುವನೆನ್ನುತ | ಲೆತ್ತಿ ಧನುವನು ದಮನ ಭೋರ್ಮರ |
ವುತ್ತ ತೂರಿದ ಶರವ ಪರಿಕಿಸೆ | ನುತ್ತಲಾಗ   || ೧೧೬ ||
ರಾಗ ಶಂಕರಾಭರಣ ಮಟ್ಟೆತಾಳ
ಭಳಿರೆ ಭಾಪೆನುತ್ತ ತಾರಾ | ವಳಿಯು ಬರುವ ಶರವ ತರಿದು |
ಕಲಿಸಮಾನಳಾಗಿ ನಿಲಲು | ಕಂಡು ಗಜರುತಾ         || ೧೧೭ ||
ಧೀರೆ ನೀನಹುದು ವಿಶಿಖ | ವಾರವಿದನು ಪರಿಕಿಸೆನುತ |
ಕ್ರೂರಕೋಪದಿಂದ ದಮನ | ಮುಚ್ಚಿ ಮುಸುಕಿದ        || ೧೧೮ ||
ದಿಟ್ಟತನವ ನಿಲಿಪೆನೆನುತ | ಕುಟ್ಟಿ ಕೆಡಹಿ ಬರುವ ಶರವ |
ನಟ್ಟಹಾಸದಿಂದ ತಾರಾ | ವಳಿಯು ಘರ್ಜಿಸೆ  || ೧೧೯ ||
ಸೆಳದು ಸ್ವರ್ಣಪುಂಖ ಶರವ | ಘಳಿಲನೆಸಯಲಾಗ ದಮನ |
ಇಳೆಗೆ ಕೆಡಹಿ ಧನುವ ಮುರಿದ | ಳೊಂದೆ ಶರದಲಿ     || ೧೨೦ ||
ಎತ್ತಿ ಖಡ್ಗವನ್ನು ಭರದಿ | ಧೂರ್ತೆ ತಾಳೆನುತ್ತಲೆರಗೆ |
ಕತ್ತರಿಸಿ ಬಿಸುಟಳಾಗ | ಮತ್ತಕಾಶಿನಿ || ೧೨೧ ||
ತಿರುಹಿ ಗದೆಯನೆತ್ತಿ ದಮನ | ಚದುರೆ ನೋಡೆನುತ್ತ ಬರಲು |
ಕುದಿವ ಕೋಪದಿಂದ ಕಸಿದು | ಸದಯೆ ಗಜರುತಾ     || ೧೨೨ ||
ವಾರ್ಧಕ
ಶಿರವ ಕಂಪಿಸಿ ದಮನನಾಗ ಮೂರ್ಛಿತನಾಗೆ |
ಪರಿಕಿಸುತ ಶತ್ರುಘ್ನನಕ್ಷಿಯೊಳ್ ಖಿಡಿಗೆದರಿ |
ಶಿರವರಿವೆನಿವಳ ತಾನೆಂದು ಭೋರ್ಗುಡಿಸುತ್ತ ಧುರಕೆಬರಲಾ ಕ್ಷಣದೊಳೂ ||
ಕರೆದು ತಾರಾವಳಿಯ ಪಿಂದಿರಿಸಿ ಮದನಾಕ್ಷಿ |
ಕರದಿ ಧನು ಶರವಾಂತು ಕ್ರೋಧದಿಂ ಪಲ್ಗಡಿದು |
ಧುರದೊಳೀವರಿಗೆನೀ ಪಡೆದಿರ್ದ ಖ್ಯಾತಿಯಂ ಪರಿಹರಿಪೆ ಕ್ಷಣಮಾತ್ರದಿ   || ೧೨೩ ||
ರಾಗ ಮಾರವಿ ಏಕತಾಳ
ಅರರೇ ಕಪಟ ನಿಶಾಚರಿಯರು ನಿ | ಮ್ಮುರವನೆ ಭೇದಿಸುವೆ ||
ಕರ ಸಹಿತೀ ಕ್ಷಣ ತುರಗವನೊಪ್ಪಿಸೆ | ಕರುಣದಿ ಕಾಯುವೆನೂ  || ೧೨೪ ||
ಶೂರನು ಧುರಕೆದುರಾಗಿಹೆ ಸಾಮವಿ | ಚಾರಗಳೇಕೆಲವೊ ||
ನಾರಿಯರಿವರೆಂದೆನುತಲೆ ಬೆದರಿಕೆ | ತೋರುವೆ ವ್ಯರ್ಥದೊಳೂ          || ೧೨೫ ||
ಪುರುಷರ ಸರಿಸದಿ ನಾರಿಯರೆಂದಿಗು | ಧುರದೊಳು ಜಯಸುವರೆ ||
ಸರಸಿಜನಾಭನ ಸೋದರ ನಾನಹೆ | ಧರಿಸಿಹೆ ಖ್ಯಾತಿಯನೂ   || ೧೨೬ ||
ಜಲಜಾಂಬಕನಿಗೆ ಸೋದರನಾದಡೆ | ಒಳಿತೆಂಬೆನು ನಾನೂ ||
ಕಲಹದಿ ನಿನ್ನನು ಸೆರೆಪಿಡಿಯಲು ಜಗ | ದೊಳಗೆನಗಿದಿರಾರೈ    || ೧೨೭ ||
ಬೇಡೆಲೆ ಪೌರುಷ ಕೊಡುನೀ ಹಯವನೂ | ನೋಡರೆ ಕ್ಷಣದೊಳಗೆ ||
ಮೂಢೆಯೆ ಧುರ ಸಾಕೆನಿಸುವೆ ಎನ್ನೊಳು | ಮಾಡದಿರಹಿತವನೂ         || ೧೨೮ ||
ಗಳಹದಿರೆಲೊ ವಿಕ್ರಮವನು ರಾಮನ | ಘಳಿಲನೆ ಕರೆಸೀಗ ||
ಜಲಜಾಂಬಕನಡಿಗೊಪ್ಪಿಪೆ ತುರಗವ | ಬೆಳಸೆನು ವೈರವನೂ   || ೧೨೯ ||
ದುರುಳತ್ವದ ಖಳ ಸತಿಯರಿಗೆಂದಿಗು | ಪರತರವಸ್ತುವಿನಾ ||
ದರುಶನವಾಗದು ಯೋಗಿಗಗೋಚರ | ವಿರುವದು ನೀನರಿಯೆ   || ೧೩೦ ||
ರಾಗ ತುಜಾವಂತು ಮಟ್ಟೆತಾಳ
ಪರಮಪುರುಷ ವಿಶ್ವಮೂರ್ತಿಯಾ | ಚರಿತೆಗಳನು ಬಲ್ಲೆ ನಾನು |
ಪರಮಪುರುಷ ವಿಶ್ವಮೂರ್ತಿಯಾ                   || ಪಲ್ಲ ||
ಸ್ಥಿರಚರಾದಿ ಪ್ರಾಣಿ ಹೃದಯದೀ | ವಾಸವಾ | ಗಿರುವ ಭಜಕರಂತರಂಗದಿ |
ಕರುಣನಿಧಿಗೆ ಭೇದವುಂಟೆ | ಶರಣಳೆಂಬ ಮಮತೆಯೊಳಗೆ |
ಬರದೆ ನಿಲನು ಕರೆಸು ವೇಗ | ತುರಗವವನಿಗರ್ಪಿಸುವೆನೂ |
ಕಪ್ಪವಿತ್ತು | ಪರಮ ಸಾಯುಜ್ಯ ಪಡೆವೆನೂ ||           ||೧೩೧||
ಇರುವನವನು ದೀಕ್ಷೆಯಿಂದಲಿ | ತರುಣಿಕೇ | ಳ್ಬರನು ಪೇಳ್ವೆಯಾಕೆ ಛಲದಲಿ |
ತುರಗರಕ್ಷೆಗಾಗಿ ಪಡೆಯ | ತರುಬಿ ಬಂದೀರ್ಪೆ ಸತತ |
ಕರವನೀವುದೆನ್ನೊಳೀಗ | ದುರುಳತನವ ಗಯ್ಯೆ ಹತಿಪೆನೂ |
ಬರಿದೆ ಕಲಹ | ಸರಿಯಿದಲ್ಲ ಸಾರಿ ಪೇಳ್ದೆನೂ || ೧೩೨ ||
ಕಟ್ಟಿ ನಿನ್ನ ಕರವ ಸಮರದಿ | ಸೆರೆಯೊಳೀ | ಗಿಟ್ಟಿರವನು ಬಹನು ವೇಗದಿ |
ದಿಟ್ಟ ಕೋದಂಡಪಾಣಿ | ಸೃಷ್ಟಿಸ್ಥಿತಿಲಯಾತ್ಮನನ್ನು |
ಥಟ್ಟನೀಗ ಕರೆಸಿಕೊಂಬೆ | ಯಟ್ಟ ಹಾಸ ತೋರು ಧುರದಲಿ |
ಬರಿದೆ ತುರಗ | ಬಿಟ್ಟುಕೊಡುವಳಲ್ಲ ಗುಣದಲಿ || ೧೩೩ ||
ರಾಗ ಕೇತಾರಗೌಳ ಝಂಪೆತಾಳ
ಪರಮಾತ್ಮ ಶ್ರೀರಾಮನಾ | ಅನುಜನಾ | ಖರೆಯಾದಡಾನೀ ದಿನಾ |
ಕರವ ಬಿಗಿವೆನೂ ನಿನ್ನನು | ವೇಗದಲಿ | ಸೆರೆವಿಡಿದು ಎಳೆದೊವೆನೂ      || ೧೩೪ ||
ಶರಣಳಾದಡೆ ರಾಮನಾ | ನಿನ್ನನುರೆ | ಸೆರೆವಿಡಿವೆನಾನೀ ಕ್ಷಣಾ |
ಹರಿಸು ಸಾಯಕವೆನ್ನೊಳೂ | ಪೌರುಷವ | ಪರಿಕಿಸುವೆನಾ ಮುದದೊಳೂ          || ೧೩೫ ||
ತರುಣಿ ಭಾಪುರೆಯೆನ್ನುತಾ | ಶತ್ರುಹನು | ಗುರಿಯೊಳಸ್ತ್ರವ ಪೂಡುತಾ |
ಭರದೊಳೆಸೆಯಲು ಸುಲಭದಿ | ವಿಶಿಖವನು | ಮುರಿದು ಕೆಡೆದಳು ಭುವನದಿ       || ೧೩೬ ||
ಉರಿಶರವನಭಿಮಂತ್ರಿಸಿ | ಸೌಮಿತ್ರಿ | ಶಿರಕೆರಗಲತಿ ಸಾಹಸಿ |
ವರುಣಾಸ್ತ್ರದಿಂದದರನು | ಪರಿಹರಿಸಿ | ತರುಣಿ ನಿಂದಿರೆ ಕಂಡನೂ        || ೧೩೭ ||
ಸೆಳೆದು ಪರ್ವತ ಶರವನೂ | ಶತ್ರುಹನು | ಘಳಿಲನಾ ಕ್ಷಣವೆಸೆದನೂ |
ಕುಲಿಶಾಸ್ತ್ರದಿಂ ಚೂರ್ಣಿಸಿ | ಮದನಾಕ್ಷಿ | ನಿಲಲು ಕಾಣುತ ಘರ್ಜಿಸಿ       || ೧೩೮ ||
ಬೆರಗಾಗಿ ಶತ್ರುಘ್ನನೂ | ಮಂತ್ರಾಸ್ತ್ರ | ಕೆರಳಿ ಭೋರ್ಗರೆದೆಚ್ಚನೂ |
ಮುರಿಯಲದ ಕಾಣುತ್ತಲಿ | ಕಾಂಕಾಲ | ತೆರನಂತೆ ಕಿನಿಸಿಂದಲಿ || ೧೩೯ ||
ರಾಗ ಭೈರವಿ ಏಕತಾಳ
ಶ್ರೀ ರಘುರಾಮನ ಮಖಕೆ | ಈ | ಧಾರುಣಿ ತಲದೊಳು ಕರಕೆ |
ಸಾರಿರೆ ಭಕ್ತಿಯೊಳೀಗಾ | ಈ | ನಾರಿಯ ಗೆಲುತಿಹೆ ಬೇಗಾ      || ೧೪೦ ||
ಸರಸಿಜನಾಭನ ಪದವಾ | ನಾ | ನುರುತರ ಭಕ್ತಿಯೊಳ್ತಪವಾ |
ವಿರಚಿಸುತಿರಲಿವನನ್ನೂ | ಕರ | ಮುರಿಮುರಿ ಬಿಗಿದೊಯ್ಯುವೆನೂ         || ೧೪೧ ||
ದುರುಳೆಯೆ ತಾಳೆಂದೆನುತಾ | ರಘು | ವರನನು ಧ್ಯಾನಿಸಿಕೊಳುತಾ |
ಶರವಭಿಮಂತ್ರಿಸಿ ಬಿಡಲು | ಖಿಡಿ | ಸುರಿಸುತಲೈತರುತಿರಲು    || ೧೪೨ ||
ಭರದೊಳು ತುಂಡಿಪೆ ನೆನುತ | ಸತಿ | ಶರಗಳ ಬಿಡೆ ಗಜರುತ್ತಾ |
ಎರಗಲು ಶರಬಂದಾಗ | ಸತಿ | ಧರೆಯೊಳು ಮೂರ್ಛಿಸೆ ಬೇಗಾ || ೧೪೩ ||
ಧುರಬೇಡೆಂದುಸುರಿದೆನೂ | ಈ | ಗೊರಗಿದಳಾರಿಹರಿನ್ನೂ |
ಪರಿಕಿಪೆ ತಾನೆಂದೆನುತಾ | ನಿಂ | ದಿರುತಿರೆ ಶತ್ರುಹ ನಗುತಾ   || ೧೪೪ ||
ಭಾಮಿನಿ
ಲಲನೆ ಮೂರ್ಛಿಸಲಾಗ ತಾರಾ |
ವಳಿಯು ಕಾಣುತಲಿವರ ಗೆಲುವರೆ |
ಸುಲಭವಾಗದೆನುತ್ತ ಕುಮುದಿನಿಯೆಡೆಗೆ ವೇಗದಲಿ ||
ಘಳಿಲನೈದುತ ಚರಣಕೊಂದಿಸಿ |
ಕಳವಳಿಸಿ ಕೈಮುಗಿದು ನಿಂದಿರೆ |
ತಿಳುಹು ಭಯಮೇನೆನಲು ಭಕ್ತಿಯೊಳಾಗ ಪೇಳಿದಳೂ || ೧೪೫ ||
ರಾಗ ಮಧುಮಾಧವಿ ತ್ರಿವುಡೆತಾಳ
ಮಾತೆ ಲಾಲಿಸಯೋಧ್ಯ ನಗರದಿ | ಸೀತೆವಲ್ಲಭನಶ್ವಮೇಧವ |
ತಾ ತಳದು ಬಿಟ್ಟಿಹನು ತುರಗವ | ಭೂತಳೇಶರ ಗೆಲುವರೆ      || ೧೪೬ ||
ಬಂದುದೆಮ್ಮಯ ಪುರಿಗೆ ರಾಣಿಯು | ಬಂಧಿಸಿದಳೀ ಹಯವ ದಳಪತಿ |
ಯೆಂದೆನಿಪ ಶತ್ರುಹನು ಸಮರಕೆ | ನಿಂದ ರಘುವರನನುಜನೂ  || ೧೪೭ ||
ಭರತಸುತ ದಮನರನು ಗೆಲಿದೆನೂ | ಧುರದಿ ಮದನಾಕ್ಷಿಯನು ಶತ್ರುಹ |
ಧರೆಯೊಳಗೆ ಮೂರ್ಛಿಸುತ ಕೆಡೆದನು | ಪರಮ ಸಾಹಸವಂತನೂ        || ೧೪೮ ||
ರಾಗ ಸುರುಟಿ ಏಕತಾಳ
ಲಾಲಿಸುತಾ ಕ್ಷಣದಿ | ಶೋಕವ | ತಾಳುತಲತಿಭಯದೀ |
ಖೂಳ ತನವನೀವ್ ಗೈದಿರಿ ವ್ಯರ್ಥದಿ |
ಕಾಲಾಂತಕ ರಘುಪುಂಗವ ಕೋಪಿಪ          || ೧೪೯ ||
ತ್ರಿಭುವನಪರಿಪಾಲಾ | ಜಗತೀ | ವಿಭು ಕೌಸ್ತುಭಮಾಲಾ |
ಅಭಯಪ್ರದ ಶರಣಾಗತವತ್ಸಲ | ಶುಭದಾಯಕಗೆ ವಿರೋಧಗಳಾಯಿತು  || ೧೫೦ ||
ಆದಿಯೊಳೆನಗಿದನೂ | ತಿಳಿಸದೆ | ಪೋದಿರಿ ವಾರ್ತೆಯನೂ |
ಬಾಧಕಪಡಿಸಿದಿ ರಘುವರನನುಜನ | ಭೇದವನೆಣಿಸಿದಿರ್ವಿಶ್ವಾತ್ಮಕನೊಳು         || ೧೫೧ ||
ಭಾಮಿನಿ
ವಿರಚಿಸಿದ ತಪಗಳಿಗೆ ಸಾರ್ಥಕ |
ವಿರದತೆರ ಗೈದಿಹಿರಿ ವೇಗದಿ |
ತೆರಳಿ ಶತ್ರುಹನಡಿಗೆ ವಂದಿಸಿ ಬೇಡಿಕೊಂಬುವದೂ ||
ತರಳತನವಾಯ್ತೆನುತ ಕುಮುದಿನಿ |
ಭರದಿ ಮದನಾಕ್ಷಿಯನು ಚೇತನ |
ವೆರಸಿ ಬೇಗೆಬ್ಬಿಸುತಲೆಲ್ಲರು ಎರಗೆ ಶತ್ರುಹಗೆ || ೧೫೨ ||
ರಾಗ ಮಾರವಿ ಏಕತಾಳ
ಕೆರಳುತಲಾ ಕ್ಷಣ ಶತ್ರುಹ ಖಡುಗವ | ತಿರುಹುತ ವೇಗದಲಿ ||
ಅರರೆ ದುರುಳ ನಿಶಾಚರಿಯರ ನಿ | ಮ್ಮಿರಿಸೆನು ಜೀವದಲಿ      || ೧೫೩ ||
ಆರಿವಳೀ ಮುದಿ ಯೋಗಿನಿಯಂದದಿ | ಸಾರಿ ಬಂದಿಹಳೀಗಾ ||
ತೋರುವಿರಾತ್ಮಜ್ಞಾನಿಗಳೆನ್ನುತ | ಕ್ರೂರ ಸ್ವಭಾವಿಕರೂ         || ೧೫೪ ||
ಕೆರಳುತಲಾ ಕ್ಷಣ ಪುಷ್ಕಳ ದಮನರು | ತಿರುಹುತ ಖಡ್ಗವನೂ ||
ದುರುಳ ನಿಶಾಚರ ಸತಿಯರನೀ ಕ್ಷಣ | ಶಿರವರಿಯುವೆವೆನುತಾ || ೧೫೫ ||
ಖಿಡಿ ಸೂಸುತ ಹರಿನಾದದಿ ಮುಂದಕೆ | ಅಡಿಯಿಡುತಿರೆ ಕಂಡು ||
ನಡುಗುತ ಕುಮುದಿನಿ ಶತ್ರುಹಗೊಂದಿಸಿ | ಕಡು ದೈನ್ಯದೊಳಾಗ         || ೧೫೬ ||
ರಾಗ ಕಾಂಭೋಜಿ ತ್ರಿವುಡೆತಾಳ
ಕರುಣದಿ ಪೊರವುದೆನ್ನಾ | ಹೇ ಸೌಮಿತ್ರೆ | ಚರಣಕಿಂಕರಳೂ ನಿನ್ನಾ || ಪಲ್ಲ ||
ಅರಿಯದೀಕೆಯು ಕಟ್ಟಿದಳು ಹಯ | ಧುರಕೆ ಜ್ಞಾನವಿಹೀನೆ ನಿಂದಳು |
ಪರಮ ಪಾತಕಗೈದಳೀಕೆಯ | ತರಳೆಯಂದದಿ ಸಲಹಬೇಹುದೂ || ಅನುಪಲ್ಲ ||
ಹಿಂದಿನ ಭವದಿ ನಾವು | ಗೈದಿಹ ಕರ್ಮ | ದಿಂದಲಿ ಜನಿಸಿಹೆವೂ |
ನೊಂದಿಹೆವು ಸಂಸಾರಪಾಶದ | ಬಂಧನದಿ ಭವಭಯವ ಹರಿಸಲು |
ಬಂದಿಹೆವು ನಾವಿಲ್ಲಿ ತಪಿಸುವ | ದೆಂದೆನುತ ಶ್ರೀರಾಮನಂಘ್ರಿಯ         || ೧೫೭ ||
ಸುರಶಿಲ್ಪಿ ರಚಿಸಿಹನೂ | ಈ ಪುರಿಯ ಮ | ತ್ತರಮನೆಯಖಿಳವನ್ನೂ |
ಸುರುಚಿರದ ನವರತ್ನಮಯವಿದ | ಕರಕೆ ತವಪದಕರ್ಪಿಸೀರ್ಪೆನು |
ಕರುಣದಲಿ ಕೈಕೊಂಬುದೆನ್ನುತ | ಕರವ ಜೋಡಿಸುತೆರಗೆ ದೈನ್ಯದಿ        || ೧೫೮ ||
ಭಾಮಿನಿ
ವನಿತೆ ಭಕ್ತಿಯೊಳೆರಗೆ ಶತ್ರುಹ |
ಕನಿಕರದಿ ಮನ್ನಿಸುತ ವೇಗದಿ |
ಮನದೊಳೇನಿದೆ ಪೇಳಲದನಾ ಗೈವೆನುಪಕೃತಿಯಾ ||
ರಣಕೆ ನಿಂದಪರಾಧ ಕ್ಷಮಿಸಿಹೆ |
ನೆನಲು ಯೋಗಿನಿ ಕರವ ಮುಗಿಯುತ |
ಗುಣಯುತನೆ ಬಿನ್ನೈಪೆ ಕೇಳ್ವುದು ಸಾವಧಾನದಲಿ     || ೧೫೯ ||
೩
ರಾಗ ಸಾಂಗತ್ಯ ರೂಪಕತಾಳ
ರಾಜಾಧಿರಾಜ ರಾಜೇಂದ್ರಾ ಶ್ರೀರಾಮನ | ತೇಜಿಯನಿದಕೊ ಪ್ರೇಮದೊಳೂ ||
ರಾಜೀವಾಕ್ಷನ ಪಾದಾಂಬುಜವ ನೋಳ್ಪೆವು ನಾವು | ಆ ಜಗತ್ಪತಿಯೆಡೆ ಕಳುಹೂ   || ೧೬೦ ||
ಸರಸಿಜಾಕ್ಷಿಯರಿವರೆಲ್ಲರ ದಶಕಂಠ | ನಿರಿಸಿಹ ಕಾರಾಮಂದಿರದಿ ||
ಕರೆತಂದೆ ಪರತರ ಮೋಕ್ಷಸಂಪದ ಮಾರ್ಗ | ಒರೆದಿಹೆನಿವರಿಂಗೆ ನಾನೂ || ೧೬೧ ||
ತೆರಳುವೆವೀಗ ಸಾಕೇತಕೆ ವಹಿಲದಿ | ಕರುಣಿಸಪ್ಪಣೆಯ ಸೌಮಿತ್ರಿ ||
ಪರಮಾತ್ಮ ದರ್ಶನೋತ್ಸಕವು ಬಾಧಿಪುದೀಗ | ಪರಮ ಸಾಯುಜ್ಯ ಸಂಪದಕೆ      || ೧೬೨ ||
ರಾಗ ಕೇತಾರಗೌಳ ಅಷ್ಟತಾಳ
ಹರುಷದಿ ಶತ್ರುಘ್ನ ಬೆರಳ ಮುದ್ರಿಕೆಯನ್ನು | ಕರುಣಿಸಿ ಯೋಗಿನಿಗೆ |
ಕರದೊಳಗಿದರನ್ನು ಪಿಡಿದು ಸಾಕೇತವ | ಸ್ಮರಿಸಲು ತೆರಳುವಿರಿ          || ೧೬೩ ||
ತೆರಳಿರಿ ವೇಗದೊಳೆಂದಾಜ್ಞಾಪಿಸಲಾಗಿ | ಎರಗುತ್ತಾ ಕುಮುದಿನಿಯೂ |
ಒರೆವೆ ಕೇಳ್ಮುಂದೆ ನಿಮ್ಮಯ ವಾಜಿ ಪೋಗಲು | ಬರುವ ವಿಪತ್ತುಗಳಾ    || ೧೬೪ ||
ಹರನ ಕಿಂಕರನೊಲು ಧುರವು ಸಂಘಟಿಪುದು | ಪರಮ ಬಲಾಢ್ಯನಾತ
ಕರುಣಿಸುತಿಹೆದಿವ್ಯ ಶಕ್ತಿಯಸ್ತ್ರವನಿದ | ಪರಿಗ್ರಹಿಸಯ್ಯ ನೀನೂ   || ೧೬೫ ||
ಭರದೊಳೀಯಸ್ತ್ರವನೆಸೆಯಲು ಹರನೊಳ | ಗಿರುವ ಭಕ್ತಿಯ ತೊರೆದೂ |
ಪರಮಾತ್ಮ ರಾಮಚಂದ್ರನ ಭಕ್ತಿಯವನಿಂಗೆ | ಬರುವದೆನುತಲಿತ್ತಳು      || ೧೬೬ ||
ಭಾಮಿನಿ
ಪಡೆದ ಶಕ್ತಿಯನಾಗ ಶತ್ರುಹ |
ಮಡದಿಯರ ಕಳುಹುತ್ತಯೋಧ್ಯಕೆ |
ಒಡನೆ ಮಾಯಾಪುರವ ತನ್ನೊಶಗೊಂಡು ವೇಗದಲಿ ||
ಪಡೆಸಹಿತ ಪೊರಮಟ್ಟು ಯಮುನಾ |
ತಡಿಗೆ ಬಂದಲ್ಲಿಂದ ಮುಂದಕೆ |
ಪೊಡವಿಪರನರಸುತ್ತ ನಡೆದನು ತುರಗ ಬೆಂಬಳಸಿ    || ೧೬೭ ||
ರಾಗ ಕಾಂಭೋಜಿ ಝಂಪೆತಾಳ
ಇತ್ತ ಜೋತಿರ್ಮೇಧ ಪುರದರಸ ವೀರಮಣಿ |
ಪುತ್ರನಾಗಿಹ ಪಿರಿಯ ರುಗ್ಮಾಂಗದಾಖ್ಯಾ ||
ಮತ್ತೆ ಕಿರಿಯ ಶುಭಾಂಗದೆಂಬೀರ್ವರೋಲಗಕೆ |
ಅರ್ತಿಯೊಳ್ಬಂದು ಮಂಡಿಸುತಾ     || ೧೬೮ ||
ಅನುಜಾತ ಕೇಳೆಮ್ಮ  ಉಪವನದಿ ರಂಜಿಸುವ |
ಘನತರದ ಪಣ್ಣು ಫಲವನು ಕೊವರೀಗಾ ||
ಮನದೊಳಾತುರವಿಹುದು ಯೇಳೆನುತ ರುಗ್ಮಾಂಗ |
ವನಕೆ ಪೊರಟನು ತೋಷದಿಂದಾ   || ೧೬೯ ||
ಭರದೊಳೈತಂದಾಗ  ಪರಿಪರಿಯ ತರುಲತೆಯೊಳ್ |
ಇರುವ ಸುಮಫಲ ಪಣ್ಣಪರಿಕಿಸುತ ಮುದದಿ ||
ಸುರಪನುದ್ಯಾವನವೊ  ವರವಸಂತ ಜಯಂತ |
ನುರು ವಿಲಾಸಸ್ಥಾನವೆನೆ ಭ್ರಾಂತಿಗೊಳುತಾ  || ೧೭೦ ||
ರಾಗ ಪುನ್ನಾಗ ಏಕತಾಳ
ಪರಿಕಿಸು ಸಹಜನೀ ಯುಪವನ ಸಿರಿಯಾ |
ತರುಗಳ ಮಧ್ಯದಿ ಝೋಂಪಿನ ಲತೆಯಾ || ಪಲ್ಲ ||
ಭರಿತ ಸುಮಗಳ್ಮಕರಂದ ಪೂರಿತೆಯಾ |
ಸರಸದಿ ಸವಿಯುವ  ಷಟ್ಪದತತಿಯಾ || ಅನುಪಲ್ಲ ||
ಚೂತ ಪ್ರಿಯಾಳ ವಾಮ್ರಾತ ಕದ್ರುಮವೂ |
ಮಾತರಂಗವು ಪಾರಿಜಾತ ಕ್ರಮುಕವೂ |
ಕೇತಕಿ ಬದರಿ ಕಪಿತ್ಥ ಮಾದಲವೂ |
ಈ ತರುಗಳ ಶೋಭೆ ಮನಕೆ ವಿಸ್ಮಿತವೂ     || ೧೭೧ ||
ಮಂದಾರಶೋಕ ತಮಾಲ ಕಿಂಶುಕವೂ |
ಕುಂದ ಪನಸ ಕೋವಿದಾರ ಪಾಟಲವೂ |
ಚಂದನವಗರು ಶ್ರೀಗಂಧ ಪಾದಪವು |
ಸುಂದರಕರಮಾಗಿ ತೋರ್ಪುದೀ ವನವೂ    || ೧೭೨ ||
ವಾರ್ಧಕ
ಕುಮುದ ಕಲ್ಹಾರ ಶತಪತ್ರ ಶೋಭಿತಮಾದ |
ವಿಪುಲ ಜಲದಿಂದೊಪ್ಪುತೀರ್ಪ ಸರಸಿಯೊಳೀಗ |
ಗಮಿಸುತಿಹ ಹಂಸ ಕಾರಂಡ ತಿತ್ತಿರಿ ನಿಚಯ ಕಲಕಲಸ್ವನದಿಂದಲಿ ||
ಅಮಮವೆನ್ನಯ ಮನವ ಸೆಳೆದಪುದುವಾರಾಮ |
ವಮರೇಂದ್ರ ನಂದನವ ಧಿಕ್ಕರಿಪುದೆಂದೆನುತ |
ಭ್ರಮಿಸಿ ರುಗ್ಮಾಂಗದನು ಚರಿಸುತಿರಲೈತರುವ ಹಯವ ಕಂಡಾ ಕ್ಷಣದೊಳೂ      || ೧೭೩ ||
ಭಾಮಿನಿ
ಕನಕಮಯದಾಭರಣ ಶೋಭಿತ |
ಘನತರದ ವಾಜಿಯನು ಪರಿಕಿಸೆ |
ಘಣೆಯೊಳಗೆ ಬಿಗಿದೀರ್ದ ಲೇಖನವನ್ನು ಕಾಣುತಲಿ ||
ಅನುಜ ವಾಚಿಸು ಬರಹವೇನದು |
ವನದೊಳೇತಕೆ ಬಂದುದೀ ಹಯ |
ವೆನಲು ವೇಗ ಶುಭಾಂಗ ಲೇಖನ ತೆಗೆದು ವಾಚಿಸಿದ  || ೧೭೪ ||
ರಾಗ ಕೇತಾರಗೌಳ ಅಷ್ಟತಾಳ
ಸ್ವಸ್ತಿ ಶ್ರೀ ಸಾಕೇತಪುರಪತಿ ಜಗತಿ ಸ | ಮಸ್ತರೊಡೆಯ ರಾಮನು |
ಉತ್ತುಮ ಹಯಮೇಧವನು ಗೈವ ದೇವದೇ | ವೋತ್ತುಮ ತವಕದಲಿ      || ೧೭೫ ||
ಧರೆಯೊಳು ತುರಗವ ಶತ್ರುಹನೊಂದಿಗೆ | ಚರಿಸಲು ಬಿಟ್ಟಿಹನೂ |
ಧುರಪರಾಕ್ರಮರು ಹಯವ ಕಟ್ಟಿ ಸಂಗರ | ವಿರಚಿಪುದೆಮ್ಮೊಡನೆ || ೧೭೬ ||
ಬಲಹೀನರಾಗಿಹ ನೃಪರು ಕಾಣಿಕೆಯಿತ್ತು | ಬಲಸಹಾಯಕೆ ಬಹುದು |
ಕೊಳುಗುಳವನುಗೈದು ಸೋತಡೆಯಪಹಾಸ್ಯ | ಇಳೆಯೊಳು ಖಂಡಿತವೂ          || ೧೭೭ ||
ರಾಗ ಮಾರವಿ ಏಕತಾಳ
ಎನುತೀ ಪರಿಯೊಳು ಬರದಿಹ ಲೇಖನ | ವನು ವಾಚಿಸಲಾಗ ||
ಘನತರ ಕ್ರೋಧದಿ ರುಗ್ಮಾಂಗದ ತ | ನ್ನನುಜನೊಳಿಂತೆಂದ     || ೧೭೮ ||
ಹರನೋರ್ವನೆ ಬ್ರಹ್ಮಾಂಡಕೆ ಒಡೆಯನು | ಚರನಂದದೊಳೀಗ ||
ಇರುತಿಹನೆಮ್ಮರಮನೆಯನು ಕಾಯುತ | ಲರಿಯರು ಈ ಪರಿಯಾ       || ೧೭೯ ||
ಬರೆದಿದೆ ಜಗತೀಗೊಡೆಯನು ರಾಮನು | ಪರದೇವತೆಯೆನುತ ||
ಧುರವಿಕ್ರಮಿಗಳು ಹಯ ಬಂಧಿಪುದೆಂ | ದಿರುತಿದೆ ನೋಡಿದೆಯಾ         || ೧೮೦ ||
ಕರವೀವುದು ಬಲ ಹೀನರೆಂದಿರುತಿದೆ | ಅರಿವರೆ ಎಮ್ಮೊಲವಾ ||
ಧುರದೊಳು ಶತ್ರುಹ ರಾಮರನೀ ಕ್ಷಣ | ಶರಣೆಂದೆನಿಸುವೆನೂ   || ೧೮೧ ||
ಬರುತಿಹರಾರೈ ನೋಳ್ಪೆನು ತಾನೆಂ | ದ್ವರಿಯುತ ರುಗ್ಮಾಂಗ ||
ತುರಗವತಂದಾ ಕ್ಷಣದಲಿ ಬಂಧಿಸಿ | ಧುರ ನಿಶ್ಚಯ ಗೈದೂ      || ೧೮೨ ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ತೆರಳಿ ಸಿಂಹಾಸನದಿ ಕುಳಿತಿಹ | ಧರಣಿಪಾಲಕ ವೀರಮಣಿ ಪದ |
ಕೆರಗಲುಭಯರನಪ್ಪಿ ಮುದ್ದಿಸಿ | ಹರುಷದಿಂದ || ೧೮೩ ||
ಆವಕಡೆಗೈದಿದಿರಿ ನಿಮ್ಮಯ | ಹಾವಭಾವವ ನೋಡೆ ವದನದಿ |
ಪಾವಕನೆ ಜ್ವಲಿಪಂತೆ ಕಾಂಬುದಿ | ದ್ಯಾವ ಪರಿಯೂ   || ೧೮೪ ||
ಸರಸ ಸವಿನುಡಿಯಾಟಪಾಟದಿ | ಹರುಷದಿಂ ಪೂರ್ಣಿಮದ ಚಂದಿರ |
ಸರಿಸಮೋಪಮ ವದನ ಕಂಡಿಹ | ತೆರನಿದೇಕೆ         || ೧೮೫ ||
ಕರಮುಗಿದು ರುಗ್ಮಾಂಗನೀ ದಿನ | ತೆರಳೆಯುಪವನದಲ್ಲಿ ನಡೆದಿಹ |
ಪರಿಯ ಪೇಳ್ವೆನು ಜನಕ ಚಿತ್ತವ | ನಿರಿಸಿಕೇಳೈ         || ೧೮೬ ||
ರಾಗ ಕಾಂಭೋಜಿ ಅಷ್ಟತಾಳ
ಅನುಜನೊಡನೆಯುಪ | ವನಕೆ ಪೋಗಿರೆ ನಾನು | ತಂದೆ ಕೇಳೂ ||
ಫಣೆಯೊಳ್ ಲೇಖನವಿದ್ದ | ತುರಗವೈತಂದಿತು | ತಂದೆ ಕೇಳೂ || ೧೮೭ ||
ಸಾಕೇತಪುರವಂತೆ | ರಾಮನೆಂಬವನಂತೆ | ತಂದೆ ಕೇಳೂ ||
ಲೋಕೇಶ ತಾನು ಯಜ್ಞವ ಮಾಳ್ಪೆನೆನುತಲೆ | ತಂದೆ ಕೇಳೂ   || ೧೮೮ ||
ಬಲವಂತರೀ ಹಯ ಕಟ್ಟಿ ಕಾದುವದಂತೆ | ತಂದೆ ಕೇಳೂ ||
ಬಲಹೀನರ್ಕಪ್ಪವ ಕೊಡಲೆಂದು ಬರೆದಿದೆ | ತಂದೆ ಕೇಳೂ       || ೧೮೯ ||
ತುರಗವ ಬಲ್ಮೆಯೊಳ್ಕಟ್ಟಿಹೆ ನಾನೀಗ | ತಂದೆ ಕೇಳೂ ||
ಧುರಗೈದು ಮೂರ್ಖರ  ಸೆರೆಯೊಳಗಿಕ್ಕುವೆ | ತಂದೆ ಕೇಳೂ     || ೧೯೦ ||
ರಾಗ ಕೇತಾರಗೌಳ ಝಂಪೆತಾಳ
ಕಂದ ಭಾಪುರೆ ನಿನ್ನನೂ | ಸುಕೃತ ಫಲ | ದಿಂದನಾ ಪಡೆದಿರ್ಪೆನೂ |
ಚೆಂದವಾಯಿತು ಹಯವನೂ | ನೀನೀಗ | ಬಂಧಿಸಿದು ಒಳಿತೆಂಬೆನೂ     || ೧೯೧ ||
ಆರಿಹರು ರಣರಂಗದಿ | ಎಮ್ಮಿದಿರು | ಸಾರುವರು ತ್ರೈಭುವನದಿ |
ಧೀರರಿಹರೆಂಬ ಬಗೆಯಾ | ರಾಮನಿಗೆ | ತೋರುತಿಹೆನಾ ನಿಶ್ಚಯಾ       || ೧೯೨ ||
ಪಾವನಾತ್ಮಕ ಭರ್ಗನೂ | ಎಮ್ಮ ಕುಲ | ದೇವನಾ ಪೂಜಿಸುವೆನೂ |
ಆವ ಭಟ ಬಹನೆನ್ನುತಾ | ಸಂಗರದ | ಠೀವಿಯೊಳಗಿರೆ ಸಂತತಾ         || ೧೯೩ ||
ಭಾಮಿನಿ
ಇತ್ತ ತುರಗವನರಸಿ ಕಾಣದೆ |
ಚಿತ್ತದಲಿ ಚಂಚಲಿಸಿ ಚಾರರು |
ಶತ್ರುಹನ ಪದಕೆರಗಿ ಬಿನ್ನೈಸಿದರು ದೈನ್ಯದಲಿ ||
ಎತ್ತ ಪೋದುದೊ ಮುಂದೆ ಕಂಗೊಳಿ |
ಸುತ್ತಿರುವ ಪುರವ್ಯಾವುದಿದನೀ |
ವಿಸ್ತರಿಸಬೇಕೆಂದು ಸುಮತಿಯಕೇಳಲವನೆಂದ         || ೧೯೪ ||
ರಾಗ ಜಂಜೂಟಿ ಅಷ್ಟತಾಳ
ಚರಣಕೆ ಬಿನ್ನೈಸುತಿಹೆನೂ | ಮುಂ |
ದಿರುತಿಹ ಪುರಿಯ ನಾಮವನೂ |
ಅರಿತಿಹೆ ಜೋತಿರ್ಮೇದಾಖ್ಯವೆಂಬುದು ಪುರ |
ಹರನ ಕಿಂಕರ ವೀರಮಣಿತಾ | ಹರುಷದಲಿ ಪಾಲಿಪನು ಕೇಳೈ  || ೧೯೫ ||
ಪೃಥಿವಿಪಾಲನ ಸುಕುಮಾರೀ | ಇಕ್ಷು |
ಮತಿಯ ತಪಕೆ ದಯದೋರಿ |
ಅತಿ ವ್ಯಾಮೋಹದೊಳವಳೊರಿಸಿಕೊಂಡಾ ಪಶು |
ಪತಿಯು ಪ್ರಮಥರಗೂಡಿ ಸಂತತ | ಹಿತದಿ ನೆಲಸಿಹ ನಗರವಿದರೊಳು   || ೧೯೬ ||
ತರಳರೀರ್ವರು ವೀರಮಣಿಗೆ | ಸೈನ್ಯ |
ವಿರುವದಸಂಖ್ಯಾಕದೊಳಗೆ |
ತುರಗವ ಕಟ್ಟಿಹರಿವರನ್ನು ಗೆಲುವರೆ |
ಪರಮ ದುರ್ಘಟ ಹರನ ಬಲದೊಳು | ಪರಿಭವಗಳೆಂತಹುದೊ ಕಾಣೆನೂ || ೧೯೭ ||
ರಾಗ ಮಧುಮಾಧವಿ ತ್ರಿವುಡೆತಾಳ
ಎನಲು ಕೇಳುತಲಾಗ ಶತ್ರುಹ | ಇನಕುಲದ ನೃಪಧರ್ಮವಹಿತರೊ |
ಳನುವರಕೆ ಸಂಧಾನವಾದಿಯೊ | ಳನುಕರಿಪುದೊಳಿತೀಗಳೂ   || ೧೯೮ ||
ವಿಹಿತದಿಂ ಕಪ್ಪಗಳನರ್ಪಿಸೆ | ಮಹಿಪನೊಳು ಧುರವೆಲ್ಲ ಮುಳಿದರೆ |
ಯಹಿತನಿವನನು ಗೆಲುವೆ ನಿಮಿಷದೊ | ಳಹಿ ವಿಭೂಷಣಗಂಜೆನೂ        || ೧೯೯ ||
ಪೊರಟಿಹೆವು ಶ್ರೀರಾಮಕಾರ್ಯಕೆ | ಬರದು ಎಮಗಪಜಯಗಳೆಂದಿಗು |
ಪರಮ ದುರ್ಘಟ ಸುಲಭವಾಪುದು | ಬರಿದೆ ಯೋಚಿಪುದೇತಕೆ  || ೨೦೦ ||
ಭಾಮಿನಿ
ಮರುತಸುತ ಬಾ ಚತುರನೀನಹೆ |
ತೆರಳು ಸಂಧಾನಕ್ಕೆ ನೃಪನೊಡ |
ನರುಹು ತುರಗವ ಬಿಟ್ಟು ಕಪ್ಪವನೀಯದಿರಲವನೂ ||
ತರುಬಿ ಸೇನೆಯ ಬಂಧು ಬಾಂಧವ|
ತರಳರೊಡಗೂಡುತ್ತ ಶೈಮುನಿ |
ಪುರಕೆ ಪೋಪರೆ ಪೊರಡು ಧುರಕೆಂದೆನುತ ಪೇಳೆಂದ  || ೨೦೧ ||
ಕಂದ
ಅಸ್ತೆಂದೆನುತಲೆ ಮಾರುತಿ |
ಶತ್ರುಹನಡಿಗಭಿವಂದಿಸಿ ಜವದಿಂ ಪೊರಡುತೆ |
ಪೃಥ್ವಿಪನೆಡೆಗಾ ಕ್ಷಣದೊಳ್ ||
ಅರ್ತಿಯೊಳೈತರೆ ರಘುಪತಿ ಭಜನೆಯೊಳಾಗಳ್       || ೨೦೨ ||
ರಾಗ ಕೇತಾರಗೌಳ ಝಂಪೆತಾಳ
ವೀರಮಣಿಯಾಸ್ಥಾನದಿ | ವಿಷ್ಟರವ | ನೇರಿ ಕುಳಿತಿರೆ ಮೋದದಿ |
ಮಾರುತಿಯು ಬರೆ ಕಾಣುತಾ | ಬಂದನಿವ | ನ್ಯಾರೆಂದು ಬೆರಗಾಗುತಾ   || ೨೦೩ ||
ತರುಚರನು ಇವನೆನುತಲಿ | ಮನ್ನಿಸದೆ | ಇರಲು ವಾಲಾಸನದಲಿ |
ಧರಣಿಪಾಲನ ಇದಿರೊಳು | ಮಂಡಿಸಿದ | ಮರುತಾತ್ಮಭವ ಮುದದೊಳೂ         || ೨೦೪ ||
ಪರಿಕಿಸುತ ರುಗ್ಮಾಂಗನೂ | ವನಚರನೆ | ಬರವೇನು ಮದಮೂರ್ಖನೂ |
ಧರಣಿಪಾಲಕನೆದುರೊಳು | ಮಂಡಿಸಿದೆ | ಸರಿಸಮನೆ ವಿಕ್ರಮದೊಳೂ    || ೨೦೫ ||
ಮದಮುಖರು ನೀವೀಗಳೂ | ಶ್ರೀರಾಮ | ಪದಿನಾಲ್ಕು ಜಗತೀಯೊಳೂ |
ಅಧಿಕನಶ್ವವ ಪಿಡಿದಿರಿ | ಬರಿದೇಕೆ | ಕದನ ಕಾರಣರಾದಿರಿ       || ೨೦೬ ||
ರಾಗ ಮಾರವಿ ಏಕತಾಳ
ವೀರಮಣಿಯು ಹೂಂಕರಿಸುತಲಾ ಕ್ಷಣ | ಸಾರೆಲೊ ಮರ್ಕಟನೆ ||
ಆರೆಲೊ ನಿನ್ನಯ ರಾಮನ ಬೆದರಿಕೆ | ದೋರುವೆ ಕಲಿಯಹನೆ   || ೨೦೭ ||
ಕಲಿಗವ ಕಾಲಾಂತಕನಹನಬ್ಧಿಗೆ | ಬಲಿಯುತ ಸೇತುವೆಯಾ ||
ಕಲಹದಿ ದಶಶಿರ ಕುಂಭಶ್ರವಣರ | ಕುಲವನೆ ತರಿದಿಹನೂ       || ೨೦೮ ||
ಅರಿತಿಹೆ ಖಳ ನೊದಿರುತಿಹ ಸತಿಯನು | ತೊರೆದುರೆ ನಾಚಿಕೆಯಾ ||
ಕರೆತಂದಿಹನವನ್ಯಾತಕೆ ಪೊಗಳುವೆ | ಧರೆಯೊಳಗಪಹಾಸ್ಯ     || ೨೦೯ ||
ರಾಗ ತುಜಾವಂತು ಮಟ್ಟೆತಾಳ
ಯಾತಕಿಂತು ನುಡಿವೆ ಮೂರ್ಖನೆ | ಲೋಕಮಾತೆ ಸೀತೆ ಭುವನ |
ಖ್ಯಾತೆಯಾದಿಶಕ್ತಿ ಮೂಢನೆ || ಪಲ್ಲ ||
ಮೂಲಪ್ರಕೃತಿಯಿವಳ ದೆಸೆಯಲಿ | ಖಳರ ನಿ |
ರ್ಮೂಲಗೈವ ನೆವನದಿಂದಲಿ |
ತಾಳಿ ರಾಮಾವತಾರ | ಮೂಲಪುರುಷ ವಿಶ್ವಮೂರ್ತಿ |
ಖೂಳ ದನುಜರರಿದುಯಗ್ನಿ |
ಜ್ವಾಲೆಯೊಳಗೆ ಪರಿಕಿಸೀರ್ಪನೂ | ಸತಿಯನಾ |
ಮೇಲೆ ಕೂಡಿ ಮುದವ ತಾಳ್ದನೂ    || ೨೧೦ ||
ಹರನು ಬ್ರಹ್ಮಾಂಡಕೊಡೆಯನೂ | ಇವನ ಬಿ |
ಟ್ಟಿರದು ವಿಶ್ವಮೂರ್ತಿ ಭರ್ಗನೂ |
ಗಿರಿಜೆ ಮೂಲಪ್ರಕೃತಿಯಾದಿ | ಪುರುಷ ಚಂದ್ರಚೂಡ ಗಂಗಾ |
ಧರನು ಯಮ್ಮ ಪುರದೊಳಿಹನು |
ಪರಮಮಹಿಮನಿವನ ಪೋಲುವಾ | ರುಂಟೆ ಕೀಶ |
ಮರುಳು ನಿನಗೆ ಮುಚ್ಚು ವದನವಾ || ೨೧೧ ||
ಧರೆಯೊಳಖಿಳ ಕ್ಷಾತ್ರಿವರ್ಗವಾ | ನಾಶಗೈದ |
ಪರಶುರಾಮ ಗರ್ವದಹನವಾ |
ಹರುಷದಿಂದ ಗೈದು ಇಂದ್ರ | ತರಳ ವಾಲಿಯನ್ನು ವಧಿಸಿ |
ಧರೆಯೊಳಖಿಳ ಖಳರ ತರಿದ |
ಪರಮಪುರುಷ ರಾಮಚಂದ್ರನೂ | ಹರನೊಳಿವನು |
ಪರಿಪರಿಯ ಪೂಜೆಗೊಂಡನೂ       || ೨೧೨ ||
ಒಳಿತು ನಿನಗೆ ದೇವನಾಗಲಿ | ನಿನ್ನನಿಲ್ಲಿ |
ಕಳುಹಿಕೊಟ್ಟರಾರು ತ್ವರೆಯಲಿ |
ತಿಳುಹು ಬಂದ ಕಾರ್ಯವೇನೂ | ವಲಿಮುಖ್ಯಾಖ್ಯ ಮಾಜದುಸುರು |
ಪಲವುಮಾತಿನಿಂದ ಲೇನು |
ಅಳುಕಲ್ಯಾಕೆ ಪೇಳು ಪೇಳೆಲಾ | ಉತ್ತರವನು |
ಘಳಿಲನೀವೆ ಪೋಗು ಪೋಗೆಲಾ     || ೨೧೩ ||
ರಾಗ ತೋಡಿ ಅಷ್ಟತಾಳ
ತರಣಿವಂಶ ಪ್ರದೀಪ ರಾಮನ | ತುರಗವನು ಬಿಟ್ಟೀಗ ವೇಗದಿ |
ಕರವನರ್ಪಿಸು ಶತ್ರುಹಾಖ್ಯನಿಗೆ ||
ದುರುಳತನವನು ಗೈಯೆ ನಿನ್ನಯ | ಶಿರವ ಚಂಡಾಡುತ್ತಲಂತಕ |
ಪುರವ ಪೊಗಿಸುವೆವೀಗ ಸಂಗರದಿ  || ೨೧೪ ||
ಬಂಧಿಸಿದ ಹಯವನ್ನು ಬಿಡೆ ನಾ | ನೆಂದಿಗಾದರು ನಿನ್ನ ಶತ್ರುಹ |
ನಿಂದಲಾಗುವ ಧುರವ ಕಾಂಬುವೆನೂ ||
ಚೆಂದದೊಳು ನಿಮ್ಮೆಲ್ಲರನು ಎಳೆ | ತಂದು ಸೆರೆಯೊಳಗೆಕ್ಕಿ ಕೀರ್ತಿಯ |
ಪೊಂದುವೆನು ಪೋಗೀಗ ಪೇಳೆಂದಾ         || ೨೧೫ ||
ಭಾಮಿನಿ
ವೀರಮಣಿಯಿಂತೆನಲು ಕನಲುತ |
ಮಾರುತಾತ್ಮಜನೆಂದ ಧೂರ್ತನೆ |
ತಾರದಿಹೆ ನೇಮವನು ನಿನ್ನೊಧೆಗೀಗ ಬಿಟ್ಟಿಹೆನೂ ||
ದಾರುಣಕೆ ಮಾರ್ಬಲವ ನೆರಹುತ |
ಭೋರನೈತಹುದೆನುತ ಪಿಂದಕೆ |
ಸಾರಿ ಶತ್ರುಹನಡಿಗೆ ವಂದಿಸುತಾಗಲಿಂತೆಂದ || ೨೧೬ ||
ವಾರ್ಧಕ
ಲಾಲಿಸೆಲೆ ದೇವನಾಂ ಪೋಗಿಯೊಡ್ಡೋಲಗದಿ |
ಖೂಳನಹ ವೀರಮಣಿ ಕುಳ್ಳಿರಲು ಬಹುಪರಿಯ |
ಪೇಳಿದೆನು ಕರವನೀಯೆಂದು ಕೇಳದೆ ಮೂರ್ಖ ನಿಂದಿಸುತ ರಘುರಾಮನ ||
ಕಾಳಗಕೆ ಬಹೆನೆಂದು ಧಿಕ್ಕರಿಸಿ ಕಳುಹಿದನು |
ಸೀಳುವೆನು ನಾನವನ ಪಾಲಿಸಪ್ಪಣೆಯೆನಲ್ |
ತಾಳೆನುತ ಶತ್ರುಘ್ನ ಮನ್ನಿಸುತ ಹನುಮನಂ ಪುಷ್ಕರಾದ್ಯರೊಳೆಂದನು   || ೨೧೭ ||
ರಾಗ ಸುರುಟಿ ಏಕತಾಳ
ಧುರವಿಕ್ರಮನಿವನೂ | ಎಂಬುವ | ಪರಿಗಳನರಿತಿಹೆನೂ |
ಹರನಿಹಬೆಂಬಲ ಕೊಳುಗುಳ ಕಠಿಣವು |
ಭರಿತದಿ ಸೇನೆಗಳಿರುತಿಹುದೀತಗೆ   || ೨೧೮ ||
ದುರಿತಾಂತಕನೊಳಗೆ | ವೈರವ | ವಿರಚಿಪ ಮಾನವಗೆ |
ಬರದೆಂದಿಗು ಜಯವಿವನನು ಸಮರದಿ |
ಪರಿಪರಿಯತ್ನದಿ ಸೆರೆವಿಡಿದೊವೆನು  || ೨೧೯ ||
ಹುಲುನರನಾಥನಿಗೆ | ಬೆದರಲು | ಜಲಜಾಂಬಕನೆನಗೆ |
ಬಲಕಧಿಪತಿತನ ಕೊಟ್ಟಿಹನ್ಯಾತಕೆ |
ಕಲಿಕಾಲಾಂತಕಗಂಜೆನು ಧುರದಲಿ  || ೨೨೦ ||
ರಾಗ ಘಂಟಾರವ ಅಷ್ಟತಾಳ
ಪಾಲಿಸಪ್ಪಣೆ ಎನುತಲೆ ಪುಷ್ಕಳ |
ಖೂಳನನು ಜವಗೆಡಿಪೆ ಸೇನಾ | ಜಾಲದೊಂದಿಗೆತ್ವರಿತದಿ       || ೨೨೧ ||
ಒಂದೇ ಮುಷ್ಟಿಯೊಳಹಿತನ ಮರ್ದಿಸಿ |
ಬಂದು ನಮಿಸುವೆನೆನುತ ಮಾರುತಿ | ನಿಂದು ವೀರಾವೇಶದಿ    || ೨೨೨ ||
ದುರುಳನೀತನ ಪುರವನ್ನೆ ವೇಗದಿ |
ಬರಸೆಳೆದು ಕಿತ್ತೊದು ರಾಮನ | ಚರಣಕರ್ಪಿಪೆನೆಂದನೂ       || ೨೨೩ ||
ಭಾಮಿನಿ
ಪೃಥ್ವಿಪನ ಪುರಿಯನ್ನು ಲಗ್ಗೆಯ |
ಮುತ್ತುವದುವೇಗೆನುತಲಾಕ್ಷಣ |
ಶತ್ರುಹನು ನೇಮಿಸಲು ವೀರಾವೇಶದಿಂದಾಗ ||
ಬಿತ್ತರಿಪ ಕೋಟೆಗಳ ಮುರಿದೊಳ |
ಗುತ್ತರಿಸಿ ರಕ್ಷಕರ ಸದೆಯುತ
ಸುತ್ತ ತರುಬಿಹ ಬಲವೆ ಕಂಡಾ  ದ್ವಾರಪಾಲಕರು      || ೨೨೪ ||
ರಾಗ ಕಮಾಚು ಏಕತಾಳ
ಆರೆಲಾ ಒಳಪೊಕ್ಕಾ ಹೊಂತ | ಕಾರಿಗಳಿರ ಜೋಕೆ |
ಧೀರರಾವ್ತ ರೆಮ್ಮಾ | ಕೆಣಕೀ | ಸಾರುವಿರೆಮನಾ ಪುರಕೆ          || ೨೨೫ ||
ಭರತ ತರಳ ಪುಷ್ಕಳಾಖ್ಯ | ಧುರಧೀರನು ನಾನೂ ||
ತೆರಳೀ ನಿಮ್ಮಪ್ಪನಿಗೆ ಪೇಳೀ | ಧುರಕೆ ಬರಲೀಗವನೂ || ೨೨೬ ||
ಬಿದ್ದಾವ್ ಕೆನ್ನೆಮ್ಯಾಗೆ ಹೊಡತಾ | ಗದ್ದಲ್ ಗಂಜಲ್ ಯೇಕೋ ||
ಬುದ್ಧಿಯುಂಟೆ ಅಗಡಸಿಘಾಗಳ | ಸುದ್ದಿ ನಿನಗೆ ಸಾಕೊ  || ೨೨೭ ||
ಸಿಟ್ಟಿನಿಂದ ತಟ್ಟಿ ಕೆನ್ನೆಗೆ | ಕಟ್ಟಿ ಕರಗಳನ್ನೂ ||
ದಿಟ್ಟ ಪುಷ್ಕಳನೆಂದನೆಲೆಲೆ | ದುಷ್ಟ ಸಾರೀಗಿನ್ನೂ       || ೨೨೮ ||
ಭಾಮಿನಿ
ತೆರಳಿ ನಿನ್ನೊಡೆಯನಿಗೆ ವೇಗದಿ |
ಧುರಕೆ ಶತ್ರುಹನೊಡನೆ ಬಹುದೆಂ |
ದರುಹು ನೀನೆನುತಾಗ ಚಂಡಿಕೆಪಿಡಿದು ನೂಕಿದನೂ ||
ಚರನುಕಾತರಿಸುತ್ತಲಾ ಕ್ಷಣ |
ತೆರಳಿಯೋಲಗದೊಳಗೆ ಕುಳಿತಿಹ |
ಧರಣಿಪಾಲಕ ವೀರಮಣಿಗೆರಗುತ್ತ ದುಗುಡದಲಿ         || ೨೨೯ ||
೪
ಲಾವಣಿ
ಜೀಯ ಸಲಾಂ ತಕ್ಕೊ ಸಾಮಿ | ರಿಪು |
ರಾಯ ವಿಪಿನ ದಾವಾನಲನೆ ಸುಪ್ರೇಮಿ || ಪಲ್ಲ ||
ತುರಗವ ಕಟ್ಟಿದಿರೇಕೆ | ಬಿಡ |
ದಿರಲು ಕೆಟ್ಟಿತು ಕಾರ್ಯ ಕೇಳು ಪರಾಕೆ |
ಧುರಧೀರ ಶತ್ರುಹಪುರಕೆ | ಮುತ್ತಿ
ಯುರುಳಿಸಿದನು ಕೋಟೆಗಳನೆಲ್ಲ ನೆಲಕೆ      || ೨೩೦ ||
ಪುಂಡು ಹುಡುಗನೋರ್ವನಿಹನೂ | ಎನ್ನ |
ದಂಡಿಸಿ ಕರಗಳ ಬಿಗಿದು ಲತ್ತೆಯನೂ |
ಮಂಡೆ ಮಂಡೆಗೆ ಯಿತ್ತನವನೂ | ಬೇಡ |
ಖಂಡಿತ ಚಾಕರಿಯಿದಕೊ ಲಕ್ಡಿಯನೂ        || ೨೩೧ ||
ಶರಧಿಸಮಾನ ಸೇನೆಯನೂ | ಭಯಂ |
ಕರಮಾಗಿ ಕೂಡುತ್ತಲರಿ ನೃಪವರನೂ |
ತಿರುಹುತ್ತ ಮಿಸೆ ನಿಂದಿಹನೂ | ಜಯ |
ಬರದು ಸಾಮಿಗೆ ನಾನು ಸಾರಿ ಪೇಳಿಹೆನೂ  || ೨೩೨ ||
ರಾಗ ಭೈರವಿ ಝಂಪೆತಾಳ
ಚಾರಕನ ನುಡಿ ಕೇಳಿ ವೀರಮಣಿ ಹೂಂಕರಿಸಿ |
ಸಾರು ಸಾರೆಲೊ ಪೊಗಳಬೇಡಾ ||
ಭೋರನೀ ದಿನವವನ ಪಿಡಿತಂದು ಬಂಧಿಸುವೆ |
ತೋರಿಸಲಿ ವಿಕ್ರಮವನೀಗಾ         || ೨೩೩ ||
ಎಲೆಲೆ ರುಗ್ಮಾಂಗದನೆ ಎಲ್ಲಿಪೋದ ಶುಭಾಂಗ |
ಘಳಿಲನೀ ಕ್ಷಣ ಕರೆಸು ಬಲವಾ ||
ಛಲದಂಕನೆನ್ನನುಜ ವೀರಕೇಸರಿ ಬರಲಿ |
ಕೊಳುಗುಳಕೆ ಪೊರಡಬೇಕೀಗ       || ೨೩೪ ||
ಸೇತುತುಹಿನಾಚಲದ ಮಧ್ಯದೊಳಗಿರುತೀರ್ಪ |
ಭೂತಳದಿ ಖ್ಯಾತಿಗೊಂಡಿಹೆನೂ ||
ಭೂತನಾಥನ ಪಾದಕಿಂಕರನು ಪರಬಲದ |
ಭೀತಿಯಿಲ್ಲೆನಗೆ ನಿಶ್ಚಯವೂ         || ೨೩೫ ||
ಏರುವುದು ಸ್ಯಂದನವ ತಡಗಳ್ಯಾಕೆಂದೆನುತ |
ವೀರಮಣಿ ಧನು ಶರವ ಧರಿಸಿ ||
ಭೋರನರಮನೆಯಿಂದ ಪೊರಡೆ ರುಗ್ಮಾಂಗದನು |
ಭೂರಿಸೇನೆಗಳಿಂದ ಬರಲೂ         || ೨೩೬ ||
ಭಾಮಿನಿ
ಭೋರಿಡಲು ಕಹಳಾದಿ ವಾದ್ಯವು |
ಭೇರಿ ದುಂದುಭಿರವದಿ ಸೇನಾ |
ವಾರುಧಿಯ ಕೂಡುತ್ತ ದ್ವಾರದಿ ನಿಂದು ಪರಿಕಿಸಲೂ ||
ಶೂರತನದಲಿ ನಿಂದ ರಿಪುಪರಿ |
ವಾರವನು ಪುಡಿಗೈವೆನೆನುತಲಿ |
ವೀರಮಣಿಪದಕೆರಗಿ ರುಗ್ಮಾಂಗದನು ಪೊರವಂಟಾ    || ೨೩೭ ||
ರಾಗ ಮಾರವಿ ಏಕತಾಳ
ಧುರಕೈತಹನನು ಕಾಣುತಲಾ ಕ್ಷಣ | ಭರತನ ಸುಕುಮಾರ ||
ಕರದೊಳುಧನು ಝೇಂಕರಿಸುತಲವನೊಳು | ಕೆರಳುತಲಿಂತೆಂದ         || ೨೩೮ ||
ಸುರನರ ವಂದಿತ ರಾಮನ ಮೇಧದ | ತುರಗವ ಬಂಧಿಸುತಾ ||
ಧುರಕೈತಂದೆಯ ನಿನಗೆಂದಿಗು ಜಯ | ಬರದೆಲೊ ಸಾರಿದೆನೂ || ೨೩೯ ||
ವಿರಚಿಸಲೆಜ್ಞವನೆನ್ನಯ ಪಿತನಿಗೆ | ಸರಿಸಮನಾಗುವನೆ ||
ಅರಿಯದೆ ಗೈದುದಕೀ ತುರಗವ ನಾ | ಭರದೊಳು ಬಂಧಿಸಿಹೆ   || ೨೪೦ ||
ಯಾವ ಪರಾಕ್ರಮಗೈದಿಹ ತವಪಿತ | ನೀ ವಸುಧಾತಲದಿ ||
ಕೇವಲ ಮದಹಂಕೃತಿಯೊಳು ಜೀವವ | ನೀವಿರಿಯಂತಕಗೆ      || ೨೪೧ ||
ಹರನನು ಮೆಚ್ಚಿಸಿ ತಪದೊಳಗೆಮ್ಮಯ | ಪುರದೊಳು ನಿಲಿಸಿಹನೂ ||
ಧರೆಯೊಳು ನಿನ್ನಯ ರಾಮನು ಕೀರ್ತಿಯ | ಧರಿಸಿಹುದೇನೆಲವೊ         || ೨೪೨ ||
ಜನಕನ ನೇಮದಿ ವಿಪಿನಕೆ ಪೋಗುತ | ದನುಜರ ಕುಲವಳಿದೂ ||
ಮುನಿವರ್ಗವ ಪರಿಪಾಲನೆಗೈದಿಹ | ಚಿನುಮಯ ಶ್ರೀರಾಮಾ    || ೨೪೩ ||
ರಾಗ ಭೈರವಿ ಅಷ್ಟತಾಳ
ಅರಿತಿಹೆ ಚರಿತೆಯನೂ | ಸ್ತ್ರೀ ಭ್ರಾಂತಿಯೊ | ಳಿರುತಿಹ  ದಶರಥನೂ |
ತೆರಳಿಸೆ ವನಕವ ಷಂಡರಂದದಿ ನಿಂತು | ತರಿದ ವಾಲಿಯ ರಾಮನೂ   || ೨೪೪ ||
ಧುರದೊಳು ಸಮ್ಮುಖದಿ | ನಿಂದಗೆ ಜಯ | ಬರದಂತೆ ವರದರ್ಪದಿ |
ಮೆರೆದು ವೇದಾಂಗವನರಿತನುಜನ ಸತಿ | ಬೆರೆದ ದ್ರೋಹಿಯ ಕೊಂದನೂ         || ೨೪೫ ||
ಪರಮ ಪರಾಕ್ರಮರೂ | ನಮ್ಮಂದದಿ | ಧರಣಿಯೊಳಾರಿಹರೂ |
ಧುರದೊಳು ಗೆಲ್ದು ಪ್ರಖ್ಯಾತಿ ಪಡೆವೆನೆಂದು | ತುರಗವ ಬಂಧಿಸಿಹೆ        || ೨೪೬ ||
ಬಿಟ್ಟುನೀ ತುರಗವನ್ನೂ | ಕಪ್ಪವನೀಗ | ಕೊಟ್ಟರೆ ಜೀವವನ್ನೂ |
ತಟ್ಟನುದ್ಧರಿಪೆನೂ ದಿಟ್ಟ ಪುಷ್ಕಳನೆನ್ನೊ | ಳಟ್ಟಹಾಸಗಳ್ಯಾತಕೊ || ೨೪೭ ||
ರಾಗ ಶಂಕರಾಭರಣ ಮಟ್ಟೆತಾಳ
ಧುರಕೆ ಭಯಗಳಿರಲು ಪಿಂದೆ | ತಿರುಗಿ ಪೋಗು ಹಯವನೀಗ |
ಮರುಳರಂತೆ ಕೇಳಬೇಡೆಂ | ದೆಚ್ಚ ಶರಗಳ   || ೨೪೮ ||
ಭರತ ತನಯ ಕೆರಳುತಾಗ | ಬರುವ ಶರವ ಮುರಿದು ಕೆಡಹಿ |
ಪರಿಕಿಸುವೆನು ತೋರು ಸಹಸ | ವೆನುತ ನಿಂದಿರೆ      || ೨೪೯ ||
ಕೆರಳಿ ರುಗ್ಮಾಂಗನಾಗ | ಪರಮ ಮಂತ್ರಾಸ್ತ್ರಗಳನು |
ತಿರುಹಿನೊಳಗೆ ಪೂಡುತೆಸೆದ | ಗುರಿಯ ನೋಡುತಾ  || ೨೫೦ ||
ಪುಡಿಯಗೈದು ವಿಶಿಖಗಳನು | ದಡಿಗ ಪುಷ್ಕಳಾಖ್ಯನಿರಲು |
ಖಿಡಿಯಸೂಸಿ ನೃಪಕುಮಾರ | ಭಳಿರೆಯೆನ್ನುತಾ       || ೨೫೧ ||
ರಾಗ ಭೈರವಿ ಏಕತಾಳ
ತ್ವರಿತದಿ ಮರುತಾಸ್ತ್ರವನೂ | ಹೆದೆ | ಗಿರಿಸುತ ರುಗ್ಮಾಂಗದನು |
ಹರಿಸಲು ಪುಷ್ಕಳ ರಥವಾ | ಪಿಂ | ತಿರುಗಿಸೆ ಶತಯೋಜನವಾ || ೨೫೨ ||
ಸ್ಯಂದನವನು ಪರಿತ್ಯಜಿಸೀ | ನಡೆ | ತಂದನು ಪುಷ್ಕಳ ಸಹಸಿ |
ಕೊಂದುರುಳಿಪೆ ನಾನೀಗ | ಗೆಲು | ವಂದವ ತೋರಿಪೆ ಬೇಗಾ   || ೨೫೩ ||
ತ್ವರೆಯೊಳ್ ಭ್ರಾಮಕ ಶರವಾ | ಬೊ | ಬ್ಬಿರಿಯುತಬಿಡೆ ಸ್ಯಂದನವಾ |
ಬರಸೆಳೆದಿನಮಂಡಲದಿ | ರಥ | ಉರಿಯಲು ಕಾಣುತೆ ಭರದಿ   || ೨೫೪ ||
ಹರನಡಿಯನು ಧ್ಯಾನಿಸುತಾ | ರಥ | ತೊರೆಯುತಲುರುಳೆ ಮೂರ್ಛಿಸುತಾ |
ಧರೆಯೊಳು ಬೀಳಲ್ಕಾಗ | ಖತಿ | ವೆರಸಿ ಶುಭಾಂಗನು ವೇಗ    || ೨೫೫ ||
ರಾಗ ಘಂಟಾರವ ಅಷ್ಟತಾಳ
ಬಾರೆಲೊ ಮೂರ್ಖ ಎನ್ನಗ್ರಭವನನ್ನು |
ಶೂರತನದಲಿ ಗೆಲಿದ ಸಾಹಸ | ತೋರು ತೋರೆಂದೆಚ್ಚನೂ     || ೨೫೬ ||
ತರಳನೀನಹೆ ಬೇಡ ಸಂಗರವೀಗ |
ಭರದಿ ನಿನ್ನಯ ಪಿತನ ಕಳುಹೆಂ | ದೊರೆದು ಮುರಿದನು ವಿಶಿಖವಾ       || ೨೫೭ ||
ಧುರದಿ ನಿನ್ನಯ ಶಿರವ ಚಂಡಾಡಿದ |
ಪರಿಯ ಕಾಂಬರೆ ಬಹನು ಜನಕನು | ಶರವ ನೋಡೆನುತೆಸೆದನೂ        || ೨೫೮ ||
ತುಂಡು ತುಂಡನೆಗೈದು ಪುಷ್ಕಳ ಕೋಪ |
ಗೊಂಡು ಚಾಪವನಾಗ ಭರದಲಿ | ಖಂಡಿಸುತ ಬೊಬ್ಬಿರಿದನೂ   || ೨೫೯ ||
ರಾಗ ಮಾರವಿ ಏಕತಾಳ
ಝಳಝಳಿಸುತ ಖಡ್ಗವನು ಶುಭಾಂಗದ | ನಿಳೆಗುರುಳಿಪೆ ಶಿರವಾ ||
ಛಲವಿದ ನೋಡೆಂದೆರಗಲು ಪುಷ್ಕಳ | ಘಳಿಲನೆ ಖಂಡಿಸಿದ     || ೨೬೦ ||
ವೀರಾವೇಶದಿ ತಿರುಹುತ ಗದೆಯನು | ಶೂರತ್ವದಿ ಬರಲು ||
ಭೋರನೆ ತುಂಡಿಸಿಯೊಂದೇ ಹತಿಯೊಳು | ಧಾರುಣಿಗಿಕ್ಕಿದನೂ || ೨೬೧ ||
ಮಲ್ಲಯುದ್ಧಕೆ ಮಾರ್ಮಲೆಯೆ ಶುಭಾಂಗನು | ಖುಲ್ಲನೆ ತಾಳೆನುತಾ ||
ಬಿಲ್ಲಿನ ಹತಿಯೊಳು ತಿವಿಯಲು ಮೂರ್ಛನೆ | ಗೊಳ್ಳುತ ಪವಡಿಸಿದ        || ೨೬೨ ||
ಭಾಮಿನಿ
ಧರೆಯೊಳಗೆ ಮೂರ್ಛಿಸಿದ ತರಳರ |
ಪರಿಕಿಸುತಲಾ ವೀರಮಣಿ ಕಾ |
ತರಿಸಿಹಂ ಮೈಸುತ್ತದೊಪ್ಪನೆ ಬೀಳುತವನಿಯಲಿ ||
ಪರಿಪರಿಯ ಚಿಂತಿಸುತ ಮೋಹದ |
ಶರಧಿಯೊಳಗಾಳುತ್ತ ಭೂಪತಿ |
ಸುರಿವ ನೇತ್ರೋದಕದಿ ಮಜ್ಜನಗೈದು ಬೆಂಡಾಗಿ       || ೨೬೩ ||
ರಾಗ ನೀಲಾಂಬರಿ ರೂಪಕತಾಳ
ತರಳರೆ ನಿಮ್ಮನು ತೊರೆಯುತ | ಧರೆಯೊಳಗಾನೆಂತಿರುವೆನೊ |
ಧುರದೊಳು ನಿಮಗೆಣೆಗಾಣೆಂ | ದಿರುತೀರ್ದೆನು ಶಿವನೆ || ೨೬೪ ||
ಕಟ್ಟಿದನ್ಯಾತಕೆ ತುರಗವ | ಧಿಟ್ಟನು ರುಗ್ಮಾಂಗದನಿವ |
ಕುಟ್ಟುವೆನಹಿತರನೆನ್ನುತ | ಸೃಷ್ಟಿಯೊಳ್ಮಲಗಿಹನು      || ೨೬೫ ||
ಬಾಲರ ನುಡಿಗಳ ಕೇಳುತ | ಕಾಳಗಕೊಪ್ಪಿದೆನೇತಕೆ |
ಶೂಲಿಯು ಕೈಬಿಡನೆನುತಲಿ | ತಾಳಿದೆ ಧೈರ್ಯವನೂ || ೨೬೬ ||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಮರುಗುತಿಹನನು ಕಂಡು ಪುಷ್ಕಳ | ಕೆರಳಿ ವೀರಾವೇಶದಿಂದಲಿ |
ಧುರಕೆನಿಂದೀ ಪರಿಯ ಶೋಕಿಪೆ | ತರುಣಿಯಂತೆ      || ೨೬೭ ||
ತುರಗವನು ಬಿಟ್ಟೀಗ ಕಪ್ಪವ | ಚರಣಕರ್ಪಿಸೆ ನಿನ್ನನೀ ಕ್ಷಣ |
ಪೊರೆಯುವೆವು ಮೂರ್ಖತ್ವವೇತಕೊ | ತೆರಳು ಪುರಕೆ || ೨೬೮ ||
ಧೀರರಾವ್ ಧುರಗೈವೆವೆನ್ನುತ | ಮಾರುತಿಯೊಳುಸುರುತ್ತ ಕಳುಹಿದೆ |
ಮೂರುಕಣ್ಣವನೆಲ್ಲಿ ಪೋದನು | ದಾರ ಭಟನು || ೨೬೯ ||
ಕ್ಷತ್ರಿಯನು ರಣರಂಗ ಮಧ್ಯದೊ | ಳತ್ತು ಶಿರಬಾಗಿಪುದು ಲಂಡಿಯ |
ಕೃತ್ಯವೆನ್ನರೆ ಧುರಕೆ ಧನು ನೆಗ | ಹುತ್ತ ಲೇಳೂ        || ೨೭೦ ||
ರಾಗ ಮಾರವಿ ಏಕತಾಳ
ಖಿಡಿಖಿಡಿಯಾಗುತ ಪೊಡವಿಪ ರೋಷದಿ | ಘಡುಘುಡಿಸುತಲಾಗ ||
ದಡಿಗತನವನಾ ನೋಳ್ಪೆನು ತನುಜರ | ಮಡುಹಿದ ಪಾತಕಿಯೆ || ೨೭೧ ||
ಕರಚಮತ್ಕಾರವನೆನ್ನೊಳು ತೋರೆಂ | ದುರವಣಿಸುತ ಭರದಿ ||
ಎರಗಿದ ವಿಶಿಖಾವಳಿಯೊಳು ಪುಷ್ಕಳ | ನುರುತರ ಕ್ರೋಧದಲಿ  || ೨೭೧ ||
ಫಡ ಫಡ ಬಾಲಕನಿನ್ನೆಸುಗೆಗೆ ಹಿಂ | ದಿಡುವೆನೆ ಚರಣವನು ||
ಕಡುವಿಕ್ರಮ ನೋಡೆನುತಲಿ ವಿಶಿಖವ | ಪುಡಿಗೈದುರುಳಿಸಿದ     || ೨೭೨ ||
ವೀರಮಣಿಯೆ ನಾ ಪೇಳುವೆ ಸಮರದಿ | ಬಾರದು ಜಯ ನಿನಗೆ ||
ಭಾರಿ ವಿರೋಧವ ಬೆಳಸುವೆ ವ್ಯರ್ಥದಿ | ಸಾರಿದೆ ಕೆಡಬೇಡ      || ೨೭೩ ||
ಭಾಮಿನಿ
ಧರೆಯೊಳಾವತಿ ಬಲರುಯೆನ್ನುತ |
ಬರೆದು ಲೇಖನ ಹಯದ ಫಣೆಯೊಳು |
ಧುರ ಬಲಾಢ್ಯರು ಕಟ್ಟಿ ಕಾದುವದೆನುತ ಬಿಗಿದುದಕೆ ||
ಶರದೊಳೆಮ್ಮಯ ಸತ್ವ ತೋರ |
ಲ್ಕರಿಗಳಾದೆವು ಸೋಲು ಗೆಲುನೀ |
ನೊರೆಯೆ ವಿಧಿಯಲ್ಲೆಲವೊ ಪೇಳುವದೇಕೆ ಫಡ ಮರುಳೆ         || ೨೭೪ ||
ರಾಗ ಭೈರವಿ ಅಷ್ಟತಾಳ
ವಿಧಿಗಂಜದಿಹ ಭಟರೂ | ಕೀರ್ತಿಯಗೊಂಡ | ತರಣಿವಂಶದ ಭೂಪರು |
ಧುರದೊಳಾರಿಗು ಸೋಲ್ವದುಂಟೆ ಗರ್ವಿಪುದೇಕೊ |
ಮರುಳು ನೀನೆ ಸಹಜ     || ೨೭೫ ||
ಧುರದೊಳಗೀವರೆಗೆ | ಬಲಾಢ್ಯರು | ದೊರಕಲಿಲ್ಲೈ ನಿಮಗೆ |
ನಿರುತ ನಾನೊದಗಿಹೆ ತರಣಿವಂಶದ ಗರ್ವ |
ಮುರಿವೆನು ಕ್ಷಣದೊಳಗೆ   || ೨೭೬ ||
ನೋಡೆನೀ ಪ್ರಾಜ್ಞನೆಂದೂ | ಕಾಂಬುದು ಛಲ | ಮಾಡಬೇಡವೊ ನೀನಿಂದೂ |
ಗಾಢದಿ ತುರಗವನೊಹಿಸಿ ಕಪ್ಪವನಿತ್ತು |
ಬೇಡಿಕೊ ಸಖ್ಯವನ್ನು       || ೨೭೭ ||
ಪರಿಕಿಸೆ ಶೂರನೆಂದೂ | ಕಾಂಬೆಯ ನೀನು | ಧುರಕೀಗಲೆದುರು ನಿಂದು |
ತುರಗವ ಕೇಳುವೆ ಸೆರಗೊಡ್ಡಿ ಬೇಡಲು |
ಕರುಣದಳೀಯುವೆನೂ     || ೨೭೮ ||
ರಾಗ ಕೇತಾರಗೌಳ ಝಂಪೆತಾಳ
ಇಷ್ಟು ಪೌರುಷವಿರುತಿರೆ | ನಿನ್ನ ಶಿರ | ಕುಟ್ಟಿ ಕೆಡಹುವೆನಾ ಖರೆ |
ದುಷ್ಟ ಇದಿರಾಗೆನ್ನುತಾ | ಪುಷ್ಕಳನು | ಬಿಟ್ಟ ಶರಗಳ ಗಜರುತಾ || ೨೭೯ ||
ಪುಡಿಗೈದು ಭೂಪನಾಗ | ಬಹ ಶರವ | ಪಡವಿಯೊಳ್ ಕೆಡಹಿ ಬೇಗಾ |
ಪಿಡಿದು ಧನುವನು ಚೂರ್ಣಿಸಿ | ಶರಗಳನು | ಬಿಡು ಬಿಡೆಂದನು ಘರ್ಜಿಸಿ  || ೨೮೦ ||
ತ್ವರಿತದಿಂದನ್ಯ ಧನುವಾ | ಪುಷ್ಕಳನು | ಕರದಿ ಕೊಳ್ಳುತಲಸ್ತ್ರವಾ |
ಗುರಿಯ ಪೂಡುತಲೆಸೆಯಲು | ಚಾಪಮಂ | ಮುರಿಯೆ ಮತ್ತೆರಡನೆಯೊಳು         || ೨೮೧ ||
ಖಿಡಿಗೆದರುತಾಗ ಭರದಿ | ಪುಷ್ಕಳನು | ಪಿಡಿದು ಖಡ್ಗವ ರೋಷದಿ |
ಕಡಿವೆ ಶಿರವೆಂದೆನುತಲಿ | ಬರಲದನು | ಪುಡಿಗೈದನರೆ ಕ್ಷಣದಲಿ || ೨೮೨ ||
ಭಳಿರೆ ಭಾಪುರೆಯೆನ್ನುತಾ | ಕರದಿ ಗದೆ | ಗೊಳುತ ವಿಕ್ರಮ ತಾಳುತಾ |
ಘಳಿಲನೈತರಲದರನು | ಕಸಿದು ಶಿರ | ಕೊಲೆದು ಭೂಮಿಪನೆಚ್ಚನೂ      || ೨೮೩ ||
ಭಾಮಿನಿ
ಶಿರವ ಕಂಪಿಸುತಾಗ ಪುಷ್ಕಳ |
ಧರೆಯೊಳಗೆ ಪವಡಿಸಲು ಶತ್ರುಹ |
ಕೆರಳಿ ವೀರಾವೇಶದಿಂದಲಿ ಸಿಂಹನಾದದೊಳು ||
ದುರುಳನೀತನ ಮಡುಹದಿರೆ ರಘು |
ವರನ ಸೋದರನಲ್ಲ ತಾನೆಂ |
ದುರುತರಾಸ್ತ್ರವ ಪೂಡಿ ಮುಸುಕಿದನರಿಭಟಾಗ್ರಣಿಯಾ || ೨೮೪ ||
ರಾಗ ಶಂಕರಾಭರಣ ಮಟ್ಟೆತಾಳ
ಕಣೆಯ ಮುರಿದುವೇಗ ವೀರ | ಮಣಿಯು ಕ್ರೋಧದಿಂದ ಪೇಳ್ದ |
ನೆಣಿಸಬೇಡ ಬಡ ನೃಪಾಲ | ರಣವಿದೆನ್ನುತಾ || ೨೮೫ ||
ಇರಲು ಶ್ರೀರಾಮ ಕರುಣ | ಧುರದೊಳೇನು ಗಣ್ಯ ನಿನ್ನ |
ನರಿವೆನಣುವಿನಂತೆ ಧೂರ್ತ | ಪರಿಕಿಸೆಂದನೂ         || ೨೮೬ ||
ನರನು ನಿನ್ನ ರಾಮನವನ | ಕರುಣದಿಂದಲಾಪುದೇನು |
ನಿರುತ ದೈವಬಲಗಳಿರಲು | ಗೆಲುವೆನೆನ್ನೆಲಾ || ೨೮೭ ||
ನರಗೆ ಪೌರುಷಂಗಳಧಿಕ | ಬರದು ವಿಧಿಗಳಿಂದ ಜಯವು |
ಮರೆಯಬೇಕು ಶೌರ್ಯ ಧೈರ್ಯ | ನುರು ಪ್ರತಾಪದಿ  || ೨೮೮ ||
ರಾಗ ಭೈರವಿ ಅಷ್ಟತಾಳ
ಹಿಂದೆ ದಶಾಸ್ಯನನ್ನೂ | ದೈವದ ಬಲ | ದಿಂದರಿದಿಹ ರಾಮನು |
ಎಂದಿಗು ಪೌರುಷದಿಂದಲ್ಲವನ ಚರ | ಮಂದಿಗಳೊಡಗೂಡುತ್ತಾ || ೨೮೯ ||
ಕೇಳೊ ಕೌಶಿಕ ಪೂರ್ವದಿ | ಪೌರುಷದಿ | ಮೇಲಾಗಿಹ ಋಷಿಪದದಿ |
ಮೂಲೋಕದೊಳು ಖ್ಯಾತಿಗೊಂಡಿಹ ಶೌರ್ಯವೆ | ಕಾಳಗಕಧಿಕವೆಂದ    || ೨೯೦ ||
ಬಲ್ಲೆಯ ನಹುಷನನ್ನೂ | ಪೌರುಷ ಬಲ | ದಲ್ಲಿ ಭೂಲೋಕವನ್ನೂ |
ಉಲ್ಲಾಸದೊಳಗಾಳಿ ವಿಧಿಯಿಂದ ದುರ್ಗತಿ | ಯಲ್ಲಿ ಬಿದ್ದಿಹನಂತ್ಯದಿ       || ೨೯೧ ||
ಒರೆವೆ ಕೇಳ್ನಿನ್ನಂದದಿ | ದುರ್ವಿಷಯಾದಿ | ಚರಿಸುವ ಮನ ಶೌರ್ಯದಿ |
ತಿರುಗಿಸಲುತ್ತುಮ ಕಾರ್ಯದೊಳಾ ವಿಧಿ | ಬರದೀತನೆಡಬಲಕೆ  || ೨೯೨ ||
ದುಷ್ಟ ನಿನ್ನಯ ರಾಮನು | ಪತಿವ್ರತೆ | ಪಟ್ಟದ ರಾಣಿಯನ್ನೂ |
ಕೆಟ್ಟ ಜನರ ಮಾತಿಗಾಗಿಯರಣ್ಯಕೆ | ಅಟ್ಟಿದನ್ಯಾಕವನೂ         || ೨೯೩ ||
ಭಾಮಿನಿ
ಮುನಿಪರಾಶ್ರಮಕೈಯ್ಯಬೇಕೆಂ |
ದೆನುತ ಸತಿಯನು ರಾಮ ಕಳುಹಿಸಿ |
ದನುವನರಿಯದೆ ಪೇಳ್ವೆ ಮೂಲ ವಿ ಚಾರ ನಿನಗಿಹುದೆ ||
ಮನುಜನಿಂಗೆ ವಿಚಾರವೆಂಬುದು |
ಮನದಿ ಬರೆಯತಿದೂರ ವಸ್ತುವ |
ಕ್ಷಣದಿ ಸಾಮಿಪ್ಯದಲಿ ಕಾಂಬನು ಹಯವ ಬಿಡು ಬೇಗಾ || ೨೯೪ ||
ರಾಗ ಮಾರವಿ ಏಕತಾಳ
ಮೊದಲೆ ವಿಚಾರದಿ ಹಯವನು ಬಂಧಿಸಿ | ಕದನಕೆ ನಿಂದಿಹೆನೂ ||
ಸದೆದೀ ಕ್ಷಣ ನಿನ್ನಸುವನೆ ತೊಲಗಿಸಿ | ಮುದದೊಳು ತೆರಳುವೆನೂ       || ೨೯೫ ||
ಛಲವಿರೆ ನಿನಗೀ ಪರಿಯಲಿ ಧನುವನು | ಘಳಿಲನೆ ಧರಿಸೀಗಾ ||
ಕಳುಹುವೆನಂತಕನೆಡೆಗೀ ಕ್ಷಣವೆ | ನ್ನೊಲವನೆ ನೋಡೆಂದಾ    || ೨೯೬ ||
ವೀರಮಣಿಯು ಹೂಂಕರಿಸುತಲಾ ಕ್ಷಣ | ನಾರಾಚವನುಗಿದೂ ||
ಭೋರನೆ ಶತ್ರುಹಗೆಸೆಯಲು ತುಂಡಿಸಿ | ಧಾರುಣಿಗಿಕ್ಕಿದನೂ    || ೨೯೭ ||
ಕೆರಳುತಲಕ್ಷಯ ಶರವಭಿಮಂತ್ರಿಸಿ | ಗುರಿಯೊಳು ಬಿಡಲಾಗ ||
ಮುರಿದನು ಕಾಲಾಂಜನದೊಳು ಶತ್ರುಹ | ಪರಮ ಪರಾಕ್ರಮದಿ || ೨೯೮ ||
ಅರರೇ ತಾಳೆಂದೆನುತಲಿ ಭೈರವ | ಶರಮಂ ಪೂಡುತಲಿ ||
ಹರಿನಾದದಿ ಬಿಡೆ ಕಾಲಪ್ರಭಂಜನಿ | ಶರದೊಳು ತುಂಡಿಸಿದ     || ೨೯೯ ||
ಜ್ವಲಿಸುವ ಘೋರ ಕಪರ್ದಿನಿ ಬಾಣವ | ಘಳಿಲನೆ ಬಿಡಲಾಗ ||
ಅರರೆ ಸಾಹಸಿಯೆನ್ನುತ ಶತ್ರುಹ | ಮುರಿದನು ಪ್ರಶಮನದಿ      || ೩೦೦ ||
ಪೂಡಲು ಸಂವರ್ತದ ಮಾರ್ತಾಂಡವ | ನೋಡುತ ಶತ್ರುಹನೂ ||
ಗಾಢದಿ ಯೋಗಿನಿದತ್ತದ ಶಕ್ತಿಯ | ರೂಢಿಪನೆದೆಗೆಸೆಯೆ         || ೩೦೧ ||
ಭಾಮಿನಿ
ಉರಿಯ ಸೂಸುತಲಾಗ ಶಕ್ತಿಯು |
ಧರಣಿಪನ ಉರವನ್ನೆ ಭೇದಿಸೆ |
ಸುರಿವ ರುಧಿರಾರ್ಣವದಿ ಚಲಿಸುತ ಬಿದ್ದನವನಿಯಲಿ ||
ಪರಿಕಿಸುತ ಸೇನೆಗಳು ಕಂಪಿಸಿ |
ತೆರಳೆ ದಿಗ್ದೆಸೆಗಾಗ ಶತ್ರುಹ |
ಧುರಕೆ ಬಹರಿನ್ನಾರು ಕಾಂಬೆನೆನುತ್ತ ನಿಂದಿರಲು       || ೩೦೨ ||
ವಾರ್ಧಕ
ಮೃಡನ ದ್ವಾದಶಕೋಟಿ ಪ್ರಮಥಗಣ ಸೇನೆಯೊಳ್ |
ದಡಿಗರಾಗಿಹ ನಂದಿ ಭೃಂಗಿ ಘಂಟಾಕರ್ಣ |
ಕಡುಬಲಾಢ್ಯ ಸುಘೋಷದಂಡಿ ದಂಷ್ಟ್ರೋಜ್ವಲಂ ಧೂಮ್ರಕೇಶ ಕರಾಳನೂ ||
ಸಿಡಿಲ ಘರ್ಜನೆಯಂತೆ ಭೋರ್ಗುಡಿಸುತೈತಂದು |
ಬಡಿದು ಭುಜಯುಗ್ಮಮಂ ಶತ್ರುಹನ ಸೈನ್ಯಮಂ |
ತಡೆದು ದಮನ ಸುಬಾಹು ಲಕ್ಷ್ಮಿನಿಧಿ ಮುಖ್ಯರಂ ಪೊಡವಿಗುರುಳಿಸೆ ಕ್ರೋಧದಿ     || ೩೦೩ ||
ರಾಗ ಘಂಟಾರವ ಅಷ್ಟತಾಳ
ಕಂಡು ಮಾರುತಿ ಭೋರ್ಗರದಕ್ಷಿಯೊಳ್ |
ಕೆಂಡವನು ಸುರಿಸುತ್ತ ಕಲ್ಮರ | ಗೊಂಡು ಗಣಗಳ ಬಡಿದನೂ    || ೩೦೪ ||
ಆರೆಲೊ ಕಪಿ ನಿನ್ನ ಪರಾಕ್ರಮ |
ತೋರುವೆಯ ಎಮ್ಮೊಳಗೆನುತ್ತಲಿ | ಭಾರಿ ಶೂಲದೊಳಿರಿದರೂ  || ೩೦೫ ||
ಕೆರಳೆ ಶೂಲವ ಮುರಿದಿಕ್ಕಿ ಮಾರುತಿ |
ಎರಗಿದನು ಮುಷ್ಟಿಯಲಿ ಪ್ರಮಥರ | ಶಿರಕೆ ಲಂಘಿಸುತಾಗಳೂ  || ೩೦೬ ||
ಕೆಟ್ಟಕೋಡಗವೆನ್ನುತ್ತ ದಮರುಗ |
ಪಟ್ಟಸವು ಮುದ್ಗರ ಶತಘ್ನಿಯೊ | ಳಟ್ಟಿ ಪೊಯ್ಯಲು ಮುರಿಯುತಾ         || ೩೦೭ ||
ಸುತ್ತಿವಾಲದಿ ಗಣಗಳ ಮಾರುತಿ |
ಯೆತ್ತಿ ತೂಗುತ ರಜತಶೈಲಕೆ | ಶಕ್ತಿಯೊಳು ತೆಗದೆಸೆದನೂ     || ೩೦೮ ||
ಭಾಮಿನಿ
ಧಾರುಣಿಯೆ ಸೀಳಾಗುವಂದದಿ |
ಮೇರು ಮಗಚುವತೆರದಿ ಘೋರಾ |
ಕಾರದೊಳಗಾ ವೀರಭದ್ರನು ಸಿಂಹನಾದದಲಿ ||
ಭಾರಿ ಶೂಲವ ಪಿಡಿದು ರೋಷದಿ |
ಭೋರನೈತಂದಾಗ ಮರುತಕು |
ಮಾರನನು ಮಾರ್ಮಲೆತು ತಿವಿದನು ನಿಲ್ಲು ನಿಲ್ಲೆನುತಾ         || ೩೦೯ ||
ರಾಗ ಮಾರವಿ ಏಕತಾಳ
ದಿಟ್ಟತನದೊಳಾ ಮಾರುತಿ ವೇಗದಿ | ಮುಷ್ಟಿಯ ಬಲಿಯುತಲಿ ||
ಕುಟ್ಟಿದನೊಂದಕ್ಕೆಂಟರ ಸಂಖ್ಯೆಯೊ | ಳಟ್ಟಹಾಸದೊಳಾಗ      || ೩೧೦ ||
ಉರಿಗಿಡಿಗಳ ನಿಟಿಲಾಕ್ಷಿಯೊಳ್ಕೆಡಹುತ | ತಿರುಹಿ ತ್ರಿಶೂಲವನೂ ||
ಮರುತಜನುದರಕೆಯಿರಿಯಲು ಪಿಡಿದದ | ಮುರಿದನು ವಿಕ್ರಮದಿ          || ೩೧೧ ||
ಪಿಡಿದು ಖಟ್ವಾಂಗವ ವೀರಭದ್ರನು ಪ | ಲ್ಗಡಿಯುತ ರೋಷದಲಿ ||
ಕಡೆಗಾಲವು ನಿನಗೊದಗಿಹುದೆನ್ನುತ | ಬಡಿದನು ಭೋರ್ಗುಡಿಸಿ  || ೩೧೨ ||
ಪುಡಿಗೈಯುತ ಖಟ್ವಾಂಗವ ಮಾರುತಿ | ದಡಿಗನೆ ನಿಲ್ಲೆನುತಾ ||
ಸಿಡಿಲಂದದಿ ಮುಷ್ಟಿಯೊಳೆದೆಗೆರಗಲು | ಪೊಡವಿಯೊಳುರುಳಿದನೂ       || ೩೧೩ ||
೫
ಭಾಮಿನಿ
ಪರಿಕಿಸುತ ನಾಲ್ದೆಸೆಯ ಪುರಹರ |
ತೆರಳಿತೆಲ್ಲಿಗೆ ಪ್ರಮಥಸೇನೆಯು |
ಅರರೆ ಯೇನಾಶ್ಚರ್ಯವೆನ್ನುತ ಲರಿತು ವೇಗದಲಿ ||
ಧುರವು ಸಂಘಟಿಸಿಹುದು ನಾನೀ |
ಪುರದೊಳೀರ್ದುದಕೇನು ಸಾರ್ಥಕ |
ಬರುವದಪಕೀರ್ತಿಗಳೆನುತ್ತಲಿ ಪೊರಟು ಘರ್ಜಿಸುತಾ   || ೩೧೪ ||
ರಾಗ ಭೈರವಿ ಝಂಪೆತಾಳ
ಏರಿ ವೃಷಭನ ಚಂದ್ರಚೂಡ ಭಾಗೀರಥಿಯು |
ತೋರ ಜಟೆಯೊಳಗೆ ರಂಜಿಸಲು ||
ಭಾರಿ ಶೂಲವ ಧರಿಸಿ ಗಜಚರ್ಮದೊಸನದೊಳು |
ಭೋರನೈತಂದನಾ ಹವಕೆ || ೩೧೫ ||
ಶರಣನಾಗಿಹ ವೀರಮಣಿಯೊಡನೆ ಸಂಗರಕೆ |
ಹರಿತಂದನ್ಯಾರು ಪಟುಭಟನು ||
ಅರಿಯನೇ ನಾನೀತನಳಿಯನೀ ಪುರವರದಿ |
ಸ್ಥಿರದಿ ನೆಲಸಿಹನೆಂಬ ಪರಿಯಾ     || ೩೧೬ ||
ಯಾವ ಭಟನೆನಗಿದಿರು ಮಾರಾಂತು ನಿಲ್ಲುವನು |
ಕೇವಲ ಮದಾಂಧ ಶತ್ರುಹನೂ ||
ಸಾವ ನಿಶ್ಚೈಸೀರ್ಪನರರೆಯೆನ್ನೊಡನೀತ |
ನ್ಯಾವಕಾಲಕು ಗೆಲುವದುಂಟೆ        || ೩೧೭ ||
ತುರಗ ಮೇಧದ ಕಪ್ಪಕೆನುತ ಬಂದವನೆನ್ನೊ |
ಳ್ವರಿಯದೆ ತಾ ಬಂದ ಸ್ಥಿತಿಯಾ |
ಧುರಗೈದು ಎಮ್ಮವರ ಕೆಡಹಿದನೆ ವೀರಮಣಿ |
ಹರನೀರ್ಪನೆಂದು ನಂಬೀರ್ದ       || ೩೧೮ ||
ಶರಣನಾಗಿಹ ವೀರಮಣಿಗೆಯಪಜಯಮಾಗೆ |
ಧರೆಯೊಳಾರೆನ್ನ ನಂಬುವರು ||
ಬರಿದೆಯಪವಾದಪೊಂದಿದೆನರರೆ ಸಂಗರದಿ |
ಕೊರವೆನೀತನ ಕಂಠವೆನುತಾ      || ೩೧೯ ||
ಕಾಲಾಗ್ನಿ ರುದ್ರನಾಗುತ್ತ ಫಣೆಗಣ್ಣಿನೊಳು |
ಜ್ವಾಲೆ ಧಗಧಗಿಸೆ ಹೂಂಕರಿಸಿ ||
ಕಾಳಗಕೆ ಮಾರಾಂತು ಶತ್ರುಹನ ಕರೆದೆಂದ |
ಶೂಲವನು ತಿರುಹಿ ಖಾತಿಯಲಿ      || ೩೨೦ ||
ರಾಗ ಮಾರವಿ ಏಕತಾಳ
ಎಲೆಲೇ ಶತ್ರುಹ ನಾನ್ಯಾರೆಂಬುದ | ಘಳಿಲನೆ ಪರಿಕಿಸೆಲಾ ||
ಕಲಹದಿ ಮಮ ಕಿಂಕರನನು ಮಡುಹಿದ | ಬಲವತಿಕೆಯ ತೋರೊ        || ೩೨೧ ||
ಅರಿತಿಹೆ ನಿನ್ನನು ಶ್ರೀ ರಘುರಾಮನ | ತುರಗವ ಬಂಧಿಸುತಾ ||
ಧುರಕೈತಂದಿಹ ಖೂಳನ ಮಡುಹಿದೆ | ಹರ ನಿನಗಂಜುವೆನೆ     || ೩೨೨ ||
ಮೊದಲೆನ್ನೊಡನಿದನರುಹಿರೆ ನೃಪನೊಳು | ಕದನಗಳಿರುತಿಹುದೆ ||
ಮುದದೊಳು ಕಪ್ಪವ ಕೊಡಿಸುತಲೀರ್ದೆನು | ಮದಮುಖನಾದೆಯಲಾ    || ೩೨೩ ||
ಶರಣರ ಪೊರೆಯುವ ಬಿರುದಿರೆ ನಿನ್ನಲಿ | ಹರಿತಂದಾದಿಯೊಳು ||
ದರುಶನವೀಯುತ ಕರವನು ಕೊಡಿಸಿರೆ | ಧುರಕನುವಾಗುವೆನೆ  || ೩೨೪ ||
ಶೂಲದಿ ಹೃದಯವ ಭೇದಿಪೆನೀ ಕ್ಷಣ | ಜಾಲತ್ವದ ನುಡಿಯಾ ||
ಪೇಳುವದ್ಯಾತಕೊ ಸಲಿಗೆಗಳಾದುದೆ | ತಾಳೆನು ಕ್ಷಮೆಗಳನೂ  || ೩೨೫ ||
ದಶಶಿರ ಮಥನನ ಕರುಣಗಳಿರುತಿರೆ | ವ್ಯಸನಗಳೇನಿಹುದು ||
ಶಶಿಜೂಟನೆ ತಾಳೆನ್ನುತ ಪರಿಪರಿ | ವಿಶಿಖವ ತೂರಿದನೂ       || ೩೨೬ ||
ರಾಗ ಶಂಕರಾಭರಣ ಮಟ್ಟೆತಾಳ
ಹರಿಯ ನಾದದೊಳ್ಕಪರ್ದಿ | ಬರುವ ಶರವ ತುಂಡಿಸುತ್ತ |
ಮರುಳೆ ತೋರು ನಿನ್ನ ಸಹಸ | ನೋಳ್ಪೆನೆಂದನೂ    || ೩೨೭ ||
ಭರದಿ ಬ್ರಹ್ಮಾಸ್ತ್ರವನ್ನು | ತಿರುಹಿನೊಳಗೆ ಪೂಡುತಾಗ |
ಗುರಿಯನೋಡುತೆಸೆಯೆ ಭರ್ಗ | ಮುರಿದು ಕೆಡಹಿದ    || ೩೨೮ ||
ಸ್ಮರಿಸಿ ರಾಮತಾರಕಾಖ್ಯ | ಪರಮ ಮಂತ್ರವನ್ನು ದಿವ್ಯ |
ಶರದೊಳೈಕ್ಯಗೊಳಿಸಿ ಚಂದ್ರ | ಚೂಡಗೆಸದನೂ       || ೩೨೯ ||
ಉರಿಯಸೂಸಿ ತ್ರಿಪುರಮಥನ | ಶರವ ಶೂಲದೊಳಗೆ ಮುರಿದು |
ಪರಿಘದಿಂದಲೆರಗೆ ಶಿರಕೆ | ಧರಣಿಗುರುಳಿದ   || ೩೩೦ ||
ಭಾಮಿನಿ
ಬರಿದೆ ಗರ್ವದಿ ತರಳತನದೊಳು |
ಧುರಕೆ ನಿಂದುದಕಾಯ್ತ ವಿಧಿ ನಾ |
ಪರಿಕಿಪೆನು ಮತ್ತಾರು ಬಹರೆಂದೆನುತಲಿರೆ ಹರನು ||
ಮರುತಸುತನೈತಂದು ಮುಂದೆಸೆ |
ಧರೆಯೊಳಗೆ ಬಿದ್ದಿರುವ ಶತ್ರುಹ |
ಭರತಜನ ಕಂಡಾಗ ಹಮ್ಮೈಸುತ್ತಲಿಂತೆಂದ   || ೩೩೧ ||
ರಾಗ ಘಂಟಾರವ ಅಷ್ಟತಾಳ
ಆರು ಎಮ್ಮಯ ಪುಷ್ಕಳ ಶತ್ರುಹ |
ವೀರರೀರ್ವರ ಕೆಡಹಿದಾತನ | ಭೋರನಸುವನೆ ತೊಲಗಿಪೆ     || ೩೩೨ ||
ತುರಗ ಬೆಂಬಲಕಾಗಿ ಎಮ್ಮೆಲ್ಲರ |
ತೆರಳಿಸುವ ಕಾಲದಲಿ ರಾಘವ | ಕರೆದು ಪೇಳಿಹನೆನ್ನೊಳು      || ೩೩೩ ||
ಜನಕ ಜಾತೆಯನರಸಿ ಲಂಕೆಯಸುಟ್ಟು |
ದನುಜಕೋಟಿಯ ತರಿದವನು ನೀ | ನೆನಗೆ ಪ್ರಿಯತಮ ಭಕ್ತನೂ || ೩೩೪ ||
ನಿನ್ನ ವಿಕ್ರಮನಂಬಿ ಶತ್ರುಹ ಮುಖ್ಯ |
ರನ್ನು ಕಳುಹುವೆ ಪೊರೆವುದೆಂದನು | ಎನ್ನದೇವ ದಯಾನಿಧೆ    || ೩೩೫ ||
ಅನುಜನೇನಾದನೆಂದೆನ್ನ ಕೇಳ್ದರೆ |
ಚಿನುಮಯಾತ್ಮನಿಗೇನನುಸುರಲಿ | ಘನವೆ ಎನ್ನಯ ಬಾಳ್ವೆಗೆ   || ೩೩೬ ||
ಭಾಮಿನಿ
ಕುಟ್ಟಿ ಬ್ರಹ್ಮಾಂಡವನೆ ಚೂರ್ಣಿಪೆ |
ದುಷ್ಟನಾರೆಲ್ಲಿಹನು ನಮ್ಮಯ |
ದಿಟ್ಟ ಶತ್ರುಹರನ್ನು ಕೆಡಹಿದನಸುವ ಹಿಂಡುವೆನು ||
ದೃಷ್ಟಿಗೋಚರಮಾಗೆ ಬಿಡೆನೆಂ |
ದಟ್ಟಹಾಸದೊಳಿರಲು ತ್ರಿನಯನು |
ದುಷ್ಟ ಕೋಡಗ ನಿಲ್ಲು ನಿಲ್ಲೆಂದೆನುತಲಿದಿರಾದ || ೩೩೭ ||
ರಾಗ ಭೈರವಿ ಅಷ್ಟತಾಳ
ಎಲವೋ ಮದಾಂಧ ನೀನು | ನಿಷ್ಕಾರಣ | ದೊಳಗೀಗ ದ್ವೇಷವನ್ನು |
ಗಳಿಸಿಕೊಂಡಿಹುದೇಕೆ ಪೇಳು ಪೇಳೆಲೊ ಬೇಗ | ಫಲವನುಭವಿಸುವೆಯಾ || ೩೩೮ ||
ಧುರಕೆ ಶತ್ರುಹನೆನ್ನೊಳು | ಮಾರ್ಮಲೆತಿಹ | ಪರಿಗಾಗಿ ವೇಗದೊಳು |
ಧರೆಯೊಳು ಕೆಡಹಿದ ಶೂರನಾಗಿಹೆ ನಾನು | ಪರಿಕಿಸೆಲವೊ ಧೂರ್ತನೆ    || ೩೩೯ ||
ಸೀತಾವಲ್ಲಭಗೆ ನೀನೂ | ದುಃಖವನಿತ್ತು | ಘಾತವ ಗೈದವನು |
ಖ್ಯಾತವಾಗಿಹ ತ್ರೈಮೂರ್ತಿಯೊಳಿಹೆನೆಂದು | ಈತೆರ ಗೈದಿಹೆಯಾ        || ೩೪೦ ||
ವನದೊಳು ಮೆರೆದಿರುವ | ಕೋಡಗನಿಂಗೆ | ಮನುಜರೊಳ್ ಸುಸ್ನೇಹವಾ |
ಎಣಿಸಲಾಶ್ಚರ್ಯವು ರಾಮನೊಳ್ ನಿನಗಿಂಥ | ಕನಿಕರವ್ಯಾತಕೀಗ       || ೩೪೧ ||
ಅರಿಯೆಯ ರಘುವರನಾ | ಸದ್ಭಕ್ತನಾ | ಗಿರುತಿಹ ಹನುಮಂತನಾ |
ಪರಿಕೆಸೆಲವೊ ನಾನೆಯಾತನ ಕಿಂಕರ | ಬರಿದ್ಯಾತಕಿಂತು ಪೇಳ್ವೆ         || ೩೪೨ ||
ರೂಢಿಯೊಳಗೆ ಶೂರನೂ | ಅನ್ಯರ ಸೇವೆ | ಮಾಡಲು ನಿಂದೆಯನ್ನೂ |
ಗಾಢದಿ ಪೊಂದುವನದಕೆನೀ ಷಂಡನೊ | ಕೋಡಗ ಪೇಳೆನಗೆ   || ೩೪೩ ||
ವೀರಮಣಿಯ ಪುರದಿ | ನಿನ್ನಯ ಪರಿ | ವಾರದೊಡನೆ ಮೋದದಿ |
ಯಾರ ಸೇವೆಯಗೈವ | ನೆವದೊಳು ವಸತಿಯು | ಭೋರನೆ ಪೇಳೆನಗೆ   || ೩೪೪ ||
ಶರಣವತ್ಸಲನಹೆನು | ಈ ಪುರವರ | ದರಸನೆನ್ನಯ ಭಕ್ತನು |
ವರವ ಕೊಟ್ಟಿಹೆ ನಿನ್ನ ಪುರದೊಳಗಿಹೆನೆಂದು | ತೆರಳಿ ಬಂದಿಹೆನದಕೆ      || ೩೪೫ ||
ರಾಗ ಮಾರವಿ ಏಕತಾಳ
ಪರಮಾತ್ಮನ ಸದ್ಭಕ್ತನು ಎಂಬುವ | ಬಿರುದಿಹ ಕಾರಣದಿ ||
ಸ್ಥಿರಗೊಳಿಸಲು ರಘುನಾಥನ ಪಾದವ | ಪರಿಸೇವಿಸುತಿಹೆನೂ   || ೩೪೬ ||
ಆರಕಿಂಕರ ನೀನಾದರೇನಾಯಿತು | ಕ್ರೂರತ್ವದೊಳೀಗ ||
ಮಾರಾಂತಿಹ ಕಾರಣಗಳ ಪೇಳೆಲೊ | ಭೋರನೆ ಮರ್ಕಟನೆ    || ೩೪೭ ||
ದಿವನಿಶಿಯೊಳುನೀ ಭಜಿಸುವೆ ರಾಮನ | ಭವರದಿ ಶತ್ರುಹನಾ ||
ಅವನಿಯೊಳ್ಕೆಡಹಿದ ಕಾರಣ ಶಿಕ್ಷಿಪ | ನೆವದೊಳು ನಿಂದಿಹೆನು   || ೩೪೮ ||
ಅತಿಬಲ ತ್ರಿಪುರರ ಪಿಂದಕೆ ಧ್ವಂಸೀ | ಕೃತವನೆ ಗೈದಿರುವ ||
ಶಿತಿಕಂಠನ ಪರಿಯರಿಯೆಯ ಕೋಡಗ | ಮತಿಹೀನನೆ ಭಲರೆ    || ೩೪೯ ||
ಬಲಿವರೆ ಸೇತುವ ಕೈಲಾಸವನಾ | ನಲುಗಿಸಿ ಕಿತ್ತಿರಲು ||
ಘಳಿಲನೆ ನೀ ಬಂದೆನ್ನನು ಸ್ತುತಿಸಿದ | ನೊಲವನೆ ಮರೆತಿಹೆಯ || ೩೫೦ ||
ರಾಗ ಕೇತಾರಗೌಳ ಝಂಪೆತಾಳ
ಪಿಂದೆ ರಾಮನ ಕಾರ್ಯದಿ | ದೂತತ್ವ | ಕೆಂದು ಲಂಕೆಗೆ ಗರ್ವದಿ |
ಮಂದಮತಿ ಪೋಗಿರ್ದೆಯಾ | ಬಾಲ ಸುಡ | ಲಂದು ಬಲ್ಲೆನು ಶಕ್ತಿಯಾ   || ೩೫೧ ||
ದುರುಳ ಭಸ್ಮಾಸುರನಿಗೆ | ವರವಿತ್ತು | ಭರದೊಳೋಡಿದ ಲಂಡಿಗೆ |
ಸಿರಿಯರಸನುಪಕೃತಿಯನೂ | ಗೈದಿಹುದ | ನರಿತೀರ್ಪೆನಲ್ಲೊ ನಾನು     || ೩೫೨ ||
ವನದೊಳಗೆ ತರುವಡರುತಾ | ಫಲಪಣ್ಣ | ಘನತೆಯಿಂದಲಿ ಮೆಲ್ಲುತಾ |
ಕುಣಿದು ಕೂಗುವ ಪ್ಲವಗನೂ | ಮಾರ್ಮಲೆತು | ರಣಗೈವದುಂಟೆ ನೀನೂ || ೩೫೩ ||
ಕೊಳೆತು ನಾರುವ ಚರ್ಮವಾ | ವಸನವಾ | ಗಳವಟ್ಟು ಬಹುಭಸ್ಮವಾ |
ಬಳಿದುಕೊಂಡು ಸ್ಮಶಾನದಿ | ಬಿದ್ದಿರುವ | ಕಲಿಯು ನೀನಹೆ ಶೌರ್ಯದಿ   || ೩೫೪ ||
ಅಂಧಕಾಸುರನೆಂಬನೂ | ದೇವರ್ಕ | ಳಂದಗೆಡಿಸಿದ ಧೂರ್ತನೂ |
ಕೊಂದಿಹೆನು ಕ್ಷಣಮಾತ್ರದೀ | ನಿನಗರಿದು | ಮಂದಮತಿ ಪೇಳ್ವೆ ಮದದಿ  || ೩೫೫ ||
ಬಲ್ಲೆ ಮೂರ್ಖತ್ವದೊಳಗೆ | ಇರುವ ಪ್ರಿಯ | ವಲ್ಲಭೆಯ ನೆತ್ತಿಯೊಳಗೆ |
ಮೆಲ್ಲನಾಸನವೀಯುತಾ | ಕುಳ್ಳಿರಿಸಿ | ಮಲ್ಲನಂಬೆಯ ನಲಿಯುತಾ       || ೩೫೬ ||
ಭಾಮಿನಿ
ಅರಸನಾದ ಭಗೀರಥಾಖ್ಯನ |
ಪರಮ ತಪಸಿಗೆ ಮೆಚ್ಚಿ ಗಂಗೆಯು |
ಸುರನಗರಪಥದಿಂದ ಬೀಳುವ ಭರಕೆ ಧಾರುಣಿಯು ||
ಬಿರಿದು ಪೋಪುದೆನುತ್ತ ದೃಢವಹ |
ಶಿರವನೊಡ್ಡಿಹೆನಿದರನರಿಯದೆ |
ಮರುಳೆ ನಿಂದಿಪುದೇಕೆನುತ್ತಲಿ ಗಜರಿ ಘರ್ಜಿಸಿದಾ      || ೩೫೭ ||
ರಾಗ ಶಂಕರಾಭರಣ ಮಟ್ಟೆತಾಳ
ಬರಿದೆ ಮಾತಿನೊಳಗೆ ಸ್ವಾರ್ಥ | ವಿರದು ತಾಳೆನುತ್ತ ಹನುಮ |
ತರುವನೊಂದ ತೂಗಿ ಬಡಿದ | ಗಿರಿಜೆಯರಸನಾ      || ೩೫೮ ||
ಕೆರಳಿ ಭೂತನಾಥ ತರುವ | ಮುರಿದು ಕೆಡಹಿ ಶೂಲದಿಂದ |
ಲಿರಿಯೆ ಮರುತ ತನಯ ಕಸಿದು | ಬಿಸುಟನಾ ಕ್ಷಣ    || ೩೫೯ ||
ಕೃತ್ತಿವಾಸನಾಗ ಪರಶು | ವೆತ್ತಿ ಪೊಯ್ಯಲಾಗ ಹನುಮ |
ಪೃಥ್ವಿಯೊಳಗೆ ಚೂರ್ಣಗೈದು | ಕೆಡೆದ ಭರದಲಿ         || ೩೬೦ ||
ಖತಿಯ ತಾಳುತಂಧಕಾರಿ | ಯತಿಬಲಾಢ್ಯನಹುದೊ ಭಳಿರೆ |
ಹತಿಯ ತಾಳೆನುತ್ತ ಖೇಟ | ದಿಂದ ತಿವಿದನೂ          || ೩೬೧ ||
ರಾಗ ಭೈರವಿ ಏಕತಾಳ
ಎಲೆ ಜಂಗಮ ನಿನ್ನೀಗಾ | ನಾ | ಕೊಲುವೆನು ನೋಡೆನುತಾಗ |
ಬಲಿಯುತ ಮುಷ್ಟಿಯ ಭರದಿ | ಖತಿ | ಗೊಳುತಲೆಯೆರಗಿದ ರವದಿ        || ೩೬೨ ||
ಸಿಡಿಲಂದದಿ ಭೋರ್ಗುಡಿಸೀ | ಆ | ಮೃಡನಕ್ಷಿಯೊಳ್ ಖಿಡಿವೆರಸಿ |
ಬಡಿದನು ಖಟ್ವಾಂಗದೊಳು | ಪ | ಲ್ಗಡಿಯುತ ಹೂಂಕಾರದೊಳು         || ೩೬೩ ||
ಮರುತಜ ಕನಲುತಲಾಗ | ಮಹ | ಗಿರಿಯನೆ ಕೀಳುತ ಬೇಗಾ |
ಪುರಹರಗೆಸೆಯಲು ಭರದಿ | ಧೂ | ಳೆರಗಿತು ರಣಮಂಡಲದಿ    || ೩೬೪ ||
ಭಾಮಿನಿ
ಪುರಹರನು ಮನದೊಳಗೆ ಯೋಚಿಸಿ |
ಧುರವೆಸಗೆ ನಾವುಭಯರೆಂದಿಗು |
ಬರದು ಜಯವೀರ್ವರಿಗೆ ಸಾಸಿರ ವರುಷ ಹೆಣಗಿದಡೆ ||
ಸರಿಯಿದಲ್ಲವೆನುತ ಕ್ಷಮೆಯನು |
ಧರಿಸಿ ಪವನಜನನ್ನು ವಿನಯದಿ |
ಕರೆದು ಪೇಳಿದನಾಗಲತಿ ಮಾಧುರ್ಯ ವಚನದಲಿ     || ೩೬೫ ||
ರಾಗ ಮಧುಮಾಧವಿ ತ್ರಿವುಡೆತಾಳ
ವೀರ ಬಾ ಶ್ರೀರಾಮ ಕಿಂಕರ | ಮಾರುತಾತ್ಮಜ ತಾಳು ಸೈರಣೆ |
ವೀರಮಣಿ ಶತ್ರುಹನವಾಹಿನಿ | ಧಾರುಣಿಯೊಳೀಗೊರಗಿದೆ       || ೩೬೬ ||
ಆರಿಗೋಸುಗವೆಮ್ಮ ಕದನವು | ಬಾರದೆಂದಿಗು ನಮ್ಮೊಳಗೆ ಜಯ |
ಮೂರು ಕಲ್ಪವು ಹೆಣಗಿದರು ಕೇಳ್ | ಸಾರುವೆನುನಾ ನಿಶ್ಚಯಾ ||೩೬೭||
ಒಲಿದಿರುವೆ ನಾ ನಿನಗೆ ವರವನು | ಘಳಿಲನೀಕ್ಷಣ ಕೇಳು ಕೊಡುತಿಹೆ |
ಕಲಹಬೇಡೆನಲಾಗ ಸೈರಣೆ | ಗೊಳುತಲೆಂದ ||೩೬೮||
ರಾಗ ಸುರುಟಿ ಏಕತಾಳ
ವರವ್ಯಾತಕೊ ಎನಗೆ | ರಾಮನ | ಕರುಣಾರಸದೊಳಗೆ |
ಇರುತಿಹೆ ನಿನ್ನಯ ಹಂಗೆನಗೇತಕೆ | ತೆರಳೆಲೊ ಬಂದಿಹ ಪಥವನೆ ಪಿಡಿಯುತ     ||೩೬೯||
ಮರುತಜ ಖತಿಬೇಡಾ | ಕೇಳೈ | ವರವನುನೀ ಗಾಢಾ |
ಬಿರುದಿದೆ ಮೆಚ್ಚಿದ ಮೇಲಕೆ ವಾಂಛವ | ಕರುಣಿಪುದೆನ್ನೊಳು ಕಪಿಕುಲಪುಂಗವ      ||೩೭೦||
ಒಲಿದಿರೆ ಬೇಡುವೆನು | ದ್ರೋಣಾ | ಚಲದೆಡೆಗೈದುವೆನೂ |
ಘಳಿಲನೆ ಸಂಜೀವನವನು ತರುತಿಹೆ | ನೆಲದೊಳಗುರುಳಿಹ ಪೆಣಗಳ ಕಾದಿರು     ||೩೭೧||
ಅಳಿದಿಹ ಸೇನೆಯೊಳು | ನ್ಯೂನತೆ | ಗೊಳಿಸದೆ ಜತನದೊಳು |
ನಿಲಬೇಕೀಯೆಡೆ ನಿನ್ನಯ ವರವಿದು | ಚಲಿಸಲು ಬಿಡೆನಾನೆಂದಿಗು ತಿಳಿದಿರು        ||೩೭೨||
ಹರನದಕಸ್ತೆನುತಾ | ನಿಂದಿರೆ | ಮರುತಜ ಪೊರಮಡುತಾ |
ಭರದೊಳು ದ್ರೋಣಾಚಲಕುಪ್ಪರಿಸುತ | ಹರುಷದಿ ಸಂಜೀವನವನೆ ತಂದನು       ||೩೭೩||
ಭಾಮಿನಿ
ಚಾರುಸಂಜೀವಿನಿಯ ತಂದಿಹ |
ಮಾರುತಿಯ ಕಾಣುತ್ತ ಪುರಹರ |
ಧೀರ ನೀನಹೆ ತಾಳು ಎನಗೊಂದುಂಟು ಸಂಶಯವು ||
ಪಾರಮಾರ್ಥದಿ ಕೇಳ್ವೆ ಮನದೊಳು |
ತಾರದಿರು ಖತಿಗಳನು ಮಡಿದಿಹ |
ಭೂರಿಸೇನೆಯನೆಲ್ಲವನು ಜೀವಿಪೆಯ ಪೇಳೆನಗೆ        ||೩೭೪||
ರಾಗ ಸೌರಾಷ್ಟ್ರ ತ್ರಿವುಡೆತಾಳ
ಭರದೊಳೆಮ್ಮಯ ಸೇನೆಯನುನಾ | ಹರುಷದಿಂದೆಬ್ಬಿಸುವದಲ್ಲದೆ |
ಅರಿಬಲವ ಜೀವಿಸೆನು ಕೇಳೆಂ | ದೊರೆದನಾಗ         ||೩೭೫||
ಮಾರುತಾತ್ಮಜ ಕೇಳು ನೀನೀ | ವೀರಮಣಿ ಪಡೆಯನ್ನು ಜೀವಿಸೆ |
ಕ್ರೂರನಾದಡೆ ಕಪ್ಪತುರಗವು | ಬಾರದಯ್ಯಾ ||೩೭೬||
ಒಳಿತು ಸಕಲರನೆಬ್ಬಿಸುವೆನಾ | ಕಲಹ ಗಂಟಿಕ್ಕುವದು ಪುನರಪಿ |
ಹಳಚದಂದದಿ ಮಾಳ್ಪೆಯಾ ನೀ | ತಿಳಿದು ಪೇಳು      ||೩೭೭||
ಧರಣಿಪತಿಗಾನಿತ್ತೆ ವರವನು | ಸರಸಿಜಾಂಬಕ ರಾಮ ನಿನ್ನಯ |
ಪುರಕೆಬಹ ಪರಿಯಂತ ನಾನಿ | ಲ್ಲಿರುವೆನೆನುತಾ       ||೩೭೮||
ಇತ್ತಿಹಳು ಶಕ್ತಿಯನು ಯೋಗಿನಿ | ಶತ್ರುಹಗೆ ಪೂರ್ವದಲಿಯದರಿಂ |
ಭಕ್ತಿ ರಾಮನೊಳಹುದು ನೃಪಗೆ | ನ್ನುತ್ತವಳೂ ||೩೭೯||
ಉರುಳಿರುವನಾ ಶಕ್ತಿಯಲಿ ನೃಪ | ಮರಳಿ ಜೀವಿಸೆ ಭಕ್ತಿಭಾವವು |
ಬರುತಿಹುದು ಶ್ರೀರಾಮನಲಿ ಖತಿ | ವೆರಸನಯ್ಯಾ     ||೩೮೦||
ಬರಿಸು ರಾಮನನಿಲ್ಲಿಗೀ ಕ್ಷಣ | ಮರುತ ಸುತನೀ ಭಜಿಸು ಕಡೆಯೊಳು |
ಹರುಷದಿಂದೆಬ್ಬಿಸುವದೆಲ್ಲರ | ತ್ವರಿತವೆಂದ   ||೩೮೧||
ಎನೆಹಸಾದವೆನುತ್ತ ಮಾರುತಿ | ಮನವ ಸುಸ್ಥಿರಮಾಗಿ ನಿಲಿಸುತ |
ಘನತೆಯೊಳು ಕುಳ್ಳಿರ್ದು ವಿನಯಾ | ವನತನಾಗಿ      ||೩೮೨||
ರಾಗ ನವರೋಜು ಏಕತಾಳ
ರಾಮ ದಯಾನಿಧೆ ಪಾಹಿ | ಜಯ | ರಾಮನಿರಂಜನ ತ್ರಾಹಿ |
ಕಾಮಿತ ವರದಾಯಕ ಸೀತಾಪತೆ | ರಾಮ ರಾಮ ಭರತಾಗ್ರಜ ಜಯ ಜಯ       ||೩೮೩||
ಸರಸಿರುಹದಳ ನಯನ | ಕಡು | ದುರುಳ ರಾವಣ ಮಥನ |
ಧರಿಸಿ ಕೋದಂಡವ ಚೀರಾಂಬರದೊಳು | ತೆರಳಿ ದಂಡಕದಲಿ ಮುನಿಗಳ ಪೊರೆದಿಹೆ        ||೩೮೪||
ಸಿರಿಚರಣ ದರ್ಶನವ | ನೀ | ಕರುಣಿಸು ಕಿಂಕರ ಮನವ |
ಹರುಷವ ಪಡಿಸಲು ಬೇಡುವೆ ದೈನ್ಯದಿ | ಶಿರ ಸಾಷ್ಟಾಂಗಪ್ರಣಾಮದಿ ಜಯ ಜಯ ||೩೮೫||
ಭಾಮಿನಿ
ಮರುತ ತನಯನ ಭಕ್ತಿಗೊಲಿಯುತ |
ಭರದೊಳಗೆ ಶ್ರೀರಾಮನೈತರೆ |
ಎರಗಿದನು ಜಯರಾಮ ಜಯತೆಂದೆನುತ ಚರಣದಲಿ ||
ಪುರಮಥನ ಸನ್ನುತಿಸಿ ನಮಿಸುತ |
ಧುರದ ಕಥನವನರುಹಿ ಹನುಮನು |
ತೆರಳಿ ಸಂಜೀವನವ ತಂದಿಹನೆನುತ ಪೇಳಿದನು       ||೩೮೬||
ರಾಗ ಸುರುಟಿ ಏಕತಾಳ
ಕರುಣದಿ ಶರಣನನು | ಮನ್ನಿಸಿ | ಸರಸಿರುಹಾಂಬಕನು |
ಹರನನು ಪರಿಪರಿ ಪೊಗಳುತ ಸ್ನೇಹದಿ | ವರದನು ಮರುತಜನೊಡನೆ ವಿನೋದದಿ         ||೩೮೭||
ಧುರದೊಳಗಳಿದರನೂ | ಎಬ್ಬಿಸು | ವರ ಸಂಜೀವವನು |
ಕರಿ ತುರಗಾದಿಗಳುಭಯ ಬಲಕೆ ನೀ | ತ್ವರೆಯೊಳು ಮುಟ್ಟಿಸಲೆನಲಭಿವಂದಿಸಿ     ||೩೮೮||
ಪವನಜ ಮೋದದೊಳು | ಯೋಜನ | ವಿವರದ ಧಾತ್ರಿಯೊಳು |
ಶ್ರವಮಯಮಾಗಿರೆ ಸಂಜೀವನಿಯನು | ತವಕದಿ ರಾಮನ ನೆನೆಯುತ ಮುಟ್ಟಿಸೆ   ||೩೮೯||
ವಾರ್ಧಕ
ಭರದೊಳುಭಯದ ಬಲಗಳೆದ್ದು ಹರಿನಾದದಿಂ |
ದರರೆ ತಮ್ಮಹಿತರ್ಯಾವೆಡೆಯಿರ್ಪರೆಂದೆನುತ |
ಲರಸುತಿರೆ ಶೌರ್ಯದೊಳ್ ಶತ್ರುಹಾದ್ಯರು ರಾಮನಿರಲು ಮುಂಗಡೆ ನಮಿಸಲು ||
ಅರಿಬಲವ ಸಂಹರಿಪೆನೆಂದಾಗ ವೀರಮಣಿ |
ಕರದಿ ಧನುಶರವಾಂತು ಮುಂದಕೈತರಲಾಗ |
ಹರನವನ ಪಿಡಿದು ಸಂತೈಸುತ್ತ ರಾಮನಂ ಪರಿಕಿಸೆನ್ನುತ ತೋರ್ದನು   ||೩೯೦||
ಭಾಮಿನಿ
ಪರಮ ತೇಜಃಪುಂಜಮೂರ್ತಿಯ |
ಪರಿಕಿಸಿದ ಮಾತ್ರದಲೆಯಂತಃ |
ಕರಣವಾವಿರ್ಭವಿಸೆ ವಿಸ್ಮಿತನಾಗಿ ಭ್ರಮಿಸುತಲಿ ||
ಧರೆ ಚತುರ್ದಶವೀತನುದರದಿ |
ಪೊರಟು ವಿಸ್ತರಿಸೀರ್ಪುದೆಂಬುವ |
ತೆರನ ಕಾಂಬುದೆನುತ್ತ ರಘುವರಗೆರಗಿ ಕೈಮುಗಿದೂ   ||೩೯೧||
ರಾಗ ಆಹೇರಿ ಆದಿತಾಳ
ದಶರಥನೃಪನಂದನಾ | ಪುಂಡರಿಕಾಕ್ಷ | ದಶಶಿರ ಖಳಭಂಜನ |
ಶಶಿ ಮುಖಿ ವೈದೇಹಿ  | ಪ್ರಾಣವಲ್ಲಭ ರಾಮ |
ವಸುದಾಧಿಪತಿ ಭವ | ದೂರ ಸರ್ವಾತ್ಮಕ    ||೩೯೨||
ಹರಿತಂದ ವಾಜಿಯನ್ನೂ | ಬಂಧಿಸಿ ನಾನು | ಧುರಕನುವಾಗಿಹೆನೂ |
ಪರಿಪರಿಯೊಳು ನಿನ್ನ | ನಿಂದೆಗೈದಿಹೆ ದೇವ |
ಚರಣಕೊಂದಿಪೆನೀಗ | ಕರುಣಿಸು ಮೋಕ್ಷವ   ||೩೯೩||
ಸ್ಥಿರಚರಂಗಳ ಮಧ್ಯದೀ | ವಿಶ್ವಾತ್ಮಕ | ನಿರುವೆಯೊ ಚೈತನ್ಯದಿ
ತರುಶಿಲ ಜಲಗಳು | ಪರಮಾಣುಂಗಳು ನೀನೆ |
ಶರಣರಕ್ಷಕನೆಂಬು | ದರಿಯದಾದೆನು ದೇವಾ ||೩೯೪||
ನೀನೆ ಗಂಗಾಧರನೂ | ದ್ರುಹಿಣನು ವಿಷ್ಣು | ನೀನೆ ಚಂದ್ರನು ಸೂರ್ಯಾನು |
ನೀನೆ ಇಂದ್ರಾದಿ ದಿಕ್ಪಾಲಕನೆಂಬುದ |
ನಾನರಿಯದೆ ಪೋದೆ ಸಲಹೊ ದಯಾನಿಧೆ   ||೩೯೫||
ಭಾಮಿನಿ
ಪರಿಪರಿಯ ಸನ್ನುತಿಪ ಭೂಪನ |
ಶಿರವನೆಗಹುತಲಾಗ ರಘುಪತಿ |
ಪೊರೆಯುವೆನು ನಿನ್ನೆನುತಲಭಯವನೀಯಲಾ ಕ್ಷಣದಿ ||
ಹರನುಡಿದನೀವರೆಗೆ ಎನ್ನಯ |
ಶರಣನಾಗಿಹನಿನ್ನು ನಿನ್ನವ |
ಕರುಣವಿರಿಸುವದೆನಲು ನೀರಜನಯನನಿಂತೆಂದ      ||೩೯೬||
ರಾಗ ಸಾಂಗತ್ಯ ರೂಪಕತಾಳ
ಪುರಹರ ಕೇಳು ನಿನ್ನವರು ನನ್ನವರೆಂಬ | ಪರಿಭೇದವಿಲ್ಲ ಭಕ್ತರಲಿ ||
ನಿರುತಸದ್ಗುಣ ಸತ್ಯಸಂಧನೀತನ ನೋಡೆ | ಹರುಷವಾಯಿತು ಎಂದರಾಮ        ||೩೯೭||
ಅನಿತರೊಳ್‌ಪುರಹರ ಜನಪತಿಯೊಡನೆಂದ | ಘನತೆಯೊಳ್ಕಪ್ಪವನಿತ್ತು |
ಚಿನುಮಯನಶ್ವವನೊಪ್ಪಿಸೆಂದೆನುತಲೆ | ಕ್ಷಣದೊಳಂತಂರ್ಧಾನಗೈದ    ||೩೯೮||
ಹರುಷದಿ ನೃಪನು ಕಪ್ಪವನಿತ್ತು ರಾಮನ | ಪರಿಪರಿ ಪೂಜಿಸುತಾಗ ||
ತುರಗವನೊಪ್ಪಿಸೆ ಸಾಕೇತನಗರಿಗೆ | ತೆರಳಿದ ರಘುವೀರನಂದೂ        ||೩೯೯||
ಪೊರಡಲು ತುರಗ ಮುಂದೆಸೆಯೊಳು ಶತ್ರುಹ | ಭರಿತ ಮಾರ್ಬಲದೊಡಗೂಡಿ ||
ತೆರಳಿದರ್ಮುಂದೆ ದಿಗ್ವಿಜಯಕೆನ್ನುತ ಶೇಷ | ನೊರೆದನು ಮುನಿ ವಾತ್ಸಾಯನಗೆ   ||೪೦೦||
ರಾಗ ಕೇತಾರಗೌಳ ಅಷ್ಟತಾಳ
ಪರಮಾತ್ಮ ಶ್ರೀರಾಮನಧ್ವರ ಕಥನವ | ನರಿತಂತೆ ಕೃತಿಗೈದೆನು |
ಅರಿತವರಿದರೊಳು ನ್ಯೂನವಿರಲು ತಿದ್ದಿ | ಮೆರೆಸಬೇಹುದು ದಯದಿ       ||೪೦೧||
ಪನಸಾಖ್ಯಪುರದುರಗೇಂದ್ರಶಾಸ್ತ್ರಿಯ ಸುತ | ಮನುಜಕಂಠೀರವನು |
ಚಿನುಮಯ ದಯದಿ ಗೈದಿಹ ವಿಂಶತಿಯ ಕೃತಿ | ಯನು ಸರ್ವರೋದುವದು        ||೪೦೨||
ನಳ ಸಂವತ್ಸರದ ಶ್ರಾವಣ ಕೃಷ್ಣ ಪಂಚಮಿ | ಯೊಳು ಸ್ಥಿರವಾಸರದಿ |
ಜಲಜಾಕ್ಷ ರಾಮನನುಗ್ರಹದಿಂದ ಮಂ | ಗಲಗೈದೆನೀ ಕೃತಿಯಾ ||೪೦೩||
ಮಂಗಲ ಪದ
ದಶರಥ ಭೂಪನ ತನಯನಿಗೆ | ಕುಶಿಕನಧ್ವರ ಸಂರಕ್ಷನಿಗೆ |
ಶಶಿಮುಖಿ ಸೀತೆಯನೊರಿಸಿ ಸಾಕೇತದಿ | ಕುಶಲದೊಳೀರ್ದ ಶ್ರೀರಾಮನಿಗೆ |
ಮಂಗಲಂ | ಜಯ | ಮಂಗಲಂ     ||೪೦೪||
ಜನಕನಾಜ್ಞೆಯನನುಸರಿಸಿದಗೆ | ವನಿತೆಯೊಡನೆ ವನಕೈದನಿಗೆ |
ಇನಸುತ ಸಖ್ಯದಿ ಮಘವಾತ್ಮಜನನು | ಹನನ ಗೈದ ಶ್ರೀ ರಘುವರಗೆ ||
ಮಂಗಲಂ | ಜಯ | ಮಂಗಲಂ     ||೪೦೫||
ಶರಧಿಗೆ ಸೇತುವ ಕಟ್ಟಿದಗೆ | ದುರುಳ ದಶಾಸ್ಯನ ಕುಟ್ಟಿದಗೆ |
ಶರಣ ವಿಭೀಷಣಗಖಿಳ ಸಂಪದವಿತ್ತು | ಧರಣಿಯನಾಳ್ದ ಸೀತಾಪತಿಗೆ ||
ಮಂಗಲಂ | 

ಯಕ್ಷಗಾನ ಕೃಷ್ಣಾರ್ಜುನರ ಕಾಳಗ
ರಾಗ ಸೌರಾಷ್ಟ್ರ ಅಷ್ಟತಾಳ
ಈಗ ನೀ ಕೇಳೆನ್ನ ಒಡಲುರಿಯನು ಪೇಳ್ವೆ | ಪಾರ್ವತೀಶ || ಎನ್ನ |
ಮೂಗನು ಕೊಯ್ದು ಕನ್ನಡಿಯನಿತ್ತನು ಪಾರ್ಥ | ಪಾರ್ವತೀಶ    ||೪೩೫||
ನಾಳಿಕೇರದ ಹೇರನಿಳುಹಿದನೀ ಪಾರ್ಥ | ಪಾರ್ವತೀಶ || ಈಗ |
ಘೋಳೆಂದು ಮರುಗಿ ದೂರಿದರೆ ಕೇಳುವರಾರು | ಪಾರ್ವತೀಶ  ||೪೩೬||
ತೈಲಭಾಂಡವು ಬಿದ್ದು ಅಳಲುವೆ ನಾನೀಗ | ಪಾರ್ವತೀಶ || ಯಾರು |
ಬಯಲ ಭ್ರಾಂತಿಯಿಂದ ಕೇಳುವರಾರಿಂದು | ಪಾರ್ವತೀಶ       ||೪೩೭||
ನ್ಯಾಯವಾರದ್ದು ಅನ್ಯಾಯವಾರದ್ದೆಂದು | ಪಾರ್ವತೀಶ || ಈಗ |
ನ್ಯಾಯವ ನಿರ್ಣಯ ಮಾಡದೆ ತೀರದು | ಪಾರ್ವತೀಶ ||೪೩೮||
ಭಾಮಿನಿ
ಹಿಂದೆ ಬಾಣಾಸುರನ ಸಮರದೊ |
ಳಂದು ನೀನಯ್ತಂದು ಆತನ |
ಕೊಂದು ಕಳೆಯದಿರೆಂದು ಪೇಳಿದ ನುಡಿಯ ಮೀರಿದೆನೆ ||
ಎನ್ನ ಮಾತೇನಾದಡಾಗಲಿ |
ನಿನ್ನ ವಾಕ್ಯವ ಮೀರಬಾರದು |
ಇನ್ನು ಪಾರ್ಥನ ನೀನೊಡಂಬಡಿಸೆಂದನಾ ಕೃಷ್ಣ        ||೪೩೯||
ಹರಿ ನರನು ಒಂದೇ ಶರೀರವು |
ಬರಿದೆ ನಿಮ್ಮೊಳು ಬಂದ ವೈರವು |
ಧುರಕೆ ಕಾರಣವೇನೆನಲು ಹರಿಯೆಂದ ಹರನೊಡನೆ ||
ಕಂಜಸಖಗರ್ಘ್ಯವನು ಕೊಡುವೆ |
ನ್ನಂಜಲಿಗೆ ಹಯವೆಂಜಲುಗುಳಲು |
ಭಂಜಿಸುವೆನೆಂದೆನುತ ಪಂಥವ ನುಡಿದೆ ಗಯನೊಡನೆ          ||೪೪೦||
ಸಂಜೆಯೊಳು ಬಂದವನನಾಗ ಧ |
ನಂಜಯನು ತಂದಿಟ್ಟುಕೊಂಡೆ |
ನ್ನಂಜಿಸುವ ನೀ ಕೊಟ್ಟ ಬಾಣದ ಬಲದಿ ಕೇಳೆಂದ ||
ಕೀರ್ತಿಯನು ತಾ ಪಡೆಯಲೋಸುಗ |
ಪಾರ್ಥ ನೀ ನಿಮ್ಮಿಬ್ಬರಿಗೆ ಧ |
ರ್ಮಾರ್ಥ ಕೊಟ್ಟೆನು ಶಾರ್ಙ್ಗ ಪಾಶುಪತಾಸ್ತ್ರ ಚಕ್ರವನು ||೪೪೧||
ಕೀರ್ತಿಯಿಂದಲಿ ಮುನ್ನವೇಯಪ |
ಕೀರ್ತಿ ಬಂದುದು ಚಕ್ರ ನಿಮಗಿ |
ನ್ನೇತಕೆನುತಲೆ ರುದ್ರ ರೌದ್ರಸಮುದ್ರದಂತಾದ ||
ಧೀರ ಪಾರ್ಥನು ಬೆದರಿ ಹಿಂದಕೆ |
ಸಾರಿ ಬಿಲ್ಲಿನ ತುದಿಗೆ ಗಲ್ಲವ |
ನೂರಿ ಹಳೆ ಕಾಮಾರಿಯೋ ಹೊಸ ಮಾರಿಯೋ ಎಂದ          ||೪೪೨||
ಕಂದ
ಶಂಭುವೆ ಕೇಳೇಕಾಂತದಿ |
ಶಾಂಭವಿಯೊಳ್ ನಾ ನಮಿಸುತ್ತುಸಿರುವೆನೆಲ್ಲಹು
ದೆಂಬುದು ನಿನ್ನಯ ಶ್ರೀ ಪಾ |
ದಾಂಬುಜ ಯುಗಳಕೆ ಶ್ರುತವಹುದೆಂದಂ     ||೪೪೩||
ವಚನ
ಇಂತೆಂದು ಪಾರ್ವತಿಯೊಡನೆ ಅರ್ಜುನನು ಅತಿ ಗುಪ್ತದಿಂದ ಶಿರಮಂ ತೋರಿ ದುಃಖಿಸಲಾಗಿ ಬ್ರಹ್ಮ ಶಿವ ಮುಂತಾದವರು ಕೃಷ್ಣಾರ್ಜುನರೊಡನೆ ಕೇಳಿದ ಬಗೆಯದೆಂತೆನೆ –
ರಾಗ ತೋಡಿ ಆದಿತಾಳ
ನರನಾರಾಯಣರುಗಳ್ ಪೂರ್ವ | ಭವದೊಳೊಂದೇ ಜನ್ಮ ||
ಬರಿದೆ ನಿಮ್ಮೊಳೇತಕಿಂಥ | ಕಲಹವೆಂದ ಬ್ರಹ್ಮ         ||೪೪೪||
ನೆಂಟ ಭಾವ ನಿಮ್ಮೊಳಿಂಥ | ದೇಕೊ ಚಕ್ರಪಾಣಿ ||
ಬಂಟತನದ ಪಂಥ ಬೇಡ | ವೆಂದರಗಜೆ ವಾಣಿ        ||೪೪೫||
ಸರ್ಪಭೂಷನೆ ಕೇಳು ಕಂ | ದರ್ಪಜನಕ ನಾನು ||
ತಪ್ಪುಯಿದ್ದಡೀಗಳೆನ್ನ | ಮೇಲೆ ಹೊರಿಸು ನೀನು        ||೪೪೬||
ಕಾಂತೆ ಕೇಳೆ ಪಾರ್ಥನ ಏ | ಕಾಂತವೇನು ಪೇಳೆ ||
ಇಂಥ ಮರುಳು ಮೂರ್ಖನೆಂಬು | ದರಿಯೆ ನೀನು ಬಾಲೆ        ||೪೪೭||
ಅರ್ಜುನ ದುರ್ಜನನೆಂದು | ಗರ್ಜಿಸುವಿರಲ್ಲ ||
ಸಜ್ಜನ ಪುಂಡನು ಕೃಷ್ಣ | ಕೇಳೊ ಎನ್ನ ಸೊಲ್ಲ ||೪೪೮||
ಏನೆ ಗಿರಿಜೆ ಕೃಷ್ಣನೆಂದ | ಮಾತ ಮನದಿ ಗ್ರಹಿಸೆ ||
ಏನು ಇದ್ದಡೀಗಲಿವನ | ಮೇಲೆ ನೀನು ಹೊರಿಸೆ        ||೪೪೯||
ಹರನಿಂತೆಂದ ಮಾತ ಕೇಳಿ | ಹರುಷದಿಂದ ಬಂದು ||
ಸುರಪಸುತನ ಕರವ ಪಿಡಿದು | ಕರೆದು ತಂದಳಂದು   ||೪೫೦||
ಸತ್ತ ಗಯನ ಶಿರವ ಮುಂದೆ | ಬಿಚ್ಚಿ ತೋರಿಸುತ್ತ ||
ತಪ್ಪು ವೊಪ್ಪುವರಿತು ವಿ | ಚಾರಿಸೆಂದ ಪಾರ್ಥ          ||೪೫೧||
ಭಾಮಿನಿಯರ್ಧ
ಬ್ರಹ್ಮ ಪರಶಿವ ಸಹಿತ ಸರ್ವರು |
ಸಾಮ್ಯದಿಂದಲೆ ನೋಡಿ ಬೇಗದಿ |
ತಮ್ಮ  ಮೂಗ್ಬೆರಳಿನಲಿ ಕಂಡರು ಕೃಷ್ಣಮಾಯಕವ ||   ||೪೫೨||
ರಾಗ ದೇಶಿ ಅಷ್ಟತಾಳ
ನೋಡಿದಿರಲ್ಲ | ನೀವು | ನೋಡಿದಿರಲ್ಲ || ಇಂಥ |
ಗಾಡಿಗಾರ ಕೃಷ್ಣನೀಗ | ಮಾಡಿದ ಮಾಯಕವನಿಂದು || ನೋಡಿ  || ಪಲ್ಲವಿ ||
ಬಂದು ಮರೆಯ ಹೊಕ್ಕವನ | ನಿಂದು ಕಾಯ್ವೆನೆಂದಡೆನ್ನ |
ಬಂದು ತನ್ನೊಡನೆ ಈತ | ನಿಂದು ಕಾದಲು ||
ಗಂಡುಸಾದರೆನ್ನ ಮೊದಲು | ಕೊಂದು ಬಳಿಕ ಗಯನ ಕೊಲದೆ |
ಭಂಡನೆನ್ನ ವಂಚಿಸೀಯೆ | ತುಂಡು ಮಾಡಿದ | ಗಯನ ||೪೫೩||
ಇಬ್ಬರೊಂದು ಗೂಡಿ ರಣದಿ | ಕೊಬ್ಬಿನಿಂದ ಕಾದುತಿರಲು |
ಒಬ್ಬರರಿಯದಂತೆಯೆನ್ನ | ಹಿಂಬದಿಯಲಿಹ ||
ಅಬ್ಬರದ ಮೂಡಿಗೆಯೊಳ್ | ತಬ್ಬಿಕೊಂಡಿರುವ ಗಯನ |
ಒಬ್ಬರರಿಯದಂತೆ ಬಂದು | ಗರ್ಭವ ಕತ್ತರಿಸಿದ | ನಿಂದು        ||೪೫೪||
ಭಾಮಿನಿ
ಶಂಭು ಮೃತಜೀವಿಯ ನಿರೀಕ್ಷಿಸಿ |
ತಂಬುಲವನುಗುಳುತ್ತ ಕಮಲದ |
ಳಾಂಬಕನ ನೋಡಲ್ಕೆ ಗಯ ಕಣ್ದೆರೆದು ಮೈಮುರಿದ ||
ಸರ್ವರಿಗೆ ಶಿರವೆರಗಿ ಗಯಗಂ |
ಧರ್ವ ಕರವನು ಮುಗಿದು ಬಳಿಕಾ |
ಪಾರ್ವತೀಶನೊಳೆಂದ ತನ್ನಯ ಪೂರ್ವಸಂಗತಿಯ    ||೪೫೫||
ವಾರ್ಧಕ
ಮೂಡಿಗೆಯೊಳೆನ್ನ ಕುಳ್ಳಿರಿಸಿಯರ್ಜುನ ಕಣ್ಣು |
ಬಾಡಿದಂತಾಗಲೀ ಕೃಷ್ಣನಲ್ಲಿಗೆ ಬಂದು |
ರೂಢಿಸಿದ ಪುಷ್ಪಕದೊಳಿರಿಸಿಕೊಂಡೊಯ್ದೆನ್ನ ವೈಕುಂಠಪುರಕಾಗಲೆ ||
ಮಾಡಿದುಪಚಾರಗಳನಾಡಿ ತೀರಿಸಲುಂಟೆ |
ನೋಡಿದರಿದೇ ಮೂರ್ತಿ ಶಂಖ ಚಕ್ರ ಗದಾಬ್ಜ |
ರೂಢಿಸಿದ ಕರುಣಾಕಟಾಕ್ಷ ಮಹಿಮೆಯನರಿಯದೋಡಿದೆನು ವೈರಿಯೆಂದು         ||೪೫೬||
ಭಾಮಿನಿ
ಎಣಿಸದಿರು ಮನದೊಳಗೆ ತನ್ನವ |
ಗುಣ ಶತಂಗಳನೆನುತಲಾ ಫಲು |
ಗುಣನ ನಿಜಚರಣಾರವಿಂದಕೆ ಮಣಿದನಾ ಗಯನು ||
ಸಂದುದೇ ಗಂಧರ್ವ ನಿನ್ನೊಡ |
ನೆಂದ ಭಾಷೆಯು ಎನುತ ಪಾರ್ಥನು |
ಮಂದಹಾಸದಿ ಕೈವಿಡಿದು ಬಿಗಿಯಪ್ಪಿದನು ಗಯನ     ||೪೫೭||
ವಚನ
ಆ ಸಮಯದಲ್ಲಿ ದ್ರೌಪದಿ ಬಂದು ಶ್ರೀಕೃಷ್ಣನ ಚರಣಾರವಿಂದಕ್ಕೆರಗಿ ಸ್ತುತಿಸಿದಳದೆಂತೆನೆ –
ರಾಗ ಮಾರವಿ ಅಷ್ಟತಾಳ
ಕಮಲನಯನ | ಕರುಣವಾರಿಧಿ |
ಕಾಮಪಿತನೆ | ಕಾಯೊ ಬೇಗದಿ      ||೪೫೮||
ನಿಳಯದೊಳಂದು | ದುಶ್ಯಾಸ ಬಂದು |
ಕಳೆಯೆ ಮಾನವ | ಕಾಯ್ದ ಮಾಧವ ||೪೫೯||
ಅಂಗಜಪಿತನೆ | ಗಂಗೆಯ ತಾತನೆ |
ರಂಗನೆ ನಿನ್ನಯ | ತಂಗಿ ಕಾಣಣ್ಣ    ||೪೬೦||
ಎಲ್ಲರಿಗೊಲಿದೆ | ಮಲ್ಲರ ಗೆಲಿದೆ |
ವಲ್ಲಭನ ಕಾಯೊ | ಚೆಲ್ವ ಅಭಯವೀಯೊ     ||೪೬೧||
ಭಾಮಿನಿ
ಎನಲು ಕೇಳುತ ಹರಿಯು ದ್ರುಪದನ |
ತನುಜೆಯನು ಸಂತೈಸಿ ಪಾರ್ಥನ |
ವಿನಯದಲಿ ತಕ್ಕೈಸಿ ಮೆಚ್ಚಿದೆ ವರವ ಬೇಡೆಂದ ||
ಮತ್ತೆ ವರವೇನೆನಗೆ ರಣದಲಿ |
ಸತ್ತವರು ಜೀವಿಸುವುದೇ ತ |
ನ್ನರ್ತಿಯೆನೆ ಶ್ರೀಹರಿಯು ಮೊಳಗಿದ ಪಾಂಚಜನ್ಯವನು ||
ಇತ್ತರದ ಬಲವೆದ್ದುದಾಕ್ಷಣ |
ಮತ್ತೆ ಧರ್ಮಜ ಭೀಷ್ಮ ಭೀಮರು |
ಕೀರ್ತಿಸಿದರಾ ದ್ರೋಣವಿದುರಾದಿಗಳು ಹರಿಹರರ      ||೪೬೨||
ರಾಗ ಆರಭಿ ಧ್ರುವತಾಳ
ನಾಚುತ ಕುರುಪತಿ ಪುರಕಯ್ದಲು |
ಆ ಚರರಂ ಕಳುಹಿ ಕುಬೇರಂ ||
ಖೇಚರಮಾರ್ಗದೊಳೆಯ್ದಂಬುಜ |
ಲೋಚನನಡಿಗಳಿಗೆರಗಿರ್ದಂ        ||೪೬೩||
ಭಾಮಿನಿ
ಕಂದನಪರಾಧವನು ನೋಡದೆ |
ತಂದೆ ನೀ ದಯದಿಂದ ಕ್ಷಮಿಸಿದೆ |
ಯೆಂದು ಕೈಮುಗಿದೆರಗಿದನು ಗೋವಿಂದನಿಗೆ ಧನಪ ||
ಅರ್ಥ ಯೌವನಗೇಡಿ ತನುಜರು |
ವ್ಯರ್ಥ ಕೇಳಮರೇಂದ್ರ ನಿನ್ನಯ |
ಪಾರ್ಥನಿಂದೀರೇಳು ಜಗದಿ ಸಮರ್ಥರಿಲ್ಲೆಂದ ||೪೬೪||
ವಚನ
ಈ ರೀತಿಯಿಂದ ಸುರ ಹರ ಬ್ರಹ್ಮಾದಿಗಳು ಶ್ರೀ ಕೃಷ್ಣಾರ್ಜುನರಿಗೆ ರೋಷವಿಲ್ಲೆಂದು ಆಣೆಭಾಷೆಯಂ ಕೊಡಲಾಗಿ ಧರ್ಮರಾಯ ಮುಂತಾದವರು ಹರಿಹರರ ಸಭಾಸ್ಥಳಗಳಿಗೆ ಕೈಮುಗಿದು ಬಿನ್ನವಿಸಿದರದೆಂತೆನೆ-
ರಾಗ ಸಾಂಗತ್ಯ ರೂಪಕತಾಳ
ಕಂತುಪಿತನೆ ಸುರಸಂತತಿಸಹಿತಲೆ | ಸಂತೋಷದಿಂದ ನೀ ಬಂದು ||
ಪಙ್ಕ್ತಿಯೂಟಕೆ ದಯಮಾಡಬೇಕೆನುತಲೆ | ಅಂತಕಸುತನು ತಾ ಪೇಳ್ದ  ||೪೬೫||
ಅಳಿಯ ತಂಗಿಯರೆಮ್ಮ ನಿಳಯದೊಳಗೆ ಬಿಟ್ಟು | ಇಳೆಯೊಳು ಮತವಲ್ಲ ಕೇಳು ||
ಕಳುಹು ಚಾರಕರನಿಂದೊಲವಿಂದಲೀಗೆಂದು | ಜಲಜನಾಭನು ಪೇಳೆ ಯಮಜ     ||೪೬೬||
ಚಂದದಿಂದೋಲೆಯ ಬರೆದು ಸಂತಸದಿಂದ | ಲೆಂದು ಕಳುಹೆ ಸಹದೇವ ||
ಬಂದು ರಥದೊಳಭಿಮನ್ಯು ಮಾತೆಯ ಕರೆ | ತಂದನಾ ಕಾಮ್ಯಕವನಕೆ   ||೪೬೭||
ಮಂಟಪಗಳ ರಚಿಸಿದರು ಚಪ್ಪರವ ನೂ | ರೆಂಟು ಯೋಜನವ ಶೃಂಗರಿಸಿ ||
ವೆಂಟಣಿಸುವ ಅಜಭವ ಸುರರೊಡನೆ ವೈ | ಕುಂಠಾಧಿಪನು ನಡೆತಂದ    ||೪೬೮||
ಅಕ್ಕ ದ್ರೌಪದಿಯು ಸುಭದ್ರೆಯರೊಡಗೂಡಿ | ಅಕ್ಷಯಪಾತ್ರೆಯ ಪೂಜೆಯ ಮಾಡಿ ||
ಆ ಕ್ಷಣದೊಳಗಭಿಕರಿಸಿ ಪಾಯಸ ಪಂಚ | ಭಕ್ಷ್ಯಗಳನು ಬಡಿಸಿದರು       ||೪೬೯||
ದ್ವಾರಕೆಯೊಳಗಭಿಮನ್ಯು ಕೋಪವ ತಾಳಿ | ನಾರಿ ಬಾಲಕರ ಗರ್ಜಿಸಿದ ||
ವಾರತೆಯನು ಹರಿಯೊಡನೆ ನಾರದ ಪೇಳೆ | ಕೇಳಿ ಕೈಮುಗಿದಿರ್ದರೆಲ್ಲ   ||೪೭೦||
ನಾಗವಲ್ಲಿಯ ಚೂರ್ಣ ಪೂಗಳನಾಗಲೆ | ವೇಗದಿ ಸುರಿಸಿದರಂದು ||
ರಾಗ ನರ್ತನ ವಾದ್ಯ ಸರ್ವ ಸಂಭ್ರಮದಿಂದ | ಬೇಗ ಓಲಗದೊಳೊಪ್ಪಿದರು        ||೪೭೧||
ವಚನ
ಈ ರೀತಿಯಿಂದ ಹರಿ ಹರ ಬ್ರಹ್ಮಾದಿ ದಿಕ್ಪಾಲ ಮನುಮುನಿಗಳು ಮುಂತಾದ ಮಹಾ ಸಮೂಹಗಳನ್ನು ಷಡ್ರಸಭಕ್ಷ್ಯಾದ್ಯಾದರದಿಂದ ಸತ್ಕರಿಸಿ ವೀಳ್ಯ ಉಡುಗೊರೆಗಳ ಕೊಟ್ಟು ಮಂಗಳಾರತಿಯನೆತ್ತಿದರದೆಂತೆನೆ-
ರಾಗ ಢವಳಾರ ತ್ರಿವುಡೆತಾಳ
ಚೂತ ಪನಸ ತಳಿರುಗಳ ನೂತನದಿಂದಲಿ ರಚಿಸಿ |
ಜಾತಿ ಮಾಣಿಕ್ಯ ಮಂಟಪವ ಶೃಂಗರಿಸಿ |
ಜ್ಯೋತಿರ್ಮಯದಾ ಮಣಿಗಳ ತರಿಸಿ ||
ಗೀತವಪಾಡುತ ಗೀರ್ವಾಣಿಯರತಿ |
ಪ್ರೀತಿಯೊಳು ಹಸೆಗೆ | ಕರೆದರು || ಶೋಭಾನೆ          ||೪೭೨||
ಶ್ರೀಹರಿ ಹರ ಗಿರಿಜೆಯರ ಸರಸಿಜಭರ ಶಾರದೆಯ |
ಸುರಪತಿ ಶಚಿಯರ ಕರೆದು ಕುಳ್ಳಿರಿಸಿ ||
ತರತರ ವಿಧದಾರತಿಗಳ ರಚಿಸಿ |
ತರುಣಿ ಸುಭದ್ರೆ ದ್ರೌಪದಿಯರವೆರಸಿ ||
ಹರುಷದೊಳ್ ಹಸೆಗೆ | ಕರೆದರು || ಶೋಭಾನೆ         ||೪೭೩||
ಸುರಿದ ಹೂವಿನ ಮಳೆಯೊಳಗೆ |
ಸುರದುಂದುಭಿ ನೆಲಮೊಳಗೆ ||
ವರ ಮನುಮುನಿಗಳು ವೇದ ಘೋಷಣಗಳಿಂದ |
ಊರ್ವಶಿಯರು ಸಂಗೀತ ನರ್ತನಗಳ |
ಪರಿಪರಿಯಲಿ ಹಾಡುತ ಪಾಡುತ ||
ಕುರುಜಿನಾರತಿಯ | ಬೆಳಗಿರೆ || ಶೋಭಾನೆ  ||೪೭೪||
ಮಂಗಲ ಶ್ರೀಹರ ಕೋಮಲೆ ಗೌರಿಗೆ |
ಮಂಗಲ ಕಮಲಜ ಸರಸ್ವತಿಗೆ ||
ಮಂಗಲ ಶಚಿ ಸುರಪತಿಗೆ ದಂಪತಿಗಳಿಗೆ |
ಮಂಗಲವೆನುತಾ ಸತಿಯರಾಕ್ಷಣದಲಿ ||
ಮಂಗಲಾರತಿಯ | ಬೆಳಗಿರೆ || ಶೋಭಾನೆ   ||೪೭೫||
ಮಂಗಲ ಶ್ರೀಜಯ ಮಾಧವಗೆ |
ಮಂಗಲ ಉಮೆಪತಿಯಾದವಗೆ ||
ಮಂಗಲ ಶಾರದೆ ವಾಗೀಶ್ವರಗೆ ||
ಮಂಗಲ ಶರನಿಧಿ ಭೀಮೇಶ್ವರಗೆ ||
ಮಂಗಲ ಸರ್ವಸಭಾ ಸಮ್ರಾಜಗೆ ||
ಮಂಗಲಾರತಿಯ | ಬೆಳಗಿರೆ || ಶೋಭಾನೆ   ||೪೭೬||
ಭಾಮಿನಿ
ಅಜಭವರು ಅಮರಾದ್ಯರೆಲ್ಲರು |
ನಿಜಪುರವನಯ್ದಿದರು ಮುನಿಜನ |
ವ್ರಜಗಳತಿಮುದದಿಂದ ತಮ್ಮಾಶ್ರಮಕೆ ತೆರಳಿದರು ||
ನಿಜಕರದಿ ಪಾಂಡವರಿಗಭಯಾ |
ಸ್ಪದವ ಕರುಣಿಸಿ ಕೃಷ್ಣ ಗರುಡ |
ಧ್ವಜವನೇರಿಯೆ ಬಂದ ಯಾದವರೊಡನೆ ದ್ವಾರಕೆಗೆ    ||೪೭೭||
ರಾಗ ಆಹೇರಿ ಝಂಪೆತಾಳ
ನಿಗಮವನು ತಂದವಗೆ ನಗವನುದ್ಧರಿಸಿದಗೆ |
ನೆಗಹಿ ಮೇದಿನಿಯನೆತ್ತಿದ ಧೀರಗೆ ||
ಬಗಿದು ರಕ್ಕಸನುರವ ಬಲಿಯ ಬಂಧಿಸಿದವಗೆ |
ಮಿಗೆ ದುರುಳ ಕ್ಷತ್ರಿಯರ ಮಡುಹಿದವಗೆ ||
ಜಯ ಮಂಗಲಂ | ನಿತ್ಯ | ಶುಭ ಮಂಗಲಂ   ||೪೭೮||
ಮೃಗವ ಸಂಹರಿಸಿದಗೆ ಖಗನ ಪೆಗಲೇರಿದಗೆ |
ಹಗಲು ಪತಿವ್ರತೆಯರನು ಕೂಡಿದವಗೆ ||
ಅಗಲದನವರತ ಸತಿಯಿಚ್ಛೆಯೊಳು ನಡೆದವಗೆ |
ಬಗೆಬಗೆಯ ವಿಶ್ವರೂಪವ ತಾಳ್ದಗೆ ||
ಜಯ ಜಯ ಮಂಗಲಂ | ನಿತ್ಯ | ಶುಭ ಮಂಗಲಂ     ||೪೭೯||
ಮಂಗಲಂ ಮಧುಕೈಟಭಾರಿಗೆ |
ಮಂಗಲಂ ಮಂಗಲಂ ಮುರವೈರಿಗೆ ||
ಮಂಗಲಂ ಮಂಗಲಂ ಮದನಪಿತ ಶ್ರೀಹರಿಗೆ |
ಮಂಗಲಂ ಮಂಗಲಂ ಭೀಮೇಶಗೆ ||
ಜಯ ಮಂಗಲಂ | ನಿತ್ಯ | ಶುಭ ಮಂಗಲಂ   ||೪೮೦||
ಯಕ್ಷಗಾನ ಕೃಷ್ಣಾರ್ಜುನರ ಕಾಳಗ ಮುಗಿದುದು

